
* * *

Ўқув қўлланмада педагогик техниканинг тузилиши, педагогик техника педагогик маҳоратнинг таркибий қисми эканлиги, педагогик техниканинг таркибий қисмлари бўлган: педагогик назокат, самимийлик, ватанни севиш, фидойилик, касбий компетенция, пантомимика, нутқ ва муомала одоби кабилар, педагогик маҳорат ҳақида тушунча, педагогик фаолиятдаги воситалар, мақсадлар ва натижаларнинг муҳим аҳамият касб этиши, маҳорат ва тажрибанинг ҳамоҳанглиги, педагогик техникани эгаллаш йўлларини ўрганиш, педагогик техника малакаларининг индивидуал шахсий тусда эканлигини ҳисобга олиб дарсларни ташкил этиш. Педагогик техника малакаларини шакллантиришда гуруҳларда иш олиб боришга аҳамият бериш, баркамол авлодни тарбиялаш учун биринчи навбатда, ўқитувчи ва таълим-тарбия жараёнига олдига қўйилган талаблар, таълимни ташкил этиш ва бошқариш тамойиллари ҳамда йўллари, талабани ақлий ва жисмоний жиҳатдан ривожлантириш усуллари, у билан ҳамкорлик қилиш, уни ўқишга, ўрганишга йўналтириш, талаба шахсий фаолиятини тўғри ташкил этиш, ўқув муассасасида ижодий, ишчан муҳитни вужудга келтириш, талаба фаолиятини аниқ ва тўғри баҳолаш методлари билан қуролланган бўлишида педагогик техника ва маҳоратнинг ўрни каби масалалар мазмуни очиб берилган. 

* * *


В учебном пособии отмечается, что структура педагогической техники, педагогическая техника является составной частью педагогического мастерства, составляющими педагогической техники являются: педагогическая вежливость, искренность, любовь к Родине, самоотверженность, профессиональная компетенция, пантомимика, понятие о речевом и поведенческом поведении, инструменты педагогической деятельности, важное значение имеют цели и результаты, гармония мастерства и опыта, изучение способов овладения педагогической техникой, организация занятий с учетом того, что педагогическая техника является индивидуальным личным составом квалификации. В целях придания значения работе в группах в формировании педагогических технических навыков, воспитания гармонично развитого поколения в первую очередь предъявляются требования к педагогическому и учебно-воспитательскому процессу, принципам и путям организации и управления образованием, методам умственного и физического развития студента, его сотрудничеству, ориентации на обучение, правильную организацию личной деятельности студента, формирование творческой, деловой среды в учебном заведении., раскрыто содержание таких вопросов, как роль педагогической техники и навыков в вооружении студентов точными и правильными методами оценки их деятельности.

* * *


The educational manual includes the structure of pedagogical technique, the fact that pedagogical technique is a component of pedagogical skill, the components of pedagogical technique are: pedagogical politeness, sincerity, love of the motherland, dedication, professional competence, pantomime, speech and manners, an understanding of pedagogical skill, the importance of tools, goals and results in pedagogical activity, the harmony of skills and experience, the study of ways Organization of classes taking into account the fact that the pedagogical technical skills are of an individual personal nature. The importance of working in groups in the formation of pedagogical technical skills, in order to educate a harmonious generation, first of all, the requirements for the process of teaching and learning, the principles and ways of organizing and managing education, the methods of developing the student mentally and physically, cooperation with him, directing him to study, the correct Organization of the student's, the content of such issues as the role of pedagogical techniques and skills is revealed when the student is armed with accurate and correct assessment techniques.
КИРИШ
Республикамизда узлуксиз таълим тизимини тубдан ислоҳ қилиш, илм-фан, техника ва технологияларнинг тезкор ривожланиши таълим мазмунига ҳам изчил равишда ўзгартиришлар киритиш борасида “таълим ва тарбия тизимининг барча бўғинлари фаолиятини бугунги замон талаблари асосида такомиллаштириш”
 устувор вазифа сифатида қаралмоқда. Жумладан, олий таълим муассасалари фаолиятининг сифати ҳамда самарадорлигини оширишда илмий-тадқиқот ва инновация фаолиятини рағбатлантириш, илмий ва инновация ютуқларини амалиётга жорий этишнинг самарали механизмларини яратиш  долзарб ҳисобланади. 

Халқаро педагогик тажрибаларга кўра, касб таълими йўналишлари талабаларига касбий муҳим сифатларини шакллантириш, тезкорлик, шиддатли ўзгаришларга қисқа муддатларда самарали мослашиш, билимларни фаол сингдириш, янгиликлар билан изчил таништириб бориш катта аҳамият касб этади. Натижада, бўлажак мутахасислар ўртасида асосий таълимий мақсадлар - ўқув-билиш фаолиятини ривожланиши, малакали мутахассис сифатида шаклланиш, касбий ўсишга эришиш, талабаларда ҳаётий ва касбий фаолиятни ташкил этиш учун зарур маълумотларни изчил, узлуксиз, мақсадли, тизимли ўзлаштириш, уларнинг мақсадли шаклланишларига эришишда муҳим ўрин эгаллайди.
Замонавий талаблар асосида қайта тайёрлаш ва малака ошириш жараёнларининг мазмунини такомиллаштириш ҳамда олий таълим муассасалари педагог кадрларининг касбий компетентлигини мунтазам ошириб боришни мақсад қилади. Олий таълимнинг норматив-ҳуқуқий асослари ва  қонунчилик нормалари, илғор таълим технологиялари ва педагогик маҳорат, таълим жараёнларида ахборот-коммуникация технологияларини қўллаш, амалий хорижий тил, тизимли таҳлил ва қарор қабул қилиш асослари, махсус фанлар негизида илмий ва амалий тадқиқотлар, технологик тараққиёт ва ўқув жараёнини ташкил этишнинг замонавий услублари бўйича сўнгги ютуқлар, педагогнинг касбий компетентлиги ва креативлиги, педагогик такт ва техника, педагогик таъсир кўрсатиш, педагогик мулоқот ҳамда ўқитувчининг мимик ва пантомимик маҳорат, нутқ техникаси асосларига доир янги билим, кўникма ва малакаларини шакллантиришни назарда тутади. Ўқитувчи фаолиятида педагогик такт, диққатни тўғри тақсимлаш ва кузатувчанлик, касбий-педагогик хаёлот, ўқитувчининг ишонтиришга асосланган таъсир кўрсатиш маҳорати, педагогик мулоқот, педагогик таъсир кўрсатиш, педагогик таъсир кўрсатиш усуллари, педагогик фаолиятда актёрлик ва режиссёрлик маҳорати, ўз-ўзини йўналтириш техникасига асосланган ўқитувчининг ўзини-ўзи бошқариш маҳорати, ўқитувчининг ташқи қиёфаси, ўқитувчининг ташқи қиёфасини шакллантириш маданияти, ўқитувчининг мимик ва пантомимик маҳорати, нутқ техникаси асослари: нафас олиш, товуш, дикция ва ритм масалалари баён этилган. 

 “Педагогик техника”ни ўқитишнинг мақсади: педагог кадрларнинг педагогик такт ва техникага доир билимларини такомиллаштириш, педагогик техникани қўллашга доир замонавий ёндашувларни ўзлаштириш, жорий этиш, таълим амалиётида қўллаш кўникма ва малакаларини таркиб топтириш.
“Педагогик техника” ни ўқитишнинг вазифалари:

- педагогик техникани ривожлантириш йўлларини аниқлаштириш;

- ўқитувчи фаолиятида педагогик такт ва техниканинг тутган ўрни ва мазмун-моҳиятига доир билимларини такомиллаштириш;

- педагогик фаолиятнинг турли кўринишларида ўқитувчининг муомала маданияти, тингловчилар билан алоқа ўрнатиш ва мулоқотга кириша олиш методикасини тўлиқ ўзлаштиришларига эришиш.

 “Педагогик техника”ни ўқитишни ўзлаштириш жараёнида амалга ошириладиган масалалар доирасида:

- педагогик одоб ва педагогнинг муомала одоби; 

- педагогик такт ва тактика; 

- педагогик техника ва унинг таркибий қисмлари;

- нутқ техникаси ҳақида билимларга эга бўлиши;

· касбий фаолиятда педагогик қадриятлардан фойдаланиш;

· педагогик тактикани тўғри танлай олиш;

· педагогик низоларни бартараф этиш;

· аудиторияни бошқара олиш, диққатни тўғри тақсимлаш, нафас олиш ва овоз тембрини мослаш;

 - педагогик артистизмга доир кўникмаларни эгаллаши;
- педагогик меҳнатни илмий ташкил этиш;

- илғор тажрибалардан фойдаланиш; 

- педагогик жараёнда мулоқот услубларини тўғри қўллай олиш;

- педагогик низоларни бартараф этиш;

- ўз-ўзини тарбиялаш ва ўз устида ишлаш малакаларини эгаллаши;
- педагогик фаолиятнинг қайта тушунилиши ва мустақил такомиллаштирилишини таъминловчи мустақил таҳлилни эгаллаш (рефлексив);
 - мустақил таълим ва ўз касбий-методик даражани ошириб бориш (когнитив);

 - конструктив равишда ҳаракат қилишга имкон берадиган ахборотни олиш, қайта ишлаш ва татбиқ қилиш, технологик қарорлар, тамойил ва ёндашишлар тизимини лойиҳалаштириш (ахборот); 

 - касбий фаолият самарадорлигини таъминловчи оғзаки ва ёзма мулоқот технологияларини эгаллаш (коммуникатив) компетенцияларни эгаллаши лозим. 

1-ҚИСМ. ПЕДАГОГИК ТЕХНИКА ПЕДАГОГИК МАҲОРАТНИНГ БИРИНЧИ БОСҚИЧИ СИФАТИДА

1.1. Педагогик техниканинг тузилиши, педагогик техника педагогик маҳоратнинг таркибий қисми сифатида. Педагогик техниканинг таркибий қисми: педагогик назокат, самимийлик, ватанни севиш, фидойилик, касбий компетенция, пантомимика, имо-ишора, маъноли қараш, нутқ ва муомала одоби.

Кишилик тараққиёти тарихида шахс тарбияси ғоялари вужудга келган илк даврлардан бошлаб, уни ташкил этувчи шахслар фаолияти масалаларига ҳам алоҳида эътибор қаратилган. Ўша даврлардаёқ шахс тарбиясини ташкил этиш ниҳоятда мураккаб ва қийин жараён эканлиги англаб етилган. Шу сабабли шахс тарбияси асосан оилада ташкил этилганлигига қарамай, болалар томонидан одоб-ахлоқ қоидаларининг пухта ўзлаштирилишига жавобгар шахсларни белгилаш муҳим деб топилган. Қолаверса, хусусий мулкчиликнинг қарор топиши, мактабларнинг пайдо бўлиши натижасида болаларнинг таълим олишлари ва уларни тарбиялаш масалалари тобора ижтимоий характер касб эта бошлади. Шу эса янги ижтимоий қатлам – педагогларнинг пайдо бўлишига олиб келди. Кишилик жамиятининг тобора тараққий этиши педагогларнинг шахси, уларнинг мутахассис сифатидаги ўрни ва ролига бўлган ижтимоий талабни янада ошира борди. Илм-фан, техника ва технология соҳаларида рўй берган ўзгаришларнинг ҳар бири педагог фаолиятини замон талабларига жавоб бера олиши зарур эканлиги тўғрисидаги фикрни қатъийлаштирди. Шу сабабли турли замон ва маконларда педагог фаолияти, уни самарали ташкил этиш масалалари тадқиқ этила бошланди. 

Педагогик техника – ўқитиш, таъсир  кўрсатиш, таълим-тарбия олувчиларга ўз ҳис-туйғулари, билимлари, ахлоқий фазилатларини узатиш технологиясини ифодалайди. Педагогик техниканинг таркибий қисмларини педагогик назокат, педагогик муомала, педагогик қобилият, ижодкорлик, инсонпарварлик, ватанпарварлик, фидойилик, педагогик имидж ва мимика, пантомимика кабилар ташкил этади. Талабаларни педагогик маҳоратнинг таркибий қисмларига доир назарий билимлар билан қуроллантириш уларда педагогик фаолиятни оқилона ташкил  этиш, педагогик жараённи самарали йўлга қўйиш кўникма ва малакаларини ривожлантиради. Талабаларнинг педагогик техника ва нутқ техникасига эга бўлишларини таъминлаш уларда педагогик деонтология ва педагогик маданият сифатларини таркиб топтиришга, талабалар томонидан педагогик мулоқот,  педагогик назорат ва педагогик таъсир кўрсатиш малакаларини етарли  даражада  ўзлаштирилишини таъминлашга, уларда педагогик маданият сифатларини шакллантиришга хизмат қилади. 

Педагогик маданият ўқитувчи-тарбиячилик бурчи, маcъулияти, қадр-қиммати, виждони, ахлоқий эътиқотини назарда тутиб, ўқитувчининг талабчанлиги, адолати, комиллиги, ростгўйлиги, тўғрилигини англатади. 

Педагогик одоб – бу педагог (ўқитувчи) олдига унинг ўзига, касбига, жамиятга, болаларга ва ўқув-тарбия жараёнининг бошқа иштирокчиларига муносабатда бўлишига нисбатан қўйиладиган ахлоқий талаблар тизими. Педагог фаолиятида унинг одоби ҳам яққол акс этади. Қолаверса, педагогик одоб таълим ва тарбия жараёнлари муваффақиятини таъминловчи муҳим талаб ҳамда омиллардан бири саналади.

Педагогик одобга қўйиладиган талаблар – педагог (ўқитувчи) томонидан ташкил этиладиган педагогик меҳнат, фаолият жараёнида бажарилиши шарт бўлган вазифалар. Педагог одоб талабларининг тизими педагог (ўқитувчи) томонидан касбий бурчни адо этиш, жамият, педагогик жамоа ва ўқувчи (талаба, тарбияланувчи) олдидаги ахлоқий мажбуриятларини бажаришида ўзига хос аҳамият касб этади. Педагогик одоб педагогик ахлоқ ва педагогик жараёнда намоён бўладиган ахлоқий қадриятлар каби асосий категорияларнинг моҳиятини ёритишда етакчи ўрин тутади. Педагог фаолиятида ҳам барча умуминсоний ва миллий ахлоқий қадриятлар етакчи ўрин тутади. Шундай бўлса-да, педагогик одоб сирасида педагогик қарашларни, педагогик фаолият ва муносабатни ифодаловчи муҳим категориялар асосий ўринни эгаллайди.
Педагогик одобнинг асосий шакллари.

[image: image1]
Касбий-педагогик бурч. Педагог ҳам ўз фаолиятида юқорида кўрсатилган қадриятларни улуғлай олиши, уларга таянган ҳолда фаолиятни ташкил этиши лозим. Шунингдек, ҳар бир педагог касбий-педагогик бурчини тўла англай олиши, уни адо этиш йўлида амалий ҳаракатларни ташкил эта билиши зарур. Педагог томонидан жамият, унинг аъзолари, педагогик ва ўқувчилар жамоаси олдида қандай вазифаларни бажариши зарурлигини, касбий-педагогик бурчни бажаришда қандай тамойилларга таянишни аниқ белгилаб олиниши ҳам шахс, ҳам мутахассис ва  фуқаро сифатида  ўз мавқеини мустақил белгилаш имкониятини яратади. Агарда у ўз касбий фаолиятини мавжуд ахлоқий тамойилларга мувофиқ ташкил эта олса, у ҳолда ўз-ўзига бўлган ҳурмати ортади, ўз кучига ишонч пайдо бўлади. Бу эса педагогни янгидан янги ютуқларни қўлга киритишга рағбатлантиради. Агарда борди-ю, педагог касбий-педагогик бурчини англаса-да, бироқ, уни мавжуд ахлоқий талабларга мувофиқ ташкил эта олмаса, у ҳолда, энг аввало, ўзига бўлган ҳурматни йўқотади,  ўзини

шахс сифатида юқори баҳолай олмайди.
Адолат – муайян воқеа-ҳодиса, жараён ҳамда шахс хатти-ҳаракатларини уларнинг туб моҳиятига кўра ҳаққоний баҳолаш бўлиб, у тарихий шарт-шароит ва ижтимоий-иқтисодий муносабатлар билан белгиланади. Адолатнинг ахлоқий жиҳати инсонлараро муомалада бир хил муносабатда бўлишни, бир-бирининг иззат-нафсига тегмасликни, ахлоқ-одоб қоидаларига риоя қилишликни билдиради”
. Қолаверса, адолат инсоний қадр-қиммат билан унинг жамият томонидан тан олинганлиги, мавжуд ахлоқий қоида ва мажбуриятлар ўртасидаги ўзаро мутаносибликни тавсифлашга хизмат қилади.
Педагогик мажбурият – жамият томонидан ўқитувчи шахсига, у томонидан бир қатор педагогик мажбуриятларнинг бажарилишига нисбатан қўйиладиган талаб ва ахлоқий йўл-қўрий, кўрсатмалар мажмуаси. Педагог касбий фаолиятни ташкил этишда қуйидаги мажбуриятларни бажара олиши зарур: муайян меҳнат вазифаларини, асосан, ақлий меҳнат вазифаларини амалга ошириш; ўқувчилар, уларнинг ота-оналари, ҳамкасблар билан ўзаро муносабатни тўғри ташкил этиш; танлаган касбига, ўқувчилар ва педагогик жамоага ҳамда жамиятга бўлган шахсий муносабатини чуқур англаш. Педагогик мажбуриятлар сирасида, яна шунингдек, касбий фаолиятни ташкил этишга ижодий муносабатда бўлиш, ўзига нисбатан талабчанлик, касбий билимларини бойитиб ва педагогик малакасини оширишга интилиш, ўқувчилар ва уларнинг ота-оналари билан ўзаро ҳурматга асосланган ва талабчан муносабатни ўрнатиш, мураккаб педагогик низоларни ижобий ҳал қилиш кўникмаларини ўзлаштириш кабиларни ҳам кўрсатиш зурур.
Педагогик обрў – бу педагогнинг ўқувчилар, уларнинг ота-оналари, педагогик жамоа, шунингдек, жамият томонидан эътироф этилган  ахлоқий мақоми. Педагог ўзи томонидан қозонган обрўга таяниб, ўқувчи (талаба, тарбияланувчи)ларнинг ҳулқ-атворларини бошқаради, уларнинг ишончларини қозонади. Педагогик обрў педагогнинг маънавий-ахлоқий ва педагогик-психологик тайёргарлигини ҳам ифодалайди. Педагог эга бўлган обрў даражасини унинг чуқур билими, заковати, маҳорати, ўз ишига бўлган муносабати ва бошқалар белгилайди. 

Такт (даҳлдорлик) – бу ахлоқий ҳулқ-атвор, хатти-ҳаракат бўлиб, ўзида барча объектив ҳаракатларнинг оқибати ва уларнинг шахс томонидан субъектив қабул қилишни аввалдан кўра олиш, белгиланган мақсадга осонроқ эришиш йўлларини излашнинг намоён бўлишини ифодалайди.
Педагогик такт – педагогнинг ўқувчилар билан турли фаолият шакллари бўйича ташкил этиладиган мулоқотда мавжуд ахлоқий тамойиллар ҳамда ҳулқ-атвор қоидаларга риоя қилиши, уларга тўғри ёндашиш малакаларига эгалиги. Маҳоратли педагог фаолиятида педагогик такт ҳам ўзига хос ўрин тутади ва ўқитувчи фаолиятига ғоявий ва амалий жиҳатдан бир-бирига мос келадиган педагогик ахлоқнинг бевосита татбиқ этишнинг шакли сифатида намоён бўлади. Шунга кўра педагогик такт ўз моҳиятига кўра ижодий изланишни талаб этадиган амалий ҳаракатдир.  Ўқитувчининг педагогик тактга эгалиги унинг юриш-туришида, вазминлигида, ўзини тута билишида намоён бўлади, Шунингдек, у ўқувчига ишонч билан қарашни назарда тутади. Ўқувчига ишончсизлик билан қараш ўқитувчининг педагогик тактга эга эмаслигини ифодалайди. Ҳар қандай педагогик низо ёки зиддиятларнинг асосида ўқитувчининг педагогик тактга эга эмаслиги ётади. Ҳар қандай қўполлик, кесатиқ ва койишлар, ўқувчиларни доимий равишда танқид қилиш, уларга ишончсизлик билдириш педагогик низоларни келтириб чиқаради. Педагогик такт, шунингдек, ўқитувчининг ўқувчи жавобини диққат билан тинглашида, жавобнинг мазмунига алоҳида эътибор қаратишида, борди-ю, ўқувчи хатога йўл қўядиган бўлса, уни босиқлик, вазминлик билан тўғрилашда, ўқувчи фаолиятини ҳаққоний, оқилона баҳолашда, қўйилган баҳонинг моҳиятини изоҳлашда намоён бўлади. Бу жараёнда жавоб бераётган ўқувчига жилмайиш, турли имо-ишоралар, қўл ҳаракатлари билан, бошни қимирлатиш, юз ифодалари орқали унинг жавобларини маъқуллаб туриш педагогик фаолият самарадорлигини оширишга ёрдам беради.
Педагогик назокат – ўқитувчининг педагогик мақсадга мувофиқ, фойдали, қимматли ҳаракатларининг ўлчови, меҳри ва таъсир  воситасининг чегараси сифатида характерланади. Педагогик техниканинг қайд қилинган таркибий қисмлари ўқитувчининг касбий хусусиятларини бойитади ва уни моҳирлик сари етаклайди ва ўқитувчи - тарбиячида педагогик маҳорат малакаларининг таркиб топишига ёрдам беради. Аммо, ўз касбининг моҳир устози бўлиш учун фақатгина уларга таяниб, иш тутиш кутилган натижани бермаслиги мумкин. Бунинг учун мунтазам равишда педагогик фикрлаш, педагогик ўйлаш, педагогик фаолиятга қалбан киришиш лозим бўлади. Бу нуқтаи назар шуни англатадики, ўз фаолиятини педагогик ҳодисаларни, вазиятларни таҳлил қилиш, уларнинг ҳар бир боғланиш жойларини англашга интилиш, кунлик натижаларни мустақил равишда таҳлил қилиши ва янги таълим-тарбияга доир ғояларни аввалгилари билан таққослай олишга, асосий педагогик-психологик муаммоларни топа олиш уларни ҳал этишнинг энг қулай йўлларини топиш устида ўйлашга одатланиш ҳам лозим бўлади. Педагогик назокат  (такт) - педагогнинг педагогик-психологик ҳис-туйғулари, миллий характер хусусияти, хулқ, фаолият, муомала қоидалари, қонуниятлари ва кўникмаларидан меъёрий равишда мақсадга мувофиқ тарзда фойдаланишда ўз аксини топади:

· эмоционал ҳис-туйғулар, кечинмалар, стресс ва аффектив ҳолатлар хоссалари, чегараларига батамом риоя қилиш;

· хулқ-атвор малакаларини амалиётда оқилона қўллаш; 

· бачкана қилиқлар, ортиқча ҳаракатлар қилишдан ўзини тийиш;

· нутқ маданиятидан ташқари чиқмаслик, шахсиятга тегадиган иборалар ишлатмаслик, қўпол ва дағал сўзлар қўлламаслик; 

· ҳиссий, ақлий билиш жараёнида муайян меъёрларга асосланиш, манманликни намойиш этмаслик;

· ўқувчилар ва ўқитувчилар жамоалари билан, ота-оналар ҳамда нотаниш кишилар билан муносабатга киришишда расмий, қатъий ишбилармонлик услубларига асосланиш ва ҳоказолар.

Педагогик назокат  - бу ўқитувчининг ўқувчига мақсадга мувофиқ педагогик таъсир ўлчови, мулоқотнинг маҳсулдор услубини ўрнатиш кўникмасидир. У ўқитувчига мулоқотни ижобий ҳиссиётлар асосида қуришга, талабалар билан психологик контактни сақлашга ёрдам беради, ўқитувчига талабалар билан мулоқотда конфлект (қарама - қаршилик)дан қочишга, ўзаро муносабатни тўғри қуришга ёрдам беради. Педагогик такт талабалар билан мулоқотда охирги ҳолатга (чорага) йўл қўймайди . “Tакт”- таъсир этиш маъносини билдиради. Бу кишилар ўзаро муносабатини бошқаришга ёрдам берувчи ахлоқий категориядир. Tактик хулқ инсонпарварлик принципига асосланиб, мураккаб конфлект ҳолатларида ҳам кишига ҳурмат сақлаб қолишни талаб қилади.

Педагогик назокатнинг таркибий элементлари – педагогик такт (назокат) негизида акс этувчи сифатлар. Буларга қуйидагилар киради: 1) шахсга нисбатан ҳурмат билан муносабатда бўлиш; 2) юксак талабчанлик; 3) суҳбатдошни қизиқиш билан тинглай олиш ва унга нисбатан қайғуриш малакаси; 4) руҳий барқарорлик, дадиллик ва  оғир вазминлик; 5) муносабатлар жараёнида ишонч билан сўзлай олиш; 6) қатъиятлилик (қайсарлик эмас); 7) ўқувчиларга нисбатан эътиборли ва хушёр бўлиш
. 

Педагогик назокат ёрдамида ҳал этиладиган вазифалар – педагогик назокат ўқитувчининг ўқувчилар, ота-оналар, васийлар ва ҳамкасблар билан бўладиган мулоқотида салбий ҳолатлар келиб чиқишининг олдини олиш, муайян ютуқларга эришиш йўлида ҳал қилинадиган мақсадли ишлар. Педагогик назокат ёрдамида қуйидагилар ҳал қилинади: ўқувчилар, ота-оналар, васийлар ва ҳамкасблар билан бўладиган мулоқот самарали ташкил этилади; мулоқот жараёнида турли низолар келиб чиқишининг олди олинади; мулоқот иштирокчилари ўртасида ўзаро ҳамжиҳатлик, ҳамкорлик қарор топади; мақсадлар бирлигига эришилади.  

Педагогик тактика – ўқитувчининг ўқувчилар, ота-оналар, васийлар ва ҳамкасблар билан бўладиган педагогик муносабатлари жараёнида кўзланган мақсадга эришиш учун олиб бориладиган курашнинг муайян шароитга мос йўл,

шакл, метод ва воситалари.

 Ёқтириш (симпатия; юнонча sympatheia – майл, ҳавас, ички қизиқиш) – бир шахснинг иккинчи шахсга, муайян субъектлар гуруҳига ёки қандайдир ижтимоий ҳодисага нисбатан ижобий ҳиссий муносабати. Ёқтириш ҳамиша хайрихоҳлик, хушмуомалалилик, завқланишни ифодалайди, шахсни мулоқотга, эътибор кўрсатишга ва кўмак беришга ундайди
.

Ёқтирмаслик (антипатия; юнонча antipatheia – ёқтирмаслик, хуш кўрмаслик) – бир шахснинг иккинчи шахсга, муайян субъектлар гуруҳига ёки қандайдир ижтимоий ҳодисага нисбатан салбий ҳиссий муносабати. Ёқтирмаслик гина-кудуратни, кек-адоватни, ичиқораликни, бахилликни, нафратни ифодалайди, шахсни мулоқотдан қочишга, атрофдагиларга нисбатан ёмонлик қилишга, ҳеч бўлмаганда уларнинг кўнглини оғритишга ундайди.

Ҳамдардлик (эмпатия; юнонча empatheia – ҳамдардлик, қайғудош бўлиш) – бир шахс томонидан иккинчи шахснинг фикрлари, хоҳиш-истаклари, қизиқишлари, интилишларининг ҳис этилиши, тушунилиши, қабул қилинишини ифодаловчи муносабати. Ҳамдардлик ҳам туйғулари қабул қилинаётган шахсга нисбатан ёрдам кўрсатишга интилишни ифодалайди, шахсларни бир-бирига яқинлаштиради, улар ўртасида дўстлик, ўзаро ҳамкорлик ва бирликни қарор топтиради.

Педагогик ҳамдардлик (педагогик эмпатия) – педагог томонидан таълим жараёни иштирокчилари: ўқувчилар, талабалар, тарбияланувчилар, ота-оналар ва ҳамкасбларининг хатти-ҳаракатлари, ҳиссиётлари, ҳаётий интилишлари, табиатларини тушуниш, бошқалар нуқтаи назарини маъқуллаш асосида жамоадаги муносабатларни меъёрда ташкил этилишини таъминлаш; ўзгаларнинг ички ҳолатини, ўй-фикрларини ва ҳис-туйғуларини тушуна олиш; бошқаларнинг бошига тушган кулфат, фалокатлардан қайғуриш; ролларни қабул қилиш – оғир вазиятда бўлган кишиларнинг ўрнига ўзини тасаввур, мушоҳада ёрдамида қўйиб кўрган ҳолда улардаги ижобий ҳис-туйғуларини қайта тиклашга кўмаклашиш; ўзгаларнинг қайғу-аламларидан, кулфатларидан қайғуриш, кўнгилни кўтарувчи, таскин берувчи сўзлар билан оғир  вазиятда қолган кимсаларга ижобий таъсир кўрсатиш бўлиб, бунда педагог ўқувчи шахси, унинг истакларини тушуниш ва шу орқали ўқувчиларга самарали таъсир этиш зарурлигини англайди.

Ўқитувчининг мулоқот одоби – ўқитувчининг педагогик жараёнда ўқувчилар, ота-оналар, васийлар ва ҳамкасблари билан ташкил этадиган мулоқотда одоб қоидаларига риоя этиш даражаси. 

Ўқитувчи ва ўқувчининг ўзаро ҳамфикрлилиги – педагогик жараёнда ўқитувчи ва ўқувчилар қарашлари, интилишлари, мақсадларининг ўзаро бир-бирига мос, мувофиқ келиши.  

Ўқитувчи ва ўқувчининг ўзаро ҳамкорлиги – педагогик жараёнда кўзланган мақсадга эришиш йўлида ўқитувчи ва ўқувчиларнинг биргаликда, манфаатлар тенглиги, ўзаро ҳурмат асосида фаолият олиб боришлари.  

Ўқитувчи ва ўқувчи муносабатидаги қийинчиликлар – педагогик жараёнда ўқитувчи ва ўқувчи муносабатларининг осон, бир маромда, низоларсиз кечмаслиги.  

Ўқитувчи ва ўқувчи муносабатидаги қийинчиликларни бартараф этиш йўллари – педагогик жараёнда осон, бир маромда, низоларсиз кечмайдиган ўқитувчи ва ўқувчи муносабатларининг олдини олиш, уларни бартараф этишна қаратилган хатти-ҳаракат, амалий ҳаракат.  

Бўлажак ўқитувчиларда педагог одоб ва назокат сифатларини шакллантириш – бўлажак ўқитувчиларда педагог одоб ва назокат тўғрисидаги тушунчаларни ҳосил қилиш орқали уларда амалий кўникма ва малакаларни таркиб топтириш.

Педагогик одоб - шахснинг ахлоқий онгги сингари, ахлоқий билимларни эгаллаш асосида ҳосил бўлади. Ўқитувчининг касб ахлоқи унинг хиссий кечинмалари, ахлоқий идеаллар ва эътиқод билан узвий бирликда яхлит холатда шаклланади. Педагоглик фаолияти педагогик онг билан чамбарчас боғлиқ бўлган ахлоқий билимлар, ахлоқий ҳис-туйғулар, ахлоқий эътиқод асосида шаклланади ва ўқитувчи одобининг таркибий қисмларини ташкил этади. Ўқитувчига нисбатан қўйиладиган ахлоқий талаблар жамиятда мавжуд бўлган ахлоқий одатларга, педагоглик бурчига мос келиши лозим. Педагогик одоб қоидаларида ўқитувчининг ўз касбдошлари, ўқувчилар, ота-оналарга муносабати, муомаласи, унинг хатти-ҳаракатларига доир йўл-йўриқлар ифодаланади. Ўқитувчи одобининг талаб ва қоидалари муайян бир вазиятда амалга оширилади. Масалан, ўқувчига бақириш, дўқ уриш одобдан эмаслигини, одобли ўқитувчи суҳбатдошининг сўзини ўринсиз бўлмаслиги лозимлигини ҳамма билади. Лекин, айрим ўқитувчилар амалда баъзан бу қоидани бузадилар. Ўқитувчида ахлоқий билимлар ҳосил бўлишининг асосий йўлларидан бири умуминсоий ва миллий-ахлоқий қадриятларни англаш ва уларга амал қила олишдир. Ватанпарварлик, инсонпарварлик, байналмилаллик каби ахлоқий тамойиллар педаогик одобда ўқитувчининг фаолияти билан боғлиқ тарзда талабларга айланади ва муаллимнинг хулқини, хатти-ҳаракатларини тартибга солиб туради. Педагогик фаолиятнинг хусусиятларидан бири ахлоқ билан боғлиқ ҳар бир масалада муаллим ўз нуқтаи назарига эга бўлиши ва уни ҳимоя қила олишидир. Ўқитувчининг нуқтаи назари, баҳоси жамоада мавжуд ахлоқий қарашларга, баҳолашларга мос бўлиши талаб этилади. Агар ўқитувчи янги ижтимоий ҳодисаларни баҳолашга ўзининг субъектив нуқтаи назаридан ёндошса, муаммолар келиб чиқади. Уларни бартараф этиш мушкул бўлади ва тарбиявий ишга салбий таъсир этади. Бунга доир мисолларни педагогик амалиётда, бадиий адабиётларда кўплаб учратиш мумкин. 

Педагогик муомала – ўқитувчи касбий фаоллигининг бир кўриниши бўлиб, таълим - тарбияда шу жараён иштирокчиларининг ўзаро таъсир  ва ҳамкорлигини акс эттиради.  Атрофдаги инсонлар билан муносабат, сўзлашув шунингдек, иш ва хизмат билан боғлиқ алоқага муомала дейилади. Энг гўзал муомала лутф-карамдир. Ҳазрат Алишер Навоий буни муомала - пардоз деб атаганлар. Халқимизда одамлар билан муносиб тарзда муомала қила билишлик маданият, олижаноблик аломати ҳисобланади. Ўзаро муомала қилишлик, яъни мулоқот маданиятининг асосий омили сўз танлай олишдадир. Алишер  Навоийнинг “Маҳбуб-ул- қулуб” асарида “Фалак жисмининг жони – сўз” дейилади. Сўзлаш қобилияти, нутқи борки, одамлар бир-бирлари билан муомала қиладилар, мулоқотда бўладилар, фикр баён этадилар, бир бирларини тушунадилар ёки рад этадилар. Сўз одамнинг бешикдан то тобутга қадар бир умрлик йўлдоши. Сўзсиз инсоний жамият, маънавий ҳаёт йўқдир. “Яхши сўз, фикрлаш кишининг руҳини кўтаради ва ижодий қобилиятини ўстиради, фаоллаштиради. Яхши сўз фақат муомалада бўлаётган кишигагина эмас, ҳатто ўзингизга ҳам ижодий таъсир кўрсатади.”
 Мулоқот, муомала ва нутқ маданияти умуммаданиятни белгиловчи асосий омиллардан бири бўлиб ҳисобланади. “Муомала”, “мулоқот” сўзлари замирида бутун инсоният тақдири мужассам. Инсоният доимо муомала, мулоқотнинг тўғри ва равон йўлларини излаб келган. Шунинг учун ҳам мулоқот, муомала ва нотиқлик санъати, аввало инсондаги мавжуд қобилият ва истеъдодни шакллантиришга қаратилган ҳамда қобилият, истеъдодни ўрганувчи ва шакллантирувчи илм соҳаси бўлиб қолаверади. Шу сабабли нафақат таълим тизимида балки шахс ҳаёти давомида мулоқот маданиятининг аҳамиятини ўрганиш муҳим ҳисобланади. 

 Педагогик ижод – ўқитувчининг маҳорат пиллапояларидан кўтарилишида яратувчанликни, ташаббускорликни, педагогик уддабуронликни ва тадбиркорликка элтувчи йўлни, бу йўлдаги қийинчиликлардан қўрқмасликни англатади. Бу жараён эса ўқитувчилардан қуйидаги талабларга жавоб беришни талаб этади: 

- ўз фанининг илмий - амалий назариясини ва замонавий ютуқларини билиш;

- талабаларнинг мустақил билим олишларини, уларда бошланғич тадқиқотчилик кўникмаларини шакллантириш, мустақил билим олиш, ижодкорлик ва изланишларни ривожлантириш мақсадида самарали усулларни қўллай олишлари;

- илғор иш тажрибалар, янгиликларни ўқитиш жараёнига тадбиқ қилиш;

- дарс жараёнида ўзаро ҳурмат, ишонч ва ўзаро ёрдамни ташкил эта олиш;

- дарс ва дарсдан ташқари жараённи кўтаринки кайфиятда ташкил эта олиш;             - ўқувчиларни умумий мақсадларга интилишларини рағбатлантириш ва қўллаб-қувватлаш. Ўз навбатида бу соҳада ўқитувчининг педагогик қобилияти ҳам муҳим аҳамият касб этади. 

Педагогик қобилият – бу  қобилият турларидан  бири бўлиб,  кишининг  педагогик  фаолиятга  яроқлилигини  ва  шу  фаолият билан муваффақиятли шуғуллана олишини аниқлаб беради. Педагогик  қобилият  педагогик жараёнда ўқитувчининг ақлий, эмоционал – иродавий жиҳатларини, ташкилотчилигини, билимдонлигини ва уларнинг бир-бирига боғлиқлигини ҳамда яхлит бир бутунлик касб этишини ифодалайди. Педагогик қобилиятнинг қуйидаги турлари фарқланади: дидактик, академик, персептив, нутқ қобилияти, ташкилотчилик, рефлекция ва эмпатия, авторетар ва коммуникатив қобилиялар.

 
Қобилият – шахснинг алоҳида намоён бўладиган хусусияти бўлиб, у ёки бу фаолият турлари бўйича алоҳида лаёқатга эгаликни ифодалаб, фаолиятнинг осон, ҳеч бир қийинчиликсиз амалга ошишини, амалий кўникма, малакаларнинг такомиллашишини ва қийин, мураккаб вазиятларда ҳам тегишли вазифаларни самарали бажарилишини таъминлайди.

  Қобилият турлари – шахсга хос қобилиятларнинг муайян кўринишлари бўлиб, улар қуйидагилардан иборатдир: 1) умумий характерга эга қобилият (бу каби қобилиятлар бир шахсда бир неча фаолият турлари бўйича, м: жисмоний ва ақлий қобилият тарзида намоён бўлади); 2) махсус (айнан бир фаолият тури бўйича намоён бўладиган) қобилиятлар. Бу каби қобилиятлар қуйдиаги кўринишларда намоён бўлади:

1) техник (мураккаб техник операцияларни осонлик билан бажариш);  

2) педагогик;

3) бошқарув;

4) мусиқий; 

5) бадиий; 

6) математик;

7) физик;

8) ижодий. 

Педагогик қобилият – педагогга хос бўлиб, педагогик фаолиятни оқилона ташкиллаштириш, олиб борилишига имкон берадиган, амалий вазифаларнинг самарали бажарилишини таъминлашда аҳамиятли бўлган хусусиятлар. 

Эмпатия (юнонча empathiea – ҳамдард бўлиш, қайғудош бўлиш) – шахсга хос индивидуал хусусият бўлиб, у ўзгаларнинг ички-кечинмаларини, ҳис-туйғуларини англаш орқали уларни тушуна олишни, уларни безовта қилаётган ҳодисалардан хабардор бўлишни, муаммони ҳал этишнинг реал йўлларини биргаликда излашни англатади. 

Интуиция – мантиқий боғланмаган ёки мантиқий хулосага келиш учун етарли бўлмаганда қидирув йўналишлари асосида масалани ечишнинг таркиби  бўлган   эврестик (унумли ижодий фикрлаш) жараёни.

Интуиция учун хос бўлган белгилар: тезкорлик, баъзан лаҳзада шаклладиган фараз ва масаланинг ечими; фараз ва масала ечимининг етарли даражада мантиқий асосланмаслиги; “ижобий” интуиция қарор қабул қилишда намоён бўлади; “салбий” интуиция эса қарор қабул қилингандан кейин намоён бўлади.
Педагогик қобилият турлари – шахсга хос қобилиятларнинг муайян кўринишлари бўлиб, улар қуйидагилардан иборатдир: 

Дидактик қобилият (ўқитувчига хос) – ўқув материалларини аниқ, осон тушунтириш, ўқувчиларда фанларга  қизиқишни уйғотиш, мустақил фикрлаш  кўникмаларини шакллантирувчи қобилият. Ўқитувчининг дидактик қобилиятга эгалиги қуйидагиларда намоён бўлади: ўқув материалини мақсадга мувофиқ танлай билиш; таълим мақсадини аниқ белгилай олиш;  таълимий вазифаларни оқилона белгилаш; ўқув материалларини аниқ, осон тушунтириш; ўқувчиларда фанларга қизиқишни уйғота олиш; ўқувчиларда ўқув фаоллигини кучайтира билиш; ўқувчиларда мустақил фикрлаш кўникмаларини шакллантира олиш.

Академик қобилият (ўқитувчига хос) – математика, физика, биология, кимё, она тили, адабиёт, тарих ва бошқа фанлар асосларини пухта ўзлаштиришга имкон берадиган қобилият.

Перцептив қобилият (ўқитувчига хос) – шахснинг ички дунёсига кира билиш, психологик  кузатувчанлик, ўқувчининг психик ҳолатларининг нозик жиҳатларини тушуна олиш қобилияти бўлиб, уни шакллантиришда ўқитувчининг ҳис-туйғуга, ҳиссиётга бойлиги, таъсирчанлиги, толерантлиги асосий ўрин тутади. Ўқитувчига хос перцептив қобилият уч турда намоён бўлади. Улар: педагогик зийраклик, педагогик эмпатия, педагогик интуиция. 

Педагогик зийраклик (ўқитувчига хос) – ўқувчилар руҳий ҳолатларини, дарс, тарбиявий тадбирларни ўтказишга бўлган иштиёқларини тўғри баҳолаш, уларнинг ўзаро ёки педагоглар билан зиддиятларини англаш, ўқувчи ва гуруҳга таъсир кўрсатишда қулай вазиятини танлай билиш.

  Педагогик эмпатия (перцептив қобилият тури сифатида) – ўқувчиларнинг ички ҳолатини, ўй-фикрларини ва ҳис-туйғуларини тушуна олиш; бошқаларнинг бошига тушган кулфат, фалокатлардан қайғуриш; ролларни қабул қилиш – оғир вазиятда бўлган кишиларнинг ўрнига ўзини тасаввур, мушоҳада ёрдамида қўйиб кўрган ҳолда улардаги ижобий ҳис-туйғуларини қайта тиклашга кўмаклашиш; ўзгаларнинг қайғу-аламларидан, кулфатларидан қайғуриш, кўнгилни кўтарувчи, таскин берувчи сўзлар билан оғир  вазиятда қолган ўқувчиларга ижобий таъсир кўрсатиш.

Педагогик интуиция (лотинча “intueri” – синчиклаб, диққат билан қараш) – педагог томонидан педагогик воқеа-ҳодисанинг моҳиятини, ўқувчи хатти-ҳаракатлари мазмунини тасаввур, эмпатия ва орттирилган тажриба асосида ҳис-туйғу, сезги ёрдамида, зийраклик билан мантиқий далилларсиз бевосита англаш.
Нутқ қобилияти (ўқитувчига хос) – шахснинг ўз ҳис-туйғуларини нутқ, шунингдек, мимика, пантомимика ёрдамида аниқ ва равшан ифодалаб бериш қобилияти. Ўқитувчининг нутқ қобилиятига эгалиги қуйидагиларда намоён бўлади: нутқнинг ифодавийлиги; нутқнинг мантиқийлиги; нутқнинг тўғрилиги; нутқнинг аниқлиги; нутқнинг софлиги (унинг турли шева сўзларидан ҳоли бўлиб, фақат абадий тилда ифода этилиши); жаргон (муайян касб ёки соҳа мутахассисликларига хос сўзлар); варваризм (муайян миллат тилида баён этилаётган нутқда ўзга миллатларга хос сўзларни ноўрин қўлланилиши); вульгаризм (ҳақорат қилиш, сўкишда қўлланиладиган сўзлар) ҳамда концеляризм (ўрни бўлмаган вазиятларда расмий сўзлардан фойдаланиш) сўзлардан ҳоли бўлиши); нутқнинг равонлиги; нутқнинг бойлиги (ҳикматли сўзлар, ибора ва мақоллар, маталлар ҳамда кўчирма гаплардан ўринли ва самарали фойдалана олиш).

Ташкилотчилик қобилияти (ўқитувчига хос) – ўқувчилар жамоасини уюштира билиш, жамоани жипслаштира олиш, педагог фаолиятини тўғри ташкиллаштириш қобилияти. Ўқитувчининг ташкилотчилик қобилиятга эгалиги қуйидагиларда намоён бўлади: педагог фаолиятини тўғри ташкиллаштириш;  ўқувчилар жамоасини самарали бошқариш; жамоани мустаҳкам жипслаштира олиш; ўқувчиларнинг ўқув-билиш фаолиятини муваффақиятли бошқариш; ўқувчиларда илмий билимларни ўзлаштириш кўникма, малакаларини шакллантира билиш; дарс жараёнида вақтни тўғри, оқилона тақсимлаш ва режани самарали, тўлақонли бажариш; ўқувчилар билан индивидуал ишларни изчил ташкил этиш; гуруҳ жамоаси билан доимий равишда жамоавий ёки гуруҳли ишларни олиб бориш; ўқувчиларни таълим муассасаси ички тартиб-қоидаларига қатъий риоя этишга одатлантириш; ўқувчиларга уларнинг ёш, психологик ва шахсий хусусиятларни инобатга олган ҳолда ўқув, ижтимоий топшириқларни бериш; ўқувчиларнинг диққатини муваффақиятли бошқариш;  ўқувчилар ўртасида қизғин баҳс-мунозарани ташкиллаштириш, уни самарали бошқариш; дарсларда ўйин технологияларидан фойдаланиш, бунда барча ўқувчиларнинг бирдек фаол иштирок этишларига эришиш; ўқувчиларнинг ўқув фаолликларини самарали ошириш, уларнинг мустақиллигини таъминлаш; ўқувчилар билан ўзаро ҳамкорликда тарбиявий ишлар рўйхатини ишлаб чиқиш.

Авторитар қобилият (ўқитувчига хос) – ўқувчиларга ҳиссий-иродавий таъсир этиш орқали улар ўртасида обрў қозониш имконини берувчи қобилият.

Педагогик хаёл – педагогнинг ўқувчилар шахсини тарбиявий жиҳатдан лойиҳалаштиришда ўз хатти-ҳаракатлари натижаларини олдиндан кўра олишни таъминловчи қобилият.

Диққатни тақсимлай олиш қобилияти (ўқитувчига хос) – педагогнинг бир вақтда ўз диққатини бир қанча жараёнга қарата олишини тавсифловчи қобилият. Ўқитувчининг диққатни тақсимлай олиш қобилиятига эгалиги қуйидагиларда намоён бўлади: диққатни синф хонаси (аудитория) бўйича тенг тақсимлаш; бир вақтнинг ўзида барча ўқувчилар фаолиятини назорат қила олиш; бир ўқувчининг жавобини эшитаётганда қолган ўқувчилар фаолияти, хатти-ҳаракатларини назардан қочирмаслик; ёзув тахтаси билан ишлаётганда ҳам ўқувчилар фаолиятини назорат қила олиш ва бошқалар.   

Конструктив қобилият (лойиҳалаш қобилияти – ўқитувчига хос) – мутахассис сифатида ўқитувчиларда  намоён бўлиб, ўқув машғулотлари ёки тарбиявий тадбирларни методик жиҳатдан тўғри ташкиллаштириш, якуний натижаларни қўлга киритишга имкон берувчи самарали йўл ва воситаларни топишга имкон берадиган индивидуал психологик хусусият. Ўқитувчининг конструктив қобилиятга эгалиги қуйидагиларда намоён бўлади: алоҳида-алоҳида маълумотлардан фойдаланган ҳолда яхлит ўқув ва тарбиявий характердаги материални шакллантириш; ўқув материалини турли расм, сурат, жадвал, диаграмма, модел ва бошқалар билан бойитиш; ўзига хос, оргинал ўқув материалини тайёрлаш; мустақил равишда янги методни асослаш; ўқув машғулоти  (дарс) ва тарбия тадбир учун кўрсатмали қуроллар тўпламини яратиш; дарс ёки тарбиявий тадбирнинг технологик паспорти, харитасини яратиш;  дарс ёки тарбиявий тадбирда фойдаланиш учун мультимедия материалларини яратиш; ўқув материалининг тақдимот вариантини тайёрлаш; турли мавзулардаги тарбиявий тадбирлар учун ўқувчиларнинг фаол иштирокида видео роликлар яратиш; дарс конспектини тайёрлаш; турли шакл ва методларга асосланган синов топшириқлари (савол, топшириқ, масала, мисол, машқ, тест), баҳолаш мезонларини ишлаб чиқиш; назорат ишларини ташкил этишга ижодий ёндашиш, дарс ёки тарбиявий тадбирларнинг лойиҳаларини яратиш; дарс ёки тарбиявий тадбирнинг технологик харитасини яратиш; дарс ёки тарбиявий тадбир моҳиятини босқичма-босқич ёритиш; таълимий ёки тарбиявий фаолият мақсадини аниқ белгилаш; мақсадга мос келадиган вазифаларни аниқлаш; ўқув материалининг дидактик, тарбиявий ва ривожлантирувчи мақсадларини баён этиш; ўқув ёки тарбиявий характердаги материал мазмунини  шакллантириш; ўқув ёки тарбиявий материал мазмунини очиб берадиган бир қанча маълумотлар ўртасидаги ўзаро изчилликни таъминлаш;   ўқувчиларни мустақил фикрлашга рағбатлантирувчи саволлар тизимини ишлаб чиқиш; дарс ёки тарбиявий тадбирнинг методик тузилишини асослаш; дарс ёки тарбиявий тадбир жараёнида бажариладиган педагогик топшириқлар тизимини аниқлаш;  янги материални баён этишда турли замонавий ёндашувларни қўллаш; муайян изчилликка эга тест топшириқларини ишлаб чиқиш; ўқувчиларнинг билим даражасини ташхислаш жараёнини асослаш; ўқувчилар жамоаси ҳамда алоҳида ўқувчининг тарбияланганлик ва ривожланганлик даражасини баҳолаш механизмини яратиш.

Коммуникатив қобилият (ўқитувчига хос) – таълим жараёнининг иштирокчилари – ўқувчилар, ота-оналар, ҳамкасблар ва таълим муассасасининг раҳбарлари билан осон мулоқотга киришиш, улар билан муносабатни тўғри йўлга қўйишга ёрдам берадиган индивидуал психологик хусусият бўлиб, ўқувчилар билан мулоқотда бўлиш, уларга тўғри ёндашиш, биргаликда муайян мақсад асосида ўзаро педагогик алоқа боғловчи педагогик тактнинг мавжудлигини ифодалайди. Ўқитувчининг конструктив қобилиятга эгалиги қуйидагиларда намоён бўлади: ўқувчилар, ота-оналар, таълим муассасаси раҳбарияти, ҳамкасблар билан мулоқотда турли шакл, методлардан фойдаланиш; педагогик амалиётнинг барча иштирокчилари билан амалий, ишчанлик ёки шахсий муносабат ўрнатиш;  ўқувчиларга маълумотларни етказишнинг самарали йўл ва воситаларини топиш; топшириқлар юзасидан ўқувчининг жавоби ёки шахсий фикрларини тинглай билиш; педагогик жараёнларда юзага келадиган низоларнинг олдини олиш, бартараф этиш ёки ривожлантириш; жамоа ва турли босқичдаги ўқувчилар ўртасида ўзаро муносабатларни мустаҳкамлаш; жамоада соғлом рақобатга асосланган муҳитни қарор топтириш; ўқувчиларнинг фаолиятларини рағбатлантириш; ўқувчи жавобидаги хато ёки хатти-ҳаракатидаги камчиликларга муносабат билдириш; ўқувчилар билан таълимий ҳамкорликка эришиш. 
Билиш қобилияти (ўқитувчига хос) – мутахассис сифатида ўқитувчиларда  намоён бўлиб, таълим жараёнининг иштирокчилари – ўқувчилар, ота-оналар, ҳамкасблар ва таълим муассасасининг раҳбарлари билан осон мулоқотга киришиш, улар билан муносабатни тўғри йўлга қўйишга ёрдам берадиган индивидуал психологик хусусият. Ўқитувчининг билиш қобилиятига эгалиги қуйидагиларда намоён бўлади: ўқувчиларнинг ёш ва индивидуал хусусиятлари, жамоанинг ижтимоий-психологик ўзига хослигини инобатга олган ҳолда ўқув-тарбиявий вазифаларни аниқ белгилаш; замонавий таълим талабларидан келиб чиққан ҳолда ўқув-тарбия жараёнини дидактик, психологик ва методик жиҳатдан режалаштириш ва таҳлил қилиш;  таълим ва тарбия жараёнларини ташкил этишнинг самарали шакл, метод, воситаларни  асосли равишда танлай олиш; ўқувчилар томонидан ўқув дастури талабларидан келиб чиққан ҳолда материалларни ўзлаштирганлик натижаларини, ўқувчиларнинг тарбияланганлик ва ривожланганлик даражасини аниқлай билиш; ўқувчиларнинг билишга бўлган қизиқиш, эҳтиёж ва фаолликларини ривожлантириш бўйича турли кўринишдаги ишларни олиб бориш; дарсда, дарсдан ташқари шароитларда, куни узайтирилган гуруҳларда, тўгарак, клуб ёки жамиятларда турли тарбиявий ишларни олиб бориш;    ўқувчилар, уларнинг ота-оналари билан индивидуал ишларни амалга ошириш; ўқувчиларда соғлом турмуш кечиришга бўлган эҳтиёжни шахсий ва умумий гигиенага амал қилиш кўникмаларини, биринчи тиббий ёрдам кўрсатиш малакаларини шакллантириш; таълим жараёнида турли кўрсатмали қуроллар, замонавий техник воситалар, ахборот ва илғор педагогик технологияларидан самарали фойдаланиш; дидактик материал ва кўрсатмали қуролларни ишлаб чиқиш; ота-оналарни педагогик билимлар асослари, болаларнинг асосий ёш хусусиятлари, психологик ўзига хосликлари, турли ёш босқичларида фарзандлар билан ота-оналар ўртасида кечадиган муносабатлар моҳиятидан хабардор қилиш; ўз-ўзини таҳлил қилиш, ўз-ўзини баҳолаш ва шахсий фаолиятда йўл қўйилган камчиликларни тузатиш. 

Англаш қобилияти (ўқитувчига хос) – мутахассис сифатида ўқитувчиларда  намоён бўлиб, таълим ва тарбия жараёнининг моҳияти, қонуниятлари, ўқувчиларнинг ёш, психологик ва шахсий хусусиятлари, таълим иштирокчилари ўртасидаги муносабат мазмуни, педагогик фаолиятни самарали ташкил этиш шартлари ҳамда кутиладиган натижаларни англашга имкон берадиган индивидуал психологик хусусият. Ўқитувчининг англаш қобилиятга эгалиги қуйидагиларда намоён бўлади: таълим ва тарбия жараёнининг моҳияти тушуниш; уларнинг ўзига хос жиҳатларидан хабардор бўлиш; педагогик фаолиятда таълимий ва тарбия жараёнлари қонуниятларига таяниш иш кўриш; ҳар бир ўқувчини шахс сифатида тушуна олиш; ўқувчиларнинг ёш, психологик ҳамда шахсий хусусиятларини кўра билиш ва оқилона баҳолай олиш; ўқувчилар билан муносабат ва мулоқотни ташкил этиш шартларидан хабардор бўлиш;  таълим иштирокчилари ўртасидаги низоларни уларнинг моҳиятига кўра баҳолаш; ижобий низоларни ривожлантира билиш; салбий низоларни ўз вақтида англаш ва уларни бартараф этиш йўлларидан хабардор бўлиш; рағбатлантириш ва жазолашнинг ўқувчиларга таъсирини муносиб баҳолаш; ўқувчилар фаолиятини ҳаққоний баҳолашнинг педагогик таъсирини башоратлай олиш; педагогик фаолиятнинг ижтимоий ва шахсий аҳамияти тўғри баҳолаш; ўз фаолиятидан қониқиш учун асосларни топа билиш.

Педагогик эмпатия (педагогик ҳамдардлик) – бу педагог томонидан таълим жараёнининг иштирокчилари: ўқувчилар, талабалар, тарбияланувчилар, ота-оналар ва ҳамкасбларининг хатти-ҳаракатлари, ҳиссиётлари, ҳаётий интилишлари, табиатларини тушуниш, бошқалар нуқтаи назарини маъқуллаш асосида жамоадаги муносабатларни меъёрда ташкил этилишини таъминлаш бўлиб, бунда педагог ўқувчи шахси, унинг истакларини тушуниш ва шу орқали ўқувчиларга самарали таъсир этиш зарурлигини англайди

Ижодий қобилият (ўқитувчига хос) – ўқитувчининг моддий ва маънавий маҳсулотларни ишлаб чиқиш лаёқати, салоҳиятини ифодаловчи хусусияти. Ўқитувчига хос ижодий қобилият қуйидагиларда намоён бўлади: алоҳида-алоҳида маълумотлардан фойдаланган ҳолда яхлит ўқув ва тарбиявий характердаги материални шакллантириш; ўқув материалини турли расм, сурат, жадвал, диаграмма, модел ва бошқалар билан бойитиш; ўзига хос, оргинал ўқув материалини тайёрлаш; мустақил равишда янги методни асослаш; ўқув машғулоти  (дарс) ва тарбия тадбир учун кўрсатмали қуроллар тўпламини яратиш; дарс ёки тарбиявий тадбирнинг технологик паспорти, харитасини яратиш; дарс ёки тарбиявий тадбирда фойдаланиш учун мультимедия материалларини яратиш; ўқув материалининг тақдимот вариантини тайёрлаш; турли мавзулардаги тарбиявий тадбирлар учун ўқувчиларнинг фаол иштирокида видео роликлар яратиш; дарс конспектини тайёрлаш; турли шакл ва методларга асосланган синов топшириқлари (савол, топшириқ, масала, мисол, машқ, тест), баҳолаш мезонларини ишлаб чиқиш; назорат ишларини ташкил этишга ижодий ёндашиш.

Тадқиқотчилик қобилияти (ўқитувчига хос) –  ўқитувчининг касбий фаолиятга ижодий ёндашиши асосида педагогик муаммоларни тадқиқ этиш, уларнинг ижобий ечимларини топишга оид лаёқат, салоҳиятларини ифодаловчи хусусияти.  Ўқитувчининг тадқиқотчилик қобилиятига эгалиги қуйидагиларда акс этади: илмий изланиш олиб бориш метод ва воситаларини танлаш; манбалар билан ишлаш (назарий таҳлил, муҳим маълумотни топиш, тезис, конспект, реферат, картотека билан ишлаш, адабиётлар рўйхатини тузиш); нашр манбалари ва ахборот технологиялари (Интернет) материаллари билан танишиш; анкета сўровини ташкил этиш; замонавий педагогик муаммоларни аниқлаш, долзарблигини асослаш; мавжуд манбалар асосида муаммонинг ишланганлик даражасини ўрганиш; педагогик тажриба олиб бориш методикасини ишлаб чиқиш; уч (ёки тўрт) босқичли педагогик тажрибани илмий-методик ташкил этиш; илмий мақола, ахборот ва ҳисобот тайёрлаш; илмий мақолаларни нашрга тайёрлаш; педагогик тажриба натижаларини умумлаштириш ва таҳлил қилиш; таҳлил натижаларини математик-статистик таҳлил қилиш; статистик таҳлил натижаларига кўра хулоса чиқариш ва илмий-тавсияларни илгари суриш; педагогик тажриба натижаларини муҳокама қилиш (саволлар қўйиш, шахсий фикрни билдириш, танқидий фикрларни айта олиш, амалий таклифлар бериш).

Техник-технологик қобилият (ўқитувчига хос) – ўқитувчининг касбий фаолиятни техник-технологик жиҳатдан самарали уюштиришини таъминлайдиган лаёқати, салоҳиятини ифодаловчи хусусияти. Ўқитувчининг техник-технологик қобилиятга эгалиги қуйидагиларда намоён бўлади: таълим жараёнига замонавий техник воситаларини татбиқ этиш; дарс жараёни мазмунини технологик паспорт ва технология харита ёрдамида ёритиш; ўқув материали мазмунини ёритувчи слайдларни тайёрлаш; ўқув машғулотларини ахборот технологиялари, интерфаол методлар ёрдамида ташкил этиш; ихтисослик фани хусусиятидан келиб чиққан ҳолда турли техник воситалардан фойдаланиш; дарсларда проекторни қўллай олиш; ўқув материалларини аудио ва видео ёзувлари, тақдимот асосида баён қилиш; ўқувчиларда ўқув материалини мустаҳкамлаш ва ўқув топшириқларини беришда ахборот технологияларини қўллаш; компьютер имкониятларидан фойдаланишга доир ўқув топшириқларини ишлаб чиқиш; ўқувчиларнинг билим, кўникма ва малакаларини баҳолашни компьютер асосида ташкил этиш; ўқувчиларнинг билим олганлик ва тарбияланганлик даражаларини ташхис қилишда компьютер ёрдамига таяниш ва б.ш.

Ноёб қобилиятлар – шахсга хос индивидуал психологик  хусусиятнинг шундай тури бўлиб, у жуда кам сонли шахслардагина кузатилади ва кўп учрайдиган психологик ҳодиса саналмайди. Маҳоратли ўқитувчиларда ҳам қуйидаги ноёб қобилиятлар ҳам кўзга ташланади: бир вақтнинг ўзида бир неча фаолиятни бажара олиш (масалан, эшитиш, кўриш, ўқиш, ёзиш, фикр юритиш, мулоқот қилиш ва бошқалар); атрофида кечаётган икки ёки бир неча воқеликни бирдек қабул қилиш (жумладан, бир ўқувчининг маърузасини эшитгани ҳолда, синфдаги бошқа ўқувчиларнинг фаолиятларини кузата олиш); ўта қизиқувчанлик (табиат ва жамиятда кечаётган ҳар бир воқеа-ҳодиса (гарчи улар энг аҳамиятсиз, эътиборга ташланмайдиган бўлса-да) моҳиятини билишга интилиш, ҳаддан зиёд кўп саволларга жавоб топишга интилиш); мия фаолиятининг биокимёвий ва электрик фаоллиги (мия деярли тўхтовсиз фаолият кўрсатиб, ниҳоятда кам вақт “дам олади”, билиш жараёнида ноаниқликлар кўзга ташланса, улар тезда бартараф этилади; уйқучанлик қобилиятли педагогларга хос хусусият эмас); нутқи ва фантазиясининг бойлиги (қобилиятли ўқитувчиларнинг аксарияти ниҳоятда бой нутққа эга, шунингдек, уларда фантазия (тасаввур қилиш) қобилияти беқиёс даражада кучли); кучли хотира (йирик ҳажмдаги матнни, жумладан, достонларни бир марта ўқиш билан тўлалигига ёдлаб олиб, уни сўзма-сўз қайта ҳикоя қилиб бериш қобилияти)га эгалик кабилар алоҳида ўрин тутади.

Педагогик қобилиятни ривожлантириш – мутахассис сифатида фақат педагог (ўқитувчи)ларгагина хос бўлган қобилиятларни янада бойитиш ва такомиллаштириш учун зарур шарт-шароитни яратиш. Педагогик қобилиятни ривожлантириш йўллари қуйидагилардан иборат:

Ахлоқ (лот. “moralis” – хулқ-атвор) – ижтимоий онг шаклларидан бири ҳисобланиб, ижтимоий муносабатлар ва шахс хатти-ҳаракатини тартибга солувчи, муайян жамият томонидан тан олинган, риоя қилиниши зарур бўлган тартиб, одоб, ўзаро муносабат, мулоқот, хулқ-атвор қоидалари, мезонларининг мажмуи.  

Ахлоқий сифатлар – ижтимоий муносабатларни ташкил этиш жараёнида жамият томонидан тан олинган ўзаро муносабат, мулоқот, хулқ-атвор қоидаларига, мезонларига оғишмай амал қилинишини ифодаловчи сифатлар. Ахлоқий сифатлар сирасига қуйидагилар киради: ахлоқлилик, одоблилик, хушмуомалалилик, хушфеъллилиги, тўғрисўзлик, интизомлилик, масъулиятлилик, жамоа билан бўлиш, эътиқодлилик, иймонлилик, билимлилик, камтарлик, меҳнатсеварлик, киришимлилик,  адолатпарварлик, виждонлилик ва бошқалар. 

Ўқитувчининг ахлоқий сифатлари – ўқитувчининг ижтимоий-педагогик муносабатларни ташкил этиш жараёнида жамият томонидан тан олинган ўзаро муносабат, мулоқот, хулқ-атвор қоидаларига, мезонларига оғишмай амал қилинишини ифодаловчи сифатлари бўлиб, улар ҳам умумий ахлоқий сифатлар тарзида намоён бўлади. Бошқача қилиб айтганда ўқитувчи ўқувчиларга ўзининг ахлоқлилиги, одоблилиги, хушфеъллилиги, хушмуомалалилиги, тўғрисўзлиги, интизомлилиги, масъулиятлилиги, жамоа билан бирга бўла олиши, эътиқодлилиги, иймонлилиги, билимлилиги, камтарлиги, меҳнатсеварлиги, киришимлилиги, адолатпарварлиги, виждонлилиги ва ҳоказо сифатлари билан намуна бўла олиши лозим.
Ирода – шахснинг аниқ мақсад сари онгли равишда олға интилиши, зўр бериб ҳаракат қилиши.
Иродавий сифатлар – шахснинг аниқ мақсад сари онгли равишда олға интилиши, зўр бериб ҳаракат қилишини таъминловчи сифатлар бўлиб, улар сирасига қуйидагилар киради: куч, чаққонлик, дадиллик, журъатлилик, қатъиятлилик, мақсаддан оғишмаслик, аҳдидан қайтмаслик, чидам билан олға интилиш, қийинчиликлардан чўчимаслик, муваффақиятсизликлардан “ўзини йўқотиб қўймаслик”, энг оғир вазиятларда ҳам “ўзини қўлга ола билиш”,  тушкунликка тушмаслик, атрофдагиларни олға интилишга рағбатлантира билиш, уларга далда бера олиш ва бошқалар.

Ўқитувчига хос иродавий сифатлар – ўқувчининг аниқ педагогик мақсад сари онгли равишда олға интилиши, зўр бериб ҳаракат қилишини таъминловчи сифатлар бўлиб, улар сирасига қуйидагилар киради: педагогик жараёнлардаги дадиллик, журъатлилик, қатъиятлилик, педагогик мақсаддан оғишмаслик, педагогик мажбуриятларни бажаришда жисмонан ва руҳан чарчоқ юзага келганда ҳам уларни тезда бартараф эта олиш, чидам билан педагогик вазифаларни адо этиш, қийинчиликлардан чўчимаслик, педагогик муваффақиятсизликлардан “ўзини йўқотиб қўймаслик”, энг оғир вазиятларда жараёнларда юзага келадиган низолардан чўчимаслик, уларни  оқилона баҳолай олиш, тушкунликка тушмаслик, ўқувчиларни олға интилишга рағбатлантира билиш, уларга далда бера олиш ва бошқалар.

Ҳиссиёт (лотинча emovere – тўлқинланиш, безовталаниш, хавотирга тушиш) – руҳий ҳолат ва жараёнларнинг ўзига хос соҳаси; қайғу, қониқиш, қувонч, ғам-алам, истироб, умидсизлик, кўнгил қолиш, ачиниш, нафрат, андуҳ, ғамгинлик, сиқилиш, қўмсаш, айб, уят, саросима, жирканиш, ажабланиш, қизиқиш, иккиланиш, юмор туйғуси каби ички кечинмалар.    

Ҳиссий сифатлар – қайғу, қониқиш, қувонч, ғам-алам, истироб, умидсизлик, кўнгил қолиш, ачиниш, нафрат, андуҳ, ғамгинлик, сиқилиш, қўмсаш, айб, уят,  саросима, жирканиш, ажабланиш, қизиқиш, иккиланиш, юмор туйғусига эгаликни ифодаловчи сифатлар.

Ўқитувчининг ҳиссий сифатлари – ўқитувчига ўқувчининг қайғуси, қувончи, ғам-алами, истироби, умидсизлиги, нафрати, андуҳи, ғамгинлиги, сиқилиши, саросимаси, жирканиши, ажабланиши, қизиқиши, иккиланиши, қўмсашини тушуниш, айбини тан олганлигини ва уятни ҳис қилганлигини англаш, юмор туйғусига эгалигини ҳис эта олишга ёрдам берадиган сифатлар. Ўқитувчининг ҳиссий сифатлари таълим, тарбия жараёнида ўқувчи билан ўқув муассасаси, кўча-куй ва оила муҳитида ташкил этиладиган ўзаро мулоқот, муносабат жараёнида акс этади. Ўқувчилар томонидан ўқув фанлари асосларини пухта ўзлаштирилиши, таълим муассасасида ўрнатилган тартиб-интизом қоидаларига риоя қилинишида, шунингдек, уларда зарур ахлоқий сифатларнинг ҳосил бўлишида ўқитувчининг ҳиссий сифатларга эгалиги ҳам муҳим аҳамиятга эга. Зеро, ўқитувчининг ҳиссий сифатларга эгалиги ўқувчи билан ўзаро ҳамкорлик ўрнатиш, ҳамжиҳатликка эришиш, ягона мақсад сари ҳаракатланишга ёрдам беради.       


Самимийлик - атрофдаги кишилар билан муносабатда софдиллик, виждонлилик ифодаланадиган шахсий сифат бўлиб, тарбиячининг тарбияланувчилар билан очиқ, дўстона ҳамкорлигини таъминлайди.

Ватанни севиш- она юртига, ота-онасига ва ёру дўстларига садоқатли бўлиш ва эътиқот қилиш, мустақил республикамиз конститутцияси ва қонунлари, давлатимиз рамзлари, миллий урф-одатлар ва умуминсоний қадриятларга содиқликдир.  Ватанпарварлик ҳақида узоқ ва сермазмун фикр билдириш мумкин. Ҳар бир зиёли киши киндик қони тўкилган заминни муқаддас билади. Унинг равнақи, халқининг фаровонлиги учун ҳисса қўшади. Тарихий қаҳрамонлар Широқ, Тумарисдан то Бобурмирзогача, Жалолиддин Мангуберди, Соҳибқирон Амир Темур, Шайх Нажмиддин Кубродан миллий озодлик харакати курашчиларигича ватанпарвар шахсларга намуна бўла олади. Яна минглаб юртдошларимизнинг Ватан озодлиги, халқ тинчлиги, миллат равнақи борасидаги ҳаёт йўлларини  ватанпаварварликка яққол намуна сифатида кўрсатиш мумкин. Ёш авлодни мана шу азиз Ватаннинг ҳар бир қарич ерини, серқуёш замини, бебаҳо неъматларини, табиату набодотини, ҳалқини севишга,  қадрлашга ўргатиш устоз мураббийлар олдидаги муқаддас бурчдир. Бунинг учун аввало, тарбиячи педагогларда бу хислат кучли шаклланган бўлиши лозим.

Фидоийлик. Табиий бойликлардан оқилона фойдаланиш, муҳофаза қилиш, ота-боболаримиз қолдирган маданий меросларни тўплаш, ўрганиш, авайлаб сақлаш ва тарғиб қилиш. 

Компетенция-соҳага оид билим, кўникма, малака, қараёшлар мажмуи, шахснинг  қадрияти ва  сифатлари, квалификациянинг намоён бўлиши ёки таъсир  кўрсатиш қобилияти. 

Компетентлик-муайян лавозимга мос ўз касбининг моҳир эгаси бўлган шахсга хос сифат. 

Педагог қўйидаги  Компетенциявий хусусиятлара эга бўлиши лозим: 

Касбий компетенция: 

· Педагогика ва психологияга доир билимларга эга бўлиш; 

· Ўз устида ишлаш; 

· Таълим жараёнини  режалаштириш, баҳолаш ва қайта алоқани ўрната олиш; 

· Талабаларда мотивацияни  шакллантириш; 

· АКТни билиши; 

· Таълим муҳитига янгилик киритиши;

· Ўз фанини мукаммал билиши; 

· Хорижий тиллардан бирини билиши.  

 Касбий компетенцияни шаклланиш  босқичлари: 

· Ўз-ўзини таҳлил қилиш ва зарур нарсаларни англаш;  

· Ўзини ривожлантиришни режалаштириш мақсад, вазифа белгилаш; 

· Ўзини намоён этиш ва камчиликларини тузатиш;  

Шахсий компетенция:

· Мулоқатчанлик 
· Бағрикенглик 

· Етакчилик 

· Фаоллик ва ташаббускорлик 

· Мослашувчанлик 

· Соғлом турмуш тарзига амал қилиш 

· Масъулиятлилик 

· Ишчанлик 

· Инсонпарварлик 

·  Самимийлик 

·  Назокатлилик. 

Умуммаданий компетенция: 

· Маълумотли 

· Маданиятли 

· Умуминсоний қадриятларга эгалик 

· Миллий маданиятга эга бўлиш 

· Мамлакатнинг ижтимоий ҳаётида иштирок этиш 

· Бошқа миллатларнинг маданиятини ҳурмат қилиш. 

 Махсус компетенция:

· Фанига доир махсус методларни билиш 

·  Талабалар эҳтиёжини билиш 

· Турли ш хусусиятларини билиш. 

Педагогик таъсир этишда ташқи кўринишнинг роли. Педагоглар ҳар томонлама таълим-тарбия жараёнини тўғри ташкил этиши билан бирга ўзларининг ташқи қиёфасига ҳам эътибор бериши лозим. Ташқи қиёфа орқали инсонларнинг қизиқишларини орттирган ҳолда, ўзини намоён қила олиш, ўзига оғдира олиш ва эътиборни қарата олиш дарс жараёнини самарадорлигини оширади. Педагогларда фақатгина истеъдодининг ўзи етарли эмас, балки талабаларга ёқа олишни ҳам билиши керак.  Луғавий жиҳатдан “имидж” (инг. “iмаgе”) тушунчаси “сиймо”, “тимсол”, “қиёфа” ва “образ” маъноларини англатади.   Моҳиятига кўра эса ушбу тушунча ёрдамида “жозиба”, “мафтункорлик” маъноларини ифодалайди. Имидж - аниқ бир инсонга бўлган муносабатда инсонлар тафаккурида юзага келадиган, ташкилот ёки бошқа ижтимоий объект қиёфасидир. Педагогик имидж - педагогнинг маънавий-ахлоқий қиёфаси билан ташқи кўриниши ўртасидаги ўзаро уйғунлик ва мутаносибликдир.  

Ўқитувчининг ташқи қиёфасини ифодаловчи маданиятинии қуйидаги жиҳатлар ташкил этади:
1. Гавдани тутиш - тўғри тутиш (юришда, ўтириб туришда), қўлларнинг ўқитувчи столида эркин ҳолатда бўлиши, батартиблиги, ихчамлиги. 

2. Кийим- озодалиги, шинам ва башанглиги, камтарлиги, рангларнинг мос ҳолда танланиши, кийимнинг ёшига ва касбига мослиги, кийимни модага мувофиқлиги, бижутерия, тақинчоқларнинг кўп ва камлиги, ишига мослиги. 

3. Пардознинг меъёрдалиги, ёши, касби ва ишига мослиги. 

4. Соч турмаги (сочнинг маълум бир тартиблилиги).  
5. Педагогнинг мимик ва пантомимик ифодаси -ўқитувчининг педагогик техникаси тизимида мимик ва пантомимик ифодалари ҳам муҳим ўрин тутади. Педагогнинг мимик ва пантомимик ифодаси, ўқитувчининг имо-ишорасида, маъноли қарашларида, рағбатлантирувчи ёки кинояли табассумида намоён бўлади ва улар ўқитувчи-тарбиячининг педагогик таъсир кўрсатишида, талаба-талабаларга машғулотларни таъсирчан, қизиқарли, самарали ва мазмунли ўтиш учун пухта замин тайёрлаб беради. 

6. Мимика-ҳис-ҳаяжоннинг ифода этиши, юз мушакларининг, маъноли ҳаракатларнинг сўзлатган нуқтага гапга мослиги. Мимика- бу ўз фикрларини, кайфияти, ҳолати, ҳиссиётини тингловчи бажаратган ишдан розилиги ёки норизолигини билдириш мақсадида юз, қош, кўз мускулларини ҳаракатга келтира олиш санъатидир. Баъзан юзнинг ва нигоҳнинг ифодаси талабаларга катта тарбиявий таъсир  кўрсатади. Мимик ҳаракатлар, ифодалар маълумотларнинг ҳиссий аҳамиятини кучайтириб, уларни чуқур ўзлаштириш учун имкон яратади. Талаба педагогга қараб унинг кайфиятини, муносабатини «ўқиб» оладилар. Шунинг учун уйдаги баъзи нохушликлар ўқув машғулотларига таъсир  кўрсатади. Мимик ифодалар талабанинг ўқув кайфиятига ўзининг салбий таъсирини кўрсатмаслиги керак. Юз ифодасида, мимик белгиларида фақат дарс машғулотларига хос таъсирини кўрсата билиши талаб этилади. Бу ўқув - тарбия топшириқларини ечиш талабалар таълими ва тарбиясига ижобий йўналиш бера оладиган кўринишларни ифодалаши лозим. 

          Юз ифодаси, эса ўз навбатида нутқ ва муносабат характерига мос бўлиши керак. У ишонч, маъқуллаш, таъқиқлаш, норозилик, қувонч, фахрланиш, қизиқувчанлик, бефарқлик, иккиланиш каби хусусиятларда ифодаланиши мумкин. Мимик ифоданинг асосий детали сифатида қайд қилинганидек қош, кўз, юз кўриниши ва мускуллари иштирок этади. Кўз, қош, юз талаба - талабалар жавобидан қониқиш, хурсанд бўлиш, фахрланиш ёки эътироф, норозилик, қониқмаслик, хафа бўлиш ва бошқа белгиларни ифодаласа, таълим олувчилар диққатини бўлмасдан, бошқаларга халақит бермасдан таълим - тарбия ишларини олиб бориш муваффақиятли кечади. Шуни ҳам алоҳида эътироф этиш жоизки, мимик ифодалар намойиш қилинаётган пайтда ўқитувчининг нигоҳи талаба-талабаларга, ёки айрим талабаларга қаратилган бўлиши зарур. Доскага, эшикка, деразага, кўргазма қуролларга ёки деворга нигоҳ ташлаб мимик ифодаларни намойиш қилишдан қочиш лозим. 

7. Пантомимика- қўл, оёқ, гавда ҳаракатлари: юриш, қадам ташлаш, эркин ҳаракат қилиш, жестлар ва бошқалар. Пантомимика – бу гавда, қўл, оёқ ҳаракатидир. Ўқитувчи дарсда ўқув маълумотларини баён қилар экан, гавда ҳолати орқали маълумотларнинг образини чизади, талаба-ёшлар бундан завқланадилар, ички ҳис-туйғулари, уларнинг ташқи ҳиссиётлари билан қўшилиб бутун борлиқ маълумотлар мазмунини ўзлаштиришга қаратилади. Гавдани рост тутиб юра билиш, фикрларини аниқ ва тўлиқ баён қила туриб қўл, бошни турли ҳаракатларга келтириш ўқитувчининг ўз билимига, кучига ишончини англатади. Шуни ҳам унутмаслик керакки, ўқитувчи талабалар олдида ўзини тута билса, ҳаракатларини тартибга келтира олса, ўқув-тарбия жараёни самарали бўлади. Маърузада оёқлар 12-15 см оралиқда, бир оёқ сал олдинга сурилган ҳолда туриш бу ўқитувчининг фанини мукаммал бўлиши, уни тушунтира олишига ишорадир. Ўқитувчининг ишоралари маъноли бўлиб, у ортиқча ҳаракатлардан ҳоли бўлмоғи даркор. Масалан, кераксиз ҳолларда қўллари билан имо-ишоралар қилиш, бошини уёқ-буёққа ташлаш, оёқларини кериб ўтириш ва ҳ.к. Бундай ҳолатлар талаба-ёшларнинг ғашини келтиради ва ўқув фанига, ўқитувчига нисбатан ҳурматсизлик ҳис-туйғуларини уйғотади. 

            Ўқитувчи аудитория (гуруҳ)да юрган пайтида фақат олдин ва орқага қараб юриши тавсия этилади. Чунки, агар у ён томонларга, яъни, у ёндан, бу ёнга юрса талабалар фикри бўлинади ва улар тез чарчаб қоладилар. Олд томонга юраётганида, ўқитувчи энг муҳим воқеаларни баён қилиши лозим, чунки бунда талабалар ўқитувчини бутун диққатлари билан эшитаётган бўладилар. Юзи талалабаларга тескари ҳолда юраётганда унча аҳамиятга молик бўлмаган фикрларни айтиш, далиллар келтириш мақсадга мувофиқ бўлади. Чунки, бу вақтда талаба-ёшлар бир оз эркин ҳолатда ўзларини ҳис қилаётган бўладилар. 

· Ўз ҳиссиётини бошқара олиш малакаси. Ўқитувчининг педагогик техникаси тизимида ўз ҳатти-ҳаракати, ҳиссиётини идора қилиши ва руҳий (психик) ҳолатини бошқара олиши таълим-тарбия жараёни учун муҳим аҳамият касб этади. Ўқитувчи таъсир  кўрсатиш вақтида (дарсда, дарсдан ташқари машғулотлар пайтида, тарбиявий ишлар жараёнида) ўз ҳиссиётини бошқара олиши, жиддий бўлиши, умидбахшлик, ҳайрихоҳлик кайфиятда бўла олиши ҳам педагогик техника тизимининг муҳим элементидир. Буюк рус педагоги А.С.Макаренко айтганидек: «Тарбиячи ташкил этишни, юришни, ҳазиллашишни, қувноқ ёки жаҳлдор бўлишни билиши лозим, У ўзини шундай тутиши керакки, унинг ҳар бир ҳаракати тарбияласин ва ўқитсин». Бундай малакага эга бўлган педагог ўз-ўзини назорат қила олади, педагогик фаолияти давомида соғлом асаб тизимини ўзида тарбиялай олади, асабийлашишдан, ҳиссий ва ақлий зўриқишлардан ўзини асрайди. Ўз хатти - ҳаракати, ҳиссий ҳолатини назорат қилишда педагог, аввало, ўзида қуйидагиларни шакллантириши лозим: - ҳайрихоҳлик ва оптимизм руҳида бўлиш; 

· ўз ҳулқини назорат қилиш, (мускул зўриқишини, ҳаракатини, нутқ темпини, нафас олишини тартибга солиш); 

· асаб тизими фаолиятни дам олдириш, яъни лирик, мусиқавий, юмористик, жисмоний дақиқаларни яратиш;  

· ўз - ўзига салбий таъсир  кўрсатишнинг олдини олиш ва ҳ. к.             
9. Ўқитувчининг актёрлик ва режиссёрлик малакалари. Ўқитиш самарадорлигини ошириш ва ижобий тарбиявий таъсир  кўрсатиш учун ўқитувчи педагогик техникаси тизимидан ўрин олган яна бир малака – бу ўқитувчининг актёрлик ва режиссёрлик малакасидир. Хусусан, адабиёт, одобнома, маънивият асослари, тарих ўқитувчилари учун актёрлик малакаси ниҳоятда зарур. Маълум мавзулар, образлар, тарихий қаҳрамонларни тавсифлаётганда актёрлик, ўқув маълумотларини сўраш, талаба-ёшлар фаолиятини ташкил этишда эса, ўқитувчига режиссёрлик малакалари зарур. Бу малакалар ўқитувчига ёшлар билан муомала қилишда тарбияланувчи - талабаларнинг ақл - идроккина эмас, балки уларнинг ҳис-туйғуларига таъсир  кўрсатиш, уларга оламга нисбатан ҳиссий - қадриятли муносабатда бўлиш тажрибасини ўзлаштиришга ёрдамлашади. 

Нутқ маданияти ─ ижтимоий маданиятни, кишилик жамияти маданиятини акс эттирувчи бир кўзгудир. Нутқ маданияти адабий тилнинг ҳар икки шакли ─ ёзма ва оғзаки шакли учун зарурдир. Нутқ маданиятига эътибор ёлғиз ўқитувчидан эмас, балки ҳар бир фуқародан онгли равишда ўзлаштириш талаб қилинадиган инсоний фазилатлардан биридир. Уни эгаллаш ҳар бир ўқитувчининг ва шахснинг маданий савияси ва билимига боғлиқ. Ўқитувчи педагогик маҳоратида нутқ маданияти, унинг нафақат маънавий ва ахлоқий жиҳатдан бойлигини, балки билимини, тафаккурини, илмий дунёқарашини, фикр ва мушоҳада юритишини белгиловчи меъёрдир. Ўқитувчининг нутқ маданияти бирданига шаклланиб маромига етадиган жараён эмас, у педагогик маҳорат билан, касб фаолияти давомида, тажрибали устозлар ўгити натижасида йиллар давомида такомиллашиб боради. Ўқитувчининг нутқий қобилияти маданий, касбий, педагогик талаблар асосида шаклланиб боради. Уни ривожлантириш фақат ўқитувчининг шижоатига боғлиқ. Шу қобилият туфайли ўқитувчининг нутқ маданияти ҳам шаклланиб боради. Қуйидаги нутқ маданиятига хос бўлган воситаларни ўқитувчи унутмаслиги керак:

1. Нутқ маданияти ўқитувчининг маънавий-ахлоқий камолоти таркибий қисмидир. Зеро нутқ, миллатимиз эришган маданият даражасини кўрсатувчи, ўз она тилимизга эътиқодни намойиш этувчи ёрқин ва ишончли далилдир.

2. Нутқ маданияти ўқитувчининг маънавий ва маданий савияси билан, ҳамда адабий тилни мукаммал билиши билан бошқа касб эгаларидан маълум маънода ажратиб туради.

3. Нутқ маданиятининг пировард мақсади эркин фикр эгаси бўлган баркамол авлодни қандай касб эгаси бўлиб етишишидан қатъий назар адабий жиҳатдан тарбиялаш эканлигини унутмаслик керак.

4. Нутқ маданияти ─ бу аввало, ўқитувчида нутқий кўникма ва нутқий малакаларни ҳосил қилади. Бу кўникма педагогик фаолиятда такомиллашиб боради, махсус меҳнат ва машқлар эвазига малака оширилади ҳамда эришилган муваффақиятлар туфайли қобилият ва маҳорат шаклланади.

5. Нутқ маданиятига ўзбек адабий тилини мукаммал эгаллаш асосида эришилади. Бунинг учун ўқитувчи адабий тил қонуниятларини билиши, бадиий адабиёт асарларини доимий ўқиб бориши, шеърлар ёд олиши ва уни декламация билан ўқий олиши, радио ва телевидение эшиттиришларини кузатиб бориши лозим.

6. Нутқ маданиятини эгаллашнинг яна бир кўриниши нутқий тақлид бўлиб, ўқитувчи ўзидан яхшироқ, чиройлироқ, маъноли ва таъсирчан нутқ сўзлайдиган устоз мураббийларнинг нутқий санъатига ҳавас билан қараши ва тақлид қилиши асосида ўрганиши мумкин. 

Нутқ маданиятининг ва нотиқлик санъатига умумий, ўхшаш томонлари бор. Ҳар иккала соҳа тил ва нутқ, инсон нутқи билан алоқадордир. Ҳар иккаласи ўқитувчи нутқий фаолиятининг таъсирчан, чиройли бўлиши учун зарур ҳодиса бўлиб, унинг нутқий маданиятини ўстиришга хизмат қилади. Нутқ маданияти ҳам, нотиқлик санъати ҳам нутқнинг маънолилиги, нутқий гўзаллик, нутқий мантиқ қонуниятларидан озиқланади. 
Баъзи шахсларда учрайдиган нотиқлик санъати оғзаки нутқ соҳасида шахсий қобилият ва фаолият туфайли эришилувчи алоҳида санъатдир.

Нутқ маданияти ва нотиқлик тушунчалари орасида баъзи ўхшашлик, умумий томонлар бор. Бу ҳар иккала соҳанинг пировард мақсади, иш фаолиятининг муштараклигида кўринади. Аммо шунга қарамасдан, нутқ маданияти тушунчаси билан нотиқлик тушунчаси айнан бир хил нарса эмас. Ўқитувчи нутқ маданияти ва нотиқлик орасидаги баъзи муҳим фарқли томонларни ва белгиларни билиши лозим. Булар қуйидагилар: 

1. Нутқ маданияти, чинакам маънода адабий тил билан боғлиқ ҳодисадир. Унинг пайдо бўлиши, лисоний асоси, талаб ва мезонлари адабий тил ва унинг нормалари билан боғлиқ. Нотиқлик санъати учун булар асосий белгилар эмас. Нотиқлар орасида адабий тил талабларига тўла амал қилмайдиганлар, маълум вақтгача, шевада ҳам чинакам нотиқлик санъатини намойиш қилиб кишилар қалбига таъсир қилувчилар учрайди. Сўзга чечанлик, нотиқлик, тил материалининг характерига қараб эмас, нотиқнинг чинакам сўз устаси эканлигига, тингловчиларни ўзига жалб этишида, таъсирчан нутқий санъатига қараб белгиланади. 

2. Нотиқлик – бу нутқнинг оғзаки шакли. Нотиқлик санъати оғзаки нутқ санъатидир. Нутқ маданияти эса нутқнинг ҳам оғзаки, ҳам ёзма шакли учун тааллуқли бўлган тушунчалардир. 

3. Нутқ маданияти жамият аъзоларининг умумий нутқий фаолиятини назарда тутади. Нутқ маданияти соҳасининг мақсади ва пировард орзуси ёш авлод нутқини маданийлаштиришни мўлжаллайди. Чин маънодаги нотиқлик санъати эса, алоҳида шахсларнинг нутқий маҳоратини ва санъатини ифодалайди. Нотиқлик, асосан нутқ воситасида ўқитувчилар жамият талаблари асосида ёш авлодга муайян таълим ва тарбия беради, юқори малакали, рақобатбардош, ўзининг мустақил фикрига эга бўлган кадрларни тайёрлайди. 

4. Санъаткор нотиқ нутқи, асосан, кўпчилик тингловчиларга, кенг аудиторияларга мўлжалланган бўлади. Нотиқни бир кишидан ортиқ шахслар тинглайди. Нутқ маданияти мана шундай тингловчилардан ташқари кишилар орасида одатий суҳбатларни, якка кишига қаратилган нутқларни ҳам ўз ичига қамраб олади. 

5. Ўқитувчи адабий тилнинг кенг имкониятлари ва бойликларини яхши эгаллаган, нутқ маданияти талабларига жавоб берадиган тажрибали нотиқ бўлиши мумкин. Бироқ ҳамма ўқитувчи ҳам санъаткор маъносидаги мукаммал нотиқ бўла олмайди. Лекин адабий тилдан фойдаланувчи ҳар бир ўқитувчи нутқ маданиятидан хабардор бўлиши шарт.

6. Нутқ маданияти кўпчиликка мўлжалланган, маълум бир мақсадни кўзда тутиб иш кўрувчи соҳа. Бу маънода у кенг омма учун мўлжалланган талабдир, аммо нотиқлик – шахсий қобилиятдир.

7. Нутқ маданияти – бу фақат нутқ ҳақидаги нутқий фаолиятга тегишли тушунча ва соҳа эмас, у тил маданияти билан ҳам, яъни адабий тилни ва унинг нормаларини ўрганиш ва бу нормаларни қайта ишлаш иши билан ҳам шуғулланади. Нотиқлик санъати эса бундай илмий – норматив фаолиятни кўзда тутмайди. 

8. Нотиқлик, кўпроқ нутқнинг мазмунини, мантиқий асосларини, мундарижавий тузилишини эътиборга олади, нутқ маданияти эса, нутқнинг тил қурилиши – лисоний тузилишига эътибор қилади. 

9. Нотиқлик санъати нотиқ учун олдиндан қандай сўзлаш тизими ва режасини бермайди. Нутқ маданияти соҳаси эса жамият аъзоларини она тили, яъни адабий тил бойликлари ва воситаларидан мақсадга мувофиқ шароит ва услуб тақозаси талабига кўра ўринли фойдалана олиш кўникмасини беради. Бундай кўникма, аслида ҳар қандай санъаткор нотиқ учун ҳам зарур. 

10. Нотиқлик санъати ҳақидаги фан анча қадимий тарихга эга, нутқ маданияти илмий муаммо ва илмий соҳа сифатида мунтазам янгиланиб боради.

 Ўқитувчи нутқининг таъсирчанлиги ва ифодалилиги. Ўқитувчи нутқининг таъсирчанлиги нутқнинг асосий сифатларидан бири саналади ва нутқдаги тўғрилик ва аниқлик, мантиқийлик ва тозалик тингловчига таъсир этиш учун йўналтирилган бўлади. 

Нутқнинг таъсирчанлиги деганда, асосан, ўқитувчининг оғзаки нутқ жараёни назарда тутилади ва ўқувчилар томонидан қабул қилинишида пайдо бўладиган руҳий вазият эътиборга олинади. Яъни нотиқ-ўқитувчи ўқувчиларни ҳисобга олиши, уларнинг билим даражасидан тортиб, ҳатто ёш хусусиятларигача, нутқ ижро этилаётган пайтдаги кайфиятларигача кузатиб туриши, ўз нутқининг ўқувчилар томонидан қандай қабул қилинаётганини назорат қилиши лозим. Профессионал билимга эга бўлган ўқитувчилар жўн, содда тилда гапиришлари мақсадга мувофиқ эмас, оддий, етарли даражада нотиқлик маълумотига эга бўлмаган ўқитувчилар ҳам илмий ва расмий тилда гапиришга ҳаракат қилишлари керак эмас. Хуллас, нотиқ-ўқитувчидан вазиятга қараб иш тутиш талаб қилинади ва ифодаламоқчи бўлган ҳар қандай фикрини тўлалигича ўқувчиларга етказишга ҳаракат қилиш вазифа қилиб қўйилади.

Ўқувчилар тушуна оладиган тилда гапириш, уларни ишонтира олиш ўқитувчи олдига қўйиладиган асосий шартлардан бири ҳисобланади. Бунинг учун эса, ўқитувчида юқорида айтилганидек, мавзуни яхши билишдан ташқари, уни баён этишнинг аниқ белгиланган режаси бўлиши керак. Нутқдаги фикрларни биринчи ва иккинчи даражали тарзда тузиб, уларни ўзаро боғлаб, ўқувчиларни аввало нутқ режаси билан таништириб, сўзни бошлаш лозим. Вақтни ҳисобга олиш, нотиқлик фазилатларидан биридир. Чунки сўзлаш муддати олдин эълон қилиниб, шунга риоя қилинса, агар иложи бўлса, сал олдинроқ тугатилса, ўқувчилар зерикишмайди.

Нутқнинг таъсирчанлиги ва ифодалилиги ҳақидаги гап маълум маънода нутқ сифатлари ҳақида айтилган гапларга якун ясашдир. Чунки яхши нутқнинг фазилатларини кўрсатиб ўтиш, нутқда учрайдиган айрим типик хатоликларни таҳлил қилиш, пировард натижада таъсирчан бир нутқни шакллантиришга хизмат қилади. Нутқдаги фикрларни ўқувчиларга мазмунли етказишнинг хилма-хил йўллари ва воситалари мавжуд. Уларни ёрдамчи воситалар деб ҳам аташ мумкин. Масалан, юмор ёки бирор ҳикоятни олайлик. Нутқдаги узлуксиз илмий-оммабоп фикр оқими, унинг бир маромда баён қилиниши ўқувчини ҳам, ҳар қандай тингловчини ҳам зериктириб қўйиши мумкин. Шундай пайтда, юмор, ҳикоят, қизиқарли воқеалар ҳақида гапириш ўқитувчига жуда қўл келади. Юморнинг нутқ мазмунига мос ҳолда келтирилиши яна ҳам яхшидир. Шундай қилинса, ўқувчи ҳам дам олади, ҳам ўрганилаётган мавзуга нисбатан қизиқиш пайдо бўлади.

Нутқда мавзу доирасида баъзи фикр ва мулоҳазаларни келтириш ҳам мақсадга мувофиқдир. Бундай фикрлар нотиқ фикрининг тўғрилигини, ҳаққоний эканлигини исботлаш учун фойдаланилади, фақат улардан фойдаланишни суистеъмол қилмаслик керак. Бадиий адабиёт намуналаридан, ҳикматли сўзлардан, тилдаги ифода – тасвир воситаларидан нутқда ўрни билан фойдаланиш ҳам фойдадан ҳоли бўлмайди. 

Нутқнинг ўқувчиларга қандай таъсир қилишида ва уларда қандай таассурот қолдиришида ўқитувчининг нутқий жараён давомида ўзини қандай тута билиши, имо-ишоралари, ҳатто кийиниши каби омилларнинг ҳам ўрни бор. Самимийлик, хушмуомалалик, одоблилик, ўқувчиларга ҳурмат билан қараш каби фазилатлар нутқнинг ўқувчилар томонидан эътибор билан тингланишига сабаб бўлади.

Мукаммал нотиқлик санъатига эга бўлиш – ўқитувчилар учун улкан меҳнат талаб қиладиган мураккаб жараёндир. Нутқнинг ўткирлиги, ёрқинлиги ва оригиналлиги тингловчи ва ўқувчида ҳис-туйғу ва қизиқиш уйғотиши, унинг эътиборини қаратиши, айтилаётган нарсанинг мазмунини яхшилаб етказиш учун зарурдир.

Демак, нутқ аниқ ва равон бўлиши, грамматик жиҳатдан тўғри тузилган бўлиши, адабий талаффуз қоидаларига бўйсуниши, бошланишидан охиригача изчил баён қилиниши лозим. Ана шундай нутқ асосида ўрганилаётган билим ўқувчи қалбига бориб етади. Шундай нутқ маданий нутқ талабларига жавоб беради. Бунинг учун ўқитувчидан тинимсиз изланиш ва ўз устида ишлаш, филологик билим ва муттасил нутқий машқ талаб қилинади.

Нутқ техникасини эгаллаш

Ўқитувчининг педагогик фаолиятида нутқ техникаси энг мураккаб ва доимий мунозараларга сабаб бўладиган жараён. Психологик тил билан айтганда нутқ техникаси, нотиқ нутқининг ўринли ёки ўринсиз эканлигини белгилашда намоён бўлади. Ўқитувчи ҳар хил вазиятларда, турли характердаги ўқувчилар билан мулоқотда бўлади. Демак у ўз нутқини ана шу вазиятлар асосида, ўқувчилар ҳолатига қараб тузиши, ўзгартириши, доимо нутқининг таъсирчан чиқишига эътибор бериши, ўқувчиларни зериктириб қўймаслиги учун тилнинг тасвирий воситалари бўлмиш метонимия, метафора кабилардан фойдаланиши лозим. Ўқувчилар диққатини жалб этиш, ўрганилаётган мавзуга уларни қизиқтира олиш ўқитувчи нутқ техникасининг асосий хусусиятларидандир. 
Ўқитувчи нутқи дейилганда, ўқитувчининг оғзаки ва ёзма нутқи назарда тутилади. Ёзма нутқ ўқувчилар томонидан маълум бир ўрганилаётган материални ёзиб ўзлаштириши. Оғзаки нутқ – бу ўқитувчининг гапириш вақтида тузиладиган нутқи бўлиб, ўқувчилар онгига,  истак ва мотивларига, ҳис-туйғуларига таъсир этувчи муҳим омилдир. Ўқитувчи оғзаки нутқ асосида зарур бўлганда ўз камчиликларини тузатиб, коррекциялаб боради. 

Тажрибали ўқитувчининг нутқи қуйидагиларни таъминлаши керак: 

• ўқитувчи ва унинг тарбияланувчилар ўртасидаги ўзаро муносабати ва маҳсулдор мулоқотини; 

• таълим жараёнида билимни тўла қабул қилинишини, англаниши ва мустаҳкамланишини; 

• ўқувчилар фаолиятига, улардаги қобилият ва иқтидор инстинктини шакллантириш мақсадида онги ва ҳиссиётига ижобий таъсир кўрсатиш; 

• ўқувчиларнинг ўқув ва амалий фаолиятини мақсадга мувофиқ ташкил этиш. 

"Педагогик нутқ" тушунчаси ўқитувчининг коммуникатив xyлқи тушунчаси билан узвий боғлиқ. Ўқитувчининг коммуникатив хулқи дейилганда, фақат унинг гапириш ва ахборот бериш жараёнигина эмас, балки, ўқитувчи ва ўқувчи мулоқоти учун эмоционал психологик муҳит яратишга улар ўртасидаги муносабат ва иш услубига таъсир кўрсатувчи нутқни ташкил этиш ва унга мос ўқитувчининг нутқий назокати ҳам кўзда тутилади. 

Ўқитувчининг педагогик фаолиятидаги оғзаки нутқи монологик ва диалогик шаклда бўлади. Монологик нутқнинг кенг тарқалган шакллари ҳикоя, мактаб маърузаси, шарҳ кабилардир. Диалогик нутқ турлари суҳбат, савол - жавоб шаклида бўлади. 

Педагогик нутқнинг тўғрилик, аниқлик, мослик, лексик бойлик, ифодалилик ва тозалик каби коммуникатив сифатлари ўқитувчи нутқининг маданиятини белгилайди. 

Мақсадга мувофиқ келадиган педагогик нутқ ўзининг мантиқийлиги, ишончлилиги, кузатувчанлиги билан характерланади. 

Педагогик нутқнинг биринчи функцияси – ўрганилаётган билимларни тўлиқ ҳолда берилишини таъминлашдан иборатдир. Ўқитувчи нутқининг коммуникатив ўзига хослиги билан билимни ўқувчилар томонидан қабул қилиниши ва эсда қолиши ўртасида тўғридан-тўғри алоқа мавжуд. Нутқ буни таъминлаши ёки қийинлаштириши мумкин. 

Ўқитувчининг нутқи фақат ахборот бериб қолмай, ўқувчининг онги, сезгисига таъсир қилиши, уларни ўйлаш фаолиятига ундаши керак. 

Ўқитувчи нутқининг иккинчи функцияси, ўқувчининг ўқув фаолияти жараёнида ўқитувчи нутқи асосида, дарсда ўрганилаётган билимларни самарали ўзлаштирилишини таъминлашдан иборат. 

Ўқувчи, ўқитувчи нутқини эшита туриб қатор операцияларни бажаради: берилаётган ахборотни кўргазмали шаклда аниқлаштиради, ўзидаги билим билан унга нисбатан муносабат билдиради, эслаб қолади, нутқ мантиқини, фикрлар ривожини кузатиб боради. 

Педагогикнутқнинг учинчи функцияси – ўқитувчи билан ўқувчи ўртасидаги маҳсулдор ўзаро муносабатни тўғри таъминлашдан иборат. 

Ўқитувчи нутқи – ўқитувчи ва ўқувчи муносабатини бошқариш ролини ҳам бажаради. Бу ерда ҳамма нарса аҳамиятли: ўқитувчи ўқувчилаpra қандай мурожаат қилади, саломлашади, талабларини қандай қўяди, қандай огоҳлантиради, хоҳишини қандай баён қилади; нутқ импотенцияси, юз ифодаси, қараши ҳам ўқувчига таъсир кўрсатади. Дарсдан ташқари мулоқотда буларнинг аҳамияти янада улкан бўлади. Кўп нарса ўқитувчининг индивидуал мулоқот услубига ҳам (қўрқувга асосланган, ўйинга, дўстона алоқага асосланган), мулоқот доирасидаги ижтимоий характерига ҳам боғлиқ. 

Нутқ малакалари ва кўникмаларини муваффақиятли эгаллаш учун шароит яратувчи нотиқнинг умумий руҳий, жисмоний хусусиятларини ривожлантириш, бунда тасаввурни, образли хотира ва фантазияни ривожлантириш кўзда тутилади. Бундай фаолиятда товуш, диапазон, тембр, дикция, ритмика муҳим рол ўйнайди.

Товуш. Баъзи ўқитувчиларга товуш туғма қобилият сифатида берилган, лекин бу ҳам машқ қилиб турилмаса бузилади. Ўқитувчи ўз товушини кучли, эгилувчан, эмоционал таъсирчан қила олиши мумкин. Ўқитувчи товушининг ўзига хослиги нимада? 

Диапазон - товушнинг ҳажми. Унинг чегараси жуда юқори ва паст тон билан аниқланади. 

Тембр - товуш бўёғи, ёрқинлигини намоён қилиб, шу билан бирга нутқнинг чиройли, майин, жозибали, ўзига хослигини таъминлайди. 

Ўқитувчида касбий касаллик келиб чиқмаслиги учун, товуш гигиенасига амал қилиш керак. Ўқитувчи иш вақтининг 50 фоизи давомида гапириб туради. Ўқитувчи иш вақти тугагач, 2-3 соат давомида узоқ вақт кишилар билан сўзлашишдан қочиши талаб қилинади. Зapyp бўлиб қолса қисқа ва секин гапириши керак. 

Дарс жадвали қўйилишида шунга эътибор бериш керак. 3-4 соат дарсдан cўнг нутқ аппарати чарчайди, шундан сўнг 1 соат товуш дам олиши керак. Тажрибали, кўп йиллар ишлаган ўқитувчи 2-3 соатда чарчайди ва 2 соат дам олиши керак. Юқори нафас йўллари, асаб тизимлари, овқатланиш режимига эътибор бериш керак. 

Ўқитувчинутқининг тезлиги, индивидуал сифатига, унинг нутқ мазмуни ва мулоқот ҳолатига боғлиқ. Турли миллатларда нутқ темпи турлича бўлади. Русларда минутига 120 та сўз атрофида, инглизларда 120-150 та сўзгача. Тадқиқотларга кўра 5-6 синфларда ўқитувчи минутига 60 та сўз, 9 - 11 синфларда 75 тагача сўз гапириши тўғри бўлади. 

Материалнинг мураккаб қисмини ўқитувчи паст темпда, кейин эса тезроқ гапириши керак. Мавзуга оид қоидалар ва қонуниятлар айтилганда, хулоса қилинганда нутқ секинлашади.

 Сўзлаётганда тўғри нафас олиш, овозни йўлга қўйиш ва унинг товланиши, сўзларни хатосиз талаффуз қилиш, нотиқлик санъатини такомиллаштириб бориш ўқитувчининг нутқ техникасини шакллантирувчи хусусиятлардир. Овоз ўзгариши, тўғри нафас олиш, дикция, ритмика асосида нутқнинг кўникма ва малакалари йиғиндисини мукаммал ривожлантириш ўқитувчининг нутқ техникасида такомиллашади.

Овоз ўзгариши, тўғри нафас олишнутқ техникаси бўйича ишлаб чиқилган машқлар туркумига кириб, ўқитувчи равон нутқининг мунтазам шаклланишини таъминлайди.

Дикция - сўз, бўғин, товушнинг айтилишидаги тўғри ва аниқлик. Дикцияни такомиллаштириш нутқ органларининг ҳаракатини қайта ишлаш билан боғлиқ. Махсус машқлар орқали бошқарилади. 

Ритмика - айрим бўғинларни гапиришдаги тўлиқ давомийлик, шу билан бирга нутқни ташкил қилиш жараёни. Бу нутқнинг муҳим элементларидан бири бўлиб, баъзан интонация ва пауза ўрнига сўздан кўра кучли эмоционал таъсир қилади. 

 Ўқув вақтининг кўп қисми (1/4, 1/2) ўқитувчининг нутқи билан боғлиқ бўлади. Шунинг учун ўқув материалини ўқувчилар тушуниши ўқитувчи нутқининг мукаммаллиги билан боғлиқдир. 

Кундалик ҳаётда нутқимиз диалогик тарзда бўлиб, нафас қийинчилик туғдирмайди. Лекин дарсда ўқитувчи кўп гапирган, маъруза ўқиган вақтларида ўзгармаган нафас, машқ қилинмаса қийинчилик туғдиради: юз қизариб кетиши, нафасни тез-тез олиш ҳолати пайдо бўлиши мумкин. 

Нафас олиш жараёнида қайси мускуллар иштирок этишига қараб, нафас олишнинг қуйидаги функциялари ажратилади: 

1. Елка ва кўкрак қафасининг юқори қисмини кўтарувчи мускуллар иштирокида нафас олиш. Бунда кучсиз, юқори нафас олиниб, ўпканинг фақат юқори қисми фаол ишлайди. 

2. Кўкрак орқали нафас олишни қовурғалар орасидаги мускуллар амалга оширади, диафрагма кам ҳаракатда бўлиб, нафас чиқариш кучсиз бўлади. 

3. Диафрагмали нафас олиш кўкрак ҳажмининг ўзгариши, диафрагма қисқариши ҳисобига ҳаракатланади. 

4. Диафрагма ва қовурға орқали нафас олишда – диафрагманинг ҳар томонлама ҳажми ўзгариши, қовурғалар орасидаги ва қориндаги нафас мускуллари ҳам қатнашади. Шу нафас тўғри бўлиб, бу нутқий нафас учун асос бўлиб ҳисобланади. 

Бўлажак ўқитувчи нутқини такомиллаштириш. Таълим ва тарбия жараёнида ўқитувчи нутқини такомиллаштиришнинг қуйидаги йўналишларини кўрсатиб ўтиш мумкин: 

- ўз-ўзини назорат қилиш; 

- нутқ маданиятини ривожлантириш; 

- нутқий мулоқотнинт барча ҳолатларида адабий нутқ қоидаларини 

 эгаллаш учун ўзига шароит яратиш. 

Ўз-ўзини назорат ва ифодали нутқ малакаларини ривожлантириш учун ўқитувчи ўз нутқий фаолиятини кузатиши, у жонли, хилма хил, ҳиссий бўёқлими ёки бир хил монотонлими, билиб бориши лозим. 

 Нутқингизни тайёрлаш ва машқ қилиш жараёнида ўзингиз мустақил равишда қуйидаги саволларга жавоб топинг: Тингловчиларда қандай фикр уйғотмоқчиман? Уларда ижобий муҳитни қандай кайфият асосида яратмоқчиман? Нутқ мазмуни ва шароити қандай интонация ва ритмни талаб этади? Бир неча бор нутқингизни қайтариб кўринг. 

 Нутқингизни бадиий адабиётлардаги турли лавҳаларга ўз таассуротларингизни қўшган ҳолда бойитиб, тўлдириб боринг.

Шундай қилиб, ўқитувчида юқорида қайд этиб ўтилган педагогик техника кўникмаларини тарбияланган бўлса, у ёшларни ўқитиш, тарбиялаш ва уларни шахс сифатида камол топтириш соҳасида муваффақиятга эришади. Таъкидланганидек, шахсий-касбий малакалар ўқитувчининг ижтимоий – гуманитар, ихтисослик ҳамда махсус фанлар бўйича билимларини бойитади педагогик маҳоратни эгаллашга интилишни кучайтиради, ўз касбига қизиқиш ва бурч, ҳамда масъулиятни ҳис қилишни ривожлантиради. Ва бу малакалар ёшларни ўқитиш, тарбиялаш, ташкил қилиш, тарғибот қилиш, мустақил билим олиш ишларига ёрдам беради.  
1.2.
Педагогик маҳорат ҳақида тушунча, педагогик фаолиятдаги воситалар, мақсадлар ва натижаларнинг муҳим аҳамият касб этиши, маҳорат ва тажрибанинг ҳамоҳанглиги, педагогик техникани эгаллаш йўлларини ўрганиш.

Педагоглик касби давлат ва жамият ҳаётида муҳим ижтимоий аҳамият касб этади. Зеро, педагог ёш қалблар камолотининг меъморидир. Бугун у ёшларни ғоявий – сиёсий жиҳатдан чиниқтириб, табиат, жамият, тафаккур тараққиёти, қонуниятларини ўргатар экан, аввало, у ёш авлодни келажак меҳнат фаолиятига тайёрлаши, касб – ҳунар эгаллашларига кўмаклашиши ва жамият учун муҳим бўлган ижтимоий – иқтисодий вазифани ҳал этишга чоғламоғи даркор. Ана шу маъсулият ўқитувчидан ўз касбининг моҳир устаси бўлишни, талаба - ёшларга тарбиявий таъсир кўрсатиб, уларнинг қизиқиши, қобилияти, истеъдоди, эътиқоди ва амалий кўникмаларини ҳар томонлама ривожлантиришнинг оптимал йўлларини излаб топадиган касб эгаси бўлишни талаб этади. Бунинг учун “Тарбиявий ишлар методикаси”фани ўқитувчидан доимо касбий маҳорати устида изланишни, турли шарт – шароитли вазиятларда оқилона йўл тутиш малакасини шакллантириш, ёшлар учун керакли илмий – методик ёрдам кўрсата олиш ҳамда ижодий ташаббускорлигини оширишни тақозо этади.  Таълим-тарбия жараёнларини илмий асосларда ташкил этиш, талабалар фаоллигини таъминлаш ва фаолиятини мувофиқлаштириш асосида педагогик жараёнларнинг сифат ва самарадорлигини таъминлашда замонавий  ёндашувларга асосланадиган, юксак ахлоқий сифатларга эга бўлган, ўзини-ўзи ва ўз фаолиятини ўзи таҳлил қиладиган ва объектив баҳолай оладиган, бой фалсафий ва маънавий дунёқарашга, психологик-педагогик ва ташкилий технологик салоҳиятга эга бўлган, шунингдек, ахборотлар тўплаш, таҳлил қилиш, объектив баҳолаш, қайта ишлаш ва ахборотлар алмашиниш, педагогик жараёнларда вужудга келган муаммоли вазиятларда таълим олувчилар фаоллигини таъминлаш ва фаолиятини мувофиқлаштириш, педагогик жараёнлар самарадорлигига ва талабалар фаоллигига салбий таъсир кўрсатувчи омилларни олдиндан аниқлаш асосида таълим-тарбия жараёни самарадорлигини олдиндан кўриш кўникмаларига эга бўлган ҳамда таълим-тарбия жараёни субъектлари фаолиятини илмий асосда ташкил этиш ва бошқариш, мувофиқлаштириш, фаоллигини таъминлаш йўналишида зарурий билим, кўникма ва малакаларга эга бўлган педагогни компетентга эга маҳоратли ўқитувчи дейишимиз мумкин. 

Таълим муассасалари ўқитувчиларининг аксарияти педагогик жараёнларни ташкил этиш ва бошқаришда ўқитувчининг асосий вазифаси таълим-тарбия жараёнини илмий асосда ташкил этиш ва назорат қилиш, таълим-тарбия жараёнида талабаларга ўргатилиши режалаштирилган мавзу бўйича зарурий ахборотларни етказиб беришдан иборат деб ҳисоблайдилар. Сўнгги вақтларда ўтказилаётган ижтимоий тадқиқотлар натижалари шуни кўрсатмокдаки, маҳоратли ўқитувчи бўлиш учун қоридаги сифатларнинг ўзи камлик қилади. Бугунги талабаларнинг аксарияти сидқидилдан астойдил ўқишга қизиқмайди. Бунинг бир қатор сабаблари аниқланиш баробарида, асосий сабаблардан бири дарс мобайнида ўқитувчи билан талаба ўртасида мулоқотнинг умуман йўқлиги маълум бўлди. Шунингдек, таълим муассасаларида ҳамкорлик педагогикаси, халқ тарбияшунослиги ва педагогик руҳшунослар хизмати тўғри йўлга қўйилмаган. Умуман олганда, ўқитувчи ўзининг кучли ва заиф томонларини ҳар доим англаши керак. Айрим ўқитувчилар ўзларининг заиф томонларини, айниқса, ўз соҳалари бўйича етарлича билимга эга эмасликларини ёпиш учун талабага ортиқча талаблар қўядилар. Талабалар ўқитувчининг бўш томонини тез англайдилар. Бундай муҳитни ва талабаларнинг руҳий кайфиятини ўқитувчи баъзан сезмайди. Талабалар ўқитувчини ҳар доим кузатиб борадилар. Улар ундан илиқ сўз, меҳр – муҳаббат ва мурувват кутадилар.  Шунинг учун ўқитувчи талабалар ҳурматини қозониши учун ҳар томонлама ўз касбий ва шахсий компетентлигини мунтазам шакллантириб бориши лозим. Талабалар ўқитувчига ҳадиксираб эмас, балки ҳурмат юзасидан муносабатга киришиши мақсадга муофиқ. Ҳозирги кунда педагоглик касбининг ижтимоий аҳамияти тобора ортиб бормоқда. Шундай шароитда, ўқитувчининг билимдонлиги, янгилик ва дунёвий билимларга чанқоқлиги, унинг сўзи билан ишининг мувофиқ келиши, талабаларни изланишга, билимларни мустақил эгаллашга, ҳар бир фаннинг моҳиятини тушунишга, ишга ижодий ёндашишга ундаши ва эркин фикрлаши ҳамда мустақил ишлаш учун шароит яратиши, замонавий ташқи қиёфага эга бўлиши  муҳим тарбиявий аҳамият касб этади. 

Мамалакатимизда ижтимоий-иқтисодий ривожланиши билан бир қаторда бугунги  кунда таълим тизимининг ривожланиб бориши замон талабига мос таълим-тарбияга қаратилгандир. Педагогларнинг ўз устида ишлаши, тинмай изланиш олиб бориши ҳамда, ўқув жараёнини замон талаблари даражасида, илмий асосда ташкил этиш учун зарурий шароитларни яратиб бериш билан бир қаторда, ижтимоий тажрибаларга асосан иш олиб бориш лозимдир. Кадрлар тайёрлаш миллий дастури замонавий педагог жавоб   бериши керак бўлган талаблар комплексини белгилайди. Қуйидагилар мутахассиснинг педагогик ишга тайёрланганлигининг зарур ва етарли даражасини таъминлайдиган асосий талаблар ҳисобланади:  

Жамиятнинг ўқитувчилик касбига қўядиган асосий талаблари:

· шахсни маънавий ва маърифий томондан тарбиялашнинг, миллий истиқлол мафкурасининг ҳамда умуминсоний бойликларнинг моҳиятини билиши, болаларни мустақиллик ғояларига содиқлик руҳида тарбиялашни билиши, ўз  Ватани, табиатга ва оиласига бўлган муҳаббати; 
· кенг билим савиясига эга бўлиши, турли билимлардан хабардор бўлиши; 
· ёш ва педагогик психология, ижтимоий психология ва педагогика, ёш физиологияси ҳамда мактаб гигиенасидан чуқур билимларга эга бўлиши; 
· ўзи дарс берадиган фан бўйича мустаҳкам билимга эга бўлиб, ўз касби, соҳасида жаҳон фанида эришилган янги ютуқ ва камчиликлардан хабардор бўлиши; 
· таълим ва тарбия методикасини эгаллаши; 
· ўз ишига ижодий ёндашиши; 
· болаларни билиши, унинг ички дунёсини тушуна олиши; 
· педагогик техникани (мантиқ, нутқ, таълимнинг ифодали воситалари) ва педагогик тактга эга бўлиши; 
· ўқитувчининг ўз билим ва педагогик маҳоратини доимий равишда ошириб бориши.

Ўқитувчининг энг муҳим шахсий хислатлари қуйидагилар: 
· ўқитувчининг ўз Ватанига содиқлиги, болаларни севиши, уларни инсонпарварлик руҳида тарбиялаш истаги, ўз юрти, она тили, ўз халқининг тарихи ва унинг маданиятини севиши, давлатнинг мустақиллиги ғоясида яшашидан иборатдир;

· ижтимоий жавобгарликни юксак даражада ҳис этиши;

· олийжаноблиги, ақл-фаросатли, маънавий пок – маънавият ва маърифат бўйича юксак мақсадларга мос келиши, бундай хислатларни жамият хоҳиши бўйича болаларга сингдириб бориши; 

· ўзини қўлга ола билиши, сабр-тоқатли, бардам, матонатлилигидир.


Бугунги кунда давлатимиз томонидан таълимга қаратилаётган эътибор барча педагогларнинг ўз устида ишлаши, тинмай изланиш олиб бориши ҳамда ўқув жараёнини замон талаблари даражасида, илмий асосда ташкил этишлари учун зарурий шароитларни яратиб бериш билан бир қаторда, таълим соҳасига ёш мутахассисларнинг келиб қўшилишига имконият яратмоқда, бу эса ўз навбатида таълим муассасаси педагоглари олдига янада янги вазифалар қўяди. Маълумки, инсон ҳар доим ўсиш ва ривожланишдадир. Шундай экан, инсон камолотига таъсир этувчи омилларниг илмий-назарий моҳиятини барча педагогик жамоалар тўғри тушунишлари лозим. Ҳар бир педагог, ўз педагогик фаолиятини турли хил шароитларда ва жамоаларда  инсонлар таъсирида амалга оширади. Ёш педагог ўз вазифаларини тўла амалга ошириши учун, аввало, педагогик маҳорат тушунчасининг моҳият-мазмунини билиш, унинг барча компонентлари тўғрисида маълумотга эга бўлиб, уларнинг бирлиги, изчиллигини таъминлаши лозим. Чунки, уларнинг бирини ўзгариши, табиий ҳолда иккинчисининг ўзгаришига олиб келади. Натижада педагогик маҳорат тўлақонли мазмунга эга бўлмай, уни эгаллаш қийин бўлиб қолиши мумкин.  

“Педагогик маҳорат - бу ўқитувчи – тарбиячининг шундай шахсий (болажонлиги, хайриҳоҳлиги, инсонпарварлиги, меҳрибонлиги, самимийлилиги, назокати ва ҳ.к.) ва касбий (билимдонлиги, зукколиги, фидойилиги, ижодкорлиги, эрудицияси ва ҳ.к.) фазилатларини белгилайдиган хусусиятки, у ўз ўқув фанини чуқур ва атрофлича билишида, педагогик – психологик ва методик тайргарлигида, талаба – ёшларни ўқитиш, тарбиялаш ва ривожлантиришнинг оптимал йўлларини излаб топиб, амалий фаолиятга қўллашида намоён бўлади.”

Шундай қилиб, педагогик маҳорат эгаси бўлиш учун ўқитувчи ўз ўқув предметини давр талаблари асосида билиши, педагогика, психология, методика 
фанларини 
мукаммал 
ўзлаштириши ҳамда инсонийлик, меҳнатсеварлик ва фидойилик каби маънавий – ахлоқий фазилатларни ўзида таркиб топтириши лозим. Шуни алоҳида қайд қилиб ўтмоқ зарурки, педагоглик касби мураккаб ва масъулиятли касбдир. Ушбу касбнинг шарафлилиги ва мураккаблиги шу билан белгиланадики, у доимо онгнинг ягона соҳиби бўлган инсон билан мулоқотда бўлади. Онгли ва тирик жонзот эса ақлий, руҳий, ҳамда жисмоний жиҳатдан доимо ривожланишда бўлади. Шунинг учун, талаба билан доимо мулоқотда бўлганда, унга таъсир  кўрсатиш учун мунтазам равишда психология, тарбия назарияси каби фанларни мукаммал ўрганиб, ўз касбий маҳорати устида муттасил иш олиб бориши керак. Бу ўқитувчининг педагогик – психологик ва методик тайёргарликни таъминлайди. Педагогик маҳорат - педагогик жараёнда таркиб топади. Педагогик жараён эса касбий ва шахсий тайёргарликни йўлга қўйиб, бўлажак мутахассисни меҳнатга, ҳаётга тайрлаш учун давлат, жамият, миллат ва келажак авлод олдида жавоб берадиган мутахассисларни тайёрлашга хизмат қилади. Шунинг учун, педагог шахсий ва касбий фазилатлар эгаси бўлиши лозим. Педагогнинг шахсий фазилатлари сирасига иймон – эътиқоти, дунёқараши, ижтимоий эҳтиёж ва фаоллиги, одоб – ахлоқи, фуқаролик бурчларини ҳис қилиши, маънавияти, дилкашлиги, талабчанлиги, қатҳийлиги ва мақсадга интилиши, инсонпарварлиги, ҳуқуқий билимдонлиги ва ҳ.к.лар киради. Булар ўқитувчига касбий хусусиятларни ўзида тарбиялаб боришга кўмаклашади.  Юқорида қайд этиб ўтилган педагогик маҳоратга берилган таъриф ҳамда ўқитувчи-тарбиячининг профессиограммаси хусусиятлари ва ўқитувчига қўйиладиган ижтимоий–иқтисодий, сиёсий-маданий талаблардан келиб чиқиб, педагогика назарияси педагогик маҳоратни қуйидаги асосий компонент (таркибий қисм)лардан иборат бўлиши лозимлигини ифодалайди.

Педагогик маҳорат яхлит тизим бўлиб, унинг таркибида бир қатор сифатлар кўзга ташланади. Маҳорат ( арабча “маҳорат” – моҳирлик, усталик, эпчиллик) – бир иш ёки фаолиятни  
юксак даражада, ҳеч бир қийинчиликсиз, ўта моҳирлик билан бажариш.     
Педагогик маҳорат – педагогнинг педагогик жараённи ташкилий, методик, руҳий ташкил этиш ҳамда бошқариш қобилияти ва малакасига эгалиги ва субъектив жиҳатдан ўта моҳирлик, усталик билан таълим-тарбия жараёнини ташкил этишдир. Буларнинг барчаси хусусий мазмун - моҳият касб этсада, улар яхлит ҳолда ўқитувчи-тарбиячи(педагог)нинг касбий малакаларининг мазмунини ифодалайди. “Ҳозирги  замон  педагогикаси  ва психологияси  «педагогик  маҳорат»  тушунчасига  турлича  изоҳ  беради. 

Жумладан (1-расм):




ПППппятт


 “Педагогик  энциклопедия”да  таъриф  қуйидагича  изоҳланган:  “Ўз  касбининг  моҳир  устаси  бўлган,  юксак  даражада  маданиятли,  ўз фанини  чуқур  биладиган,  ёндош  фанлар  соҳаларини  яхши  таҳлил  эта  оладиган,  тарбиялаш  ва  ўқитиш  услубиятини  мукаммал  эгаллаган  мутахассис””. 
 Ушбу  таърифнинг  моҳиятидан  келиб  чиқиб  ўқитувчининг  педагогик маҳорати тушунчаси мазмунини шундай изоҳлаш мумкин:                                     
1.  Маданиятнинг  юқори  даражаси,  билимдонлик  ва  ақл-заковатнинг юксак кўрсаткичи.                                                                                                                                        
2. Ўз фанига доир билимларнинг мукаммал соҳиби.                                                             
3. Педагогика ва психология каби фанлар соҳасидаги билимларни пухта эгаллаганлиги, улардан касбий фаолиятида фойдалана олиши.                                   
4. Ўқув – тарбиявий ишлар методикасини мукаммал билиши. 

Педагогик  маҳорат  тизими  қуйидаги  ўзаро  бир-бири  билан  боғлиқ бўлган асосий компонентлардан иборат: 

1.  Педагогик инсонпарварлик талабларига бўйсуниши. 

2.  Касбга оид билимларни бошқа фанлар билан алоқадорликда  мукаммал билиш. 

3.  Педагогик қобилиятга эга бўлиш. 

Талабаларни педагогик маҳоратнинг таркибий қисмларига доир назарий билимлар билан қуроллантириш, уларда педагогик фаолиятни оқилона ташкил  этиш, педагогик жараённи самарали йўлга қўйиш кўникма ва малакаларини ривожлантириш, талабаларнинг педагогик ва нутқ техникасига эга бўлишларини таъминлаш, уларда педагогик деонтология ва педагогик маданият сифатларини таркиб топтириш, талабалар томонидан педагогик мулоқот,  педагогик назорат (такт) ва педагогик таъсир кўрсатиш малакаларини етарли  даражада  ўзлаштирилишини таъминлаш, уларда педагогик маданият сифатларини шакллантириш замонавий мутахассис тайёрлаш борасида педагогик таълим муассасалари олдидаги асосий масала ҳисобланади. Педагогнинг маҳорати бевосита касбий-педагогик фаолиятда кўринади. Шу сабабли у педагогик жараённинг умумий моҳиятини чуқур англай олиши, бу жараёнда устувор аҳамият касб этадиган қонуниятлардан хабардор бўлиши, педагогик фаолиятни самарали ташкил этиш механизмларини пухта эгаллай билиши лозим.  Таълим жараёнининг фаол иштирокичиси бўлган педагогнинг педагогик маҳорати унинг шахси, иш тажрибаси, фуқаролик мақоми, мутахассис сифатидаги мавқеи, у томонидан педагогик техниканинг етарли даражада эгалланганлиги, касбий фаолиятнинг индивидуаллигидан далолат беради.  

  
Педагогик фаолиятда педагогик деонтология муҳим аҳамиятга эга.  Фаолият, фаолиятни ташкил этиш, фаолиятни илмий асосда ташкил этиш, педагогик фаолиятни самарали ташкил этиш, педагогик фаолиятни илмий ташкил этиш, педагогик мақсад, педагог мақсаднинг қўйилиши, педагогик фаолиятни режалаштириш, педагогик фаолиятни оқилона режалаштириш, педагогик фаолиятни режалаштириш босқичлари, педагогик фаолиятни режалаштириш шакллари, педагогик фаолиятни самарали ташкил этиш учун зарур шароитни яратиш, педагогик фаолиятни самарали ташкил этиш омиллари, педагогик фаолиятни ташкил этишда усулларнинг тўғри танланиши, бозор иқтисодиёти шароитида ўқитувчи меҳнатини ташкил этишнинг ўзига хос хусусиятлари.

Фаолият – 1) англанган мақсад билан бошқариладиган ички (психик) ва ташқи (жисмоний) ҳаракатлар йиғиндиси; 2) шахс томонидан табиий ва ижтимоий мақсадга мувофиқ ташкил этилувчи кундалик, ижтимоий ёки касбий ҳаракатларнинг муайян шакли, кўриниши.
Фаолиятни ташкил этиш – фаолиятни ташкилий-амалий жиҳатдан уюштириш. 

Фаолиятни илмий асосда ташкил этиш – вақтни максимал даражада тежаш ва ундан самарали фойдаланиш; қулай меҳнат ва дам олиш шароитини яратиш, ундан оқилона фойдаланиш; фаолият жараёнида ўз саломатлиги, ҳар томонлама ривожланиши тўғрисида қайғуриш асосида фаолиятни ташкилий-амалий жиҳатдан тўғри уюштириш.

Педагогик фаолиятни самарали ташкил этиш – педагогик фаолиятни ташкилий-амалий жиҳатдан уюштириш асосида кўзланган мақсадга эришиш. 

Педагогик фаолиятни илмий ташкил этиш – ўқувчиларнинг таълими ва тарбияси учун сарфланаётган вақтни максимал даражада тежаш ва ундан самарали фойдаланиш; ўқувчилар, шунингдек, ўқитувчининг ўзи учун қулай меҳнат ва дам олиш шароитини яратиш, ундан оқилона фойдаланиш; фаолият жараёнида ўз саломатлиги ҳамда касбий жиҳатдан янада камол топиши тўғрисида қайғуриш асосида фаолиятни ташкилий-амалий жиҳатдан тўғри уюштириш. 

Педагогик мақсад – ўқитувчининг онгида педагогик жараённинг бир-бирига боғлиқ барча таркибий қисмларига мувофиқ яратилиб, ўзи ва ўқувчиларнинг ўзаро таъсирлари, алоқалари тахмин қилинган натижа
.

Педагог мақсаднинг қўйилиши – ўқитувчининг онгида педагогик жараённинг бир-бирига боғлиқ барча таркибий қисмларига мувофиқ яратилиб, ўзи ва ўқувчиларнинг ўзаро таъсирлари, алоқалари тахмин қилинган натижанинг аввалдан лойиҳаланиши, режалаштирилиши.

Педагогик фаолиятни режалаштириш – аниқ мақсад асосида ўқитувчи томонидан муайян кўринишдаги касбий фаолият лойиҳасининг ишлаб чиқилиши, режалаштирилиши. 

Педагогик фаолиятни оқилона режалаштириш – аниқ мақсад асосида ўқитувчи томонидан муайян кўринишдаги касбий фаолият лойиҳасининг барча омиллар, мавжуд шарт-шароитларни инобатга олган ҳолда пухта ишлаб чиқилиши, режалаштирилиши. 

Педагогик фаолиятни режалаштириш босқичлари – аниқ мақсад асосида ўқитувчи томонидан муайян кўринишдаги касбий фаолият лойиҳасининг ишлаб чиқилиши, режалаштирилишининг ўзаро боғлиқ даврлари. 

Педагогик фаолиятни режалаштириш шакллари – аниқ мақсад асосида ўқитувчи томонидан муайян кўринишдаги касбий фаолият лойиҳасини ишлаб чиқиш, режалаштиришга қаратилган амалий ҳаракат.  

Педагогик фаолиятни самарали ташкил этиш учун зарур шароитни яратиш – ўқитувчи томонидан касбий фаолиятни самарали ташкил этиш учун жисмоний ва руҳий зўриқишларни камайтириш чора-тадбирларини кўриш. Бунда қуйидагиларга эътибор қаратилади:

1. Педагогик фаолиятни технологиялаштириш (вақтни тежаш, кам куч ва меҳнат сарфланишини, илғор педагогик технологияларни амалиётга жорий этилишини таъминлайди, бошқарув қарорларини қабул қилиш учун хизмат қиладиган ахборотлар сифатини оширади).

2. Қулай иш ўрни (замонавий техник ва технологик жиҳозлар, қулай иш вақти, самарали метод, усул ва воситалар, ўқитувчининг ишчанлик қобилиятини узоқ вақт сақлашга хизмат қиладиган меҳнат шароити)ни яратади.

3.  Педагогик фаолиятнинг самарали, қулай шакл, метод, усул ва воситаларини танлаш. 

4. Педагогик фаолият суръатини ошириш.

5. Ўқитувчи меҳнати ва дам олишининг самарадорлигини таъминлаш (ўқитувчи меҳнати самарадорлигини ошириш, саломатлигини сақлашга хизмат қиладиган оқилона режимни белгилаш).

6.  Иш ўрнини шовқиндан ҳимоялаш.

7. Педагогик фаолият жараёнида ақлий ва жисмоний меҳнатнинг ўзаро алмашишини таъминлаш.

8. Педагогик фаолиятда жисмоний ва руҳий зўриқишни камайтириш, тушкунликка тушишнинг олдини олишга ёрдам берадиган турли мураккабликдаги вазифаларнинг бажарилишига эришиш.

9. Педагогик фаолият мазмунини ошириш йўли билан унинг монотон (бир хил) бўлишининг олдини олиш ва бартараф этиш.

10. Педагогик фаолият суръатининг кун давомида бир хил суръатда бўлишини таъминлаш.

Педагогик фаолиятни самарали ташкил этиш омиллари – ўқитувчи томонидан педагогик фаолиятнинг мақсадга мувофиқ, тўғри ташкил этилиши ва натижаланишига таъсир этувчи сабаблар. Педагогик фаолиятнинг самарали ташкил этилишида қуйидаги омиллар муҳим ўрин тутади:

1. Психофизиологик (техник-технологик) омиллар (жисмоний (динамик ва статит иш), руҳий (ишнинг ақниқлиги), ҳиссий (ишни бажаришдаги таъсирланиш) ва ақлий (қайта ишланаётган ахборотлар ҳажми, бир вақтнинг ўзида кузатилиши талаб этиладиган ишлар сони) зўриқишлар, педагогик фаолиятнинг бир хиллиги).

2. Санитария-гигиеник омиллар (иш жойидаги микро иқлим – ҳарорат, нисбий намлик, ҳавонинг ҳаракатланиш тезлиги), ҳавонинг тозалиги (буғ, газ, аэрозолларнинг мавжудлиги), ёритилганлиги, шовқин, вибрация, ультратовуш, биологик ва бошқа таъсирлар. 

3. Эстетик омиллар (шахс томонидан атроф-муҳитни эстетик қабул қилинишини таъминловчи омиллар – ранглар, шакллар, мусиқий оҳанглар, иш ўрнининг жиҳозланиши, меҳнат қуроллари (воситалари)нинг чиройли кўриниши, иш кийимларининг кўримлилиги, биноларнинг бадиий-меъморий ечими; буларнинг барчаси ўқитувчининг кайфиятига ва ўз навбатида ишчанлик қобилиятининг ошишига, меҳнат самарадорлигининг яхшиланишига таъсир этади).

4. Ижтимоий-психологик омиллар (кадрлар таркиби, ҳамкасбларнинг қизиқишлари, раҳбариятнинг бошқарув услуби ва бошқалар; ушбу омиллар таъсирида муассасада ахлоқий-психологик иқлим юзага келиб, ўқитувчининг жисмоний, руҳий ва ҳиссий барқарорлигини, жамоа билан жипслигини, меҳнат фаоллигини ва ижодий ташаббускорлигини таъминлайди).  

Педагогик фаолиятни ташкил этишда усулларнинг тўғри танланиши – ўқитувчи томонидан педагогик фаолиятнинг мақсадга мувофиқ, тўғри ташкил этилиши ва натижаланишига хизмат қиладиган усулларнинг мақсадга мувофиқ, самарали танланиши.

Бозор иқтисодиёти шароитида ўқитувчи меҳнатини ташкил этишнинг ўзига хос хусусиятлари – кучли рақобатга асосланган бозор иқтисодиёти шароитида ўқитувчи меҳнатини ташкил этишнинг ўзига хос томонлари, жиҳатлари. Бозор иқтисодиёти шароитида ўқитувчи касбий фаолиятни ташкил этишда қуйидагиларга эътибор қаратиши зарур:

1. Кучли рақобатга бардошли бўла олиш.

2. Ўз устида доимий изланиш.

3. Ўзининг касбий салоҳияти, малакаси ва маҳоратини такомиллаштири бориш.

4. Янги педагогик технологияларни изчил ўзлаштириш.

5. Фан, техника ва технология соҳаларидаги янгиликлардан изчил хабардор бўлиб бориш.

6. Ижодий ва кретивлик қобилиятини ривлжлантиришга алоҳида эътибор қаратиш.

Инновацион ғояларни илгари суриш.   


Педагогик деонтология (педагогик мажбурият) – жамият томонидан ўқитувчи шахси, у томонидан педагогик мажбуриятларнинг бажарилишига нисбатан қўйиладиган талаб ва ахлоқий йўл-йўриқлар, кўрсатмалар йиғиндисидир. Касбий фаолиятни ташкил этишда педагог қуйидаги мажбуриятларни бажара олиши зарур: муайян меҳнат вазифаларини, асосан, ақлий меҳнат вазифаларини амалга ошириши, талабалар, уларнинг ота-оналари, ҳамкасблар билан ўзаро муносабатни тўғри ташкил этиши, танлаган касбига, талабалар ва педагогик жамоага ҳамда жамиятга бўлган шахсий муносабатини чуқур англаши лозим. Педагогик мажбуриятлар сирасига яна шунингдек, касбий фаолиятни ташкил этишга ижодий муносабатда бўлиш, ўзига нисбатан талабчанлик, касбий билимларини бойитиб ва педагогик малакасини оширишга интилиш, талабалар ва уларнинг ота - оналари билан ўзаро ҳурматга асосланган ва талабчан муносабатни ўрнатиш, мураккаб педагогик низоларни ижобий ҳал қилиш кўникмаларини ўзлаштириш кабилар ҳам ўрин олади.  

 
Педагогнинг коммуникатив компетентлиги – педагогнинг талабалар  ҳамда мулоқот талабларига мувофиқ ҳолда уюштириладиган суҳбати бўлиб, кенг жамоатчилик, ота-оналар, ҳамкасблар, раҳбарият билан педагогик одоб доирасида   ҳамкорлик фаолияти ҳисобланади. Педагогнинг коммуникатив компетентлиги унинг талабалар жамоаси, ота-оналар, ҳамкасблар ва раҳбарият билан уюштириладиган мулоқот жараёнида намоён бўлади. Бунда, айниқса, педагогнинг талабалар жамоаси билан ўзаро мулоқоти муҳим аҳамиятга эга. Педагог талабалар билан мулоқотга киришишда унинг самарали бўлишига интилади.  

Таълим жараёнида педагогнинг коммуникатив компетентлиги қуйидагиларда намоён бўлади (2 -расм):  

 
[image: image2]
Педагогик мулоқот руҳий-психологик таъсир кучига эга. Шу сабабли уни ташкил этишда мулоқот жараёнининг ижобий бўлишини таъминлаш педагогнинг зиммасига катта масъулиятни юклайди. Агарда нотўғри ташкил этилган педагогик мулоқот талабада қўрқувнинг юзага келиши, ишончсизликнинг туғилиши, диққат, хотира ва иш қобилиятининг сусайиши, нутқ меъёрининг бузилиши кабиларга сабаб бўлса, аксинча, назарий-педагогик ва амалий жиҳатдан тўғри ташкил этилган мулоқот юқоридаги ҳолатларнинг аксини келтириб чиқаради. Натижада, талабаларда ўқишга ва мустақил ўрганишга, фикрлашга бўлган қизиқиш ортади.  Педагогик мулоқот ўзига хос ижтимоий-психологик жараён ҳам саналади.  Мулоқот жараёнида талаба томонидан билдирилаётган фикрлар, унинг қарашлари, шахсини яқиндан ўрганиш учун имконият яратади. Талаба шахсини яқиндан билиш, унинг ички кечинмалари, ўй-фикрлари, ҳис - туйғулари, орзу-умид, мақсад ва ҳаётий интилишларидан хабардор бўлиш педагогик жараённинг методик, руҳий жиҳатдан тўғри ташкил этилишини таъминлайди. Зеро, бу жараёнда педагог талаба шахсига хос ёш, психологик ва шахсий хусусиятларни инобатга олган ҳолда фаолиятини ташкил этади.  Мулоқот жараёнидаги ахборот алмашинуви талабанинг ўзаро ижтимоий жараёнлар, шахс камолотининг унумли кечишига доир маълумотлар алмашишини таъминлайди. Педагог ва талабалар ўртасида ҳамкорликни қарор топтириш эса ҳар қандай вазиятда ҳам улар ўртасида ўзаро ахборот алмашинуви самарали рўй беришини учун шароит яратади. Бу жараёнда педагог талабаларнинг энг яқин маслаҳатчиси, йўлбошчиси ва раҳбарига айланади. Мулоқот чоғида талабалар томонидан ўз шахсини, “мени”ни, қадр-қимматини етарлича баҳолаш ва ўз олдидарига ҳаётий мақсадларни қўйган ҳолда олға интилишларини таъминлашга жиддий эътибор қаратиш лозим. Педагог раҳбарлиги ёки унинг йўл-йўриқлари, кўрсатмаларига асосан ўқув машғулотлари ва тарбиявий ишларни ташкил этишда ҳам мулоқот муҳим аҳамият касб этади. Айни шу вақтда мулоқотнинг фаолиятни ташкил этиш вазифасини намоён бўлади. Яқин-яқингача фаолиятни ташкил этишда педагогнинг етакчилиги, унинг бевосита раҳбарлиги устувор омил бўлган бўлса, замонавий шароитда роллар алмашинуви етакчи ўринга чиқди. Эндиликда аксарият ҳолларда талабаларнинг ўзлари таълим ва тарбиявий жараёнларни мустақил уюштириш имкониятига эга бўлдилар. Бироқ, бу дегани, таълимий ва тарбияий ишларни ташкил этиш даврида педагогнинг ўрни ва роли мутлақо акс этмайди, дегани эмас. Педагог бу жараёнда раҳбар, етакчи, маслаҳатчи, эксперт сифатида намоён бўлади ва талабаларни педагогик жараёнларни илмий-назарий, ташкилий-методик жиҳатдан тўғри уюштиришга йўналтиради.    

Педагогик ҳамдардлик – педагог томонидан талабалар, ота-оналар ва ҳамкасбларининг хатти-ҳаракатлари, ҳиссиётлари, ҳаётий интилишлари, табиатларини тушуниш, бошқалар нуқтаи назарини маъқуллаш асосида жамоадаги муносабатларни меъёрда ташкил этилишини таъминлаш. Педагогик мулоқотнинг муҳим вазифаларидан яна бири –  педагог ва талабаларнинг ўзаро ҳамдард бўла олишлари (педагогик эмпатияга эгаликлар) саналади.  Педагогик ҳамдардлик асосида педагог талаба шахси, унинг истакларини тушуниш ва у орқали талабаларга самарали таъсир этиш зарурлигини англайди. Педагогик мулоқотни ташкил этишда педагог, айниқса, ёрдамига муҳтож талабаларга алоҳида эътибор бериш, ҳар бир талабада турли ўқув фанлари асосларини ўзлаштиришга қизиқтириш усулларини, ҳамкорлик, ижодкорликка асосланган меҳнатни ташкил этишни олдиндан ўйлаб режалаштириши лозим.  

Педагогика фанининг асосчиси Я.А.Коменский: «Ҳар бир ҳунарманд буюмни ясашга яроқли материалнинг хоссаларини ўргангани сингари, ўз олдига  инсоннини  баркамол  қилиб  тарбиялаш  вазифаси  турган  педагог  ҳам шогирдининг қандай хислатларга эга эканлигини билиши керак»  - деган эди. Албатта, педагог  қайси  фандан  дарс  берса  ўша  фанни  талабаларнинг  шу фанни  тўғри  ўзлаштиришларига  ёрдам  берадиган  услубларни  яхши билишлари лозим. Аммо, талабанинг эҳтиёжлари, қобилиятлари қизиқишлари ва уларнинг  чин  кўнгилдан  хоҳлаб  чидам  ва  матонат  билан  ўқишга тайёрми-йўқми  эканлигини  ҳисобга  олинмаса,  ўқиш  қониқарли  натижа бермайди,  педагогнинг  меҳнати  оғир  кечади.  Шахснинг  фикрлаш қобилияти  ва  характер  хусусиятларини  назарда  тутган  ҳолда  олиб  борилган таълим  талабаларни  билим  олишга  рағбатлантиради,  ўқишнинг муваффақиятини таъминлайди, педагог ва талабалар фаолиятини завқли ижодий ишга айлантиради.

Педагог томонидан жамоа билан мулоқотни уюштириш техникасини доимий равишда таҳлил қилиб бориш мақсадга мувофиқдир. Маълум вазиятларда педагог раҳбар сифатида талабалар фаолиятларини бошқаради. Бу жараёнда ҳам мулоқот етакчи омил ҳисобланади. Бироқ, мулоқотнинг самарадорлиги раҳбар сифатида намоён бўлаётган педагог томонидан қандай мулоқот услубининг танланганлиги билан белгиланади. Одатда, педагогнинг раҳбар сифатидаги мулоқот усуллари қуйидаги уч турга ажратилади: 

1. Авторитар услуб. Бунга кўра талабалар томонидан барча турдаги фаолиятнинг ташкил этилиши, мазмуни, шакли, метод ва воситаларининг барчаси фақат педагог томонидан белгиланади. Талабаларнинг ҳар қандай  ташаббуслари рағбатлантирилмайди, аксинча, буйруқ, кўрсатма, йўлланма бериш, шунингдек, жазолаш чораларини кўриш орқали талабаларга таъсир этилади. Ҳатто талабаларнинг фаолиятлари ижобий баҳоланган вақтда ҳам уларга бўлган таъсир турли кесатиқлар билан баён этилади. Яъни: “Сендан ижобий хатти-ҳаракатни кутмаган эдим?!”, “Буни қара-я, наҳотки ўзгарган бўлсанг!?”, “Қара-я, биргина аъло баҳо олиш билан ўзингни яхши инсон бўлиб қолган деб ҳисоблайсанми!?” ва ҳ.к. мазмундаги рағбатлар, улар асли ижобий ҳолатни эътироф этишга йўналтирилган бўлса-да, талабани янги ютуқларига илҳомлантирмайди. Аксинча, унда таълим олишга, таълим муассасасига ва педагогларга нисбатан совуққонликни юзага келтиради.  

2. Демократик услуб. Унга кўра педагог педагогик фаолиятни ташкил этишда жамоанинг фикрига таяниб иш кўради. Ўқув машғулотлари ва тарбиявий ишларни ташкиллаштиришда ҳар бир талабанинг фикрини инобатга олишга, уларни умумлаштирган ҳолда энг самаралисини танлаб олишга интилади. Муҳокамалар чоғида барча талабаларнинг иштироклари таъминланади. Талабалар томонидан билдирилаётган ташаббуслар қўллабқувватланади, мавжуд имкониятлардан келиб чиққан ҳолда бу ташаббуслар амалиётга татбиқ этилади. Бу услубдан фойдаланаётган педагог зиммасидаги вазифа фақатгина талабаларнинг фаолиятини назорат қилиш, тузатишлар киритишдан иборат эмаслигини англаб етади. Асосий эътиборни талабаларнинг ютуқларини эътироф этган ҳолда ёки уларнинг хатоларини ўзларига англатган ҳолда самарали тарбия чорасини кўришга қаратади. Ҳар бир талабанинг ютуғи алоҳида эътироф этиладики, бу эса уларни янги зафарларга эришишга руҳлантиради. Ушбу услубга асосланиб иш кўрадиган педагог ҳар бир талабанинг қизиқишлари ва қобилиятларини ҳисобга олган ҳолда бажариладиган ишларни тўғри тақсимлашга ҳаракат қилади, фаол талабаларни тақдирлаб боришни фаолиятининг асосий йўналиши сифатида белгилайди. Педагог талабалар билан мулоқотни ўрнатишда илтимос, маслаҳатга таяниб иш кўради. 

3. Либерал услуб. Одатда бу услуб педагог ва талаба муносабтларининг келишувчанликка асосланишини таъминлайдиган услуб сифатида эътироф этилади. Бу услубга кўра иш юритадиган педагог талабалар томонидан содир этилаётган салбий ҳолатларга ҳам эътибор бермасликка интилади. Талабаларни тартибга чақириш, вазиятдан келиб чиққан ҳолда уларнинг фаолиятини тўғри баҳолаб, жазолаш зарур бўлган вазиятларда ҳам индамасликни одат қилиб олади. Бу эса талабаларнинг одобсиз, ялқов, масъулиятсиз бўлишларига олиб келади. Либерал услубни маъқул кўрадиган педагог талабалар ҳаёти билан мутлақо қизиқмайди, уларнинг фаолиятларига аралашмайди, ҳал қилувчи вазиятларда масъулиятни ўз зиммасидан соқит қилади. Айрим ҳолатларда бир-бирига зид бўлган фикрларни ҳам бирдек маъқуллайди. Бу таҳлитда иш кўрадиган педагог обрўга эга бўлмайди. Чунки унга ишониш мумкин эмас. Педагогик фаолиятни ташкил этишда педагогнинг нафақат ўзи, балки  унинг ижобий таъсири асосида талабалар ҳам мулоқот маданиятини ўзлаштириб боришлари лозим.  

Ижод, ижодкорлик, ижодий ёндашув, педагогик ижодкорлик,  ўқитувчи ижодкорлиги, ўқитувчи ижодкорлигининг кўринишлари, педагогик фаолиятга ижодий ёндашиш, ўқитувчининг дарс жараёнига ижодий ёндашуви, ўқитувчининг дарсдан кейинги ижодий ҳолатини ташкил этиш, ўз устида ишлаш, ўз устида ишлашнинг психологик-педагогик жиҳатлари, ўз-ўзини ривожлантириш, ўқитувчининг ўз-ўзини ривожлантириши, индивидуал ривожланиш дастури, ўқитувчининг индивидуал ривожланиш дастури, индивидуал ривожланиш дастурини ишлаб чиқиш, ўз-ўзини ривожлантириш методлари, ўз-ўзини ривожлантириш воситалари, ўз-ўзини ишонтириш усули, ўз-ўзини ривожлантириш жараёнидаги психологик тўсиқлар, ўз-ўзини ривожлантириш жараёнидаги психологик тўсиқларни енгиб ўтиш,  ўз-ўзини ривожлантириш жараёнидаги психологик тўсиқларни енгиб ўтиш йўллари, илғор педагогик тажрибаларни ўрганиш, илмий-педагогик маълумотларни тўплашда ахборот технологиялари хизматидан фойдаланиш, илмий-педагогик изланишлар самарасини баҳолаш, касбий фаолиятда илмий ғоялар ва педагогик тажрибалардан самарали фойдаланиш.

Ижод – сифат жиҳатидан янги моддий ва маънавий қадриятлар, маҳсулотлар ёки янги объектни яратишга йўналтирилган фаолият жараёни
. Ижод маҳсулининг бошқа мавжуд (яратилган, ишлаб чиқилган) маҳсулотлардан фарқи унинг ноёблиги, кам учрашидадир. Ижод маҳсулини бошланғич шароитдан узиб ташлаш мумкин эмас. Ҳеч ким, ижод маҳсулининг муаллифисиз, гарчи у бошланғич асосга асосланган бўлса-да, айнан у яратган натижага эриша олмайди.     

Ижод турлари – сифат жиҳатидан янги моддий ва маънавий қадриятлар, маҳсулотлар ёки янги объектни яратишга йўналтирилган фаолият жараёнининг муайян кўринишлари. Ижод турлари сифатида қуйидагилар эътироф этилади:

· ишлаб чиқариш-техник ижод;

· ихтирочилик;

· илмий ижод;

· сиёсий ижод;

· ташкилотчилик;

· фалсафий ижод;

· бадиий ижод;

· мифологик ижод;

· диний ижод;

· кундалик-маиший ижод ва бошқалар.

Ижодкорлик – сифат жиҳатидан янги моддий ва маънавий қадриятлар, маҳсулотлар ёки янги объектни яратишга йўналтирилган фаолиятга хос хусусият. 

Ижодий ёндашув – муайян фаолиятнинг яратувчилик, бунёдкорлик ғоялари асосида ташкил этилиши.  

Ижодий фаолият – муайян йўналишдаги машғулот, ҳаракатнинг яратувчилик, бунёдкорлик ғояларига асосланиши.  

Педагогик ижодкорлик – ўқитувчи томонидан педагогик жараёнда сифат жиҳатидан янги моддий ва маънавий маҳсулотларни яратиш мақсадида ташкил этиладиган фаолият.
Ўқитувчи ижодкорлиги – ўқитувчига хос бўлган индивидуал қобилият бўлиб, унинг ёрдамида педагогик жараёнлар ўзига хос, янгича йўналиш ва ғоялар асосида ташкил этилишини таъминлайди.

Ўқитувчи ижодкорлигининг кўринишлари – ўқитувчига хос бўлган индивидуал қобилият турлари.

Педагогик фаолиятга ижодий ёндашиш – ўқитувчи томонидан педагогик фаолиятнинг яратувчилик, бунёдкорлик ғоялари асосида ташкил этилиши.  
Ўқитувчининг дарс жараёнига ижодий ёндашуви – ўқитувчи томонидан таълим жараёнининг яратувчилик, бунёдкорлик ғоялари асосида ташкил этилиши.   

Ўқитувчининг дарсдан кейинги ижодий ҳолатини ташкил этиш – синф (аудитория), дарс ва таълим муассасасидан ташқари шароитларда ўқитувчининг яратиш, бунёд этишга йўналтирилган ҳаракатларининг ташкил этилиши.  
Ўз устида ишлаш – шахснинг аниқ мақсад, интилиш асосида доимий, изчил равишда ўз камчиликларини бартараф этиш, ютуқларини янада бойитиб бориш, касбий кўникма ва малакаларни такомиллаштириш йўлида олиб борадиган амалий ҳаракати. Шахснинг ўз устида ишлаши қуйидаги босқичларда кечади:

1-босқич. Ўз хато ва камчиликларини тан олиш.

2-босқич. Йўл қўйилган хато ва камчиликларнинг ўзи, бошқалар ва атроф-муҳит учун зарарини тушуниш (бунинг учун реал ножўя хатти-ҳаракатлар ва уларнинг оқибатлари – муносабатларнинг бузилиши, вазифа ёки муаммоларнинг ҳал этилмаганлиги кабиларни ёдга олиш, шунингдек, энг салбий оқибатлари – жанжалларни келтириб чиқиши, оиланинг парчаланиши, жамоа аъзолари ўртасида ўзаро ишончсизликнинг қарор топиши, дўстнинг йўқотилиши кабиларни ўйлаш лозим).

3-босқич. Йўл қўйилган хато ва камчиликларни бартараф этиш, мавжуд салбий вазиятдан чиқишнинг ижобий йўлларини излаш. 

4-босқич. Хато ва камчиликларни такрорламаслик юзасидан қарор қабул қилиш (ўз иқрори ва қарорини баралла овоз билан айтиш).

5-босқич. Қабул қилинган қарорнинг бажарилишини назорат қилиш. 

Ўқитувчининг ўз устида ишлаши – ўқитувчининг мутахассис сифатида аниқ мақсад, интилиш асосида педагогик жараённи такомиллаштириш, унинг самарадорлигини ва ўзининг ишчанлик фаоллигини ошириш, доимий, изчил равишда янгиланиб бораётган педагогик билимларни ўзлаштириш, илғор технология, метод ҳамда воситалардан хабардор бўлиш, фаолиятига фан ва техниканинг сўнгги янгиликларини самарали тадбиқ этиш, касбий кўникма ва малакаларни такомиллаштириш, шунингдек, салбий педагогик низоларнинг олдини олиш, бартараф этиш чораларини излаш йўлида олиб борадиган амалий ҳаракати. 

Ўз устида ишлашнинг психологик-педагогик жиҳатлари – ўз устида ишлаш жараёнида шахснинг ақлий, жисмоний, ҳиссий ва руҳий тайёргарлиги, имкониятларининг намоён бўлиши. Зеро. Ўз устида ишлашда шахс – хотирасини чиниқтиради, кечиримли бўлишни ўрганади, дунёқараши ўзгаради, танасини чиниқтиради, мулоқот услубларини ўзлаштириш орқали атрофдагилар билан самимий, самарали муносабатда бўлишни, чиройли сўзлашишни ўрганади
.  

Ўз-ўзини ривожлантириш – 1) шахснинг мустақил машқ қилиш, шуғулланиши орқали ўзини-ўзи ақлий ва жисмоний жиҳатдан ривожлантириши; 2) шахснинг ҳеч бир ташқи таъсирларсиз ўз кучи билан ўзини ўзи ривожлантириши
; ўз-ўзини такомиллаштириш жараёни бўлиб, унда шахс ўз олдига ҳаётини яхшилаш, қулай яшаш шароитини яратиш учун муайян вазифаларни қўяди. 

Ўқитувчининг ўз-ўзини ривожлантириши – ўқитувчининг ўзида касбий тажриба, малака ва маҳоратни такомиллаштириш йўлида аниқ мақсад ва пухта ўйланган вазифалар асосида мустақил равишда амалий ҳаракатларни ташкил этиши. 

Индивидуал ривожлантириш дастури – ҳар бир шахс ёки мутахассиснинг ўзида у ёки бу сифат, кўникма, малакаларни шакллантириш, такомиллаштириш эҳтиёжларига таянган  ҳолда ишлаб чиқилган шахсий дастури. Унда шакллантирилиши, такомиллаштирилиши зарур бўлган сифат, кўникма ва малакаларни шакллантириш, амалий фаолият турларини ташкил этиш, танланган методлар бўйича ўз устида ишлаш учун белгиланган муддат акс этади. 

Ўқитувчининг индивидуал ривожланиш дастури – мутахссис сифатида ўқитувчининг индивидуал равишда ўзида у ёки бу касбий-педагогик сифат, кўникма ва малакаларни шакллантириш, такомиллаштириш эҳтиёжларига таянган  ҳолда ишлаб чиқилган дастури.

Индивидуал ривожланиш дастурини ишлаб чиқиш – мутахссис сифатида ўқитувчининг индивидуал равишда ўзида у ёки бу касбий-педагогик сифат, кўникма ва малакаларни шакллантириш, такомиллаштириш эҳтиёжларига таянган  ҳолда шахсий ривожлантириш дастурини ишлаб чиқиш. 

Ўз-ўзини ривожлантириш методлари – шахснинг мустақил машқ қилиш, шуғулланиши орқали ўзини-ўзи ақлий ва жисмоний жиҳатдан ривожлантиришини, шахснинг ҳеч бир ташқи таъсирларсиз ўз кучи билан ўзини ўзи ривожлантиришини ҳамда ўз-ўзини такомиллаштиришини таъминловчи методлар.

Ўз-ўзини ривожлантириш воситалари – шахснинг мустақил машқ қилиш, шуғулланиши орқали ўзини-ўзи ақлий ва жисмоний жиҳатдан ривожлантиришини, шахснинг ҳеч бир ташқи таъсирларсиз ўз кучи билан ўзини ўзи ривожлантиришини ҳамда ўз-ўзини такомиллаштиришига хизмат қилувчи воситалар.

Ўз-ўзини ишонтириш – шахснинг ўз шахсий сабаб, рағбат (мотив)ларига аосланган ҳолда шахсий йўриқларига онгли таъсир кўрсатиши. Ўз-ўзини ишонтириш усули негизини у ёки бу позициянинг тўғрилигини тасдиқловчи такомиллашган ақлий ҳаракатлар ташкил этади
.
Ўз-ўзини ишонтириш усули – шахснинг ўз шахсий сабаб, рағбат (мотив)ларига аосланган ҳолда шахсий йўриқларига онгли таъсир кўрсатиш усули. 

Ўз-ўзини ривожлантириш жараёнидаги психологик тўсиқлар – шахснинг мустақил машқ қилиш, шуғулланиши орқали ўзини-ўзи ақлий ва жисмоний жиҳатдан ривожлантириш, шахснинг ҳеч бир ташқи таъсирларсиз ўз кучи билан ўзини ўзи ривожлантириш ҳамда ўз-ўзини такомиллаштириш йўлида муайян ҳаракатларни амалга оширишига тўсқинлик қиладиган ички ва ташқи омиллар. 

Ўз-ўзини ривожлантириш жараёнидаги психологик тўсиқларни енгиб ўтиш – шахснинг мустақил машқ қилиш, шуғулланиши орқали ўзини-ўзи ақлий ва жисмоний жиҳатдан ривожлантириш, шахснинг ҳеч бир ташқи таъсирларсиз ўз кучи билан ўзини ўзи ривожлантириш ҳамда ўз-ўзини такомиллаштириш йўлида муайян ҳаракатларни амалга оширишига тўсқинлик қиладиган ички ва ташқи омилларни бартараф этиши. 

Ўз-ўзини ривожлантириш жараёнидаги психологик тўсиқларни енгиб ўтиш йўллари – шахснинг мустақил машқ қилиш, шуғулланиши орқали ўзини-ўзи ақлий ва жисмоний жиҳатдан ривожлантириш, шахснинг ҳеч бир ташқи таъсирларсиз ўз кучи билан ўзини ўзи ривожлантириш ҳамда ўз-ўзини такомиллаштириш йўлида муайян ҳаракатларни амалга оширишига тўсқинлик қиладиган ички ва ташқи омилларни бартараф этишига қаратилган фаолиятиннг кўринишлари.

Педагогик тажриба – касбий фаолиятни ташкил этиш жараёнида педагог томонидан ўзлаштирилган орттирилган билим, кўникма ва малакалар мажмуи.

Илғор педагогик тажрибаларни ўрганиш – ўқитувчи томонидан республика ва хорижий мамлакатларнинг педагогларининг касбий фаолият самарадорлигини ошириш, таълим-тарбия жараёнини такомиллаштириш, ёш авлодни ўқитиш ҳамда тарбиялаш борасида эришилган ютуқ, муваффақиятларнинг ўрганилиши.

Илмий-педагогик маълумотларни тўплашда ахборот технологиялари хизматидан фойдаланиш – ўқитувчи томонидан педагогик жараёнлар самарадорлигига эришишда қўл келадиган маълумотларнинг ахборот технологиялари (жумладан, компьютер технологияси)дан олиш, ўрганиш, сақлаш ва қайта ишлашини таъминлаш мақсадида ташкил этилган амалий ҳаракат.    

Илмий-педагогик изланишлар самарасини баҳолаш – ўқитувчи томонидан олиб борилган тор ёки кенг кўламли илмий изланишларнинг натижаларини таҳлил қилиш асосида уларнинг назарий-педагогик ва амалий қийматларини аниқлашга қаратилган ҳаракат.  

Касбий фаолиятда илмий ғоялар ва педагогик тажрибалардан самарали фойдаланиш – ўқитувчининг касбий фаолияти мазмунини янгича  илмий қарашлар, илғор педагогик тажрибалар, янгиликлар, инновацион ғоялар билан бойитиб бориш асосида педагогик жараённи такомиллаштиришга қаратилган амалий ҳаракати.

 “Тарбиявий ишлар методикаси” фанини ўқитишда педагогик маҳорат билан тарбия санъатининг узвий алоқадорлиги зарурки, у юксак касб маҳоратини таъминлайди. Фанни ўқитишда педагогик воситаларни танлаш уларнинг тарбия мақсадларига мувофиқлиги билан белгиланиши аҳамиятлидир. Мақсад ўзига хос ички йўл-кўрсаткич ҳисобланади, у бутун ҳаёт давомида педагогнинг фаолиятини йўналтириб туради. Тарбиянинг мақсадлари, воситалари ва натижалари ўртасида, шунингдек, тарбияланувчи ва тарбиячи тафаккури, мотивлари ўртасида ғоят мураккаб боғлиқлик борки, баъзан улар ёшлар ва катталарнинг мақсадлари билан тўқнаш келиб қолади. Ахир, уларнинг ҳам ўз мақсадлари бор. Талабанинг ривожланиш мантиқи, унинг тафаккури, ҳаракатлари битта нуқтаи назарда, тарбиячининг мантиқи бошқа нуқтаи назарда туриши мумкин. Бундай вазиятда ҳеч қандай тарбиявий таъсир кўрсатиб бўлмайди. Қачонки, ўқитувчи билан талаба мақсади мос келса, навбатдаги «тўсиқларни» енгиш учун биргаликда воситалар қўлланса, чинакам тарбия жараёни содир бўлади. Бу жараён катталарни ҳам, ёшларни ҳам ўзига жалб қилади, ҳар иккала тарафга ҳам манфаат ва қувонч бағишлайди. Тарбиячилар билан тарбияланувчилариинг теварак атрофдаги воқеликни ва айни вақтда ўз-ўзларини ўзгартиришга қаратилган биргаликдаги фаолияти, катталар билан ёшлар қарашларининг бирлиги, тарбиялаш санъатининг асосини ташкил этади. Педагогик фаолиятда воситалар, мақсадлар ва натижаларнинг нисбатини доимо таҳлил қилиб ташкил этилади, бир-бирига боғлиқ бўлади ва алоҳида тарзда амалга оширилмайди. Мақсадни амалга ошириш усули - бўлажак натижадир. Натижа янги воситаларни танлаш, янги мақсадларни қўйиш учун амалий асос ҳисобланади. Тажрибада маълум даражада қўлланилган ҳар қандай восита натижа беради, ҳатто бирор сабабга кўра ифодаланмаган бўлса ҳам натижа бераверади. Лекин, мақсади аниқ ифодаланган педагогик воситагина самаралидир. Талабага тарбиявий таъсир кўрсатишнинг ҳар бир аниқ ҳолатида, умуман тарбияда биз нимага эришмоқчилигимизни аниқ билиб олмасак, самарали педагогик воситаларни танлаш муваффақиятли бўлишини тасаввур қилиш қийин. Ҳозирда тажрибада мавжуд бўлган ҳаддан ташқари кўп педагогик воситалар педагогик фаолиятда кенг қўлланилади. Бизда уларнинг барчаси ҳақида тўхталишга имконият йўқ. Шу муносабат билан фақат иккита мулоҳазани этиборингизга ҳавола этамиз: Биринчи мулоҳаза: ҳар қандай педагогик восита ҳамиша бир қатор бошқа воситалар, усуллар, шартлар билан боғлиқ бўлади. Улар педагогик жараённинг муайян босқичда таъсир кўрсатиш натижасини белгилаб беради. Масалан, рағбатлантириш маълум бир жараёнларни тезлаштириш ва бошқаришга тўсқинлик қилиши, турли салбий ва ижобий ҳиссиётларнинг турли-туман кўринишларини вужудга келтириши мумкин. Баъзан, бу ҳол педагогик бир методнинг бошқаларига таъсирини мувозанатлаш зарурлигига олиб келади.

Иккинчи   мулоҳаза:   айрим   воситаларни   қўллаш   педагогнинг  улар таъсирини, мумкин бўлган ўзгаришини англаш қобилиятларига бутунлай боғлиқ бўлади. Жамоадаги муносабатлар хилма-хиллиги шароитида воситаларни қўллаш вақт сайин ўзгариб турадиган вазиятни ҳисобга олиш зарурлигини тақозо қилади.

Амалий фаолиятда воситалар, мақсадлар ва натижалар диалектикаси овозлар шовқини, ғоят турли-туман эҳтиёжлар ва даъволарнинг авж олиши билан тўла бўладики, буларнинг барчаси - жонли манзара доимо бир кишининг яъни педагог - тарбиячининг диққат марказида бўлиши лозим. Хўш, унинг маҳорати нималарда ифодаланиши мумкин? Аввало шошилинч таҳлил қилишда ва тезда ишга киришишда ифодаланиши мумкин. Агар бу шошилинч таҳлил ноаниқ бўлса, воситалар ҳам албатта нотўғри танланади, ундан олинган натижани ўзгартириш учун янги воситани излаш талаб қилинади. Қўлланиладиган восита ва маънавият, педагог амал қиладиган қадриятлар тизими ўртасида бевосита боғлиқлик бор. Педагог воситаларга амлиётчилик нуқтаи назаридан ёндашув (улардан фойдаланишни билган тақдирда) тезда айрим муҳим натижаларга тўлиқ тартибда, ташкилий аниқликка эришиш ва ўзига хос хусусиятлардан хабардор бўлишни педагогик маҳоратининг намоён бўлиши деб қабул қилиш мумкин. Чинакам маҳорат эса ўқитувчига ушбу қоидани юклайди: барча воситалар бирор кишини ҳайрон қолдириш, педагогнинг шахсидан фаҳрланиш учун эмас, балки тарбиянинг жуда мураккаб ва улкан вазифаларини бажариш учун фойдаланилади. В.А.Сухомлинский ёзувчи Г.Мединскийга ёзган хатларидан бирида бундай деб ёзган эди: “Мен инсонга қатъий талабчан бўлиш, такомиллаштириш ва ўз-ўзини такомиллаштиришнинг қатъий қоидалари тарафдориман. Талабчанлик сахийликнинг, инсонпарварликнинг иккинчи томонидир”. Ишонч ва талабчанлик диалектикаси Сухомлинскийнинг ижодий меросида энг майда томонлари билан очиб берилади: масалан, у фарқни биринчи ўринга нимани-яхшиликними ё қатъийликними қўйишда, деб билади. У ўз асарларида бундай ёзган эди: “Мен Макаренкодан кейин унинг машҳур талабчанлик билан бирга қўйилган ҳурмат-эҳтиром формуласини атайлаб такрорламадим. Жуда кўп педагоглар “талабчанлик” билан бирга қўшилган ҳурмат-эҳтиром формуласини талабчанлик асоси деб ҳисоблайдилар.” Машҳур педагогнинг фикрларни шундай тушуниш мумкин: баъзан ўқитувчи талабага нисбатан инсоний муносабатда бўлиб, унинг камчиликларига кўз юмади, хатоларига қаттиққўллик билан чора кўрмайди, бунинг натижасида талабада лоқайдлик, масулиятсизлик, данкасалик каби салбий жиҳатлар юзага келиши мумкин.  

 “Тарбиявий ишлар методикаси” фанининг бош масаласи – педагогик техника ва педагогик маҳоратни қўллаб, педогик технология ва воситалар асосида ҳар монлама баркамол шахсни тарбиялашдир. Тарбия - шахсни муайян йўналишда шакллантириш, камол топтириш  мақсадида турли одамларнинг бир - бирига таъсир кўрсатадиган ижтимоий муносабатдир. 
Педагогик техникани эгаллаш маҳорати

Ўқитувчи педагогик фаолиятида педагогик техниканинг кўникма ва малакаларини мукаммал такомиллаштирган ҳолда ўз маҳоратини ошириш учун қуйидаги жараёнларни билиши лозим:

1. Ўқитувчи ўзлаштириши лозим бўлган педагогик техниканинг муҳим таркибий қисмларидан бири унинг нутқ техникасидир (Нутқ темпи, дикцияси, товуш оҳангини баланд, ўрта, паст қила олиши ва ҳоказо).

 Дарс жараёнида ўқув материалларини идрок қилишда ўқитувчининг нутқи муҳим рол ўйнайди. Олимларнинг фикрича, ўқувчилар томонидан 1/2 фоиз ўқув материалини тафаккур орқали идрок қилиш ва ўзлаштириш ўқитувчининг нутқига ва унинг сўзларни тўғри талаффуз қилишига боғлиқ. Ўқувчилар ўқитувчининг нутқини ниҳоятда кузатувчанлик ва қизиқиш билан тинглайдилар. Паст оҳангда гапирадиган ўқитувчининг дарси  ўқувчилар учун зерикарли бўлади, ниҳоятда баланд гапириш, оддий суҳбат чоғида овозни баланд қилиб сўзлашиш ўқувчиларни дарсдан бездиради ва чарчатади. Ўқувчиларнинг бундай ўқитувчи таълимидан кўнгиллари совийди. Шунинг учун ўқитувчи саводли гапириши, ўз нутқини чиройли ва тушунарли, таъсирчан қилиб баён қилиши, ўз фикр ва ҳис-туйғуларини сўзда аниқ ифодалаш малакаларига эга бўлиши лозим.

 Чиройли, саводли, таъсирчан гапирувчи ўқитувчиларнинг фикрлари ўқувчилар онгига тез етиб боради, ўқув материалларини ўзлаштириб олишига катта имконият яратади, ўқувчилар бундай ўқитувчиларнинг дарсларини тоқатсизлик билан кутадилар. Ўқитувчилар ўз нутқлари устида тинимсиз ишлашлари, сўзларнинг чиройли, маъноли, таъсирчан бўлиши устида машқ қилишлари, овоз диапазонлари кучи, нутқ тембрининг ҳаракатчанлиги, дикциясини доимо машқ қилиб боришлари лозим.

 Ўқитувчи товуш диапазонини, унинг тембри билан боғлаб ишлатса, гаплари чиройли, майин, жозибали чиқиб, тингловчиларни ўзига жалб этади ва ўқув материаллари мазмуни янада яхши идрок қилинади.

 Шундай қилиб, педагогик техникада нутқ малакалари муҳим аҳамият кашф этар экан, ўқитувчи доимо гапириш темпи, ритми, дикцияси, овоз кучи, диапазони, ҳаракатчанлиги устида машқ қилиши зарур, ушбу жараён алоҳида бир фаслда кўриб чиқилади.

2. Педагогик техника малакаларини мукаммал эгаллаш учун аввало, ўқитувчи ўз фанини, ўқитадиган предметининг бошқа фанлар билан ўзаро алоқадорликда билиши, педагогик ва ахборот технологияларини, педагогика ва психология фанлари асосларини давр тараққиёти даражасида билиши, касбий жиҳатдан ўз-ўзини тарбиялай оладиган бўлиши зарур. Чунки педагогик техника ўқитувчининг индивидуал шахсий хусусиятларига ҳам боғлиқ. Ҳар бир ўқитувчи ўз тафаккурига, фикрлаш қобилиятига, ўзининг касбий йўналиши, касбий лабораториясига эга бўлиши керак. Бу йўналиш ва лабораторияни ўқитувчининг ўзи мустақил фикр юритиш, мустақил билим олиш, педагогик маҳоратини ошириб бориш орқали қўлга киритади ва моҳир ўқитувчига хос фазилатларни тарбиялайди ҳамда касбий идеал сари ҳаракат қилади.

 3. Педагогик техника сирларини мукаммал билиш ўқитувчининг ташкилий - методик малакаларни эгаллашига ҳам боғлиқ. Бу малакалар зарур билимлар бўйича маърузаларни тинглаш, махсус адабиётларни ўқиш орқали қўлга киритилади. Ташкилий-методик малакалар айтилган йўл-йўриқлар, кўрсатмаларни ўзининг индивидуал касбий тажрибасида синаб, кўникма ҳосил қилса мақсадга мувофиқ бўлади. 

4. Педагогик техникани бир маромда эгаллашда, ҳар бир ўқитувчининг ўз индивидуал дастурини ишлаб чиқиши муҳим аҳамият касб этади. Бундай дастурни тузишдан олдин ўқитувчи ўзида педагогик техника малакаларини шаклланганлигининг бошланғич даражасини аниқлаб олиш зарур. Яъни, ўқитувчининг дастлабки ўқув-тарбия ишларидаги натижаларида, нутқ маданиятининг тўғри ёки нотўғри қўйилишида, ҳаракатидаги мимик ва пантомимик ҳолатларда рўй берадиган нуқсонлар эътироф этилади. Бунда натижа яхши бўлса, келажакда педагогик техникани эгаллаш анча осон бўлади. 
5. Шуни ҳам унутмаслик лозимки, педагогик техникани намойиш этишда ўқитувчининг умумий маданияти, маънавий ва эстетик дунёқараши муҳим ўрин тутади. Агар ўқитувчининг ташқи кўриниши қашшоқ, сўзларни талаффуз қилиш қобилияти паст, эстетик жиҳатдан оми, бўлар бўлмас воқеаларга нисбатан ўз ҳиссиётига эрк берадиган бўлса, тарбияланувчиларнинг эътиқодига, ақл-идрокига, билиш ва англаш тафаккурига салбий таъсир кўрсатади. Демак, ўқитувчи ўзидаги ана шу нуқсонларни қайта тарбиялаши лозим. 

 Педагогик техникани эгаллашнинг асосий йўллари ўқитувчининг малака ошириш курсларига иштироки, устоз мураббийлар раҳбарлигидаги машғулотлар (улардан педагогик техника сирларини ўрганиш) ва мустақил (касбий жиҳатдан ўз-ўзини тарбиялаш) ишлашдир. Педагогик техника кўникма ва малакаларини эгаллаш индивидуал-шахсий салоҳият эканлигини ҳисобга олиб, педагогик техникани эгаллашда ва уни такомиллаштиришда касбий жиҳатдан ўз-ўзини тарбиялаш, яъни талабалик йилларида ўзида моҳир ўқитувчининг шахсий фазилатларини ва касбий малакаларини шакллантиришга қаратилган фаолият етакчи рол ўйнайди, деб айтиш мумкин. Касбий идеал сари интилишда бу ҳаракат педагогик техникани эгаллашда муҳим рол ўйнайди.

 Ташкилий-методик жиҳатдан педагогик техника машғулотлари индивидуал, гуруҳ ёки кетма-кетликда ўтказилади. Масалан, зарур билимлар маърузаларда ёки тегишли адабиётларни мустақил ўқиш асосида, интеграцион билимларни эгаллаш, порталь, компьютер технологиялари ёрдамида эгалланиши мумкин. Автоматлаштиришга доир айрим оддий ҳаракатлар (турли артикуляция, фонацион нафас олиш усуллари, релаксация усуллари ва шу кабилар) ўқитувчи томонидан мунтазам машғулотлар асосида эгалланади. Тегишли кўникмаларни ишлаб чиқиш, индивидуал ишлашни дастлаб ўқитувчининг назорати ва раҳбарлигида, кейин эса мустақил ишлаш талаб қилади.

 Педагогик техника малакаларини шакллантиришда ўқитувчининг жамоада фаолият олиб бориши ва машғулотларда ўз-ўзини назорат қилиши алоҳида рол ўйнайди. Педагогик техника машғулотларининг бу шаклини анча батафсилроқ очиб бериш мақсадга мувофиқдир, чунки у ҳозирга қадар ўқитувчилар учун мўлжалланган ўқув ва методик адабиётларда маълум даражада кўрсатиб берилмаган. 

Ҳар қандай жамоада, хоҳ ўқитувчилар, хоҳ ўқувчилар жамоаси бўлсин, ўқитувчи улар олдида ўзини бошқа кишилар кўзи билан кўриши, ҳулқ-атвор ва муомаланинг янги шаклларини излаши ва синаб кўриши, ўзининг жамоа билан бирга бажарадиган иши хусусиятларини англаши ва педагогик фаолиятининг индивидуал услубларини онглиравишда шакллантириш имконияти пайдо бўлади. 
Педагог ва психолог олимлар томонидан олиб борилган тадқиқотларнинг кўрсатишича, ўз фаолиятини эндигина бошлаётган ўқитувчилар дуч келадиган қийинчиликларнинг асосийси айнан педагогик техникага оид маълумотларни билмаслиги оқибатида содир бўлмоқда. Педагогик техника тўғрисида юқорида айтиб ўтилган фикр ва мулоҳазаларга эътибор қилмаслик, педагогик фаолиятда назарий ва амалий тажрибаларнинг йўқлиги, ўз фаолиятига танқидий назар билан баҳо беролмаслик оқибатида ҳамда ўқитувчида индивидуал педагогик техникани ривожлантириш, таҳлил қилиш ва уни такомиллаштириш юзасидан аниқ мақсадга қаратилган педагогик фаолиятнинг йўқлиги мазкур қийинчиликларнинг асосий сабабларидан бири эканлигини унутмаслик керак. Педагогика олий таълим муассасаларидаги касбий тайёргарлик жараёнида педагогик техникани эгаллаш бўлажак ўқитувчига ўзининг касбий йўналишининг бошланишидаёқ кўпгина хатолардан ҳоли бўлишда, талабаларга таълим-тарбия беришнинг юксак самарадорлигига эришишда ёрдам беради.

1.3.
Педагогик техника малакаларининг индивидуал шахсий тусда эканлигини ҳисобга олиб дарсларни ташкил этиш. Педагогик техника малакаларини шакллантиришда гуруҳларда иш олиб боришга аҳамият бериш.

Педагогик техника – ўқитувчининг нафақат таълим–тарбия жараёнида, балки бутун касбий фаолиятида зарур бўлган умумий педагогик билим ва малакалари мажмуидир. Педагогик техниканинг муҳим жиҳатлари ─ бу аввало ўқитувчининг маҳоратини белгиловчи касбий кўникмалари ҳисобланади, яъни унинг саводли ва ифодали сўзлай олиши, ўз фикр-мулоҳазасини ва билимини тушунарли тилда таъсирчан баён қилиши, ҳис-туйғусини жиловлай олиши, ўзининг шахсий хусусиятларига хос мимик ва пантомимик қобилиятларга эга бўлиши, аниқ имо-ишора, маъноли қараш, рағбатлантирувчи ёки истеҳзоли табассум, сўзнинг чексиз қудрати орқали ўқувчилар онгига ва тафаккурига таъсир ўтказиши, ҳозиржавоблик, психологик билимларга эга бўлиши кабилардир. 

Ҳозирги кунда педагогик техника тушунчаси иккита гуруҳга бўлиб ўрганилади. Биринчи гуруҳ компонентлари ўқитувчининг шахсий ахлоқий фазилатлари ва хулқи билан боғлиқ бўлиб, таълим–тарбия жараёнида ўз–ўзини бошқариш малакаларида ( рефлексия) намоён бўлади: 
· таълим-тарбия жараёнида ўз ҳатти-ҳаракатларини бошқариши, (мимика, пантомимика);

· таълим-тарбия жараёнида ўз ҳиссиётини ва кайфиятини жиловлай олиши ва турли ножўя таъсирларга берилмаслик; 

· мукаммал ижтимоий перцептив қобилиятларга (диққат, кузатувчанлик, хаёл) эгалиги;

· нутқ техникасини (нафас олиш, овозни бошқариш, нутқ темпи) билиши ва ўз ўрнида қўллай олиши.

Педагогик техниканинг иккинчи гуруҳ компонентлари ўқитувчининг шахс ва жамоага таъсир кўрсатиш малакалари билан боғлиқ бўлиб, бу гуруҳ таълим-тарбия жараёнининг технологик томонини қамраб олади:

· ўқитувчининг дидактик, ташкилотчилик, конструктив, коммуникатив қобилиятлари;

· маълум бир режа асосида ўз олдига қўйилган талабларнинг бажарилишини назорат қилиши;

· ўқувчилар жамоасида таълим-тарбия билан боғлиқ бўлган ижодий фаолиятни ташкил эта олиши;

· ўқувчилар билан педагогик мулоқот жараёнини бир мувозанатда сақлаб бошқара олиши.

Ҳозирги замон ўқитувчиси педагогик маҳорат тизимида педагогик техниканинг ролини беқиёс деб билади. Чунки у ўқитувчига ўз гавдасини тута билиш (мимика, пантомимика), ҳис-туйғуларини (эмоциясини) бошқара олиши, иштиёқ, қобилиятлар, нутқ техникасини эгаллаши ва уларни ўқув фаолиятида, ўқишдан ташқари таълим ва тарбиявий фаолиятлар жараёнида қўллаш йўлларини тушунтиради.
Демак, педагогик техника ўқитувчи касбий фаолиятида шундай касбий ва шахсий малакалар йиғиндисики, у ўқитувчининг педагогик фаолиятига таъсир кўрсатиши, таълим-тарбия жараёнини ташкил қилиш ва бошқариш ишларида асосий йўл кўрсатувчи бўлиб хизмат қилади.
Педагогик техниканинг яна бир муҳим хусусияти педагогик таъсир кўрсатишдаги ўқитувчининг маънавий ва эстетик қиёфаси. Бу тарбияланувчиларга яққол намоён бўладиган хусусиятдир. Агар ўқитувчи маънавий қашшоқ бўлса, нутқи тартибсиз ва мулоқотда нўноқ бўлади, диди паст, ўз ҳиссиётларини жиловлай олмайдиган қўполбўлса, унинг таълим-тарбия бериши ҳақида гап бўлиши мумкин эмас.

 Педагогик техниканинг сирларини эгаллаш йўллари ўқитувчи раҳбарлигида олиб бориладиган машғулотлар ва мустақил ишлаш жараёнида шаклланиб боради. Педагогик техника сирларини мукаммал эгаллашда ва уни такомиллаштиришда касбий жиҳатдан ўқитувчи ўз – ўзини доимий шакллантириб бориши, яъни ўз олдига қўйилган талаблар нуқтаи назаридан моҳир ўқувчи шахсий фазилатларини ва касбий малакаларини шакллантиришга қаратилган фаолияти муҳим рол ўйнайди. 

Педагогик техниканинг муҳим хусусиятларидан бири ўқувчилар билан бевосита мулоқот жараёнида шаклланадиган касбий техник кўникма ва малакаларидир. Бунда педагогик техниканинг кўникма ва малакалари ўқитувчининг педагогик маҳорати билан алоқадорликда шаклланиб боради.

Индивидуал педагогик техниканинг шаклланиши ўқитувчининг ёши, жинси, мижози, феъл–атвори, саломатлиги, анатомик–физиологик хусусиятларига боғлиқ. Ўқитувчида индивидуал шахсий педагогик техника малакаларини шакллантириш муаммолари айниқса психолог олимларнинг тадқиқот марказидан ўрин олган. Психолог олимлар Р.З.Гайнутдинов, М.Г.Давлетшин, С.Жалилова, М.Абдуллажонова ўқитувчининг индивидуал касбий фаолиятини батафсил ўрганишиб, ўқитувчининг шахсий “Меҳнат профессиограммаси”ни ишлаб чиқдилар. Олимларнинг фикрига кўра ўқитувчи профессиограммаси ўқитувчига қўйиладиган махсус талабларни ўз ичига олади ҳамда ҳар бир фан ўқитувчисининг алоҳида ихтисослашган характеристикасини белгилаб беради. Жумладан, улар умумтаълим мактабларида педагогик фаолият олиб борадиган “Ўқитувчи-мураббий профессиограммаси”да қуйидаги ҳислатлар, яъни “Педагогик техника” малакалари мужассамлашган бўлишини таъкидлайдилар:

1) Ўқитувчининг шахсий ҳислатлари: болаларни севиши, камтарлиги, дилкашлиги, меҳнатсеварлиги.

2) Касбига хос билими: таълим ва тарбия жараёни моҳиятини билиши, педагогик ва психологик билим асосларини эгаллаши, ўқувчиларнинг ёш хусусиятларига асосан психологик имкониятларини англаши, тарбиявий таъсир этишнинг самарали усулларидан оқилона фойдалана олиши, ота-оналар ва жамоатчилик билан олиб бориладиган фаолият мазмунини пухта билиши.

3) Касбига хос ҳислатлари: миллий мафкура, умуминсоний қадриятлар, миллий анъана ва урф-одатларнинг асл моҳиятини тушуниши, кузатувчанлиги, педагогик қобилиятга эгалиги,ўзини қўлга ола билиши, ўзини англай олиши, педагогик такт, нутқий маданияти.

4) Шахсий педагогик уддабуронлиги: дарс машғулотларида зарур материалларни танлай олиши, ўқувчиларнинг билиш фаолиятини бошқариши, таълим-тарбия жараёнини истиқболли режалаштириши, ўқувчилар жамосини бошқара олиши.

5) Ташкилотчилик малакалари: ўқувчилар жамоасини уюштира билиши, турли вазиятларда ҳам ўқувчилар жамоасини бошқариши, амалий муаммоларни ҳал этишда уддабуронлигини намойиш эта олиши.

6) Коммуникатив малакалари: ўқувчиларни ўзига жалб этишни билиши, ўқувчилар ва ота-оналар билан мақсадга мувофиқ педагогик мулоқотларни ташкил қилиши, ўқувчиларнинг жамоада ўзаро муносабатларида бир хил мувозанатни тартибга солиши.

7) Гностик малакалари: ўқувчиларнинг асаб психик тараққиёти даражасини аниқлай олиши, ўз педагогик фаолияти натижаларини танқидий таҳлил қила олиши, устоз ўқитувчилар маҳоратини назарий ва амалий жиҳатдан ўрганиб бориши, психологик ва педагогик адабиётлардан тўғри фойдалана билиши, ўқувчилар хулқ-атворини мукаммал ўрганиши.

8) Ижодий ҳислатлари: ўз педагогик маҳоратини доимий такомиллаштириб бориши, ўқувчиларни тарбиялашда ўз дастурини ишлаб чиқиши ва уни муваффақиятли амалга ошириши, ўқувчилар назари билан воқеликни таҳлил қилиш қобилияти, ўқувчиларга педагогик таъсири натижаларини олдиндан кўра олишга интилиши.


Психолог олимларнинг фикрича, ушбу профессиограмма ёш ўқитувчиларга ўзларининг келгусида ўқитувчилик касбини тўғри ва онгли равишда танлаб, касбий маҳоратларини такомиллаштириб боришларига ёрдам беради. Демак, ўқитувчи профессиограммаси ҳам педагогик техникани эгаллашнинг муҳим хусусиятларидан бири бўлиб, ўқитувчининг ўз касбий техникасини мукаммал эгаллаб, ривожлантириб боришига ва ўз касбий фаолиятидан қаноатланишни ҳис этишга олиб келади. Буларнинг барчаси ўқитувчининг тинимсиз педагогик меҳнати туфайли юзага келади. Ўқитувчининг педагогик техникаси – педагогик фаолиятининг ташкилий шакли бўлиб, қўл билан тутиб бўлмайдиган, беҳад узоқ ижодий изланишлар ва азоб уқубатли кечинмалар, тинимсиз педагогик фаолият, ўқитувчининг фаҳм-фаросати, билими ва маҳорати билан амалга ошириладиган қизғин ижодий меҳнатининг маҳсулидир. 
Илмий педагогик - психологик назариятларнинг таълимотига кўра «одам» индивид шаклида дунёга келади, индивидуал ҳаёти давомида анатомик-физиологик хусусиятларни ажратиш, кўпайиши, катталашуви натижасида инсон бўлиб вояга етади. “Диний ақидаларда нақл қилинишича, «одам»ни Оллоҳ таоло тупроқдан шундай мукаммал ва гўзал қилиб яратиб қўйдики, одамга ўзи ҳам мафтун бўлиб қолиб, фаришта Аъзозилга Одам алайҳиссаломга таъзим қилишини буюрди. Аъзозил эса: «Мен нурдан яралган бўлсам, бу эса тупроқдан яратилган бўлса-ю, нега мен унга таъзим қилар эканман» деб такаббурликка берилиб, Оллоҳнинг амрини бажаришдан бўйин товлабди. Шунда Оллоҳ такаббурлиги учун Азозилни - «шайтони лаъин» деб лаънатлаб, уни жаннатдан қувиб юборишга амр этибди. Лекин, шайтони лаъин шайтонлик қилиб, Оллоҳга ёлвориб сўрабди: «Менинг маскани - маконим одамнинг кон томирида бўлса...» Оллохнинг даргоҳи кенг эмасми, шайтоннинг бу илтимосини қабул қилибди. Одамзотнинг баъзан шайтон васвасаларига берилиб колиши мана шундандир.”

Бу бир диний ақида, лекин ҳақиқатдан унча узоқ эмас. Одам - ижтимоий жонзот (махлуқ) бўлиб, меҳнат қуролларини ишлаб чиқадиган, уларни ўзининг яшаши учун ва ташқи муҳитга таъсир кўрсатиши учун ишлата оладиган ердаги жонзотларнинг энг олий онгли организмларидан биридир. Одам тўғрисида турли хил таълимотлар бор. Аристотель уни ижтимоий, социал махлуқ (жонзот) деса. Телвенсий ташқи организмлари, қўл, оёққа эга бўлган қурол ва меҳнат анжомларини ишлата оладиган жонзот деб таърифлайди. Одам индивидуал хаёти давомида хотира, сезги, фаросат, тасаввур, ирода, хаёл, идрок каби хусусиятларга эга бўлади, яхшини ёмондан, халолни харомдан фарқ килади, иффатни, хаёни кадрлайди. Бу одамнинг инсоний  фазилатларидир.
Ёшларимизни мустақил фикрловчи  фаол, шижоатли, ўзига ишонувчан, билимдон, демократик муносабатларнинг иштирокчиси этиб тарбиялашда “Тарбиявий ишлар методикаси” фани ва унинг методлари муҳим рол ўйнайди. У тарбия жараёнини  соф ижтимоий  муносабатларнинг  махсули сифатида қарайди. Янгича фикрлаш ва  тафаккурнинг муҳим шарти  сифатида  демократик муносабатларга асосланган педагогик жараённи таҳлил қилади.
Педагогик жараёнларни ташкил этиш ва бошқариш жараёнида педагоглар томонидан ўзига хос аҳамият касб этувчи қуйидаги вазифалар бажарилиши зарур:  

· ўқув дастурида ўрганилиши режалаштирилган мавзуга мос равишда таълим жараёнининг таълим-тарбиявий ва ривожлантирувчи мақсадларини белгилаш;  

· мақсадга мувофиқ кўзланган натижаларга эришиш учун вазифалар белгилаш ва белгиланган вазифаларни бажариш йўналишида ташкил этиладиган фаолиятни олдиндан режалаштириш, амалга ошириш йўл-йўриқларини ва қўлланиладиган педагогик технологияларни танлаш; 

· вазифаларнинг мазмун ва моҳиятига кўра талабаларнинг имкониятларини олдиндан аниқлаштириш ва вужудга келиши мумкин бўлган вазиятларни олдиндан башорат қилиш асосида бажариладиган вазифаларни имкониятларга кўра тақсимлашни режалаштириш;  

· таълим-тарбия жараёнининг самарадорлигига таъсир  кўрсатувчи омилларни аниқлаш;   

· педагогик жараёнда талабаларнинг субъективлигини таъминлаш ва фаоллигини оширувчи технологияларни татбиқ этиш жараёнларини лойиҳалаштириш;  

· педагогик жараёнда фойдаланиладиган дидактик воситаларни танлаш ва олдиндан тайёрлаш;  

· педагогик жараёнларнинг узлуксизлиги ва узвийлигини таъминловчи чора-тадбирларни белгилаш;  

· таълим муассасалари, оила ва маҳалланинг ўзаро алоқасини таъминлаш;  

· педагогик жараёнларда илғор педагогик тажрибалар ва замонавий ахборот технологияларидан фойдаланилиш;  

· ДТС ва давлат талабларини амалиётда қўллаш ва унинг мониторингини олиб бориш;  

· талабалар ўртасида анкета сўровлари ва суҳбат ўтказиш асосида ахборотлар тўплаш ва таҳлил қилиш;  

· талабалар 
фаолиятини ривожлантириш 
ва такомиллаштириш йўналишида белгиланган вазифаларни қайта кўриб чиқиш, янгилаш; 

· ДТС ва давлат талаблари асосида мустақил таълим жараёнларини ташкил этиш;  

· талабаларнинг мустақил таълим жараёни натижаларига қизиқишини шакллантириш ва рағбатлантириш асосида инновацион фаолиятни ташкил этиш;  

· талабаларнинг ўқув, меҳнат ва ўйин фаолиятларини назорат қилиш ва мувофиқлаштириш.
Ўқитувчининг педагогик фаолиятида нутқ техникасини мукаммал эгаллаш муҳим аҳамиятга эга. Зеро, нутқ воситасида ўқитувчи боланинг ҳис-туйғуларини уйғотади, ўқувчилар билан онгли мулоқотни таъминлайди, таълим-тарбияга оид маълумотларни таҳлилий идрок этади. Бунинг учун бўлажак ўқитувчи аввало нутқ сирларини, унинг ўқувчилар билан бўладиган мулоқотда таъсир кучини пухта билиши керак. Нутқнинг ўзига хос хусусиятларини ўрганиш учун, нутқ техникасига оид талабларни билиш лозим. Бу талаблар нутқнинг мантиқ жиҳатдан тўғри, аниқ, чиройли, ёрқин ва мақсадга мувофиқ бўлишидир. Нутқнинг асосий хусусиятлари ушбу талаблардан келиб чиқади:

1. Нутқнинг тўғрилиги ва равонлиги.

2. Нутқнинг аниқлиги ва таъсирчанлиги.

3. Нутқнинг мантиқийлиги.

4. Нутқнинг тозалиги ва ифодалилиги.

Нутқнинг тўғрилиги ва равонлиги унинг адабий тил нормаларига тўғри келишидир. Бунда иккита жиҳатга эътибор берилади: урғу ва грамматик нормаларга амал қилиниши.

Урғу – сўзларнинг тўғри талаффуз этилишини таъминлайди. 

Грамматик норма – нутқнинг мазмундорлигини, маъноли эканлигини билдириб, нутқ оқимидаги сўзларнинг ўзгариши, мазмунан бир-бирига бирикишини ифодаловчи хилма-хил қоидалар йиғиндисидир.

Нутқнинг аниқлиги ва таъсирчанлиги – мазмундор нутқнинг тингловчига таъсир этиш омилидир. Ўқитувчи сўз ва тилнинг равонлиги, нотиқлик қобилияти билан аниқ фактлар асосида ўқувчиларга билим беради, уларнинг кўникма ва малакаларини ривожлантиради. Ўқитувчи нутқининг аниқ бўлиши, ўз масъулиятини чуқур ҳис этиш шартидир. Аниқлик, ўрганилаётган мавзунинг ўқитувчи томонидан ифодаланаётган воқеликка, фактларга мувофиқ келишидир. Аниқликнинг чегарасини белгилашда ўқитувчи сўзларни тўғри қўллай олиши, ўзбек тили грамматикасини мукаммал билиши, тўғри талаффуз эта олиши тал-аб қилинади. 

Нутқнинг мантиқийлиги – нутқнинг мантиқий бўлиши энг аввало ўқитувчининг сўз бойлиги, тафаккур юритиш қобилияти, идрок этиш маҳоратига боғлиқ. Ўқитувчи тилни жуда яхши билиши, сўз бойлиги кенг бўлиши мумкин. Аммо ўзи фикр юритаётган мавзуга нисбатан чуқур билимга эга бўлмаса, билимларини ўз тафаккури доирасида таҳлил қила олмаса нотиқлик санъати натижа бермайди. Сўзларнинг ўқитувчи ифодалаётган мавзуга мос равишда тўғри ифодаланиши, сўз бирикмаларининг, гапларнинг, матнларнинг бир-бирига тўғри келиши, фикрни изчил баён этиш учун бўйсундирилиши нутқнинг мантиқий бой эканлигини билдиради. Ўқувчиларга айтилаётган фикр мантиқан бир-бирига боғланган бўлиши керак. Гаплар ўртасида фикрий боғланиш, изчиллик йўқолиши билан ўқитувчи нутқининг мантиқийлигига путур етади. 

Ўрганилаётган мавзу матнлари ўртасида мантиқий боғланиш бўлиш учун, матнлар бошланма билан ажратилади (масалан, хулоса қилиб айтганда; шу билан бирга; таъкидлаш лозимки ва ҳоказо). Демак, ўқитувчи нутқининг мантиқийлиги дейилганда, яхлит бир тизим асосида тузилган, фикр ва мулоҳазалар ривожи изчил бўлган, ҳар бир сўз, ибора аниқ мақсадга мувофиқ ишлатиладиган нутқ тушунилади. 

Нутқнинг тозалиги ва ифодалилиги – Ўқитувчи нутқининг тозалиги, аввало унинг адабий тил лисоний нормаларига мувофиқ ифодаланиши билан белгиланади. Ўқитувчининг чиройли ва мазмунан бой нутқи ҳозирги ўзбек адабий тили талабларига мос ҳолда тузилган бўлиши, ғайриадабий тил унсурларидан ҳоли бўлишига қараб баҳоланади. Нутқнинг тоза бўлишига ҳалақит берувчи унсурлар: диалектизм ва варваризмдир. Зеро, ушбу унсурлар бадиий адабиётда маълум бир бадиий – эстетик вазифани бажарсада, ўқитувчининг дарс жараёнидаги ва тарбиявий фаолиятидаги нутқида ишлатилмаслиги керак. Ўқитувчи доимий равишда идоравий атамаларни, расмий сўз ва ибораларни ноўрин ишлатиши ўз нутқининг нотабиийлигига, ишончсиз чиқишига сабаб бўлади. Натижада ўқувчилар таълим–тарбиясида ўқитувчи томонидан ишонтириш методи орқали қўлланиладиган фикрларни баён этишга путур етади. 

Нутқнинг тозалиги, унинг турли шева сўзларидан ҳоли бўлиб, фақат абадий тилда ифода этилишидир.Тил воситалари вазиятга қараб ишлатилган, сийқа сўз ва ибораларсиз ҳосил бўлган ўқитувчи нутқи табиий ва самимий бўлади, тингловчи ва ўқувчининг қалбига тез бориб етади.

 Жаргон (муайян касб ёки соҳа мутахассисликларига хос бўлмаган сўзлар); варваризм (муайян миллат тилида баён этилаётган нутқда ўзга миллатларга хос сўзларнинг ноўрин қўлланилиши); вульгаризм (ҳақорат қилиш, қўполликда қўлланиладиган сўзлар) ҳамда концеляризм (ўрни бўлмаган вазиятларда расмий сўзлардан фойдаланиш); паразит (ортиқча) сўзларнинг ишлатилиши нутқ тозалигига салбий таъсир кўрсатади. Ушбу ҳодисалар ўқитувчи нутқида учрамаслиги учун, ўқитувчи ўзини, фикрини бошқара олиши, доимий равишда нутқини бойитиши, машқ қилиши керак.

Одам тилни қанча чуқур билса ва унда сўз бойлиги қанчалик кўп бўлса, унинг тафаккури шунчалик бой бўлади. Сўз барча далиллар, барча фикрлар либоси, ўқитувчи нутқининг пойдеворидир. Ҳикматли сўзлар, ибора ва мақоллар, маталлар ҳамда кўчирма гаплардан ўринли ва самарали фойдалана олиш лозим.

Тил ва нутқ. Нутқ маданияти – тил нормаларини эгалламоқ, талаффуз, урғу, сўз ишлатиш, гап тузиш қонуниятларини чуқур билмоқдир. Шунингдек, тилнинг тасвирий воситалари ҳар хил шароитларга мос, мақсадга мувофиқ бўлиши керак. Нутқда тил – фикр алмашиш қуроли, ўқитувчи қалбининг ойинаси, ўқитувчининг дарс бериш услубини, педагогик маҳоратини тўлиқ намоён қилувчи воситадир. Нутқда – тилдаги ранг-баранг воситалар ўз ифодасини топса, бундай нутқ – бой нутқдир.

Тил ва нутқ азалдан бир-бири билан чамбарчас боғланган воситалардир. Нутқ қайси тилда айтилмасин, ўша миллат тилининг қонун-қоидалари асосида рўёбга чиқади.  Бироқ улар бир-биридан фарқланади.

Тил нутқ учун моддий материал. Шу материал асосида нутқ ташкил топади.

Нутқ – тилдаги мавжуд ифода воситаларидан фойдаланган ҳолда реалликка айланган фикр бўлиб икки хилда намоён бўлади: ички нутқ; ташқи нутқ. 

Ўқитувчи онгида ҳосил бўладиган, ҳали амалга ошмаган тил элементларидан ташкил топган, кишининг оғиз очмасдан фикрлаши, мулоҳаза юритиши, ўйлаши ички нутқдир.

Ўқитувчи мулоҳазаси ва фикрининг тил воситасида нутқ органларига таъсири ва ҳаракати билан реал товушлар сифатида юзага келадиган нутқ – ташқи нутқ бўлиб, у ижтимоий ҳодисадир.

Ўқитувчи нутқий фаолияти: сўзлаш, мутолаа ва эшитишдан иборат.

Тил ҳодисаси фонемалар тизимида, морфемаларда, синонимия, омонимияларда, мавжуд грамматик қоидаларда, мураккаб терминлар ва фразеологик ибораларда намоён бўлади.

Тил ва нутқ қуйидагича қиёсланади:

1. Тил алоқа материали, нутқ алоқа шаклидир. 

2. Тилни халқ яратади, нутқни эса ҳар бир шахс яратади.

3. Тилнинг ҳаёти узоқ халқ ҳаёти билан боғлиқдир; нутқнинг ҳаёти эса қисқа бўлиб, у айтилган пайтдагина мавжуддир.

4. Айрим шахснинг айни замонда бир нечта тили билиши мумкин, чунки у вақт ва ўрин билан бевосита боғланмаган. Айрим шахснинг нутқи айни замонда фақат битта бўлади, чунки у маълум вақтда ва маълум ўринда юз беради.

5. Тилнинг ҳажми ноаниқдир; нутқнинг ҳажми эса аниқ: нутқ монолог, диалог, полилог, декламация ҳамда айрим текст ва китоб шаклида бўлиши мумкин. Нутқ  махсус белгиланган тартибда  ўзининг ҳажми билан нотиққа ҳавола этилади. 

6. Тил – турғун статик ҳодиса, нутқ эса ҳаракатда бўлувчи, динамик ҳодисадир.

Тил хатосида сўзнинг маъноси кескин бузилиши мумкин (Масалан: соф-соп, тиф-тип, фан-пан, дил-тил, нуфус-нуфуз, сервис-сервиз, хўб-хўп). 

Нутқ хатосидаги бузилишлар кўпинча фақат акустик томондан ўзгаради (фикр-пикр, фабрика-пабрика, сафар-сапар кабилар). 

Тил  ва  нутқ  ҳодисаларининг қонун-қоидаларини  мукаммал билиш, унинг 

қоидаларига доимо риоя қилиш, объектив шароитда тинимсиз машғулотлар олиб бориш – ўқитувчининг тил софлиги, нутқ маданияти ва одоби масалаларига оқилона ёндашишига олиб келади.

Таълим муассасалари педагогларининг ўз функционал вазифаларини амалга ошириш жараёни педагогик жараёнларни ташкил этиш ва бошқаришга йўналтирилган вазифаларни амалга ошириш жараёни бўлиб, педагогик жараёнларда кўзланган натижаларга эришиш учун белгиланган мақсадлар йўналишидаги субъект (ўқитувчи-талаба)лар фаолиятини режалаштириш, ташкил этиш, назорат қилиш, таҳлил қилиш ва баҳолаш, педагогик жараёнларда бевосита ва билвосита таъсир кўрсатиш орқали субъектларнинг фаолиятини мувофиқлаштиришни назарда тутади. Педагогнинг ижтимоий аҳамият касб этувчи турли фаолиятлари давомида зарурий педагогик кўникмаларининг шаклланиши, касбий қобилиятини намоён этиш жараёнида эса унинг учун муҳим аҳамиятга эга бўлган  интеллектуал қобилият, тасаввур ва тушунчалари, тафаккури ривожланади ва маънавияти ошади. Унинг асосида таълим берувчи билан таълим олувчи ўртасидаги  янгича  "субъект - субъект"  шаклидаги муомала устувор бўлиши керак. Бу муносабатларнинг асл моҳияти шундаки, асосий вазифа профессор - ўқитувчиларнинг ўқитишини эмас, балки уни ўқишга  ўргатиш орқали таълим - тарбия  жараёниннинг фаол субъектига айлантиришдир. Бошқача қилиб айтганда, янгича  муносабатлар таълим - тарбия жараёнида  иштирок этувчи шахсларнинг муносабати  ўзаро хурмат, ҳамкорлик ва бир-бирини тушуниш шартига бўйсунган бўлишини тақозо этади. Баркамол авлодни тарбиялаш учун аввало инсоннинг ўсиб, ривожланиб бориши, шахс бўлиб шаклланиши билан боғлиқ бўлган маълумотлар ҳақида фикр юритиш лозим. Шуни эътироф этиш лозимки, шахсни шакллантириш, ривожлантириш ва тарбиялаш ҳар бир ижтимоий - иқтисодий жараённинг объектив ва субъектив конунлари билан боглиқ. Шахснинг шаклланиши ва ривожланиши мураккаб жараён хисобланиб, у кўплаб ички ва ташки таъсирлар ва омиллар оркали рўёбга чикади.

Шундай қилиб, агар биз ўқитувчиларни эскича стериотиплардан, яъни ўзининг  мутлоқ билимдонлиги, талабанинг вазифаси эса фақат уни танқидсиз қабул қилиши, тинглаш ва такрорлаш эканлиги билан боғлиқ деган қарашлардан ҳоли қила олсак, илм олувчини эса эркин фикр юритиш ва ўз фикр мулоҳазасини  баён этишга ўргата олсак,  шахс психологияси ва муносабатларида янгича ҳолат юзага келади, шунда шахс ўзини: 

а) эркин ҳис қилади; 

б) ўз имконияти ва иқтидори  хақида  тўғри тасаввурга эга бўлади; 

в) тафаккурнинг алтернатив, муқобил бўлишини тўлиқ англайди; 

г) хар бир шахснинг ички "мен" дастури  мукаммалашиб боради; 

д) ўз фикр ва қарашларининг, хулк-атворининг асл сабабларини англашга ёрдам бериши керак. 

Шахсдаги барча психологик ҳислатлар ва ижтимоий, тарбиявий сифатлар қуйидаги тизим шаклида тасаввур этилиши мумкин:

(3-расм) Шахснинг ижтимоий-психологик, тарбиявий структураси  
 Тасвирланган пирамиданинг таркибий қисмларини қатламлар деб, қабул қилсак, юқорида турган таркиб ўзидан пастда жойлашган қатламлардан шакл топади. Демак, ушбу тизимнинг биринчи поғонасида турган «хатти-ҳаракатлар» деб, аталувчи қатлам бирламчи ҳисобланади ва унинг асосида шахснинг янада юксакроқ таркибий сифатлари шакллана бошлайди. Юксак поғонада турувчи тузилмаларнинг сифати ва ифодаланиши пастки ўриндаги қатламлар сифат моҳияти билан боғланган. Шу нуқтаи назардан қараганда инсонда аввал пастки қатламлар (хатти-ҳаракат ва установкалар) шаклланади, сўнгра улар қадриятларнинг шаклланишига асос бўлади, қадриятлар негизида инсоннинг эътиқоди шаклланади ва эътиқодлар мажумаси инсон миссияси орқали бирлашади. Энди, шу фикрга асосланган ҳолда юқорида тасвирланган пирамиданинг таркибий бўлаклари (қатламлари) устида алоҳида тўхталиб ўтамиз.   

Миссия – энг олий мақсад бўлиб, инсон бутун умрини шу мақсадга эриши учун бағишлайди. Одатда миссия шаклланиши ва инсон томонидан англаниши, унинг етук ёшларига тўғри келади. Миссия инсон ҳаётининг йўналишини ифодалайди. Одатда ҳар бир инсон ҳаётида ўз миссиясига эга ва ҳамма гап уни эрта ёки кеч англанишидадир. Тарбиявий фанлар тизимида катта ўрин эгаллаган ижтимоий йўналиш эътироф этадиган асосий вазифалардан бири - инсонга унинг миссиясини англашда ёрдам беришдан иборатдир. Мавзуимиз мазмунидан келиб чиққан ҳолда шуни таъкидлаш лозимки, ҳар бир шахс ўз фаолиятини қандай миссия орқали ифодаланишини иложи борича эртароқ англаб олиши лозим. Масалан, миссия сифатида ўз халқига хизмат қилиш, ўз ватанининг  равнақ топишида иштирок этиш ёки бутун хатти-ҳаракатини оиласи фаровонлигига бағишлаш каби шарафли бурч бўлиши мумкин.  

Эътиқод – инсон беҳад ишонадиган ғоя ва фикрлар бўлиб, уларни ҳатто шубҳа остига олиш шахс учун ноўриндир. Инсон ташқи оламдаги воқеа-ҳодисаларни таҳлил қиларкан, кўп нарсаларга ўз эътиқоди нуқтаи назаридан қарайди. Эътиқод шахс иродасини мустаҳкамлайди, иймонли бўлишга ундайди.

Қадриятлар – энг қимматли маънавий бойлик бўлиб, инсон уни ҳақоратланиши ва таҳқирланишидан ҳимоя қилади, сақлайди. Одатда қадриятларнинг умуминсоний, бирон ижтимоий гуруҳ қадриятлари ва шахсий турлари фарқланади. Умуминсоний қадриятлар инсон қаерда яшашидан, бойлигидан, мансабидан ва бошқа хусусиятларидан қатъий назар, доим ардоқланадиган мазмундир, масалан - тинчлик, ҳаёт, озодлик, бирдамлик, масъулият, орият. Ижтимоий гуруҳ қадриятлари бир гуруҳ инсонлар учун қадрли ва бошқа бир гуруҳ томонидан эътиборсиз маънавий бойлик бўлиб, миллийлик, ёшлик ва кексалик, оилавий, сиёсий, ҳудудий мезонлардан иборат. Шахсий қадриятлар деб, айни шахсга тегишли қадриятларнинг ўзига хос мажмуига айтилади. Ҳар бир инсоннинг ички дунёсида санаб ўтилган қадриятларнинг ҳамма гуруҳи мавжуд. Юқорида саналган уч гуруҳ қадриятларнинг ўзаро уйғунлашуви шахс ва жамият ўртасидаги мувофиқликни белгилайди. Агар шахсий қадриятлар рўйхатида умуминсоний ва гуруҳий қадриятлар етакчи бўлса, инсоннинг жамиятдаги ўрни ва ҳаёти ниҳоятда енгил ва равнақлидир. Акс ҳолда, инсон ички дунёсида учрайдиган турли гуруҳ қадриятлари ўртасидаги номувофиқлик шахсда ички туғён ва низони келтириб чиқаради.  

Установка – бу ибора психологияда инсон хатти-ҳаракатининг англанмаган программаси сифатида тушунилади. Инсон доимий бажарадиган хатти-ҳаракат даставвал англанилган ҳолда амалга ошади ва у такрорлангани сари беихтиёр, автоматлашган ҳолатга ўтиб боради. Айнан шундай англанилмаган ҳаракат режаси установка деб аталади. Ходимдаги мақбул ҳаракатлар мунтазам такрорланиши натижасида унда мақсадга мувофиқ фаолият установкаси шаклланади. Бинобарин, ходимнинг доимий фаолияти ва хулқини кузатган ҳолда унда қай мазмундаги установкалар устувор эканлиги ҳақида хулоса чиқариш мумкин. 

Пирамида шаклида тасвирланган шахс тизимининг асосий психологик мазмуни шундан иборатки, инсон ҳаётининг мазмуни бўлмиш миссияси ва эътиқоди, пастки қатламда турувчи қадрият ва установкалар асосида шаклланади. Қадрият эса, ўз навбатида, инсон қадрловчи мезон сифатида установкаларнинг ривожланиш натижасидир. Қатламлар ўртасидаги бундай боғлиқлик инсон фаолиятига маълум маъно киритади ва ҳатто инсон ички дунёсини бир бутун, яхлит тарзда тушуниш имконини беради. Гап шундаки, баркамол шахснинг ҳаётидаги ҳамма қатламлар бир-бири билан уйғунлашган ҳолда намоён бўлади. Демак, унинг қилаётган ишлари қадриятларига мос келади, эътиқодига ва ҳаётидаги асосий мақсади бўлмиш миссиясига қарши чиқмайди.  

Юқорида келтирилган шахс структурасига асосланган ҳолда замонавий педагогни тавсифлар эканмиз, унга хос бўлган  ижтимоий-сиёсий жиҳатлар ҳақида ҳам гапириб ўтиш лозим бўлади. Айнан шу жиҳатлар инсоннинг миссия ва эътиқод қатламларида мужассамлашган ҳолда самарали тарбиянинг негизини ташкил этади. Ўқитувчи эътиқодининг, етакчи қадриятининг жамиятдаги долзарб ижтимоий-сиёсий вазифалар билан уйғунлашганлиги, унинг фаолияти самарасини белгилайди. Шунинг учун педагоглик касбини танлашда ҳамда унинг фаолият мезонларини баҳолаш жараёнида эътиқод соҳаларини бирламчи деб қабул қилинса ва бу мезонга асосий эътибор қаратилса, ўринли бўларди. Демак, давр талаби билан, ўқитувчининг бошқарувга қобилияти долзарб масалага айланади. Мамлакатимизнинг ҳозирги ривожланиш босқичи, умумжаҳон иқтисодиёти билан интеграцияси, инвестициялар соҳасидаги ҳамкорлик масаласи замонавий педагогни хўжалик муаммолари доирасида чекланиб қолмай, балки атрофдаги воқеаларни кенгроқ идрок этишини талаб қилади. Шу нуқтаи назардан, замонавий ўқитувчи нафақат ёш авлодни камолот сари етакловчи шахс, балки иқтисодий муносабатларни чуқур англовчи, тарғиб этилаётган давлат сиёсатини меҳнат жамоаси ва талабалар онгига етказувчи фаол ҳамдир.  

Талабаларни миллий ва умуминсоний қадриятлар руҳида тарбиялаш, таълим-тарбия жараёнини мазмунли ташкил этиш, бой маданий меросимиз, миллий одоб-ахлоқ меъёрларини татбиқ этиш, талабаларга шахс сифатида қараб ҳар томонлама камол топтириш, қобилиятли ва истеъдодли айниқса, тарбияси оғир, ҳуқуқбузарликка мойиллиги бор талабаларни аниқлаш, улар билан якка тартибда ишлаш, бўш вақтларини мазмунли ташкил этиш орқали қизиқиши, имконияти ва қобилиятларини рўёбга чиқаришда кўмаклашиш, талабалар ўртасида ўзаро дўстона муносабатларни шакллантириш, меҳнатга ижодий муносабатни тарбиялаш, ҳар томонлама қўллаб-қувватлаш ва рағбатлантириш, шунингдек, улар ўртасида содир этилиши мумкин бўлган турли ҳуқуқбузарликлар ва салбий ҳолатларнинг олдини олиш каби вазифалар бугунги кунда барча педагог ходимлар олдида турган долзарб масаладир. Юқорида қайд этилган вазифаларни бугунги куннинг талабидан келиб чиққан ҳолда амалга ошириш мақсадида соҳа мутахассислари томонидан  профилактик тадбирларни ташкил этиш қоидалари ишлаб чиқилган. Таълим муассасаларида мазкур қоидаларга амал қилиш барчамизнинг, айниқса, педагогларнинг олдида турган кечиктириб бўлмайдиган доимий вазифа ҳисобланади. Шуларни инобатга олиб, қуйидагилар асосида тизимли иш ташкил этиш мақсадга мувофиқдир. Хусусан: Таълим муассасасининг тарбиявий тизимидаги таянч педагоглардан бири -  гуруҳ раҳбари ҳисобланади. Унга, бириктирилган гуруҳ талабаларининг амалда белгиланган таълим-тарбия олишларини ўқитувчилар, етакчи, психолог, тиббий ходим, ота-оналар, шунингдек таълим муассасаси раҳбарияти орқали вояга етмаганлар ишлари бўйича комиссиялар, маҳалла, ҳуқуқ-тартибот идоралари, хомийлик ва васийлик комиссиялари, тегишли давлат ва нодавлат ташкилотлари, ижодий уюшмалар билан ҳамкорликда ташкил этиш юклатилган. Шундан келиб чиқиб, гуруҳ раҳбари томонидан янги ўқув йилининг бошидан бошлаб, ўқув йилининг якунига қадар лавозим вазифалари доирасида бажарилиши лозим бўлган долзарб вазифалар белгиланган: 

1. Гуруҳда талабаларнинг «ижтимоий паспорти»ни юритиш (талаба ва унинг ота-онаси, оилавий шароити тўғрисида тўлиқ маълумот банки), ота - оналар билан яқин алоқани ўрнатиш, фарзандлари тўғрисида ўзаро тезкор ахборот алмашишни йўлга қўйиш. 

2. Талабаларнинг бўш вақтларини мазмунли ташкил этиш бўйича «Сўров» ўтказиш (ОТМдаги фан, қизиқиши ҳамда дарсдан ташқари вақтлардаги  тўгарак ва спорт секцияларига жалб этиш), натижаси бўйича тўгаракларга жалб этиш, тўгарак раҳбарлари ва ота-оналар билан ўзаро ахборот алмашиш, доимий кузатувни йўлга қўйиш.                                  

3. Талабаларни ОТМнинг ички тартиб ва одоб-ахлоқ қоидаларига тўлиқ риоя қилишини таъминлаш, мувофиқлаштириш ва назорат қилиш. 

4. Талабалар ўртасида ўзаро дўстона муносабатларни мустаҳкамлаш, уларнинг онгига тенгдош-тенгдошга тамойилининг мазмун-моҳиятини  сингдириш, шунингдек, таълим муассасасаларида қолаверса, кўча-куйда талабалар томонидан таъқиқланган буюмлар (пичоқ, ханжар, пакки, бита, дубинка, бигиз, кастет, ўйин картаси ҳамда талабаларнинг ҳаёти, соғлигига таъсир этувчи кимёвий ва пиротехник моддалар, махсус сачратгувчи газ, электр токи ўтказувчи жиҳозлар, маънавияти ва хулқига хавф солиши мумкин бўлган бошқа предметлар)ни олиб юрилиши мумкин эмаслиги ҳақида доимий тушунтириш ишларини олиб бориш. 

5. Талабаларнинг дарсларга тўлиқ ўқув қуроллари билан иштирокини таъминлаш, давоматни назорат қилиш, мониторинг юритиш. 

6. Талабаларни «Энг фаол талаба» ва «Энг фаол гуруҳ» номинацияларида ҳамда жамоат ишларида фаол иштирокини таъминлаш, мониторинг юритиш. 

8. Талабалар ўртасида китобхонлик, соғлом турмуш тарзи ва ҳуқуқий саводхонликни тарғиб қилиш.  

9. Гуруҳда ҳамда хавф гуруҳи рўйҳатига олинган талабалар билан амалга оширилаётган ишлар тўғрисида маъмуриятга ахборот бериб бориш. 

10. Маънавий-маърифий тадбирларда гуруҳ талабаларининг тўлиқ иштирокини таъминлаш. 

Ҳар бир шахс ўз фаолиятини турли гуруҳлар шароитида ёки турли гуруҳлар таъсирида амалга оширади. Чунки, жамиятдан четда қолган ёки инсонлар гуруҳига умуман қўшилмайдиган индивиднинг ўзи йўқ, инсон жамиятда яшар экан, у доимо турли ўзига ўхшаш шахслар билан мулоқотда, ўзаро таъсирда бўлади, бу мулоқот жараёнлари эса доимо кишилар гуруҳида рўй беради. Шунинг учун ҳам гуруҳлар муаммоси, уни ўрганиш ва гуруҳларнинг шаклланишига оид илмий хулосалар чиқариш илм-фаннинг асосий мавзуларидан ва муаммоларидан биридир. 
Психологик маънода гуруҳ – бу умумий белгилар, умумий фаолият, мулоқот ҳамда умумий мақсад асосида бирлашган кишилар уюшмасидир. Демак, одамлар гуруҳи ташкил топиши учун албатта қандайдир умумий мақсад ёки тилаклар, умумий белгилар бўлиши шарт. Масалан, талабалар гуруҳи учун умумий нарсалар кўп: ўқув фаолияти, билим олиш, ёшларга хос бирликлар (ўспирин ёшлар), маълум ўқув юртида таълим олиш истаги ва ҳоказо. Кўчада бирор тасодиф рўй берганлиги учун тўпланган кишилар учун ҳам умумий бўлган нарса бор – бу қизиқувчанлик бўлиб ўтган ҳодисага гувоҳлик, унга умумий муносабатдир.

Гуруҳни алоҳида шахслар ташкил этади, лекин, ҳар бир гуруҳ психологияси уни ташкил этувчи алоҳида шахслар психологиясидан фарқ қилади ва ўзига хос қонуниятларига бўйсунади. Айни шу қонуниятларни билиш эса турли типли гуруҳларни бошқариш ва ана шу гуруҳларни ташкил этувчиларни тарбиялашнинг асосий мезонидир.

Педагогик техникани эгаллашнинг асосий йўллари ўқитувчи раҳбарлигидаги машғулотлар, педагогик техникани ўрганиш ва мустақил ишлаш, касбий жиҳатдан ўз-ўзини тарбиялашдир. Педагогик техника малакаларининг индивидуал тусда эканлигини ҳисобга олиб, педагогик техникани эгаллашда ва уни такомиллаштиришда касбий жиҳатдан ўз-ўзини тарбиялаш, яъни талабанинг ўзида моҳир ўқитувчи шахсий фазилатларини ва касбий малакаларини шакллантиришга қаратилган фаолият муҳим ўрин тутади деб айтиш мумкин. Ташкилий-методик жиҳатдан педагогик техника машғулотлари индивидуал, группавий ёки кетма-кетликда ўтказилиши мумкин. Масалан, зарур билимлар маърузаларда ёки тегишли адабиётни мустақил ўқишда эгалланиши мумкин. Автоматлаштиришга доир айрим оддий ҳаракатлар ўқитувчи томонидан кетма-кет кўрсатилиши мумкин. Тегишли кўникмаларни ишлаб чиқиш индивидуал ишлашни дастлаб ўқитувчиларнинг назорати ва раҳбарлигида, кейин эса мустақил ишлашни талаб қилади.

Педагогик техника малакаларини шакллантиришда жамоавий иш олиб бориш алоҳида масала ҳисобланади. Педагогик техника машғулотларининг бу шаклини анча батафсилроқ очиб бериш мақсадга мувофиқдир. Бу машғулотлар давомида педагог олдида ўзини бошқа кишилар кўзи билаи кўриш, хулқ-атвор ва муомаланинг янги шаклларини излаш ва синаб кўриш ўзининг одамлар билан барча қиладиган иши хусусиятларини англаш ва касбий фаолиятининг индивидуал услубини онгли равишда шакллантириш имконияти пайдо бўлади. Гуруҳда шахснинг ўз-ўзини билимни кучайтириш ва ўз-ўзини тарбиялаш лабораторияси, педагогик вазифаларни ҳал қилишнинг янги усуллари текшириб кўриладиган, назарий масалалар муҳокама қилинадиган тажриба майдони бўлиб қолиши мумкин. Психологларнинг педагогик техникани гуруҳ бўлиб ўргатиш тажриба ишида бундай гуруҳларнииг энг қулай миқдори 10-14 кишидан иборат бўлиши белгилаб берилган.Қатнашчиларнинг худди шундай миқдори улардан ҳар бирига бошқа кишилар билан бирга ишлашнинг индивидуал психохлогик муаммоларининг эмпатия даражасини жиддий ошириш, педагогик фаҳм-фаросатни ривожлантириш, бошқаларга таъсир этиш воситаларини кенгайтириш имконини беради. Шу нарса муҳимки, гуруҳ қатнашчилари, бўлажак педагоглар касбий жиҳатдан бирга ишлаш малакаларини эгаллашга фаол интилишлари, ўз-ўзини тарбиялаш бўйича чуқур иш олиб боришга психологик жиҳатдан тайёр бўлишлари керак. Барча ҳолларда ҳам индивидуал, ҳам гуруҳий машғулотлар бошланишидан олдин педагогик техникани эгаллашнинг индивидуал дастури тузиб чиқилиши лозим. Бундай дастурни тузиш учун аввало педагогик техника малакалари шаклланишининг бошланғич даражасини аниқлаб олиш зарур. 

Тарбиянинг умумий ижтимоий вазифаси – ёш авлодда билим, кўникма, ижтимоий тажриба ва ахлоқ нормаларини шакллантиришдан иборат. Шу мақсадда ёш авлодга тарбия бериш мақсадга йўналтирилган тарбиявий таъсир, ижтимоий ҳаётда муносабатга киришиш меъёрларини ва шу асосда зарурий шарт-шароит яратишни назарда тутади. Гуруҳ раҳбарлари ёшлар билан самарали иш олиб боришлари учун уларнинг психологик хусусиятларини тўлиқ ўрганиб олишлари лозим.  

1.4. Баркамол авлодни тарбиялаш учун биринчи навбатда, ўқитувчи ва таълим-тарбия жараёнига олдига қўйилган талаблар, таълимни ташкил этиш ва бошқариш тамойиллари ҳамда йўллари, талабани ақлий ва жисмоний жиҳатдан ривожлантириш усуллари, у билан ҳамкорлик қилиш, уни ўқишга, ўрганишга йўналтириш.

Баркамол авлодни тарбиялаш – жисмоний ва юксак маънавиятли шахсларни тарбиялаш баробарида таълим олувчиларни илм- фан, техникага доир замонавий билимларга эга бўлиши, замонавий ахборот технологиялари хақида билиши ва таълим жараёнига тадбиқ қила олиши, педагогик техно​логиялардан фойдаланиш кўникмаси, ноанъанавий дарсларни лойиҳалаш ва ташкил этиш методларини билиши, илғор педагогик тажрибаларни ўзлаштириш, фаолиятга нисбатан креатив ёндашувни ривожланитиришдан иборатдир. Ўз эртанги келажагига бефарқ бўлмаган миллат, ёруғ ва фаровон кунларини унинг эгалари бўлмиш – ёш авлод истиқболида кўрган миллат таълим-тарбияга алоҳида эътибор қаратади. Сўнгги йилларда Президентимиз ташаббуси билан аввало, эртанги кун эгалари бўлган ёш авлод истиқболи, таълим-тарбиясига масъул бўлган устоз ва мураббийлар касбига бўлган муносабат ўзгарди. Жамиятда бу шарафли ва ўз навбатида ўта масъулиятли касб эгаларига нисбатан юксак ҳурмат ва эътибор давлат сиёсати даражасига кўтарилиб, доимий эътибор остига олинганидир. Мамлакатимиз таълим тизимида узоқни кўзлаб олиб борилаётган ислоҳотлар бугун нафақат халқимиз ва кенг жамоатчилигимиз, балки бутун жаҳонда ҳам катта эътибор билан эътироф этилмоқда. Бугун янгича қиёфа касб этган, замон талаблари даражасида таъмирланган, энг сўнгги русумдаги ўқув жиҳозлари билан жиҳозланган талим муассасалари орзу эмас айни ҳақиқатдир. Мамлакатимиз равнақи ва ислоҳотларнинг муваффақияти кўп жиҳатдан халқнинг билим даражаси ва дунёқарашига боғлиқ эканлиги асрлар давомида ўз исботини топган. Шахснинг таълим-тарбия соҳасидаги фаоллиги, унинг чинакам фуқаровий муноса​бати, демократик ислоҳотларга интилувчанлиги белгиланган мақсадларга тезроқ эришишнинг муҳим омилидир.

Ўқитувчи касбининг тарихнй тараққиёти ва унинг жамиятда тутган ўрни. XV асрда яшаб, ижод этган мутафаккир Алишер Навоийнинг яқин дўсти Камолиддин Ҳусайн Воиз Кошифий бола тарбиясида мактаб ва муаллимнинг алоҳида ўрни борлиги ҳақида гапириб, муаллимлар доно, билимли, ширинсухан, адолатли бўлиши зарур, деб ҳисоблайди. Аллома мураббийлар тўғрисида “Ахлоқи Муҳсиний” асарида шундай ёзади: “Мураббий (болага) насиҳат ва таълим беришда лутф ва одоб қоидаларига риоя қилиши даркор. Жамоатчилик жойларида ўқувчига панд бериш ярамайди, балки хилват жойда болага насиҳат қилиш зарур. Агар (мураббий) насиҳат беришнинг фурсати келганини билса, унга мулойимлик билан мурожаат қилиши лозим, чунки бизнинг замонамизда мулойим ва хушфеъл бўлиш мақсадга мувофиқдир”. Буюк алломалардан Абдураҳмон Жомий тарбиячи-муаллим фоалиятига қуйидагича таъриф беради: “муаллим билимли, ақлли, адолатли, ўзида бутун юксак фазилатларни мужассамлаштирган бўлиши керак. Ўзини номуносиб тутган одам ҳеч вақт болаларга билим ва одоб бера олмайди”. Ҳозирги замон ўқитувчиси қандай ижобий сифатларга эга бўлиши лозим. Аввало замонавий билимлар, илғор тажрибалар ҳамда педагогик маҳоратни юқори даражада эгаллаганлиги, педагогик изланиш вазифасига мос тадқиқотлар методлари мажмуасини шакллантира олиши, назарий тадқиқот ва амалий тажриба-синов ишларини ўтказиш малакасига эга бўлиши, ўқитадиган ўқув фанидан ўқув дастури, ДТС, дарсликлар ва ўқув-методик қўлланмалар, электрон дарсликларни ярата олиши ва амалда кўллай билиши, ўзининг педагогик фаолиятини доимий такомиллаштириб бориши, касбий сифатларини ривожлантириши, ўз-ўзини назорат қилиш ва баҳолаш малакасига эгаллаши, янги педагогик ғояларни ишлаб чиқа олиш, замонавий ахборот технологияларини дарс жараёнида қўллаш кўникмаларига эга бўлиши, ўқитишнинг истиқболли йўналишлари талаблари асосида метод, шакл ва воситаларни яратиш ва уларни таълим жараёнида узвий қўллаш малакаларини билиши керак. Ўқитувчи — одобли, адолатли ҳамда «бола калбининг инженери»дир. Боланинг ижобий ва салбий хусусиятлари баъзан мураббийдан ўтишини психолог олимлар таъкидлаб ўтишган. Чунки ўқувчи ўқшувчининг юриш-туриши, кийинишига, гапиришига тақлид қиладилар. Бола гарчи ёш бўлса-да, унинг инсон эканлигини ёддан чиқармаслик керак, уни кўпчилик олдида обрўсизлантирмаслик, ғурурини топтамаслик керак.
Педагогик фаолият ёш авлодни ҳаётга ва меҳнатга ўргатишга йўналтирилган бўлиб, у ўқитувчи асаб тизими жараёнларининг кучига, ва мазмундорлиги ва харакатчанлигига нисбатан муайян талаблар қўяди: Чунки, ўқитувчи қўйидаги талабларни ўзида мужассам этиши муҳим саналади. Буларга: ўқитувчи юқори даражали ишлаш қобилиятига эга бўлиши, кучли асаб тизимига салбий таъсир кўрсатадиган ҳатти-харакатларга бардош бера олиши ва ўз диққат эътиборини бирор бир нарсага қарата билиши, ҳамиша фаол, тетик бўлиши, бутун иш вақти мобайнида ва умуман эмоционал жиҳатдан юксак кайфиятда бўлиши, тезда асабни қўзғатадиган вазиятларда ўзини тута билиши, сабр-чидамли, фаолиятнинг ўзгарувчан шароитларида оғир ва осойишта бўлиши,  фикрни аниқ ифодалаши, ҳиссиётларини маромида изҳор этиши билан ажралиб туриши, ишларни бажаришнинг юксак суръатларини эгаллаб олиши, фаолиятнинг бир туридан иккинчи турига тезлик билан ўта билиши, машғулотларни ўтказишга қўққисдан ва зарур бўлиб қолган тақдирда олдиндан тайёргарликсиз киришиш қобилиятига эга бўлиши, янги шароитга тезлик билан кўникиши, бошқалар билан муомала қила билиши керак. Таълим муассасалари  ва ўқитувчи олдига жамият томонидан  қўйилган ижтимоий талаб таълим жараёнининг таълим-тарбиявий ва ривожлантирувчи  мақсадини, таълим мазмунини ташкил этади. Ўқитувчи  ўз фаолияти орқали  мазкур мақсадларни амалга ошириш учун ўқувчиларнинг ўқув фаолиятини бошқаради, яъни таълим мазмунининг маълум қисми улар томонидан  ўзлаштиришига эришади. Таълим олувчилар фаолияти уларда ўқув мотивларининг  шаклланганлиги  даражасига боғлиқ. Таълим олувчилар ўз навбатида ўқитувчи томонидан берилган ёки мустақил, ижодий изланиш орқали  ўқув материалини  ўзлаштирадилар. Ўқитувчи  таълим олувчилар томонидан  таълим мазмунининг  ўзлаштирилиши  жараёнини  бошқаради. Таълим олувчилар бунга жавобан ўзларининг фаолиятлари  хақида ўқитувчига ахборот беради. Шу тариқа таълим жараёни  яхлит тизимни  ташкил этади. Таълим мазмуни  ҳозирги замон талаблари  олдидаги  талабларни ҳисобга олган ҳолда ўқув қўлланмаларда  қайд этилганидек,  билим,  кўникма ва малакаларни ўзлаштиришдангина иборат бўлиб қолмасдан балки,  билимлар, фаолият усуллари, ижодий фаолият  тажрибаларидан  иборатлиги  аввал қайд этилган эди.  Мазкур жиҳатлар орқали таълим олувчиларнинг  мустақил фикрлаш, онгли фаолият юритишга, ҳар қанақа муаммоларни  тушунишлари  ва мустақил  ҳал этишга қизиқиш уйғотади. Таълим олувчиларда қизиқиш ўз-ўзидан  пайдо бўлмайди.  Қизиқишни пайдо бўлиши учун ўқитувчи таълим олувчилар  эҳтиёжларини  ҳисобга олиши зарур. Ҳар қандай  эҳтиёжнинг  қондирилиши  ўқувчиларнинг  фаол ҳаракати  орқали амалга ошади. Илғор ўқитувчиларнинг  иш тажрибасини  ўрганиш шуни кўрсатадики, таълим мазмунини  талабалар  тўлиқ ўзлаштиришлари учун уларда  барқарор  ва кучли  ўқув – билиш  мотивлари  шаклланган  бўлиши лозим. Таълим жараёни ҳар доим бир хилликда, стереотип тарзда ташкил этилганда, ўқувчиларнинг  билим ва таҳсил олишга бўлган эҳтиёжлари қондирилмайди. Шу сабабли,  ўқитувчи  ўз иш фаолиятида  таълим олувчиларнинг  эҳтиёжи, қизиқиши, ўқув – билиш мотивларини ривожлантиришга замин тайёрлайдиган таълим воситалари, методлари ва шаклларидан  ўз ўрнида  ва самарали  фойдаланишга  имкон берадиган педагогик билим, ўқув ва малакаларни эгаллаган бўлиш лозим. Демак, ўқитувчининг профессионал вазифалари доираси ва ҳаракат майдони нақадар кенглиги ўқитувчи фаолияти ва таълим тўғрисидаги ҳужжатларда мазкур вазифаларни билимдонлик билан ва ижобий тарзда бажариши учун ўз устида мустақил ишлаши ва вақти-вақти билан қайта тайёрланиши ҳамда малакасини ошириши таъкидланган. Бу эса ўқитувчиларни замон талабларига мос касбий тайёргарликка эга бўлишга, дарс жараёнини муваффақиятли ташкиллаштириб, таълимнинг ноанъанавий усулларидан кенг фойдаланиб, дарсларни талабаларнинг маънавий эҳтиёжини ҳисобга олиб ташкил қилишга имкон беради. Таълим-тарбия жараёнида инновацион, ҳамкорлик, шахсга йўналтирилган ва гуруҳий таълим, ноанъанавий таълим усуллари  талабаларни фақат билим, кўникма, малакалар билан қуроллантиришни кўзда тутмасдан, балки дарс жараёнида  вужудга келтириладиган  муаммоли вазиятларни  талабалар аввал ўзлаштирган билим, кўникма, малакаларни янги ва кутилмаган вазиятларда, ижодий қўллашлари орқали ижодкорлик, мустақил фикр юритиш, фаолият юритиш орқали ўзаро муносабатларни таркиб топтиришга қаратилган, ўқувчиларнинг мустақиллиги, ўқув-билиш мотивлари, мантиқий фикрлашни ривожлантиришга,  мустақил  билим олиш ва маълумот олишга бўлган эҳтиёжларини қондиришга, билимларни эгаллаш йўлини ўзлаштиришга  имкон берадиган  мураккаб жараёндир. Замонавий таълим жараёнини ташкил этишда маъруза, семинар, муаммоли дарс, консултация ва синов дарслари билан бир қаторда, «…мунозаралар, дидактик уйинлар, махсус ижодий  топшириқлар, ҳар хил ёшдаги жамоада ялпи ва бир гуруҳга доир  топшириқларни бир-бирига қўшиб олиб бориш ва шунга ўхшашларнинг  ҳаммаси педагогик жараёндан муносиб ўрин олиши керак»лиги ўқув-методик тавсияларда таъкидланган. Айниқса,  ҳозирги кунда дарс жараёнини жонли тарзда ўтказиш, ундаги янги мазмунни ўқувчиларга тўлароқ етказиш учун  ўқитишнинг инновацион таълим усулларидан фойдаланиш замонавий технологиянинг долзарб талаби бўлиб қолди. Ўқитишнинг инновацион усулларидан фойдаланишнинг асосий мақсади ўқувчиларни мустақил фаолиятга ва фикрлашга чорлаш, фанлар орасидаги ўзаро интеграцияни таъминлаш, ўқувчи фаолиятини тўғри йўлга солиш, вақтдан унумли фойдаланиш, ўқувчиларда фаоллик, ташаббускорлик хусусиятини, мустақил фикрлашга майл ва рағбатни уйғотиш каби мақсадларни амалга оширишга йўналтирилган. Демак, талабаларда, ташаббускорлик, мустақил фикрлаш, билимларни чуқур савияда ўзлаштириш, уларда кузатувчанлик ва ҳиссийликни, тафаккур ва равон нутқни хотира ва ижодкорлик тасаввурлари асосида тарбиялашга имкон берувчи тамойил - бу олий таълимдаги фаоллик ҳисобланади. Талабаларга таълим беришда ўқитувчининг ўзида мужассам бўлиши керак бўлган фазилат - ҳаракатдир. Шундагина, ўқитувчи ўқувчилар орасида фаолликни таъминлай олади. Демак, ўкитувчининг дарс жараёнини муваффақиятли тугатиши осонликча қўлга киритиладиган натижа эмас, бунинг учун юқорида таъкидланган таълимнинг ноанъанавий шакллари таълим жараёни учун асосий восита бўлиб хизмат қилади. Барча таълим-тарбия усуллари дарс жараёнига ўз-ўзидан кириб келмайди. Бу ўқитувчининг педагогик маҳоратига ва касбий фаолиятни эгаллаганлик дражаси ва унинг мотивациясига бевосита боғликдир. Педагог қанча ижодкор бўлса, ўз устида кўп меҳнат қилса ва тинимсиз изланса, шунингдек таълим-тарбиянинг барча усуллари ҳақида кенгроқ манба тўпласа, дарс жараёни шунча қизиқарли ва самарали натижани қўлга киритиш имконини беради. Дидактикада қарама-қаршиликлар бирлиги ва кураши қонуни таълим жараёнининг  ҳаракатлантирувчи  кучи  сифатида муҳим роль  ўйнайди.  Талабалар  таълим жараёнида фактлар, маълумотлар, билим кўникма ва малакаларни эгаллаб  боришида, уларда  кузатувчанлик ва ҳиссийликни, тафаккур ва равон нутқни, хотира ва ижодкорлик тасаввурларни чуқур савияда ўзлаштиришни  таркиб топтиришда  юзага келади. Инновацион усулларни дарс жараёнига тадбиқ этиш мураккаб жараён бўлиб,  бир қатор тўсиқларга дуч келиши табиий. Биринчидан, маълумки, бир қолипга тушиб, факат маълум доирадаги буйруқлар асосида иш юритиш баъзи даврлар учун хос эди. Ана шу даврларда тизимдаги оддийгина бир дарс жараёнини оладиган бўлсак, дарс жарёнидаги асосий куч бошқарувчанлик ҳисобланади. Яъни буйруқ берувчи шахс ўқитувчи, буйруқни бажарувчи таълим олувчидир. Агар таълим олувчи ўқитувчининг буйруғини бажармаса, ўша таълим олувчи «дарсни ўзлаштирмаган, интизомсиз ўқувчи» бўлар эди. Яхши ўқувчи ўқитувчини топширигини сўзсиз бажарган ўқувчи  эди. Унинг ташаббускорлиги, ижодий фикри инобатга олинмас эди. Ана шундай буйруқбозлик муҳитида таълим олган ўқувчилар қатъиятсиз, ўзига ишончсиз, ўзининг фикрига эга бўлмаган шахс сифатида шаклланган. Натижада, таълим олувчиларда ўзгаларга қарамлик ҳисси кучайган. 

Иккинчидан, кадрлар масаласи ҳозирги кунда энг муҳим масала саналади. Ҳозирги кунда ўқитувчилардан изланувчанлик, талабалар билан ишлашда буйруқбозлик эмас, балки уларнинг дунёқарашини кенг тарзда шакллантира оладиган чуқур билим талаб қилинади. Талабаларда эркин изланиш қобилиятини уйғотишни талаб қилади. Бу эса ўқитувчидан маҳоратни ва ўзига хос методик тайёргарликни талаб этади. Шу ўринда жонкуяр устоз, тажрибали мураббий Ғайбуллоҳ Ас-саломнинг таълим - тарбия жараёнида содир бўлган қуйидаги воқеа ҳақидаги фикр - мулоҳазаларини келтиришни лозим топдик: “Мен ҳар йили биринчи сабоқда ўз студентларимдан сўрайман: 

· Илмий, диний, бадиий, публисистик асарларни ўқийсизларми?”


Улар кундалик дарслар ҳаддан ташқари кўплиги, ўзларидан ортмаётганликларини, китоб мутолаасига вақт етишмаётганлигидан шиква- шикоят қилиб, чувиллашиб кетади... Алқисса, сўроқларни такрорлайверганимдан сўнг маълум бўладики, улар ҳар қалай, баъзи бир нарсаларни ўқишган. Ул ҳам бўлса ғарб ва рус адабиётидан. 

· Хўп, борингки, Чингиз Айтматовнинг қайси асарларини ўқигансиз?

· “Жамила” ... “Манқурт”...

· Шундай романи борми Айтматовнинг? Хўп ўзбек адабиётидан-чи?

· “Қутлуғ қон”, “Кўкан батрак”...

· Ахир, Сизлар филология факультетининг студентларисиз-ку. Бу ёғи қондоқ бўлди?


Бошлар қуйи солинган.

· Қуръони карим, Ҳадиси Шарифларни ўқигандирсиз ҳойнаҳой?


Сукут.

· “Ҳамса”, “Бобурнома”, “Девони Машраб”, “Темур тузуклари”, “Қутадғу билиг”, “Девону луғотит турк”, “Шажараи турк”, “Зичи Кўрагоний”, “Таҳқиқи молил ҳинд”, “Зафарнома”, “Шоҳнома”... Шуларни ким мутолаа қилган? 


Бир киши қўл кўтаради ва мени чалғитмоқчи бўлади.

· Домлажон, мен “Бобурнома”дан пича ўқий бошлаган эдим, лекин мутлақо ҳеч нарса тушунмадим. Тили оғир экан. Умуман мумтоз адабиётни тушуниш қийин.

· “Навоий асарлари луғати”га ва бошқа луғатларга қарамадингизми?

· Йўқ.

· Эҳ, азамат шогирдларима-а, Сиз бу ерда қандай ишлар билан банд бўляпсиз ўзи! Дарс ему, дарсхўр, дарспарастмиз денглар. Ундай бўлса, Абурайхон Берунийнинг ўзлари тирилиб келиб ўқир эканлар-да, а ўзларининг китобларини?.. Ахир, бу бизнинг бутун арабу ажам, туркий халқларнинг фахри-ку. “Ҳиндистон” – кўзга суртиб  ўқиладиган қомусий асар. Абурайхондай улкан туркий олим ... муаззам Ҳиндистон кишвари тарихини – араб тилида ёзганлар. Бир тасаввур қилиб кўринг-а, инсон даҳосининг нечоғлик улуғлигини! Ўзбек ва рус шарқшунос олимлари не ҳасратда бу китобни икки тилга таржима қилиб чоп эттирганлар. Сизлар учун афандилар. Тушунсангиз-чи. Бундай муқаддас асарларни жон-дилингиз билан ўқимасликка қандай маънавий ҳаққингиз бор, азизларим? Уят эмасми? Мазкур китоблар манови ўзимизнинг кутубхоналарда чанг босиб ётибди. “Нега бизнинг кўз нуримиз билан ёзган нарсаларимизни бутун дунё афгор оммаси ўқияптию, ўз авлодларимиз бу қадар бефарқ, лоқайд, карахт?” деб шикоят қилишаяпти улар Сизлардан. 


Бирингиз айтишга журат этдингиз, “Бобурнома”ни тушунмайман деб. Агар шу сўзларингизни Мирзо Бобур эшитиб қолсалар қандай бўлади, а?! “Кўзим қурсин сени кўргунча бундоқ!” – демайдиларми? “Бобурнома” беназир қомусий асар. Ҳар бир ўзбекнинг хонадонида, китоб жавонида эмас, ёзув столининг устида, қалбининг тўрида доимий туриши лозим бўлган дил изҳори. Юрак қони билан ёзилган асар. Ўзбекнинг ўзбеклиги қоладими, агар у “Бобурнома”ни билмаса. Таъбир жоиз бўлса, бу миллатнома – китоб!  ...Интиҳойи ғалат: фаранги киши, инглиз, олмонлар тунишунади, биз -валломат ворислар, уни тушунмаймиз, деб айтишга журъат этамиз. Баракалла бўталарим. Шу йўсинда давом этаверинглар!...


Мен бўлсам ич-ичимдан йиғлайман.


Отларинг ўчсин сенинг инсонни, миллатни ўз-ўзига ёт ҳилқатга айлантирган шовинизм, турғунлик. Марг манқуртчилик фалсафасига! 


Эй, қобил фарзанди аржуманд, илоё Сизни ёмон кўздан, ногаҳон ажал, бало-қазолардан, бевақт ўлим ва туҳматлардан ўз паноҳида асрасин. Олий мактаб бағрига қўйган биринчи қадамингиз қутлуғ бўлсин. Талабалик даврингизга ва бутун умрингизга файзу баракот ато этсин. Аллоҳ таолодан яхшиликлар тиланг, аммо ўзингиз ҳам ўзингизни Ҳақ йўлида тўғри бошқаринг.”

Таълим-тарбия жараёни ўзига хос жараён бўлиб, янгича ёндашув, янгича мазмун касб этади. Ҳозирги даврда бир хил қолипдаги таълим методлари талабга жавоб бермаяпти. Бу ўринда ҳам таълим тажрибасига мурожаат қилишимиз мақсадга мувофиқ. Масалан, ўтмишда мадрасаларда машғулотлар давомида муаммолар қўйиш ва уларни мунозаралар асосида ҳал этиш, тажриба-синов, кузатиш, шарҳлаб ўрганиш, мустақил мутолаа, билимларни узоқ эсда сақлаб қолиш учун ифодали, қироат билан ўқиш, ёд олиш, чистон-жумбоқларни ечиш, хуснихат мувашшахлар ёзиш каби метод ва усуллар қўлланилган. Йирик мадрасаларда ўтадиган машғулотларга нуфузли олиму уламолар таклиф этилган. Улар маълум муаммоларни талабалар билан биргаликда илмий мунозаралар, савол-жавоблар, суҳбатлар асосида хал этганлар. Демак, ана шундай таълим усуллари ижобий натижаларга олиб келган.                                                                                                                                                                    

   
Ҳозирги замон педагогикаси талабага ўқув фаолиятининг субъекти сифатида ўзини амалга оширишга, ўзини англашга интилаётган шахс cифатида мурожаат этади.

Ана шу нуқтаи назардан қуйидаги саволларга жавоб олиш керак:

1. Муайян шахс сифатида талабада қандай тарбиявий сифатлар муҳим ўрин тутади?

2. Қандай ижобий жиҳатлар унинг субъектив ҳолатини  белгилайди?

3. Улар етук мутахассис бўлиши учун қайси сифатларни ривожлантиришлари зарур?

Ўқитувчилар таълим жараёнини ташкиллаштиришда шулар билан бирга талаба шахсига хос сифатларни ҳисобга олиши муҳим аҳамиятга эга деб ҳисоблаймиз. Шу нуқтаи назардан шахснинг индивидуал психологик хусусиятлари тузилишига тўхталамиз.

Шахснинг ривожланиши жараёни бир канча омиллар таъсирида содир бўлади. Шахс шаклланишига таъсир этувчи биологик, ижтимоий ва таълим тарбия омиллари фаолият ва келажакда муҳим роль ўйнайди. Биологик омиллар билан боғлиқ бўлган сифатларни бирлаштирган темперамент типига одамнинг нерв тузилмаси билан боғлиқ бўлган индивидуал хусусиятлари киради. Психологияда темпераментнинг 4 тури ўрганилади, улар: холлерик, сангвиник, флегматик, меланхолик.

           Холерик – “кучли мувозанатсиз, эпчил, жанговор, жўшқин, осон ва тез таъсирланувчан тип. Аффект ҳолатлар тез-тез кузатилади, мувозанатсизлик тез-тез намоён бўлади. У бирор ишни иштиёқ билан бошлайди, катта ташаббус кўрсатади, бироқ асаб кучи иш жараёнида тез тугаб қолади. Фаолияти бирдан пасаяди, ғайрати ва илҳоми йўқолиши мумкин. Кайфияти тез-тез ўзгариб туради, қўзғалиш тормозланишга нисбатан кучли”.
 Жуда ғайратли, ишга жуда эҳтирос билан берилиш қобилиятига эга бўлган, тез ва шиддатли, қизғин эмоцианал “портлаш” ва кайфиятнинг ўзгаришига мойил, илдам ҳаракатлар қиладиган хусусият эгасидир. Холерик тенгдошлари орасида ўзини жўшқинлиги билан ажралиб туради. Ўқитувчининг юмшоқ ҳикоясига қизиқиб кетиб осонгина қўзғалиш ҳолатига киради ва ўқитувчи ҳикоясини турли хил ҳаяжон билан бўлиб туради. Ўқитувчининг ҳар қандай саволига ўйламасдан жавоб беришга тайёр ва шунинг учун кўпинча пойинтар-сойинтар жавоб беради. Аламидан ва ғазаби қўзғаганидан осонгина жаҳли чиқади ва уришишга отланади. Ўқитувчини тушунтиришларини жуда чуқур диққат билан, ҳеч нарсага чалғимасдан эшитади. Синф ва уй ишларини ҳам  жуда диққат билан бажаради. Танаффус вақтида жойида ўтирмайди. Тез қаттиқ гапиради. Тез катта-катта қилиб ёзади, дасхати бир текис эмас. Юзи жуда ифодали. Ижтимоий топшириқларни бажаришда ва спорт машғулотларида қатъийлик кўрсатади. Унинг қизиқишлари анча доимий ва барқарор. Пайдо бўлаётган қийинчиликлар олдида ўзини йўқотиб қўймайди, аксинча уларни зўр ҳафсала билан бартараф этади.

           Сангвиник – “кучли, мувозанатли, эпчил, таассуротларни тез ўзгартирувчан, жўшқин, ташаббускор, қўзғалиш ва тормозланиш жараёни кучли”.
 Сангвиниклар психик фаолликка эга бўлган атрофда бўлаётган ўзгаришларга интилувчан, мувафаққиятсизлик ва кўнгилсизликларни нисбатан енгил ўтказиб юборувчи, жонли харакатчан, тиниб тинчимас, ифодали мимикаси ва харакатлари бўлган хусусиятлар эгаларидир. Дарс жараёнида бир дақиқа ҳам жим ўтирмайди, ҳамиша авти-ангорини ўзгартиради, қўлида уни-буни айлантиради, ёнидаги гуруҳдоши билан гаплашади. Сакраб-сакраб тез юради, нутқнинг сурати ҳам жуда тез. Жуда таъсирчан ва тез қизиқади. Кўрган фильм, ўқиган китоби тўғрисида қизиқиш ва илҳом билан гапиради. Дарсларда ҳам бирон факт ёки янги вазифага қизиқиш билан ёндошади. Шу билан бирга унинг қизиқишлари жуда ҳам турғун ва барқарор эмас. Янги ишга қизиқиб киришса-да, унга нисбатан ихлоси дарров сўнади. Унинг юзлари жонли, харакатчан, ифодалидир. Юзларидан кайфияти, қандайлигини, предметга ёки кишига нисбатан муносабатини осонгина сезиб олса бўлади. Қизиқарли дарсларда зўр иш қобилиятига эга эканлигини кўрсатади. “Қизиқарли бўлмаган” дарсларда эса у ўқитувчининг деярли эшитмайди, қўшнилари билан гаплашади, эснаб ўтиради. Унинг ҳиссиётлари ва кайфияти жуда ҳам ўзгарувчандир. “Икки” олса йиғлаб юборишга ҳам тайёр, лекин ўзини зўрба-зўр тўхтатиб туради.  Аммо,  ярим соат ўтмай ёмон баҳо олганини унутиб коридорда қизғин ва хушчақчақ ҳолда елиб югуради. Унинг тиниб тинчимаслиги ва жонсараклигига қарамай осонгина тартибга чақириш мумкин. Тажрибали ўқитувчилар дарсларида яхши ўтиради ва ҳеч қачон гуруҳ ишига халақит бермайди. Янги вазиятда ва янги талабга тез кўникади. Гуруҳ азолари билан тил топишади ва гуруҳ  фаолига айлана олади. 

Флегматик – “кучли мувозанатли, суст, ҳиссиётлилиги оз, кулдириш, жаҳлини чиқариш ёки кайфиятини бузиш қийин. Чидамлилик, матонатлилик, сифатларига эга, лекин баъзан лоқайд, камфаросатли. Ташқи таассуротларга қийинчилик билан жавоб қайтаради. Ҳар қандай шароитда ўзини тута билади.
  Юраги кенг, барқарор интилишларга, кайфиятларга, доимий ва чуқур ҳис туйғуларга эга, харакатлари ва нутқи бир ҳил маромда бўлган, руҳий ҳолати ташқи томондан ифода этиладиган характерли инсонлардир. Флегматик уни шошмаслиги ва хотиржамлигидан фарқлаш мумкин. У материални қанчалик яхши билишига қарамай саволларга дарҳол жонли қилиб жавоб бермайди. Унга чарчамаслик хос. Қўшимча ақлий иш бажаришдан ва қанча шуғулланишга тўғри келмасин уни чарчаганини кўрмайсиз. Мантиқан кенг узундан-узоқ фикрларга интилади, гўё узундан-узоқ гапнинг бошида бошланган фикр қачон ва қай тарзда тугашини билган ҳолда сўзларни бир маромда, тутилиб қолишдан қўрқмай баён қилади. Ташқаридан қараганда у тўлқинланмайди ва дарсда нима юз берса ҳам ҳеч нарсадан ҳайратланмайди. Қуйи синфларданоқ математика ва физкультура билан шуғулланишни яхши кўради. Кўпчилик иштирокчилардан фарқли ўлароқ бирор бир қизиқиш ёки ҳаяжонланиш сезмаган ҳолда спорт мусобақаларида иштирок этади, У на беҳаловат ва на хурсанд бўлмайди, Кайфияти бузуқ ҳолда кўриш ҳам мумкин эмас.                 

Меланхолик – “кучсиз, юксак сензитивлик хусусиятига эга. Сезгирлиги ортиқ, аразчан, тортинчоқ, кўнгли очиқ, қийинчиликлардан қўрқади. Ҳар нарсадан ҳадиксираб ўтиради. Яхши инсоний фазилатларга эга.Руҳий темпи суст, диққати тез чалғийди ва бир фикрли эмас”. 
 Таъсирчан, чуқур кечинмали, гап кўтара олмайди, аммо атрофдаги воқеаларга унчалик эътибор бермайдиган, ўзини тўхтата оладиган ҳаракатлар қиладиган ва секин овоз чиқарадиган хусусиятга эга бўладиган инсонлар ҳисобланадилар. Меланхолик дарсларда хотиржам, ҳамиша битта ҳолатда ўтиради, қўлида бирор нарсани айлантираётган бўлади, кайфияти жуда ҳам арзимаган сабабга кўра ўзгаради. У ўтакетган даражада ҳиссиётли. Ўқитувчи уни бир партадан иккинчи партага ўтказганда у ҳафа бўлади, нима учун кўчирганлари сабабини узоқ мулоҳаза қилади ва ўша куни барча дарсларда кўнгли ғаш ва ғамгин ўтиради. Шу билан бирга унинг ҳис туйғулари ҳам секин уйғонади. Тезда ўзини йўқотиб қўяди. Ўқитувчи унга энг кичик танбеҳ берди дегунча, бола уялиб кетади, унинг овози бўғиқ ва секин бўлиб қолади. Туйғуларини ифода этишда жуда ҳам вазмин. Паст баҳо олса ҳам юзи бирон даражада ўзгармасдан жойига бориб ўтиради, лекин уйда, ота-оналарининг сўзи бўйича узоқ вақт ўзини боса олмайди, ишга киришадиган ҳолатда эмас. Дарсда ишончсизлик билан ҳатто дарсга астойдил тайёрланган бўлса ҳам, тутилиб – тутилиб жавоб беради. Ўз қобилияти ва билимлари хақиқатдан ўртача даражадан бир неча юқори бўлган ҳолда уларни паст баҳолайди. Агар бирон – бир ўқитувчи топшириғини бажаришда қийинчиликларга дуч келса у ўзини йўқотиб қўяди ва ишни охиригача етказмайди. Ҳаракатлари бўшашган, суст, секин, бироз чўзиброқ гапиради. 

    Ўқитувчи таълим жараёнини мувафаққиятли олиб бориши учун албатта, таълим олувчи темпераментини ҳисобга олиши муҳим аҳамиятга эга бўлиб, унга нисбатан тўғри ёндошув ўқитувчи ва таълим олувчиларнинг ўзаро ҳамкорлигини ташкил этиш учун хизмат қилади. 

1.5. Талаба шахсий фаолиятини тўғри ташкил этиш, ўқув муассасасида ижодий, ишчан муҳитни вужудга келтириш, талаба фаолиятини аниқ ва тўғри баҳолаш методлари билан қуролланган бўлишида педагогик техника ва маҳоратнинг ўрни.


Таълим жараёнининг самарадорлиги кўп жиҳатдан ўқитувчи томонидан бериладиган кўрсатмаларга ҳам боғлиқ. Ўқитувчининг роли шундан иборатки, у талабаларга тегишли установкани ҳосил қилиши, нимани вақтинча, нимани умрбод эсда олиб қолиши кераклигини, нимани бутунлай эсда олиб қолмасдан, фақат тушуниб олиш кифоя қилишини, нимани сўзма-сўз эсда олиб қолишни, ниманинг маъносини ўз сўзлари билан айтиб бериш учун эсда олиб қолиш зарурлигини кўрсатиб ўтиши лозим. Кузатишлар кўрсатадики, бундай кўрсатмалар берилмаганда, талабаларда кўпинча нотўғри тасаввурлар вужудга келади. 


Ўқитишнинг эмоционаллиги таълимнинг муваффақиятлилигини таъминловчи омиллардан биридир. Таълим бериш жараёни эмоционал жараён. Агар талабаларга берилаётган ахборот уларда ҳеч қандай ҳис-туйғу уйғотмаса, уни ўқувчилар яхшилаб эсда олиб қолмайдилар. Гап талабаларнинг психик холатлари, яъни уларнинг муайян бир пайтдаги кечинмалари ҳақида ҳам бориши керак, албатта. Улардаги қувончли, оптимистиқ кайфият ўқув фаолиятини жуда самарали қилади. Талабалар эмоционал руҳдаги материални дурустроқ ўзлаштириб оладилар. 


Ўтказилган тажрибалар талабалар ҳеч қандай ҳис-туйғу уйғотмайдиган материалга қараганда, эмоционал руҳдаги материални яхшироқ эслаб қолишларини кўрсатади. Ўқитувчи ўқув жараёнининг эмоционал томони ҳақида ғамхўрлик қилиши керак. Бу муаммо жуда муҳим аҳамиятга эга. Чунки, биринчидан, таълимнинг мазмуни ниҳоятда мураккаблашиб, хажми эса ғоят катталашиб кетган. Унинг муваффақиятли ўзлаштирилишига эришиш учун ўқувчиларнинг ўқув фаолиятини кучайтириши лозим. Ижобий туйғулар ўқув меҳнатининг самарадорлигига кучли таъсир этади. Ҳафсала билан бажарилган беғараз мунозара пайдо бўлади, баҳслашилади, бефарқ қараган ёки ундан ҳам бешбаттар, салбий муносабатда бўлишган ишга эса ҳеч қандай хафсала бўлмайди. 


Жамиятимиздаги меҳнат - ижод, қувонч манбаи. Ўқув маскани талабаларида ўқув меҳнатига ижодий муносабат уйғотиб, меҳнатнинг хақиқий ижодга, қувонч манбаига айланишига кўмаклашиши керак. 


Қадимда греклар жуда ажойиб иборани қўллайдилар: "Талаба -тўлдирилиб турилиши керак бўлган идиш эмас, балки ёқиб турилиши лозим бўлган машъалдир". Бу фикрнинг тагида чуқур маъно бор. Зеро, ўқитувчи биз юқорида таъкидлаб ўтган таълим методлари муаммоли таълим, қисман изланиш методи ва тадқиқот методларидан кенг қўлланиши керак. Таълим жараёнини бугунги кундаги асосий талабларидан бири эркин фикрловчи, мустақил тафаккурга эга бўлган шахсни шакллантириш бўлиб, юқорида айтиб ўтган методлардан фойдаланиш учқунлардан катта машъаллар пайдо бўлишини таъминлаб беради. Таълим жараёнида талабаларнинг билишга қизиқишлари ғоят катта рол ўйнайди. Маълумки, қизиқиш талабаларнинг эмоционал безаги, бирор буюмни, бирор фаолиятни танлаш муносабати ва йўналишидир. 


Маълумки, психологияда қизиқишнинг икки тури талабаларнинг таълим жараёнида аниқланади. Биринчиси, бевосита қизиқиш, иккинчиси билвосита қизиқиш. Ҳар бир ўқитувчи ўз талабаларида ўз фанига нисбатан билвосита қизиқишни таркиб топтиришга ҳаракат қилади. Қизиқишлар орқали талабаларда таълимга актив муносабат намоён бўлади. Психологияда қизиқиш - бу шахснинг ўзи учун қимматли ёки ёқимли бўлган муайян нарса ёки ҳодисаларга муносабатидир. Қизиқишлар шахснинг муҳим ва индивидуал хусусиятларидан бири бўлиб ҳисобланади. Қизиқишлар талабалар ҳаётида катта рол ўйнайди. Улар ўқув фаолиятини фаоллаштирувчи асосий турткилар - мотивларидир. Қизиқишлар таълим масканлари талабасига фан асосларини дурустроқ ўзлаштириб олишларига, ақлий қобилиятларнинг ўсишига, билим доирасининг кенгайишига имкон беради. Ўқитувчиларнинг вазифаси талабани дастлаб қизиқтириб қолган ишнинг ўзи билан шуғулланишга мажбур қилиш эмас, балки ундаги қизиқишларни чуқурлаштириш ва кенгайтириш, таъсирчан қилиш, қизиқишларининг марказига айланиб қолган фаолият билан шуғулланиш истагига, майлига айлантиришдир. 


Талабаларнинг муайян мақсадни кўзлаб иш тутишида, қийинчиликларни енга олишида, ишдан чалғитадиган нарсалар билан шуғулланишдан ўзини тия олишида, унда ўқишга иштиёқ таркиб топтиришда намоён бўладиган ирода таълим жараёнида алоҳида аҳамият касб этади. 


Таълим жараёнида ўқув материалига бўлган диққатнинг барқарор бўлишида иродавий зўр беришнинг аҳамияти ниҳоятда каттадир. Таълимда ирода талабада ўқув маскани ва уйда ўтказиладиган машғулотларга тайёр туришда намоён бўлади. Ўқув материалини ўрганиш - эслаб қолиш ва талабанинг иродавий зўр беришганига боғлиқ. Ирода талабаларнинг фикрлаш фаолиятларида - масалани ечишга, қўйилган саволга жавоб топишга ва ҳоказоларга интилишида намоён бўлади. Улар талабаларда кўникма ва малакаларни ҳосил қилишда ҳам таркиб топади. 


Психологлар олиб борган тадқиқотларда талабалар томонидан берилган материалнинг ўзлаштирилиши кўп жиҳатдан ироданинг тарбияланишига боғлиқдир. Иродавий активлик таълимнинг зарур шартидир. Таълим муассасасидаги таълим жараёнининг ўзи талабалардан иродавий ўстириш омилларидан биридир. Бунда талабаларнинг кундалик режими, ўқиш ва окилона дам олишни бир-бири билан тўғри алмаштириб туриш катта рол ўйнайди. 


Таълим жараёнида билиш жараёнларини шакллантиришга алоҳида эътибор бериш лозим. Зеро билиш жараёнлари жуда мураккаб фаолият бўлиб, унда жонли мушоҳададан абстракт тафаккурга, абстракт тафаккурдан амалиётга ўтилади, ана шундан сўнг объектив ҳақиқат билиб олинади. Бинобарин, биз биринчи навбатда кўриб чиқишимиз лозим бўлган нарса ўқув матералини идрок қилиш жараёнидир. Идрок бу нарса ва ҳодисаларни сезги органларига таъсир этиши натижасида уларнинг киши психикасида яхлит образини пайдо бўлиши бўлиб, идрок этиш жараёни таълимда турли формаларда ўқитувчининг оғзаки хикоя қилишида, сухбат ўтказишда, лекция ўқишида, кўргазмали қуроллар кўрсатиш, экскурсиялар ўтказиш, ахборот ва педагогик технологияларидан фойдаланиш, талабанинг ўзига дарсликлар ҳамда бошқа қўлланмаларни ўқитиш тарзида ўтиши мумкин. Шуни алоҳида таъкидлаш лозимки, идрокни таркиб топтиришда талабаларнинг ёш хусусиятларини ҳисобга олиш ниҳоятда муҳимдир. Чунки, фазони, вақтни ва ҳаракатларни идрок этишда ҳам ёш хусусиятларда турли фарқлар мавжуд бўлади. 


Таълим олиш жараёни инсондаги мотивлар билан бевосита боғлиқ бўлиб, унинг моҳияти - инсон хулқ-атворининг ички барқарорлиги, ҳаракатга ундовчи тушунчада ифодаланади. 


Мотивация эса хулқ-атворни психологик ва физиологик бошқаришнинг динамик жараёни бўлиб, унга ташаббус, йўналганлик ташкилотчилик, қўллаб-қувватлаш киради. Таълим жараёнида ўқиш мотивлари "нима учун?", "нимага?", "қандай мақсад билан?" каби саволлар асосида юзага келади. Мотивлар биринчидан, ўқув фаолиятига ундаса, иккинчидан, мақсадга эришиш учун зарур йўл ва усуллар танлашга ёрдам беради. Ўқув фаолиятида ўқув мотивлар талабалар томонидан танланиб, улар ўқувчининг мақсади, қизиқиши, келажак режалари билан бевосита боғлиқ бўлади. Ёш хусусиятларидан келиб чиққан холда ўқув мотивлари турли ёш даврларида турлича бўлади. 


Ўқув фаолияти мотивациясининг манбалари мавжуд бўлиб, уларга қуйидагилар киради: 


1. Ички манбалар. Улар инсоний туғма ёки орттирилган эҳтиёжлари билан белгиланади. Улардан энг муҳими туғма информацияга бўлган эҳтиёждир. Орттирилган эҳтиёжлар эса гностик ва ижтимоий ижобий эҳтиёжлар ҳисобланади. 


2. Ташқи манбалар. Улар шахснинг ижтимоий ҳаёт шарт-шароитлари билан белгиланади. 


Талабалар уларнинг биринчиси бўлиб, жамиятнинг шахсдан талаб қиладиган доимий хулқ-атвор билдиради. Боғча, ўқув маскани, оила боладан жуда кўп ишларни амалга оширишни талаб қилади. 


Ижтимоий кутиш ҳар биримиздан маълум билимлар, кўникмалар даражасини бўлиши, зарурлигини жамият кутишини билдиради. Масалан, бир ёшли бола юриши керак, 7 ёшдан у ўқиши керак, 15 ёшдан у касб танлаши керак деб ҳисоблаймиз. Имкониятлар - шахс фаолиятини белгиловчи объектив шарт-шароитлардир. 

3. Шахсий манбалар: бу шахснинг қадриятлари системаси установкалари ғояларидир. Бу манбалар ҳар бир шахс фаолиятида у ёки бу даражада мавжуд. Уларнинг барчаси фаолиятнинг кетишига таъсир этиб таълим жараёнининг мотивациясини ташкил этади. В.А.Крутецкий ўспиринларда учрайдиган мотивларнинг қуйидагиларни алоҳида ифодалайди: 

а) Бирор ўқув фанига қизиқиш; 

б) Ватанга фойда келтириш истаги; 

в) Шахсий қобилиятини рўкач қилиш; 

г) Оилавий анъаналарга риоя қилиш; 

д) Дўст-биродарларга эргашиш; 

е) Моддий таъминлаш ва ҳоказолар. 
Мутахассис махсус ташкил этилган педагогик фаолият жараёнида тарбияланар экан, ушбу жараёнда ўқитувчиларнинг ўрни беқиёсдир. Шу боис уларнинг шахсида бир қатор ижобий маънавий-ахлоқий сифатлар намоён бўла олиши мақсадга мувофиқдир. 

Бошқарув бу шундай йўналтирувчи кучки, у инсонлардаги ижодий потенциал имкониятларини оладиган шароитларни юзага чиқаришни мақсад қилиб қўяди. Шундай экан, ўқитувчининг таълим-тарбия жараёнини тўғри ва окилона бошқара олиши талаба шахси камолотида ниҳоятда каттадир. Фаолиятдан кутиладиган натижа психологияда мақсад дейилади. Ўқув жараёнининг бошқарилиши иккита асосий мақсадни кўзда тутади. Улардан биринчиси, ўқув жараёнини тўғри ташкил эта олиш, иккинчиси эса талабаларнинг шахсий қизиқиш ва эҳтиёжларини қондиришдир. Ана шу мақсадлар бошқаришнинг вазифаларини белгилаб беради. Демак, ўқув жараёнини бошқаришнинг: 

- биринчи вазифаси ташкилий бўлиб, талабаларнинг таълим ва тарбияси бўйича ижтимоий буюртмаларни қондириш; 

- иккинчи вазифаси - бевосита талабанинг қизиқиш ва талабларини қондиришга йўналтирилган холатдаги ижтимоий вазифадир. Шунингдек, бу вазифа талабаларнинг кўтаринкилик, яхши кайфият ва ўқув жараёнидаги ишчанликни юзага келтиришни ҳам уз ичига олади. Афсуски, кўп йиллар давомида бошқаришнинг ана шу ижтимоий вазифасига жуда кам эътибор берилган. 

Бошқарувнинг иккинчи вазифаси бу ижтимоий-психологикдир. Бу вазифа талабаларда самарали фаолият учун зарур бўлган ижтимоий-психологик холат ва хусусиятларни ривожлантиришга қаратилгандир. 

Бу холат ва хусусиятлар талабаларни ўзаро жипслаштириш, назорат, ўз-ўзини бошқариш, шунингдек, мустақил таълим олишларини ривожлантиришдан иборатдир. 

Ўқув жараёнини бошқариш учун қуйидаги таркибий қисмларни эгаллашлари лозим: 

1. Берилган ўқув топширигини ечиш учун воситалар танлаш. 

2. Топшириқларни ечиш жараёнида ўз-ўзини назорат қилиш. 

3. Ўзлаштирилган билимлар, малакалар, кўникмалар сифатини баҳолаш. 

4. Ўқув топширикларини бажарилганлигини текшириш. 

5. Ўз олдига мақсад қўя олиш. 

6. Турли белгилар билан предметнинг ички муносабатлари мувофиқлигини кўра олиш. 

Ўқитишнинг иккита усули мавжуд. Бири анъанвий ўқитиш усули - бунда ўқитувчи муаммони белгилайди, вазифаларни аниқланайди ва муаммони ечиб беради. Талаба эса масалани ечиш йўлларини эслаб қолади ва уни ечишни машқ қилади. Бунда талабаларда репродуктив тафаккур шаклланади. 

Ривожлантирувчи таълим ўқитишнинг муаммоли усулида ўқитувчи талабаларнинг билиш жараёнларини бошқаради, уни ташкил этади ва назорат қилади. Талаба эса муаммони тушунади. Уни ечиш йўлларини кидиради ва уни ечади. Бундай холларда талаба тафаккурининг махсулдорлиги ошади ва унинг мустақиллиги ривожланади. 

Талабанинг ўқишга бўлган қизиқишини ривожлантириш учун ўқитувчи қуйидаги қоидаларга таяниши лозим: 

1. Ўқув жараёнини шундай ташкил этиш лозимки, бунда талаба фаол ҳаракат қилиши, мустақил изланиши, янги билимларни ўзи кашф этиши ва муаммоли характердаги масалаларни ечиш учун шароит излаши керак. 

2. Талабаларга бир хил ўқитиш усуллари ва бир турдаги маълумотларни беришдан қочиш керак. 
3. Ўргатилаётган фанга нисбатан қизиқишнинг намоён бўлиши учун айни шу фан ёки билим, талабанинг ўзи учун қанчалик аҳамиятли ва муҳим эканлигини билиши керак. 

4. Янги материал қанчалар талаба томонидан аввал ўзлаштирилган билимлар билан боғлиқ бўлса, у талаба учун шунчалик қизиқарли бўлади. 

5. Хаддан зиёд қийин материал талабада қизиқиш уйғотмайди. Берилаётган билимлар талабанинг кучи етадиган даражада бўлиши лозим. 

Ўқитувчи ўрганилаётган мавзу ёки билимининг аҳамиятини кўрсатиш, талабанинг ўқув фаоллигини ошириш учун қизиқарли мисоллар, ақлий ўйинлардан кенг фойдаланиши лозим. Лекин, таълимдаги ҳар бир бериладиган билим ёрқин, қизиқарли бўлавермайди, шунинг учун талабаларда ирода, қатъийлик, меҳнатсеварлик каби ҳислатларнинг камол топтирилиши ниҳоятда зарурдир. Ана шу ҳислатлар талабанинг келгусида ўз-ўзини назорат қилишга, ўз-ўзини баҳолашга ва мустақил таълим олишга асос бўлиш керак. 
Тарбиялаш маҳорати - ўқитиш ва тарбиялаш жараёнининг боғлиқлиги,  уйғун ривожланган шахсни шакллантиришга, уларда юксак маданий ва маънавий савиясини қарор топтиришга, педагогнинг юксак шахсий сифатларига, унинг ватанпарварлик, обрў ва бурчни ҳис этишга, кенг ижтимоий ва инсонпарварлик тайёрлигига, шунингдек талабалар ўртасида тарбиявий ишларни ташкил этишнинг амалий кўникмаларига асосланади. Ахлоқий поклик, иймон, инсоф, диёнат, ор-номус, меҳр-оқибат, кексаларга ҳурмат сингари инсоний фазилатлар ўз-ўзидан шаклланмайди. Барчасининг асосида ёш авлодга оила, умумий Ўрта, Ўрта махсус, касб-ҳунар ҳамда олий таълим тизимида амалга оширилаётган таълим-тарбия мазмуни, ғоявий йўналиши ва самараси ётади.

Жамият маънавияти ва шахс камолотида муҳим ўрин тутувчи маънавий ва ўсиб келаётган ёш авлоднинг замон талабларига мос, баркамол инсон бўлиб шаклланишлари учун ижтимоий тарбиянинг муҳим таркибий қисмлари – ақлий, маънавий-ахлоқий, жисмоний, меҳнат, эстетик, хуқуқий, экологик, иқтисодий ҳамда жинсий тарбияни ташкил этишга нисбатан янгича нуқтаи назардан ёндашиш, уларнинг самарали йўлларини ишлаб чиқиш алоҳида долзарблик касб этади. Бу эса тарбиядаги энг муҳим вазифалардир.

Тарбия мазмуни тарбия жараёнида бир нечта тарбия турларини ўз ичига олади.  Ақлий тарбия – шахсга табиат ва жамият тараққиёти тўғрисидаги билим асосларини бериш, унинг ақлий (билиш) қобилияти, тафаккурини шакллантиришга йўналтирилган педагогик фаолият жараёни бўлиб, шахс томонидан табиат, жамият, шунингдек, инсон тафаккури ҳақидаги билимларни ўзлаштириш, унда илмий дунёқарашни шакллантиради. Ақлий тарбия юксак маънавий ва ахлоқий сифатларга эга шахсни тарбиялашда етакчи ўрин тутади. Билимлар тизимини онгли равишда ўзлаштириш мантиқий фикрлаш, хотира, диққат, идрок этиш, ақлий қобилият, мойиллик ва иқтидорни ривожлантиришга кўмаклашади.

Ақлий тарбиянинг вазифалари қуйидагилар саналади:

- шахс томонидан илмий билимларнинг муайян ҳажмини ўзлаштирилишига эришиш;

- билишга бўлган қизиқишларни юзага келтириш;

- ақлий қобилият ва иқтидорни ривожлантириш;

- билишга бўлган фаолликни кучайтириш;

- мавжуд билимларни мунтазам равишда бойитиб бориш, махсус касбий тайёргарлик даражасини оширишга бўлган эҳтиёжни ривожлантириш.

- илмий дунёқарашни шакллантириш.

Муҳаммад алайҳиссалом ўз ҳадисларида; «Илмга илм олмоқ йўли билан эришилгайдир. Илму ҳунарни Хитойга бориб бўлса ҳам ўрганинглар. ... Илм эгалланг. Илм саҳрода дўст, ҳаёт йўлларида таянч, ёлғиз дамларда йўлдош бахтсиз дақиқаларда раҳбар, қайғули онларда мададкор, одамлар орасида зебу-зийнат, душманларга қарши курашишда қуролдир» дейди. Шунингдек,  яна бир ҳадиси Шарифда «Илм олмоққа интилиш ҳар бир муслим ва муслима учун фарздир» дейилади. Алишер Навоий ўзининг «Фарҳод ва Ширин» достонида Фарҳоднинг ақлу-идрокли, билимдон, ҳунарманд, камтар, инсонпарвар, иродали ва эътиқодли бўлганлигини тасвирлайди. Юқорида таъкидлаганидек, ёшларни ақлий жиҳатдан камол топтиришнинг биринчи шарти уларни илм ва ҳунар эгаллашга даъват этишдир.

Жисмоний тарбия талабаларда жисмоний ва иродавий сифатларни шакллантириш, уларни ақлий ва жисмоний жиҳатдан меҳнат ҳамда Ватан мудофаасига тайёрлашга йўналтирилган тарбиявий жараён бўлиб, ижтимоий тарбиянинг ажралмас таркибий қисми сифатида намоён бўлади. Юқори даражада ривожланган ишлаб чиқаришга асосланган мавжуд ижтимоий шароит жисмонан бақувват, ишлаб чиқариш жараёнида юқори унум билан ишлашга қодир, қийинчиликлардан чўчимайдиган, шунингдек, Ватан ҳимоясига доимо тайёр бўлган ёш авлодни тарбиялаш зарурлигини кўрсатмоқда.

Жисмоний тарбиянинг вазифалари қуйидагилардан иборат:

- талабаларнинг соғлиғини мустаҳкамлаш, уларни тўғри жисмоний ривожлантириш;

- талабаларнинг ақлий ва жисмоний иш қобилиятларини ошириш;

-уларнинг табиий ҳаракатчанлигини ривожлантириш ва мукаммалаштириш;

- талабаларни ҳаракатнинг янги турларига ўргатиш;

- уларнинг иродавий сифатлари (куч, чаққонлик, уқувлилик ва бошқалар)ни ривожлантириш;

- талабаларнинг гигиеник кўникмаларни ривожлантириш;

- уларда маънавий-ахлоқий сифатлар (дадиллик, қатъиятлик, интизомлилик, масъулиятлилик, жамоа билан бўлиш)ни тарбиялаш;

- талабаларда жисмоний тарбия ва спорт билан доимий ва мунтазам шуғулланишга бўлган эҳтиёжни шакллантириш; 

- талабаларнинг соғлом ва бақувват бўлишларига эришиш. 

Жисмоний тарбия тарбиянинг бошқа таркибий қисмлари билан мустаҳкам боғланган ҳолда улар билан биргаликда ҳар томонлама баркамол ривожланган шахсни шакллантириш вазифаларини ҳал этади. Халқимизнинг қадимий маънавий мероси намуналаридан бири бўлмиш “Алпомиш” достони қаҳрамонлари Алпомиш ва Барчинойлар ҳам ақл-идрок, заковат соҳиблари бўлиш билан бирга, жисмонан бақувват, куч – қудратли, енгилмас ва пахлавон образлар сифатида таърифланади. Бу халқимизнинг бой тасаввурлари асосида яратилган ижод махсули бўлиб, улар ўз қаҳрамонларини Алпомиш ва Барчиной тимсолида кўрганлар.

Ахлоқий тарбия муайян жамият томонидан тан олинган ва риоя қилиниши зарур бўлган тартиб, одоб, ўзаро муносабат, мулоқот ва хуқ-атвор қоидалари, мезонларини талабалар онги, ҳаёти, турмуш тарзига сингдириш мақсадида ташкил этилувчи тарбиявий  жараёндир. Ахлоқий тарбия ҳам ижтимоий тарбиянинг муҳим таркибий қисмларидан бири бўлиб, шахсни ижтимоий ахлоқий меъёрлардан хабардор этишни ташкил қилади. Ахлоқ (лот. «moralis» - хулқ-атвор маъносини билдиради) ижтимоий онг шаклларида бири ҳисобланиб, ижтимоий муносабатлар ҳамда шахс хатти-ҳаракатини тартибга солувчи, муайян жамият томонидан тан олинган ва риоя қилиниши зарур бўлган тартиб, одоб, ўзаро муносабат, мулоқот ва хулқ-атвор қоидалари, мезонларининг мажмуи сифатида акс этади. Қуръони Карим ва Ҳадиси Шарифлардаги ахлоққа оид ибратли маслаҳатлар, ҳикоятлар асрлар давомида таркиб топган миллий урф-одатлар, анъана ва қадриятлар мазмунида ўз ифодасига эга бўлган. Шарқ мутафаккирлари Муҳаммад ал-Хоразмий, Абу Наср Фаробий, Абу Али Ибн Сино, Абу Райҳон Беруний, Аҳмад ал-Фарғоний, Имом Исмоил ал-Бухорий, Аҳмад Яссавий, Баҳовуддин Нақшбанд, Амир Темур, Муҳаммад Тарағай Улуғбек, Абдураҳмон Жомий, Саъдий Шерозий Алишер Навоий ва Заҳириддин Муҳаммад Бобур ва бошқаларнинг ахлоқ ҳақидаги қарашлари бугунги кунда ҳам ўз ифодасини топган. Ўзбекистон Республикасининг Биринчи Президенти И.А.Каримов таъкидлаганидек: «Катталарни ҳурмат қилиш, оила ва фарзандлар тўғрисида ғамхўрлик қилиш, очиқ кўнгиллик, миллатидан қатъий назар одамларга хайриҳоҳлик билан муносабатда бўлиш ва ўзаро ёрдам туйғуси – кишилар ўртасидаги муносабатларнинг меъёри ҳисобланади. Ўзбеклар диёрига, ўз Ватанига меҳр-муҳаббат, меҳнатсеварлик, билимга, устозларга, маърифатпарварларга нисбатан алоҳида ҳурмат-эҳтиром Ўзбекистон аҳолисига хос фазилатлардир».

Худди, шу маънода ахлоқ кишининг хулқ-атвори, эътиқод-иймони, юриш-туриши, фикр-мулоҳазалари, мушоҳада ва мулоқотида намоён бўлади. Ахлоқли инсон ўзини қаттиқ ҳурмат қилади, унда ички интизом кучли бўлади. Суҳбатдошнинг кўнглига қараб гапиради, кишининг дилини оғритмайди, мулоқот одобига риоя қилади.

Ижтимоий тарбиянинг яна бир муҳим таркибий қисми меҳнат тарбияси саналади. Меҳнат тарбияси шахсга меҳнатнинг моҳиятини чуқур англатиш, уларда меҳнатга онгли муносабат, шунингдек, муайян ижтимоий-фойдали ҳаракат ёки касбий кўникма ва малакаларни шакллантиришга йўналтирилган педагогик жараёндир. Меҳнатнинг асоси, ҳаёт манбаи, умр мазмуни ҳисобланади. Меҳнат тарбиясидан кўзланган мақсад, аввало, талабаларга меҳнатнинг моҳияти, мазмунини чуқур англатишдан иборатдир. Бу мавзуда кейинги бобларимизда кенгроқ тўхталишга қарор қилдик.

Нафосат тарбияси (эстетик тарбия: лот. «эстезио» – «гўзалликни ҳис этаман» маъносини билдиради) шахсни ижтимоий воқелик, табиат ва меҳнат муносабатлари ҳамда турмуш, турмуш гўзалликларини англаш, идрок этиш, тўғри тушунишни ўрганиш, уларнинг эстетик дидини ўстириш, уларда гўзалликка муҳаббат уйғотиш, шунингдек, гўзалликни яратиш қобилиятларини тарбиялаш жараёни бўлиб, ижтимоий тарбиянинг яна бир муҳим таркибий қисми саналади. Ақлий, ахлоқий, меҳнат тарбиясини эстетикасиз тасаввур қилиб бўлмайди. Эстетик тарбиянинг вазифалари қуйидагилардан иборат: 

· шахсга ижтимоий воқелик, табиат ва меҳнат муносабатлари ҳамда турмуш, турмуш гўзалликлари ва уларни англаш тўғрисидаги билимларни бериш;

· шахсда ижтимоий воқелик, табиат ва меҳнат муносабатлари ҳамда турмуш турмуш гўзалликларини англаш ва идрок қилиш қобилиятини тарбиялаш, 

· унда мавжуд гўзалликларни қадрлаш ҳисси ҳамда эстетик дидни шакллантириш, гўзалликка муҳаббат уйғотиш;

· гўзалликни яратиш эҳтиёжини қарор топтириш, бу борадаги қобилият ва эстетик маданиятни шакллантириш.

Эстетик тарбия ахлоқий қиёфа, ижобий хулқ-атвор меўёрларини таркиб топтириш, уларнинг ижодий қобилиятларини тараққий эттиришга катта таъсир кўрсатади. Таълим муассасаларида мусиқа ва тасвирий санъат дарслари, адабиёт каби фанларнинг ўқитилиши эстетик тарбияни самарали йўлга қўйиш воситаси ҳисобланади.

Эстетик тарбия бола туғилгандан бошлаб, умрининг охиригача амалга оширилади. Шу сабабли, у нафақат мактабда, балки олий талим муассасаларида, турли шароитларда уюштирилувчи тадбирларда, турли анжумаларда ёш авлодни гўзаллик ва нафосатни ҳис этишга ундовчи воситадир. Халқимизда, «Оқ бўлмасин, пок бўлсин», «Поклигинг – соғлиғинг», «Соғ юрай десанг, озода бўл», «Яхши либос танга оройиш» каби мақоллари билан ёшларимизни табиат ва жамиятдаги гўзалликларини кўра билишга, уларни қадрлашга ўргатиб келишган. Эстетик тарбия фақат нарса ва ҳодисаларнинг моҳиятини англаш, гўзал жиҳатларини кўра билишнигина эмас, балки ички гўзалликни ҳис қилиш хислатини ҳам тарбиялайди. Инсондаги хулқий гўзалликни қадрига етишга ундайди. Алишер Навоий ўзининг «Фарҳод ва Ширин» достонида Ширинни зоҳирий ва ботиний гўзаллик соҳибаси сифатида тасвирлайди. Биламизки, унинг бу даражага етишишда холаси Меҳрибонунинг тарбиявий таъсири катта бўлган. Ширин мамлакат ободончилиги, канал қизиш, сув чиқариш каби ишларда иштирок этади ва ўша хайрли ишларга раҳбарлик қилади. Ширин энг оғир дамларда ҳам Фарҳодга вафодор, садоқатли, иродали ёр бўлиши билан бирга тадбирли мураббия, одил ва донишманд давлат арбоби, комила, оқила ва фазилатли, латофатли қиз эди. Шириннинг бу фазилатлари минглаб қизларга ўрнак бўлиб келди ва бундан кейин ҳам шундай бўлиб қолади. Эстетик тарбия томонидан амалга оширилувчи вазифаларини шартли равишда қуйидаги икки гуруҳга ажратиш мумкин: 

1) талабаларга назарий эстетик билимларни бериш;

2) уларда амалий эстетик кўникмаларни шакллантириш. 

Назарий ва амалий эстетик билимларни эгаллаш асосида талабаларда қуйидаги ҳолатлар кўзга ташланади: 

- эстетик билимларнинг таркиб топганлиги;

- эстетик маданиятнинг тарбияланганлиги;

- эстетик ва маданий мерос намуналаридан хабардор бўлиш;

- эстетик туйғунинг ривожланганлиги;

- ижтимоий ҳаёт, табиат ва меҳнат гўзалликларини ҳис этиши;

- гўзалликка интилиш эҳтиёжининг ривожланганлиги;

- эстетик идеалнинг шаклланганлиги;

- фикрлаш, фаолият, ҳатти-ҳаракат ҳамда ташқи кўринишда гўзал бўлишга интилиш. Эстетик фаолиятга киришиш вазифаси ҳар бир тарбияланувчининг тасвирий санъат, мусиқа, хореография тўгаракларида фаол иштирок этиши, ижодий бирлашмалар, гуруҳлар, студиялар ва ҳоказоларда қатнашишини назарда тутади. Бироқ, ҳозирги замон мактабларида ташкил этилаётган эстетик тарбия шахсни эстетик жиҳатдан шаклланишини таъминлаш борасидаги мавжуд талабларга жавоб бермаяпти. Ижтиомоий тарбия мақсади ва вазифаларини амалга ошириш учун тарбия жараёнининг хусусиятларини англаб олиш муҳим аҳамиятга эга.

Тарбия жараёнининг моҳияти ўзига хос хусусиятларга эга. Унинг муҳим хусусияти аниқ мақсадга йўналтирилганлигидир.

Замонавий талқинда тарбия жараёни ўқитувчи ва талаба (тарбиячи ва тарбияланувчи)лар ўртасида ташкил этилувчи ҳамда аниқ мақсадга йўналтирилган самарали ҳамкорлик жараёни демакдир. Зеро, тарбия жараёнида ўқитувчи ва талабаларнинг фаолиятлари ташкил этилади, бошқарилади ва назорат қилинади. 

Тарбия жараёни кўп қиррали жараён бўлиб, улар тарбия моҳиятини ёритишга хизмат қилувчи ички ва ташқи (субъектив ва объектив) омиллар асосида ташкил этилади. Субъектив омиллар шахснинг ички эҳтиёжлари, қизиқишлари, ҳаётий муносабатларини англатиш, объектив омиллар эса шахснинг ҳаёт кечириши, шаклланиши, ҳаётий муаммоларини ижобий ҳал этиши учун шароит яратади. Тарбия мақсади педагогик фаолият мазмуни, йўналиши, шакли ҳамда объектив шароитлар билан қанчалик мутаносиб келса, шахсни шакллантириш борасида шунчалик муваффақиятга эришилади. Тарбия жараёнининг ташкил этилиши ва бошқарилишида нафақат ўқитувчи фаолияти, балки талабанинг ёш ва психологик хусусиятлари,ўй-фикрлари, ҳаётий қарашлари ҳам муҳим ўрин тутади.

Тарбия жараёнининг яна бир хусусияти унинг узоқ муддат давом этишидир. Тарбия натижалари тез суръатда яққол кўзга ташланмайди. Ўзида инсоният сифатларини намоён эта олган шахсни тарбиялаб вояга етказишда узоқ муддатли давр талаб этилади. Олий талимда шахс тарбияси шахс онги, дунёқарашини шакллантиришда муҳим ўрин тутади. Чунки, ёшлик йилларида инсонда одоб тизими юқори даражада таъсирчан ҳамда беқарор бўлади. Шу боис, тарбия муваффақияти айни талабалик йилларида шахсга тўғри тарбия бериш лозимлигини тақозо этади. Тарбия жараёнининг яна бир муҳим хусусияти унинг узлуксизлиги саналади. Тарбия жараёни талабалар ва ўқитувчининг биргаликдаги узлуксиз, тизимли ҳаракатлари жараёнидир. Талабаларда ижобий сифатларни қарор топтиришда ягона мақсад сари йўналтирилган, бир-бирини тўлдирувчи, бойитиб борувчи, такомиллаштирувчи тарбияни ташкил этиш алоҳида аҳамият касб этади. Шу боис, оила, таълим муассасалари ва жамоатчилик ҳамкорлигида ташкил этилаётган тарбиявий тадбирларни узлуксиз ўтказилишига эришиш мақсадга мувофиқдир. Ўқув-тарбия жараёнида ижтимоий омилни таъминлайдиган шахсий сифатлар - талабчанлик, ҳаққонийлик, ҳалоллик, меҳрибонлик, хушмомалалик. Ушбу сифатлар педагогнинг таълим олувчилар учун аҳамиятини белгилаши керак. Шахсий сифатлар ўқитиш ва тарбиялаш маҳоратига таъсир кўрсатади. Таълим олувчиларнинг билимларини  холисона назорат қилиш ва баҳолаш маҳорати – психологик - педагогик жиҳатдан ўқитиш ва тарбиялаш маҳорати билан узвий боғлиқдир. Педагог таълим олувчиларнинг билимлари ва маҳоратларини холисона баҳолаш принциплари, методлари ва механизмларини билиши, стандартлаштирилган тестларни ишлаб чиқиш, таълим олувчиларнинг ўзлаштиришини назорат қилишнинг турли шаклларини самарали  қўллаш маҳоратига эга бўлиши керак. 

Ўқитувчидаги зарурий ижтимоий кўникмалар қуйидагилардан иборат бўлиши лозим: 
· Ўз-ўзини намоён қилиш ;
· Бошқа одамлар билан ижтимоий мулоқотда бўлиш ;
· Ўз устида тинимсиз ишлаш;

· Вазиятни баҳолаш ва муаммоларни ечиш кўникмасига эга бўлиш; 

· Ташкилотчилик, ижодий ёндашув;
· Бошқарув кўникмасига эга бўлиш ;
 Ўқитувчи ўқув жараёнида маслаҳатчи сифатида фаолият кўрсатади. 
· Талабаларга  кўникмаларини ўқиш жараёнида  ривожлантиришга ёрдам беради; 

· Турли хил йўналишдаги режа(стратегия)ларни қандай қўллаш кераклиги бўйича маслаҳат беради; 

· Фаол қайта алоқани таъминлайди; 

· Ноанъанавий усуллар билан  талабаларнинг ҳаракатларини қўллайди ва мустаҳкамлайди; 

· Ўқув фаолиятидаги қийинчиликларни енгишга ёрдам беради; 

· Ўқув фаолиятини индивидуаллаштиришга ёрдам беради; 

· Талабаларнинг ўқув  жараёнидаги эҳтиёжларини таҳлил қилади.   

Ўқитувчининг рол (вазифалари)и:
Фасилитатор- инглизча сўздан олинган бўлиб, “ёрдам берувчи”, “енгиллаштирувчи” деган маънони англатади. Таълим-тарбия  мақсадига эришишни осонлаштириш учун талабаларнинг самарали ҳамкорлигини шакллантиради. 

Менежер- талабаларнинг имкониятлари ва эҳтиёжларини ўрганиш натиажсида таълим-тарбия жарёни стратегиясини ишлаб чиқади ва жараённи бошқаради. 

Эксперт-аниқ мавзу, масала бўйича ҳакамлик қилади. БКМ даражасини белгилашда ёрдам беради. 

Модератор-маълум мавзу юзасидан муҳокама, баҳс ташкил этади, ўзи аралашмаган ҳолда бир ечимга эришишга ёрдам беради. 

Маърузачи-машғулот учун ўқув материалларини тайёрлайди, талабаларни баҳсга чорлайди, ўрганиш жараёнини мотивациялайди. 

Маслаҳатчи- талабаларнинг тажрибасига асосланган ҳолда билим беради, мавҳум ўринларни аниқлаштиришда ёрдам кўрсатади. 

Тренер-талабаларнинг ўзаро мулоқотини ташкил этади, уларнинг маълум малака ва кўнкималарини ривожлантиради. 

       Таълим муассасаларида ташкил этиладиган талабаларнинг касбий компетентлигини ривожлантириш жараёнларида кўпроқ шахсга йўналтирилган таълим жараёнини ташкил этиш, шунингдек, уларнинг мустақил таълим олишлари учун шарт-шароитлар яратиш, уларнинг бошланғич тушунчаларни ўрганиш асосида тушунчаларнинг илмийлиги, янгилиги ва ишончлилигини таҳлил қилиш, энг янги ва ишончли ахборотлар билан таъминлаш, касбий компетентликни ривожлантириш жараёнларида ахборотлар алмашинувига алоҳида эътибор қаратиш ўзига хос аҳамият касб этади. 

         “Шахсга йўналтирилган таълим технологиясидаги фундаментал ғоя тушунтиришдан тушунишга, монологдан диалогга, назоратдан ривожланишга,бошқаришдан ўзини ўзи бошқаришга ўтишдан иборат. Педагог асосий урғуни «фанни» билишга эмас аксинча, мулоқотга ўзаро бир бирини тушунишга ҳаракат қилиб, талабани ижод қилиши учун уни «озод»қилишга қаратиши  керак.” 
 Ижод ва изланиш талабанинг таълим- тарбия  муҳитидаги борлиғининг асоси бўлмоғи лозим. Аммо, талабанинг жисмоний, интеллектуал ва руҳий ҳолати мустақил равишда таълимдаги ижодий изланиш талаб қиладиган топшириқларни бажаришга ва ҳаётий муаммоларни ечишга етарли эмас. Шунинг учун, унга педагогик қўллаб - қувватлаш ва ёрдам керак бўлади.   

Шахсга йўналтирилган таълим технологияси ўз ичига қуйидаги технологияларни ҳам қамраб олади: 

· шахсга инсонпарварлик  ёндашуви; 

· хамкорлик технологияси; 

· ўйин технологияси; 

· коммуникатив таълим технологияси; 

· эркин тарбия технологияси; 

· талабани қўллаб-қувватлаш технологияси.

Инсонпарварлик мотиви асосида шахснинг шундай сифатлари долзарб бўладики, унга мувофиқ қизиқиш, ҳис-ҳаёжон, шахсни ривожлантиришга қаратилган ёндашув имкони яратилади яъни педагог талабага ноёб шахс сифатида муносабат билдириш лозим. Шу билан бирга, методик фаолиятда педагогнинг ўзини кўрсата билиши, ўз манфаатини, рефлексиясини, шахсий педагогик ҳолатини индивидуал–муаллифлик–педагогик (методик ва дидактик) тизимни яратиши кучайиб боради. Бунда қуйидагилар эътиборга олинади: 

· диалог( ўзаро суҳбат); 

· фаоллик ва  ижодкорлик; 

· талабанинг индивидуал психологик хусусиятларини қўллаб-қувватлаш; 

· талабага мустақил ижод қилиши, қарор қабул қилиши, таълим олиш тури ва услубларини танлаши учун кенг имконият яратиб бериш;       
Педагог қуйидаги талабларга жавоб бериши керак: 
· педагогик маҳорат, ижодкорлик ва талабага ҳурмат билан муносабатда бўлиш; 

· инсоний, педагогик позицияда бўлиш; 

· талабаларнинг руҳий ва жисмоний соғлом бўлиши ва талабалик экологияси ҳақида қайғуриши; 

· доимий равишда маданий-информацион, фанни ривожлантирувчи янгиликлардан унумли фойдаланиб таълим-тарбия жараёнини бойитиб бориши;

· Таълим-тарбия мазмуни билан ишлашни билиши ва унга шахсга йўналтирилган шакл бера билиши; 

· Ҳар ҳил педагогик техналогиялардан фойдалана олиши ва уларга шахсни ривожлантирувчи йўналиш бера олиши;

Хулоса қилиб айтганда педагогнинг маҳорати давлат ва жамият талаблари асосида таълим-тарбия  мазмунини белгилаб, ўқитиш ва тарбиялашнинг оптимал метод ва усулларини қўллай билишида ҳамда ҳар томонлама етук мутахассислар тайёрлашда намоён бўлади.

2-ҚИСМ. АМАЛИЙ МАШҒУЛОТ МАТЕРИАЛЛАРИ
2.1. Педагогик техникани ўзлаштириш бўйича
амалий машғулот топшириқлари

1-босқич. Савол-жавоблар асосида талабаларнинг педагогик техника ва унинг асосларига доир назарий билимларга эгаликларини аниқлаш.

I. Талабаларга қуйидаги саволларни бериш орқали уларнинг педагогик техника ва унинг асосларига доир назарий билимларга эгаликлари аниқланади:

1. “Педагогик техника” деганда нимани тушунасиз?

2. Педагогик техниканинг педагогик жараёнларни ташкил этишдаги аҳамияти қандай?

3. Педагогик техника асосини нималар ташкил этади?

4. Ўзини ўзи ҳиссий бошқариш нима?

5. Пантомимика нима?

6. Мимика нима?

7. Объектга таъсир этишда жест (оёқ, қўл ва гавда ҳаракатлари)нинг ўрни қандай?

8. “Нутқ техникаси” деганда нимани тушунасиз?

9. Ритмика нима?  

II. Талабаларнинг педагогик техника ва унинг асосларига доир назарий билимларга эгаликлари қуйидаги блиц-сўров ёрдамида ҳам аниқланади:

1. Педагогик техника...

2. Педагогик техниканинг педагогик жараёнларни ташкил этишдаги аҳамияти...

3. Педагогик техника асоси...

4. Ўзини ўзи ҳиссий бошқариш...

5. Пантомимика...

6. Мимика...

7. Жест (оёқ, қўл ва гавда ҳаракатлари)...

8. Нутқ техникаси...

9. Ритмика... 

2-босқич. “Мулоқот вақтида сўзсиз ҳаракатлар ва жестлардан фойдаланиш”, “Тинглашни биласизми?” номли тестлар ёрдамида талабаларнинг мулоқот жараёнида мимика, пантомимика ва жестлардан самарали фойдаланиш кўникмаларига эгаликларини ўрганиш.

Талабаларнинг мулоқот жараёнида мимик, пантомимик ҳаракатлар ва жестлардан самарали фойдаланиш кўникмаларига эгаликлари қуйидаги тестлар асосида аниқланади:

“Мулоқот вақтида сўзсиз ҳаракатлар ва 

жестлардан фойдаланиш” номли тест
Кўрсатма: саволлар “ҳа” ёки “йўқ” деб жавоб беринг.

1. Суҳбатдошларим менга тез-тез гоҳ қаттиқ, гоҳ секин гапираётганлигимни эслатиб туришади.

2. Суҳбат жараёнида мен қўлларимни қаерга қўйишни билмайман.

3. Мен илк танишув чоғида ўзимни жуда ноқулай сезаман.

4. Нотаниш кишилар билан мулоқотда бўладиган бўлсам, деярли барча вазиятларда менда қўрқув, ваҳима юзага келади.

5.  Мулоқот чоғида ҳаракатларим эркин бўлмайди.

6.   Мулоқотнинг 10 дақиқаси давомида кимгадир суянмай ёки нимагадир таянмай тура олмайман.

7. Мен одатда диққатимни суҳбатдошимнинг нуқтига қаратиб, мимикаси ёки ҳаракатларига эътибор бермайман.

8. Мен одатда ўз синфимдаги ўқувчилар билангина мулоқот қилиш билан чекланаман.

9. Мулоқот чоғида мен, одатда, доимо қўлимда нималарнидир айлантириб тураман.

10. Мен бирдан юзага келадиган ҳиссий кечинмаларимни яшира олмайман.

11. Мулоқот жараёнида мен мимика, пантомимика ва жестлардан мутлақо фойдаланмайман.    

Натижаларни ҳисоблаш: тасдиқловчи (“ҳа”) жавоблари қанчалик кам бўлса, Сиз мулоқот чоғида шунчалик мимик, пантомимик ҳаракатлар ва жестлардан самарали фойдалана оласиз.

Агарда 11 та инкор (“йўқ”) жавобларини берган бўлсангиз, у ҳолда суҳбатдошингизга нисбатан мутлақо бепарвосиз. Суҳбатдошни диққат билан кузатиш орқали кўплаб қизиқарли, аввал эга бўлмаган, ўқитувчилик фаолиятингизга самарадорликка эришиш имконини берувчи маълумотларга эга бўлишингиз мумкин.  

“Тинглашни биласизми?” номли тест

Кўрсатма: 10 саволга жавоб беришингиз лозим. Жавоблар қуйидаги баллар билан баҳолаб борилади:

1) “доимо” – 2 балл; 

2) “кўп ҳолатларда” – 4 балл; 

3) “баъзан” – 6 балл; 

4) “жуда кам ҳолларда” – 8 балл; 

5) “деярли ҳеч қачон” – 10 балл.

1. Суҳбат мавзуси зерикарли бўлса (ёки суҳбатдошингиз ёқимли шахс бўлмаса), у ҳолда суҳбат йўналишини ўзгартиришга ҳаракат қиласизми?

2. Суҳбатдошингизнинг хатти-ҳаракатлари Сизни ранжитадими?

3. Суҳбатдошингиз қўллаган нотўғри сўз ва иборалар Сизни қўполлик, қўрслик қилишга мажбур этадими?

4. Таниш бўлмаган ёки яхши танимайдиган кишилар билан мулоқотга киришишдан ўзингизни олиб қочасизми?

5.  Суҳбатдошнинг гапини бўлиш одатингиз борми?

6. Бошқа нарса ҳақида ўйлаётган бўлсангизда, ўзингизни суҳбатдошингизни диққат билан тинглаётгандек тутасизми?

7. Суҳбатдошингизнинг ким эканлигига қараб овозингизни, товуш оҳангини, юзингиз ифодасини ўзгартиришга ҳаракат қиласизми?

8. Агарда суҳбатдошингиз Сизга ёқмайдиган мавзуда сўз бошласа, суҳбат мавзусини ўзгартиришга ҳаракат қиласизми?

9. Суҳбатдошингизнинг ўз нутқида сўзларни, атамаларни нотўғри қўлласа ёки вульгаризм (беадаб сўз)ларни ишлатса, уларни тўғрилаб борасизми?  

10.  Суҳбатдошингизга уни менсимаган ҳолда киноя билан илтифотли-насиҳатомуз сўзларни гапирасизми?

Натижаларни ҳисоблаш: қанчалик кўп балл тўпланган бўлсангиз, Сизда шунчалик юқори даражада тинглаш малакаси шаклланган. Агар 62 баллдан кўп балл тўпланган бўлса, Сизнинг тинглаш малакангиз “ўрта даражадан” юқори. Одатда тинглаш малакасига эгалик ўрта даражада бўлади, қачонки шахс 55 балл тўплай олса. Борди-ю, тўпланган баллар 55 баллдан кам бўлса, у ҳолда шахс мулоқот жараёнида ўзини ўзи кузатиб боришни ўрганиши лозим.   

3-босқич. Талабаларни шахс томонидан содир этилган пантомимик ҳаракатлар ва жестлар моҳияти билан таништириш.

Талабалар шахсга хос хатти-ҳаракатлар моҳиятини ифодаловчи қуйидаги маълумотлар билан танишадилар:

Шахс ҳатти-ҳаракатларининг моҳияти

1. Агрессия ёки ўзига бўлган қатъий ишонч – иккала қўлни орқа томонда, оёқларни елка кенглигидан бир оз кенгроқ тутиш.

2. Менсимаслик, бошқаларга нисбатан ўзини катта тутиш – оёқларни елка кенглигидан бироз кенгроқ тутиб, қўл панжаларини бир-бирига бошнинг орқа томонида туташтириш.

3. Айбдорликни сезиш, қўрқув – оёқлар бир-бирига яқин қўйиб, бир оёқнинг тиззасини ва бошни бироз эгиш, пастга қараш.

4. Ишонмаслик, менсимаслик, ўзини юқори тутиш – бош бироз орқага ташлаб, нигоҳни суҳбатдошга тепадан йўналтириш.

5. Қизиқувчанлик – бошни бироз чап ёки ўнг томонга эгиш.

6. Қўзғолишга тайёр туриш, олинган буйруқни дарҳол бажариш – стул четига ўтирган ҳолда, товонни бироз кўтариб туриш.    

7. Оёқни кериб ўтириш – ўзига ишониш, мустақил фикрга эга бўлиш.

8. Ўтирган ҳолда бир оёқ учини эшикка қаратиш – суҳбатдан қониқмаслик, чиқиб кетиш фикрида эканликни намоён этиш.

9. Ўтирган ҳолда оёқлар пастки қисмининг бир-бирига тегиб туриши – ҳаяжонланиш, шошилиш.

10. Бирдан туриб кетиш – суҳбатдан совиш, бир қарорга келиш, зерикиш.

11. Тирсакларни столга тираган ҳолда қўлнинг бош бармоғи билан жағни тутиб туриш – менсимаслик, бирор нарсага танқидий ёндашиш.

12. Жағни қўл кафтлари билан ушлаб туриш – зерикиш.

13. Оёқларни чалиштириб, қўл панжаларини бир-бирига боғлаган ҳолда оёқ тиззасини ушлаб туриш – ўйланиш.  

14. Қўлларни мушт қилган ҳолда силкитиш – масалага салбий муносабатда бўлиш.

15. Қўлни мушт қилган ҳолда кўрсаткич бармоқни тик (“бегиз”) қилган ҳолда гапириш – асл ниятнинг айтилаётган фикрларга мутлақо тескари эканлиги.

16. Кафтни ёзиб, тик ҳолда қўлини олдинга узатиш – сабр қилишни, жим туришни талаб этиш. 

17. Устки кийимнинг бирор жойини ушлаш ёки тугмаларни ечиш – суҳбатдошларга нисбатан очиқ, самимий муносабатда бўлиш.

18. Суҳбатдошнинг саволларига жавоб бера туриб, буринни қашлаш – алдаш ёки ишонмаслик.

19. Гапираётганда бошни дам-бадам қашлаш – ташвишланиш, уялиш.

20. Жағни қашлаш – жавоб бериш ёки бермаслик ҳақида ўйланиш.

21. Тирноқларни тишлаш – хижолатпазлик.

22. Ручка ёки кўзойнакни артиш – жавоб бериш олдидан ўйланиш.

23. Бирон нарса (стол, парта, кафедра)га суяниш – оғир вазиятга тушиб қолганлик ва ундан чиқиш йўлларини излаш.

24. Устки кийимдан ниманидир қоқиш – мавжуд вазиятни ёқтирмаслик.  

4-босқич. Талабаларни шахснинг юз ифодасини “ўқиш”га оид маълумотлар билан таништириш.

Талабалар шахснинг юз ифодасини “ўқиш”га оид қуйидаги маълумотлар билан танишадилар:

Шахснинг юз ифодасини “ўқиш”га оид маълумотлар

1. Юзнинг қизариб кетиши – уялиш, жаҳл чиқиши.

2. Юзнинг оқариб кетиши – қўрқув, айбдорлик.

3. Оғизнинг қуриши, ютиниш – ёлғон гапириш, қўрқув.

4. Бирданига тишларни кўрсатиш – агрессияни намоён этиш.

5. Юзнинг терлаши – уялиш, ёлғон, жаҳл, асабийлашиш.

6. Юз қисмидаги маълум қисмларнинг тортишиши – қўрқув, ёлғон гапириш.

7. Кўзнинг пирпираши – қўрқув, ёлғон гапириш.

8. Кўз қорачиғининг тез-тез ҳаракатланиши – ҳаяжонланиш, уят, қўрқув, ёлғон гапириш.

9. Кўз қорачиғининг кенгайиши – суҳбатга қизиқиш уйғониши, маълумотдан қониқиш, қаттиқ ҳаяжонланиш.

10. Кўз қорачиғларининг торайиши – суҳбатдошни, маълумотларни салбий қабул қилиш.

11. Нигоҳнинг суҳбат давомида у ёки бу предметларга йўналтириб туриш – суҳбатга қизиқишнинг ўчиши, менсимаслик.

12. Кўз қорачиғлари қисқарган ҳолда нигоҳни суҳбатдошга диққат билан йўналтириш – ишонмаслик, жаҳл чиқиши.

13. Суҳбат жараёнида кўзни пастга олиб қочиш – уялиш, ёлғон гапириш.

14. Қошларни кўтарган ҳолда, кўз қири билан қараш – суҳбатдошни менсимаслик, унга ишонмаслик.  

15. Кўз атрофида майда чизиқларнинг пайдо бўлиши, кўзларнинг чарақлаб туриши, лаб четларининг бироз юқорига тортилиб туриши – мамнунлик, хурсандчилик, қувониш, ҳаётдан завқланиш.

16. Қошларнинг бироз кўтарилиб ёки пасайиб туриши, кўз қорачиғларининг     кенгайиши,     кўз    қовоқларининг    ҳаракатга     келиши –

суҳбатдошга, маълумотларга нисбатан қизиқиш.

17. Лаблар, оғиз очилиб, “О” ҳарфининг шаклига ўхшаши, қошлар кўтарилиб, пешонада чизиқларнинг пайдо бўлиши, кўз косасининг кенгайиши – ҳайрон қолиш.

18. Қошлар пастга тушиб, бурун жийилган, гўё туфламоқчи бўлгандек, пастки лаб бўртиб чиққан ёки бироз кўтарилиб, тепа лаб билан жипслашган – жирканиш.

19. Қошлар бир текисда кўтарилган, уларнинг ички бурчаклари бироз бирлашган, пешонада чизиқлар пайдо бўлган, кўзлар кенгайган, кўз тепа қовоғи кўтарилган, пастдагиси зўриққан, оғиз бироз очилган, оғизнинг четлари юқорига тортилган – қўрқув. 

20. Бош ва қошлар юқорига кўтарилган, юз чўзилган, нигоҳ тепадан пастга йўналтирилган – менсимаслик.

21. Юзнинг симметрик ҳолатда бўлиши – тўғри, ҳаққоний гапириш.

22. Юзнинг носимметрик ҳолатда бўлиши – ёлғон гапириш, алдаш.

23. Бош бироз юқорига кўтарилган, елкаларни тўғри тутилиб, эркин ҳаракатланиш – ўзига ишониш, ўзига бўлган қатъий ишонч.

24. Бошни эгиб, гавдани тўғри тутмай юриш – ўзига нисбатан ишончсизлик, журъатсизлик.

25. Қўлларни стол устига қўйиш – мулоқотга киришишга тайёрлик. 

5-босқич. Турли машқлар асосида мимика, пантомимика ва жестлардан самарали фойдаланиш кўникмаларини ўзлаштириш.

Талабалар қуйидаги машқларни бажариш асосида мимика, пантмомимика ва жестлардан самарали фойдаланиш кўникмаларини ўзлаштирадилар:

I. “Ойна” машқи. 

Мақсад: талабаларда ҳиссий ҳолатни сўзсиз, мимика, пантомимика ва жестлар ёрдамида ифодалаш кўникмаларини ривожлантириш.  

Машқни бажариш: талабалардан бири ўзининг ҳиссий ҳолатини гуруҳнинг фақат бир нафар аъзосига турли мимик, пантомимик ҳаракатлар ва жестлар ёрдамида ифодалашга ҳаракат қилади. Бу вақтда гуруҳнинг бошқа аъзолари кўзларини юмиб турадилар, кўрсатма берилгандан кейингина кўзларини очадилар. Тенгдошининг ҳиссий ҳолатини англаган талаба гуруҳнинг бошқа аъзоларига бу ҳақида мимик, пантомимик ҳаракатлар ва жестлар ёрдамида маълумот беради. Гуруҳнинг барча аъзолари тенгдошларининг ҳиссий ҳолатини муҳокама қилиб, ўзгаларнинг ҳиссий кечинмаларини қанчалик англай олишларини намоён этадилар.     

II. “Қўлни сиқиб қўйиш” машқи.

Мақсад: талабаларда сезги органлари орқали коммуникатив алоқани ўрнатиш кўникмаларини шакллантириш.

Машқни бажариш: талабалар турли ҳодисалар муносабати билан тенгдошларининг қўлларини сиқиб қўйишлари лозим. Бунда рўй берган ҳодисадан қанчалик севинганликларини, қувонганликларини, тенгдошига ҳамдард эканлигини тўғри ифодалай олишлари муҳим. 

Талабалар тенгдошларининг қўлларини сиқиб қўйиш учун қуйидаги ҳодисалардан бирини танлашлари мумкин:

1. Туғилган куни билан табриклаш. 

2. Фан олимпиадаси, нуфузли спорт мусобақасидаги ғалабаси учун қутлаш.

3. Саломлашиш мақсадида қўл сиқиш.

4. Хайрлашиш олдидан қўл сиқиб қўйиш.

5. Сафарга кузатиш.

6. Шахсий ҳаётда рўй берган муҳим ҳодиса учун қутлаш.

III. “Совғалар” машқи. 

Мақсад: талабаларда мимика, пантомимика ва жестлар ёрдамида фикрни ифодалаш кўникмаларини ривожлантириш.  

Машқни бажариш: 

1-вариант:  талабалар  доира  шаклида  давра  қуриб,  навбатма-навбат бир-

бирларига мимика, пантомимика ва жестлар ёрдамида совға берадилар. 

2-вариант: гуруҳнинг ҳар бир аъзоси барчага мимика, пантомимика ва жестлар ёрдамида совға улашади.

IV. “Нима бўлди?” машқи.

Мақсад: талабаларда мавжуд ҳолатни мимика, пантомимика ва жестлар ёрдамида баҳолаш кўникмаларини ривожлантириш.

Машқни бажариш: ҳар бир талаба карточка орқали муайян вазиятларни ифодаловчи индивидуал топшириқ олади ва ифодаланган вазият тўғрисида гуруҳнинг бошқа аъзоларига мимика, пантомимика ва жестлар ёрдамида маълумотлар беради. Гуруҳ аъзолари ифодаланган мимик, пантомимик ҳаракатлар ва жестлар ёрдамида карточкада баён этилган вазият моҳиятини тўғри англай олишлари лозим. 

Талабаларга қуйидаги топшириқларни бериш мумкин:

1. Дарсни зўр иштиёқ билан ўтаяпсиз. Ўқувчилар Сизни диққат билан тинглашмоқда. Бу пайт эшик тўсатдан очилиб, ўқувчиларингиздан бири: “Кирсам мумкинми?”, - деб рухсат сўради. Бундан ниҳоятда жаҳлингиз чиқди, бироқ, буни сездирмаслик учун ўзингизни хотиржам тутишга уринасиз.

2.  Сиз дарсни иштиёқ ўтяпсиз. Ўқувчиларнинг диққатлари Сизда. Бироқ, кутилмаганда орқа партада ўтирган икки ўқувчининг диққатлари бошқа нарсада эканлигини сезиб қолдингиз. Уларга мимик, пантомимик ҳаракатлар ва жестлар ёрдамида таъсир кўрсатиб, уларнинг диққатларини ўзингизга қаратинг.

3. “Ўқувчилар саройи”да экологик тадбир ўтказилиши режалаштирилган. Сиз бундан хабар топиб, синф раҳбари сифатида ўқувчиларингизни тадбирга олиб боришни мўлжалладингиз. Тадбир ўтадиган куни белгиланган вақтда ўқувчиларни саройга олиб бордингиз. Бироқ. У ерга боргач, тадбирнинг бошқа кунга кўчирилганлиги маълум бўлди. Ўқувчилар бундан ниҳоятда норози бўлишди. Сиз бу вазиятда қандай йўл тутасиз?

4.  Мактабда ота-оналар йиғилиши бормоқда. Йиғилишда “Саводхонлик байрами”га тайёргарлик кўриш ва уни ўтказиш масаласи муҳокама қилинмоқда. Ота-оналар қизғин баҳслашмоқдалар. Синф шовқинга тўлган. Синф раҳбари сифатида мимик, пантомимик ҳаракатлар, жестлар ёрдамида уларнинг баҳсини тўхтатиш ва диққатларини ўзингизга жалб этиш чора-тадбирларини кўринг.  

V. Педагогик жараёнда ўқитувчи ва ўқувчи муносабатларини мимика, пантомитмика ва жест (қўл, оёқ ва гавда ҳаракатлари) ёрдамида ёритишга уриниб кўринг.

Бажариш учун топшириқлар:

1. Ўқитувчи томонидан ўқувчи хатти-ҳаракатлари ёки жавобларининг маъқулланишини мимика ёрдамида ифодаланг.

2. Мавзуни ўрганиш жараёнида ўқувчи томонидан ўқувчилар хатти-ҳаракатларини назорат қилинишини пантомимика ёрдамида ифодаланг.

3. Ўқувчиларга ахлоқий, эстетик таъсир кўрсатиш, уларни муайян ғояга ишонтириш ёки маълум ҳаракатларга рағбатлантиришни жестлар ёрдамида амалга оширилишини кўрсатинг.  

6-босқич. Талабаларда гавдани тўғри тутиш  малакасини шакллантириш ва ривожлантириш. 

Талабалар иштирокида қуйидаги машқлар бажарилади:

I. “Гавда ҳолатини назорат қилиш ва бошқариш” машқи.

Мақсад: талабаларни гавдани тўғри тутишга ўргатиш.

Кўрсатма: машқ девор олдида, 1-3 дақиқа мобайнида бажарилади. Машқни тугатгач, қўл ва оёқларни силкитиб, хона бўйлаб юринг. Кейин худди девор олдида тургандек ҳолатни сақлаб, қоматингизни тўғри тутиб юришга ҳаракат қилинг. Машқни ббажариш чоғида эркин нафас олиниши шарт.

Машқни бажариш: талабалар деворга орқа қилиб турадилар. Бунда бош, елка ва товон учининг деворга маҳкам ёпишиб туришига эътибор қаратилади. Оёқлар жуфтланган, қўллар туширилган бўлиши лозим. 

Гавданинг қанчалик тўғри эканлигини текшириш учун қўл кафтлари бел ва девор орасидан ўтказилади. Агарда кафтлар бел ва девор орасидан ўтмаса, у ҳолда талабанинг қомати тўғри ривожланган. Аксинча бўлса, қорин мускуллари бўш, қолаверса, қорин умуртқа поғонасини олдинга тортиб туради. Қорин ва орқа мускулларни чиниқтириш учун ҳар куни 2-3 марта овқатланишдан аввал девор олдида юқорида кўрсатилганидек машқ қилиш мақсадга мувофиқдир. Девор ва бел орасидаги масофа 4 смдан ошмаслиги учун қорин ичкарига тортилади. 

Борди-ю, талаба ўз гавдансининг олдинга қараб эгилганини сезса, қўлини юқоридан орқага букиб, бармоқларини елкаларига теккизишга ҳаракат қилиши лозим. Айни вақтда бел ва девор орасидаги масофага эътибор қаратилади. 

II. “Қоматни тўғри тутиш” машқи. 

Мақсад: талабаларни қоматларини тўғри тутишга одатлантириш.

Кўрсатма: машқ 2-3 марта такрорланади. Гавдани тик, тўғри ва эркин тутиб юриш табиий ҳолатга айланиши керак.

Машқни бажариш: талабалар ўрниларидан туриб, қоматларини тўғрилайдилар. Елка ва орқа мукулларни эркин тутишлари лозим. Гавдани тик тутиб, худди пальтони ёки куйлакни кийим илгичга илгандек умуртқа поғонасининг устига ташланади. Орқа тўғри ва ихчам бўлиши, қўллар, бўйин, елкаларнинг эркин, енгил ҳаракатланиши муҳим саналади. 

IV. “Гавдани тўғри тутиш, назорат қилиш ва тўғрилаш” машқи.

Мақсад: талабаларни гавдани тўғри тутиш, назорат қилиш ва тўғрилашга ўргатиш.

Кўрсатма: машқ уйда, ойна олдида бажарилади.

Машқни бажариш: ойна олдида туриб, ўқувчилар билан мулоқот чоғида гавдани тўғри тутиш, бош, қўл ва оёқларни эркин ҳаракатлантириш машқ қилинади. Ҳар бир талаба ойна олдида туриб, ўзи учун характерли бўлган доимий ҳолатни яратиши, унинг қанчалик тўғри ёки нотўғри эканлигини таҳлил қилиши, ҳаракатларининг моҳиятини изоҳлаш асосида муайян хулосаларга келиши лозим. Талабанинг чиқарилган хулосалар асосида гавдани тўғри тутиш маданиятини эгаллаш учун қандай ҳаракат ва ҳолатлар устида ишлаш кераклигини белгилай олиши муҳимдир.

V. “Ўқитувчининг эстетик қиёфаси” машқи.

Мақсад: талабаларни бўлажак ўқитувчи сифатида гавдани тўғри тутиш, хона (аудитория)да эркин ҳаракатланишга ўргатиш.

Кўрсатма: машқ уйда, ойна олдида бажарилади.

Машқни бажариш: ойна олдида туриб, ўқитувчининг дарсдаги, ўқувчилар билан мулоқот чоғидаги ҳолатлари гавдалантирилади. Оёқлар (оёқ панжаларининг ораси) 10-15 см кенгликда,  ўнг оёқ салгина олдинга қўйилади. Бир оёққа иккинчисига қараганда кўпроқ оғирлик ташланиб, елкалар тўғриланади, мускуллар эркин тутилади. Гавда ҳолатининг тўғри, қорин пастки қисмининг ичкарига тортилишига эътибор қаратилади. Бўйин тик тутилиб, бош тўғри ҳолатда кўтарилади. Қўлда китоб очиқ ҳолда тутилади. Шу ҳолатда олдинга, орқага, чапга ва ўнгга юриб кўрилади. Худди шу ҳолат китобни ўқиган ва мавзуни ҳикоя қилган ҳолда такрорланади. 

Ҳар бир талаба ана шу ҳолатда ўзини (қоматини, юз ифодасини, бош, қўл  ва оёқ ҳаракатларини) диққат билан кузатиб, муайян хулосаларга келади. Чиқарган хулосалари асосида гавдани тўғри тутиш, назорат қилиш ва камчиликларни бартараф этиш учун айнан қандай ҳаракатларни ўзлаштириш устида ишлайди.

VI. “Назокат билан ўтириб-туриш” номли машқ. 

Мақсад: талабаларда стулга назокат билан, шовқинсиз ўтириб-туриш кўникмаларини ҳосил қилиш.

Кўрсатма: машқни ҳам уйда, ҳам аудиторияда бажариш мумкин. Бунинг учун стулнинг мавжуд бўлиши кифоя.

Машқни бажариш: ҳар бир талаба стулга шовқинсиз, эркин, назокат билан, қўлларга таянмасдан ўтиради ва шу ҳолатда туради. Бунда гавда оғирлигининг оёқларнинг муайян нуқтасига тўғри тушириш муҳим аҳамиятга эга.

VII. “Ўрин алмашамиз” машқи.

Мақсад: талабаларда стулга эркин, шовқинсиз ўтириб-туриш малакаларини ривожлантириш. 

Кўрсатма: машқ аудиторияда гуруҳ аъзолари иштирокида бажарилади. Бунда гавда ҳолатига диққат қилиб, мускулларнинг ортиқча зўриқтирмаслик муҳим аҳамиятга эга.

Машқни бажариш: ҳар бир талаба ўрнида туриб, ёнида ўтирган шериги билан ўрин алмаштиради. Улар ўз ҳаракатларининг эркин, шовқинсиз ва табиий бўлишига эътибор қаратишлари лозим. 

VIII. “Назокатли юриш” машқи. 

Мақсад: талабаларда гавдани тўғри тутган ҳолда назокат билан, эркин юриш малакаларини ривожлантириш.

Кўрсатма: машқ уйда, ойна  олдида  бажарилади.  Машқ  жараёнида  талабалар ҳаракатларининг енгил, чегараланган, гавданинг  эгилувчан бўлиши муҳимдир.

Машқни бажариш: машқни бажариш чоғида талаба гавданинг  эгилмаслигига, аксинча тик бўлишига, қўлларнинг силтанмаслигига, ўйинга тушаётган раққоса каби ҳаракатларнинг содир этилмаслигига эътибор қаратиши лозим. Бунда қадамларнинг катталиги талабанинг бўйи ва жинсга мос бўлиши ҳам муҳимдир. Бўй қанча баланд бўлса, қадамлар ҳам шунчалик катта бўлади. Талаба қизлар мардона, шахдам ва кенг қадамлар билан юришнинг эркакларга хослигини, аёлларга бундай юриш ярашмаслигини ёдда тутишлари керак. Юрганда қўлларни силкитиш, елкаларни қимирлатиш, бошни бўйин ичига тортиб, букчайиб юрмаслик лозим. Машқ жараёнида юриш тезлиги, қадамларнинг катталиги, қўл, бел ва гавда ҳаракатларини назорат қилиб бориш муҳимдир. Ҳар бир талаба ўз ҳаракатларини таҳлил қилиб, тўғри, эркин  ва назокат билан юришни ўрганиш учун нималарга эътибор бериши шартлигини таҳлил қилиб бориши керак. Таҳлил натижалари асосида “Шахсий ривожланиш дастури”га муайян вазифаларни қайд этинг ва уларни изчил амалга оширишга ҳаракат қилинг.
IX. “Ўқитувчининг кийиниш маданияти” номли визуал-мунозара.

Мақсад: талабаларда кийиниш маданияти, шу жумладан. Ўқитувчининг кийиниш маданиятига нисбатан тўғри муносабатни шакллантириш. 

Кўрсатма: мунозара аудиторияда гуруҳ аъзолари иштирокида ташкил этилади. Бунда компьютер хизмати ёки плакатлардан фойдаланилади.

Машқни бажариш: талабаларнинг эътиборларига компьютер хизмати орқали ёки плакатлар воситасида ўқитувчиларнинг турли вазиятлар (дам олиш вақти, иш жараёни, сафар чоғи ва ҳоказолар)даги суратлари намойиш этилиб, уларнинг кийим-бошиларига эътибор қаратиш сўралади. Ҳар бир талаба суратларга нисбатан ўз муносабатларини билдириб, ўқитувчиларнинг кийиниш маданиятига қанчалик амал қилганликларини баҳолайдилар.

Талабаларнинг эътиборларига қуйидаги суратлар
 ҳавола этилади:

А) аёл ўқитувчиларнинг қишки ва ёзги иш кийимлари

В) эркак ўқитувчиларнинг қишки, кузги ва ёзги иш кийимлари 

С) аёл ва эркак ўқитувчиларнинг сафар кийимлари

Д) аёл  ва эркак ўқитувчиларнинг дам олиш кийимлари

X. “Юз ифодаси орқали ҳиссий таъсир этиш” машқи. 

Мақсад: талабаларда ўқувчиларнинг хатти-ҳаракатларига нисбатан ҳиссий таъсир кўрсатиш кўникмаларини ривожлантириш.

Кўрсатма: машқ аудиторияда гуруҳ иштирокида бажарилади. Талабалардан ўқувчиларнинг муайян хатти-ҳаракатларига мимика ёрдамида ўринли, мақсадли таъсир кўрсатиш талаб этилади. Талабалар навбат билан ўқитувчи вазифасини бажарадилар. Гуруҳнинг барча аъзолари “ўқитувчи” сифатида ўзларини намоён этиб бўлганларидан сўнг улар орасидан бу ролини энг муваффақиятли бажарган талаба аниқланади.

Машқни бажариш: ўқитувчи талабаларга қуйидаги вазиятни таклиф қилади:

Ўқувчилар назорат ишини топширяптилар. Ўқитувчи стол ёнида турибди. Шу пайт ўқувчилардан бирининг шпаргалкадан фойдаланмоқчи бўлаётганини сезиб қолди. Ўқитувчи ва ўқувчининг нигоҳлари ўзаро тўқнашди. Ўқитувчининг қарашлари қуйидаги маъноларни ифодаласин:

1) таънани;

2) қатъий таъқиқни;

3) айёрона ачинишни;

4) чексиз ҳайратни;

5) кутишни (ўқувчининг кейинги ҳаракатлари қандай бўлишини кутиш);

6) жаҳлни.

2.2. Нутқ техникаси малакасини эгаллаш
1-босқич. Савол-жавоблар ёрдамида талабаларнинг нутқ техникаси ва нутқ техникаси асослари тўғрисидаги билимларини аниқлаш.

I. Қуйидаги савол-жавоблар ёрдамида талабаларнинг нутқ техникаси ва нутқ техникаси асослари тўғрисидаги билимлари аниқланади:

1. Ўқитувчи нутқининг ўзига хос жиҳатлари нималарда кўринади?

2. Нутқ аппаратини қандай органлар ташкил этади?

3. Нутқ техникаси нима?

4. “Нутқли нафас олиш” деганда нимани тушунасиз?

5. Нафас олиш техникасининг қандай турлари мавжуд?

6. Нутқда товуш хусусиятлари қандай намоён бўлади?

7. Дикция нима?
8. Ритмика нима?
9. Нутқ маданиятига қандай хусусиятлар хос?
II. Қуйидаги блиц-сўров ёрдамида талабаларнинг нутқ техникаси ва нутқ техникаси асослари тўғрисидаги билимлари мустаҳкамланади:

1. Ўқитувчи нутқи – бу...

2. Нутқ аппарати ...

3. Нутқ техникаси ...

4. Нутқли нафас олиш...

5. Нафас олиш техникасининг турлари...

6. Нутқдаги товуш хусусиятлари...

7. Дикция...

8. Ритмика...

9. Нутқ маданияти...

2-босқич. Талабаларни суҳбатни самарали, самимий ташкил этиш шартларидан хабардор қилиш. 

Талабалар қуйидаги маълумотлар билан танишадилар:

1. Суҳбат жараёнида устун бўлишга интилмаслик, шу билан бирга жим қолмаслик лозим.

2. Суҳбат – бу диалог, шу сабабли уни монологга айлантириш тўғри эмас.

3. Суҳбат чоғида шахс ўзини сокин, эркин тутиши, жаҳли чиқаётганлигини намойиш этмаслиги керак.

4. Суҳбатдошлар имкон қадар фикрларини тўғри изоҳлай олишлари керак.

5. Суҳбатдошга, унинг фикрларига қизиқишни намоён этиш суҳбатнинг самарали бўлишини таъминлайди. 

6. Суҳбат чоғида ҳеч қачон суҳбатдошнинг шаънига, шахсиятига тегадиган салбий фикрларни билдирмаслик лозим.

7. Суҳбат чоғида тушунарсиз бўлган фикрларни саволлар бериш орқали аниқлаштириб олиш муҳимдир.

8. Суҳбатдошнинг фикрини тўлиқ англамагунга қадар, унинг сўзларини бўлиш яхши эмас.

9. Борди-ю, суҳбатдош сукут сақлаётган бўлса, бу унинг билдирилган фикрга қўшилганлигини англатмайди.

10. Шахсни қизиқтирмаётган фикрга нисбатан суҳбатдошнинг гўё бу фикр ўзини қизиқаётгандек тутиши одобдан эмас, зеро, сохталик, сунъийлик шахснинг нигоҳларидан, мимикасидан сезилиб туради.

11. Хулоса чиқариш учун, аввало, суҳбатдошнинг фикрини охиригача диққат билан тинглаш, тушунарсиз ўринларни аниқлаштириб олиш муҳимдир.

12. Хулоса чиқаришдан аввал суҳбатдошнинг фикрларини охиригача тинглаш, унинг қайси фикрларига қўшилиш, қайсиларига қўшилмаслик кераклигини аниқлаб олиш зарур.

13. Суҳбат жараёнида фикр сўрамагунларига қадар, маслаҳат бериш тўғри эмас.

14. Борди-ю, суҳбатдош саволга ёки умумий суҳбатга муносабат билдиришда “ҳм-м-м”, “ммм-м-м” каби товушлардан фойдаланса, бу унинг ўз фикрида қолаётганлигини, аксинча, “ҳо-о, ие-е, ҳа” товушларини ифодаласа, у ҳолда суҳбатдошининг фикрига қизиқаётганлигини, уни маъқуллаётганлигини билдиради.

3-босқич. Талабаларни нутқ ёрдамида шахснинг руҳий-ҳиссий (психоэмоционал) ҳолатини баҳолашга доир маълумотлар билан таништириш. 

Талабаларнинг эътиборларига қуйидаги маълумотлар тақдим этилади:

1. Узлуксиз тез нутқ – ҳаяжонланиш, нимадандир шубҳаланиш, бирон нарсага ишонтирмоқчи бўлиш, қийин вазиятни белгилаш.

2. Чўзиб, секин (салмоқлаб) сўзлаш – ўзини юқори тутиш, безовталаниш ёки мусибатбардорлик (муайян ташвиш, қийинчиликни бошидан кечираётган шахс нутқи).

3.  Тўхталиб-тўхталиб гапириш – суҳбатдошга нисбатан ишончсизлик, ишонмаслик.

4. Баландпарвоз, силлиқ гапириш – ички қўзғалиш.
5. Равон, қатъий гапириш – ўзига ишониш.
6. Дудуқланиш – суҳбатдошга нисбатан ишончсизлик ёки қўрқув.
7. Керакли, зарур сўзларни топа олмаслик – ўзига ишонмаслик ёки суҳбатдошни ҳайратга солиш. 

8. Сўзнинг ярмида тўхташ, муайян фикрни қайта-қайта такрорлаш – суҳбатдошдан шубҳаланиш ёки уни алдаш.

9. Гапида пайдо бўлаётган тўхтамларни “э-э-э..., ҳалигичии..., ҳм-м-м..” каби сўзлар билан тўлдириш – суҳбатдошдан шубҳаланиш, қийин вазиятдан чиқишга уриниш ёки суҳбатдошнинг фикрини тўғри тушунмаслик.

10. Суҳбатдошнинг сўзларини бўлиш – ички туйғуларнинг таранглашиши, асабийлашиш.

11. Жим қолиш ва бирданига кам гапириш – суҳбатдошдан хафа бўлиш.

4-босқич. Талабалар иштирокида нутқ техникасига доир амалий топшириқларни бажариш.

Машғулот жараёнида талабалар қуйидаги амалий топшириқларни бажарадилар:

I. Нутқнинг софлигини бузган сўзларни кўрсатинг.

Яъни ўша вақтда сухандонларнинг ўша ташқи қиёфасига жиддий эътибор қаратилган. Яъни эркак сухандонлар ўша мўйлов, соқол қўйишлари мумкин эмас эди. Яъни аёл ёки эркак бўлишларидан қатъий назар, ўша кўзойнак тақишлари тақиқланган. Яъни улар ўша расмий кийимда бўлишлари шарт бўлган. Яъни сухандонларнинг чеҳраси ёқимли бўлиши, ўша томошабинларга ижобий таъсир қилиши талаб этилган.

II. Қуйида келтирилган мисолларда адабий нутқ меъёрлари бузилган ҳолатларни аниқланг:

1. Сан, манглайи қара бадкирдор, на сабабдан мундоқ ёмон сўзларни элга тарқатдинг? (Мирмуҳсин). 2. Қудрат бобо кеча кечқурун қайтиш қилдилар. (Н.Қобул). 3. Тезроқ шотини қўй, акс ҳолда у йиқилиб тушади (Суҳбатдан). 4. Ман кўчада кетвотганимда, Рустам великда уйига кевотган эди (Суҳбатдан).

III. Нутқнинг аниқлигини бузувчи қўлланишларни аниқланг:
1. Ошхона ва кондитер маҳсулотлари, ярим фабрикатлар, шарбат ва турли салқин ичимликлар ишлаб чиқаришни янада кенгайтириш чора-тадбирлари кўрилди. 2. Охирги йилларда бу масалага жиддий эътибор бермоқдамиз. 3. Бўйи мендан каттароқ, ўзи сап-сариқ. 4. Шаҳар билан қишлоқ ўртасида тафовут тобора қисқараётир.

IV. Нутқнинг мантиқийлигига путур етказган қўлланишларни топинг:
1. Энди куй ва рақслар тинглаб дам олинг. 2. Сотувчи кўйлакка 2000 сўмдан қўйиб сотаётган экан. 3. Холам қўярда-қўймай чойга ўтказди. 4. Бу акула қуруқликдаги сут эмизувчиларга ўхшаб тухум қўймайди, балки тўғридан-тўғри тирик акулани дунёга келтиради. 5. Ташаббускор район меҳнаткашлари ички резервларни ишлаб чиқариш кучларини ривожлантиришга сафарбар этмоқдалар. 6. Бугун Тошкентда ноль даража иссиқ бўлади.
V. Матндаги ўринли-ўринсиз қўлланишларни аниқланг:

- Иҳим.. Оқсоқол, очиғини айтсам, ижарачилик ва фермерлик ҳаракатини авж олдириб, деҳқон хўжаликларини барпо этгандан сўнг улар билан кооперативлар ҳамда кичик тижорат корхоналари ўртасидаги шартнома тўсиқликларини олиб ташлаб, консенсусга эришмоқ, ретроспектик қарашларни бартараф этмоқ лозим. Оқсоқол, оғзингизни юминг! Хуллас, ортодоксал фикрловчи қайта қурувчиларнинг фавқулодда позитив ва негатив конфронтациясига менежер, бизнес, брокерлик ҳаракатини қарши қўямиз. Бунда бизга ассоциациялар ҳамда демократик ўзгаришлар туфайли эришганимиз плюрализм мададкор бўлади. Қоровул муштини оғзига тираб эснади-да, “тушундим” дегандек бош ирғади (“Ўзбекистон адабиёти ва санъати” газетасидан)
.
VI. Ибораларни тузишдаги хатоликларни топинг:

Мутахассисларнинг малакаларини такомиллаштириш, кутубхонадаги китобларни кўпайтириш, ишлаб чиқилаётган маҳсулотларни яхшилаш, билимларнинг юқори даражадаги чуқурлиги, эсдалик учун ёдгорлик (сувенир), халқ демократияси, ўз Ватанининг ватанпарвари, халқ фольклори, монументал ёдгорлик, вақт даври, келажак истиқболи, тарихий солнома.      

VII. Урғуни тўғри қўйинг:

Сурат – суръат, шер – шеър, аён – аъён, матал – маътал (маҳтал), Ином – инъом, 

VIII. Қуйидаги матнни ўқиб, унда ноаниқ қўлланилган сўз ва ибораларни топинг: 

Июль кунларининг бирида эрталаб чойдан сўнг Саидий ўзининг иш столи ёнида ўқишга эриниб китоб варақлаб ўтирар эди. Кимдир ҳансираган товуш билан деразадан “Раҳимжон” деб чақирди-да, тўхтамай дарвоза томон ўтиб кетди. Саидий ирғиб турди ва пардани кўтариб қаради. Чақирган киши дарвозадан кирди. Саидий уни орқасидан  кўриб қолди ва шу ондаёқ бу одам унутаёзган дўсти – Эҳсон эканини билди-да, негадир ҳаммаёғи увишиб кетди. У Эҳсоннинг ҳозир келишини сира хоҳламас эди. Эҳсоннинг келиши унга университет  биносига рабфак залидан ўтишдан ҳам малолроқ бўлди. Ҳаял ўтмай Эҳсон эшикни очиб кирди ва талай вақтгача саидийни қучоғидан қўйиб юбормади. Саидий Эҳсоннинг келганига бениҳоя шод эканини кўрсатиш учун айтган ҳамма гапи, ҳар бир ҳаракати уқувсиз артият томонидан биринчи мартаба биринчи  репетицияда бажарилган ролдай ясама чиқди (А.Қаҳҳор)
.

IX. Матнда берилган шевага хос сўзларни адабий нутқ меъёрлари асосида ўзгартиринг:

- Амаки. Эшайни роса ўргатипсиз-ку. Қаранг, янгноғ тепасийа чиқиб рўмолийизга ҳаддор чақиропти.

- Йўғ, унақамас. Бозоччи амаким рўмоллани сотиб бугунларича эшай қвровуллий қилопти. Милиса кеса ҳараб хавар қиламан, деб чиққан.

Оқсоқол бу гапларга қулоқ солмас, аскияларга парво қилмас, тинмай ғулдураб суқинар эди.

Қилгуликни қилиб қўйган Азизхон одамларга хаҳолаб куларди.

Азизхонни бояги қанор кўтаришини кинойа оган хроника опиратурлари асвоп-ускуналарини елкайа оттиб қайтишоткон эди. Эрмайталаб игилладан бири янгноғ тепасини кўрсатиб, улага гап қотти:

- Манови ҳангоманийам кинойа олип қўйийла,  антиқа тамоша бўлади (С.Аҳмаддан)
, 

X.Қуйидаги тез айтишлар асосида сўзларни аниқ талаффуз қилишга эътибор қаратинг:

1. Олим Олимадан олма оладими, Олима Олимдан олма олдими?

2. Тяншань тоғининг тагида Турсунбой тоғанинг трактори тириллаб турибди.

3. Кўк чойнакка кўк қопқоқ, оқ чойнакка оқ қопқоқ.

4. Чеҳраси чиройли чумчуқ чақимчи чигиртканинг чеккасига чертибди, чеккасига чертилган чақимчи чигиртка чеҳраси чиройли чумчуққа чириллабди. Чеҳраси чиройли чумчуқ чақимчи чигирткани чўқибди.   

5. Қурилишга терак керак, кўпроқ терак экмоқ керак. 

6.  Қишда кишмиш пишмасмиш, 

Пишса кишмиш қишмасмиш.

7. Наманганда уста Муса пуч пистафуруш бор экан. Ўша уста Муса пуч пистафурушнинг олтмиш уч пуд пуч пистаси бор экан. Олмиш уч пуд пуч пистаси бўлса ҳам – ўша уста Муса пуч пистафуруш, олтмиш уч пуд пуч пистаси бўлмаса ҳам – ўша уста Муса пуч пистафуруш.

8. Чаманларнинг чайласининг четидан чигиртка чиқибди. Чигиртка Чаманни чеккасидан чиқибди. Чаман чигирткани чеккасига чертибди. Чигиртка чириллаб чопибди.

9. Қалам қошинг, қаро қошинг,

    Қийиқ қайрилма қошинг қиз.

    Қилур қатлимға қаст қайраб,

    Қилич қотил қарошинг қиз.

Қафасда қалб қушин қийнаб,

Қанот қоқмоққа қўймайсан,

Қараб қўйгил қиёким,

Қалбимни қиздирсин қуёшинг, қиз! (Э.Воҳидов)

XI. “Чиройли паст овоз” машқи. 

Мақсад: талабаларда ёзма ва оғзаки нутқни ўстириш.
Кўрсатма: бунинг учун видео-аудио ёзувларга эга бўлиш учун техник воситалар: фотоаппарат, видео камера, веб-камера, диктофон ёки мобил телефонлари керак бўлади. Замонавий шароитда техник воситалар ёрдамида ҳар бир шахс (шу жумладан, талаба) ўз овозини “четдан” тинглаш имкониятига эга бўлади. Кўп ҳолатларда ҳар бир шахс (талаба) ўз овозини ўзи эшитиб, ҳафсаласи пир бўлади, ўз сўзлари, овози ўзи учун ёқимсиз туюлади. Айримлар эса буни ўзига жуда қаттиқ олади, бунинг натижасида ўзини ўзи паст баҳолаш чуқурлашади. Бу эса шахснинг ривожланишига кескин салбий таъсир кўрсатади. Педагогик-психологик жараёнларда бу каби салбий ҳолатнинг олдини олиш учун шахс (ўқувчи, талаба)га ўз овозини изчил равишда эшиттириб бориш, унда ўз овозига нисбатан кўникма ҳосил қилиш усулидан самарали фойдаланилади. 

Машғулот жараёнида талабаларга ҳам ана шу усул тавсия этилади. 

XII. “Товушларни тўғри талаффуз қилиш” машқи. 

Китоб – шитоб – офтоб;                             

тола – нола;

ўқ – йўқ – тўқ; 

қоя – соя;

уй – ўй – тўй;

ер – бер – эр – ёр – ор – бор;  

ёл – аёл – ҳаёл – ҳиёл;

Ироқ – бироқ – фироқ – йироқ – шувоқ – тароқ;

бемор – тумор;

яшил – фасл – асл;

қўнғиз – тўнғиз – ёлғиз;

оёқ – бўёқ – туёқ – тузоқ;

билак – тилак;

Тўра – жўра – ўра – урра – бурра – барра – қурра – дурра – чурра – карра – марра;

Олға – болға – жилға; 

суяк – ияк – илгак; 

биолог – филолог – кинолог – психолог – педагог;

бол – тол – ол – сол;

ишла – тишла – муштла;

ой – той – мой – бой; 

бош – тош – мош – ош;

пилла – тилла – мулла – чилла;

фил – тил – пул;

ор – нор – тор – зўр – зор – бор – бўр – дор – қор – ғор – бир –тўр – шўр;

мўл – кўл – қўл – бўл;

оқ – тоқ – тўқ – боқ;

боғ – тоғ – ёғ – зоғ – доғ – чоғ;

икки – укки – дакки; 

тур – юр – бур – ур;

само – фазо – қазо;

бозор – мозор – озор;

тулки – кулки;

гул – пул – қул – тул;

саҳар – шакар;

ола – бола – нола – мола – тола; 

жанг – танг;

бонг – тонг – онг; 

ис – мис; 

балиқ – Ҳолиқ;

Тоҳир – Зоҳир – Моҳир;

Али – Вали – Соли;

Самира – Замира – Гулмира;

тун – кун – ун – жун;

бўш – қўш – тўш;

қанор – анор;

айиқ – қайиқ – ариқ – сариқ – тариқ;

ирим – сирим – кўрим – қурим- пўрим;

мурч – бурч; 

баҳoр – наҳор – зинҳор;

чой – мой – ой; 

қафас – нафас;

ўчоқ – пўчоқ – шу чоқ;

кумуш – улуш – турмуш;

ораста – барваста;

нордон – нодон;

ов – дов;

челак – элак – билак – тилак;

ўт – ўқ – тоқ – боқ – оқ – тўқ – йўқ – шўх; 

шикор – виқор – қарор – иқрор – омбор – тумор – хумор – қимор; 

Толиб – Ғолиб; 

токи – ёки – моки;

омбур – Собур; 

XIII. “Урғуни тўғри қўйган ҳолда ифодали ўқиш” машқи.

1. Эй, ўртоқ, шуни билки, ҳайвонлар ичида тулки, айёрлиги учун бўлар доимо кулки.

2. Томорқада бўлиб Толиб, бодринг, помидор ва кўкатларни узиб, деди: “Мана булардан салат тайёрла тез, Ғолиб”.

3. Бутун синф чиқарди шундай қарор: “Ўзи тан олиб, Тоҳир бўлсин айбига иқрор”.

4. Сув солиш учун қанчалик зарур бўлса челак, ун элаш учун шунчалик керак элак. 

5. Узоқ давом этган жанг, душман ҳолин қилди кўп танг, бундан ҳатто қўмондонлари бўлдилар хўп ҳангу-манг.

XIV. “Шахсга нисбатан ҳиссий муносабатда бўлиш” машқи.

Мақсад: талабаларда мулоқотга самарали киришиш кўникмаларини ривожлантириш, уларда журъатсизлик, тортинчоқлик ва уялишнинг олдини олиш. 

Кўрсатма: машқ гуруҳ асосида бажарилади. Талабаларда журъатсизлик, тортинчоқлик ва уялишнинг олдини олиш учун машқни ўтирган ҳолда бажариш мумкин. Машқ жараёнида талабалар бир-бирларига қарамай, фақатгина ўқитувчининг кўрсатмаларини бажарадилар. 

Машқни бажариш. Ўқитувчи талабалардан қуйидаги ҳолатни тасаввур қилишларини сўрайди: “Дарс бошланди. Сиз стол олдида турибсиз. Эшик очилиб, хонага кимдир  кирди. Хонага кирган кишига турли оҳангда қуйидагича мурожаат қилинг:

1. “Тезроқ ўтир!” (талабчанлик билан).

2. “Кутмагандим” (ҳайратланиб).

3. “Чалғитяпсан” (аччиқланиб).

4. “Бирор нарса бўлдими?” (сўроққа тутиб).

5. “Ишлашга халақит беряпсан!” (таъна қилиб).  

6. “Хайрият!” (хурсанд бўлиб). 

XV. “Ўқувчига вербал-ҳиссий таъсир кўрсатиш” машқи.

Мақсад: талабаларда мулоқотга самарали киришиш кўникмаларини ривожлантириш. 

Кўрсатма: машқни ўтирган ҳолда бажариш мумкин. Машқ жараёнида талабалар бир-бирларига қарамай, фақатгина ўқитувчининг кўрсатмаларини бажарадилар. Машқни бажарилиш натижаларини таҳлил қилиш чоғида талабалар имкон қадар ўқувчини оқлай оладиган вазиятларни таклиф этишлари лозим. Таклиф этилган барча вазиятлар талабалар томонидан ўқитувчи сифатида қўллаб кўрилади ва таҳлил этилади.

Машқни бажариш. Ўқитувчи талабалардан қуйидаги ҳолатни тасаввур қилишларини сўрайди: “Дарс бошланди. Давоматни аниқлаб бўлганингиздан кейин ўқувчиларнинг ўтилган мавзу бўйича билимларини назорат қилишни бошладингиз. Каримов Хуршид исмли ўқувчини ёзув тахтаси ёнига чақирдингиз. У ёзув тахтаси олдига келди ва “Мен топшириқни бажармадим”, - деди. Сиз ўқувчига қандай муносабатда бўласиз:

1. “Тушунаман, буни айтиш сен учун жуда ноқулай” (ачинган ҳолда).

2. “Бу қанақаси. Бундай масъулиятсизликка йўл қўйиб бўлмайда” (жаҳл билан).

3. “Хўш, топшириқни бажармаганлигингни қандай изоҳлайсан?” (сабр қилган ҳолда).

4. “Ҳа, ёдимдан кўтарилибди. Ахир ўтган ҳафтада сен бироз бетоб бўлган эдинг-ку?! Дарсларни қолдирганинг уй вазифаларини бажаришингга халақит берган” (ўқувчиннг ёнини олган ҳолда).

5. “Сендан буни кутмагандим”  (ҳайрон бўлган ҳолда).

6. “Бу билан нечинчи бор уй вазифасини бажармаяпсан?!” (қаҳр-ғазаб билан).

7. “Уй вазифасини нима сабабдан бажармагансан, бунинг менга даҳли йўқ” (бепарво ҳолда).

XVI. “Ҳиссий муносабатнинг вербал ифодаси” машқи. 

Мақсад: талабаларда муайян вазиятларга нисбатан ҳиссий муносабатни билдириш кўникмаларини ривожлантириш.

Кўрсатма: машқ аудиторияда гуруҳ иштироқида бажарилади. Талабалардан турли вазиятга ижодий ёндашув талаб этилади. Улар навбат билан ўқитувчи ролини ўйнайдилар. Гуруҳнинг барча аъзолари “ўқитувчи” сифатида ўзларини намоён этиб бўлганларидан сўнг улар орасидан бу ролини энг муваффақиятли бажарган талаба аниқланади.

Машқни бажариш: ўқитувчи талабаларга қуйидаги вазиятни таклиф қилади:

1. Ўқитувчи ёзув тахтасига ёзяпти. Ўқувчилар ўқитувчи билан биргаликда ёзув тахтасида қайд этилаётган маълумотларни ўз дафтарларига кўчириб боришлари лозим. Бирдан синфда шовқин кўтарилди. Ўқитувчи ўқувчиларга қараб қуйидагича мурожаат қилади:

1. “Нима бўлди?” (ҳайратланиб).

2. “Ким шовқин кўтаряпти?” (ҳукмрона оҳанг билан).

3. “Шовқинни бас қилинг! Қани, тинчланинг!” (талабчанлик билан).

4. “Бу қандай шовқин. Мен тинчланишингизни кутяпман” (хотиржамлик билан).

5. “Тинчланинг, бўлмаса, жазолайман!” (жаҳл билан).

6. “Муҳим маълумотларни ўзлаштираётганда қандай қилиб шовқин солиш мумкин-а?!” (ачиниш билан).

XVII. “Вербал таъсир этиш” машқи. 

Мақсад: талабаларда ўқувчиларнинг хатти-ҳаракатларига нисбатан вербал ҳиссий таъсир кўрсатиш кўникмаларини ривожлантириш.

Кўрсатма: машқ аудиторияда гуруҳ иштирокида бажарилади. Талабалардан ўқувчиларнинг муайян хатти-ҳаракатларига мимика ёрдамида ўринли, мақсадли таъсир кўрсатиш талаб этилади. Талабалар навбат билан ўқитувчи вазифасини бажарадилар. Гуруҳнинг барча аъзолари “ўқитувчи” сифатида ўзларини намоён этиб бўлганларидан сўнг улар орасидан бу ролини энг муваффақиятли бажарган талаба аниқланади. Талабаларнинг таклиф этилган вазиятларни шунчаки баҳолаб қолмай, балки унга ҳиссий ёндашган ҳолда “ўқувчига” муносабат билдиришлари ва ҳар бир муносабат мазмунини изоҳлай олишлари керак. 

Машқни бажариш: ўқитувчи талабаларга қуйидаги вазиятни таклиф қилади:

1. Ўқувчи ёзув тахтаси олдида ўқувчи томонидан берилган топшириқни бажарди. Ўқитувчи ролини бажараётган талаба бу вазиятга нисбатан қуйидаги тарзда ҳиссий муносабатни ифодаласин:

1. “Жуда яхши!” (хотиржамлик билан).

2. “Баракалла! Яша! (қувноқ ҳолда).

3. “Бўлар экан-ку?!” (мамнуният билан). 

4. “Наҳотки, уддасидан чиқа олдинг?!” (ҳайратланиб).

5. “Барчасини тўғри бажарганингга ўзинг ишондингми?!” (ҳайрат аралаш таъкид билан).

6. “Наҳотки, сен буни уддалай олсанг?!” (киноя, истеҳзо билан).

7. “Топшириқнинг жавобини тасодифан топганингни ўзинг ҳам биласан, шундайми?!” (ачиниш, менсимаслик билан).

8. “Агар мен йўналиш бериб турмаганимда, бу топшириқни сен ҳеч қачон бажара олмасдинг!” (кескин таъкиб билан).

9. “Ҳайронман, аъзочи ўқувчилар еча олмаган вазифани сен қандай қилиб бажардинг” (хафа ҳолда, ўқувчини таъқиб етиб).

XVIII. “Новербал таъсир кўрсатиш” машқи. 

Мақсад: талабаларда ўқувчиларнинг хатти-ҳаракатларига нисбатан вербал ҳиссий таъсир кўрсатиш кўникмаларини ривожлантириш.

Кўрсатма: машқ аудиторияда гуруҳ иштирокида бажарилади. Гуруҳ аъзолари икки гуруҳга ажраладилар. 1-гуруҳ аъзоларининг ҳар бирига тарқатма (карточка)лар тақдим этилади. Улар тарқатма (карточка)ларда қайд этилган топшириқларни навбатма-навбат индивидуал равишда бажарадилар. 2-гуруҳ аъзолари эса топшириқни бажараётган тенгдошлари хатти-ҳаракатларининг моҳиятини изоҳлаб борадилар. Талабалар шу тарзда новербал ҳиссий таъсир кўрсатишни амалий ва вербал ифодалаш кўникмаларини ўзлаштирадилар. 

Машқни бажариш: ўқитувчи талабаларга қуйидаги топшириқлар қайд этилган тарқатма (карточка)ларни тавсия этади:

1. Ўқитувчи синфга киради. Ўқувчилар уни уюшқоқлик билан кутиб оладилар. Ўқитувчи дарснинг муваффақиятли бошланишидан мамнун.

2. Ўқитувчи синфга киради. Синфда шовқин, бақир-чақирлар авжида. Ўқитувчи буни кутмаган эди. Шу сабабли у жуда ҳайрон.

3. Ўқитувчи синфга киради. Бу унинг севимли синфи. Ўқитувчи дарсни қизиқарли ташкил этишга ҳаракат қилмоқда.

4. Ўқитувчи синфга киради. Бу синф ўқитувчига яхши таниш бўлмаганлиги сабабли ўқувчилар жамоаси билан ишлаш унга бир қадар қийин. Бироқ. Ўқитувчи сифатида тезда жамоани уюштира олиши керак.

5. Ўқитувчи синфга фан ўқитувчисининг бетоблиги сабабли дарснинг бўлмаслигини айтиш учун киради.

6. Ўқитувчи синфга хушхабарни етказиш учун киради.

7. Ўқувчилар мустақил ишни бажаряптилар. Ўқитувчи қаторлар оралаб, ўқувчиларни фаолиятини кузатади. Ўқувчилар топшириқларни диққат билан бажаришяпти.

8. Ўқитувчи қатор оралаб боряпти. Ўқувчилардан бири бугун топшириқларни бажаришга ҳар қачонгидан масъулиятли ёндашяпти. Ўқитувчи ўқувчининг бу ҳолатидан мамнун эканлигини унинг ўзига билдириб, белгилаб қўйди.

2.3. Диққатни тўғри тақсимлаш ва педагогик кузатувчанллик
1-топшириқ. Диққатнинг психологик жиҳатлари билан боғлиқликда қуйидаги саволларга жавоб беринг.


Қайси бири қийин – машғулотнинг бошланишими ёки якуни? а) ўқитувчи учун; б) тингловчилар учун.


Машғулот жараёнида пауза давомий бўлиши мумкинми?


Ишлаш учун нима самарали: ўқитувчи бутун гуруҳга савол билан мурожаат қилишими ёки алоҳида ўқувчига?


Машғулотни қандай ташкил этиш мувофиқ: тингловчиларни фикрий фаолиятини битта тор доирадаги саволни муҳокама қилишга қаратишми ёки уларни хилма-хил фаолият турларига жалб этишми?


Агар тингловчилар ўқув материалини биринчи мартанинг ўзида англаб ва тушуниб олишган бўлса, уни бир неча маротаба ўқиб чиқишга йўналтириш керакми?


2-топшириқ. Ўқитувчининг диққатининг йўналганлигини аниқланг:

· янги материални тушунтириш жараёнида;

· билимларни текшириш жараёнида;

· тингловчиларнинг мустақил ва назорат ишларини бажаришлари жараёнида;

· яхлит тарзда машғулотни ўтказиш жараёнида.

Тингловчилар фаолиятидаги қандай ташқи белгилар ўқитувчига машғулотнинг ҳар бир босқичида педагогик хулосалар чиқаришга ёрдам беради.

3-топшириқ. Қуйида келтирилган диққатнинг ҳар бир сифати учун унинг намоён бўлиши тасвирлашга доир таълим муассасаси ҳаётидан аниқ мисоллар ва далилларни излаб топинг.

Диққат сифатлари

Фаоллик: ихтиёрий (онгли), ихтиёрсиз (англанмаган).

Йўналганлик: ташқи (атроф-муҳитга нисбатан), ички (ўз-ўзига).

Қамров доираси: ҳажми (катта, кичик), тақсимланиши (узун, қисқа).

Кўчиши (осон, қийин).

Барқарорлиги (барқарор, барқарор эмас).

4-топшириқ. “Ўзгалар фикрини ўқиш”.

Дафтарингизга ёзма тарзда гуруҳ аъзоларидан бирининг кайфиятини ёзинг. Тавсифномада ким ҳақида ёзаётганлигингизни ошкор қилманг.

5-топшириқ. “Ўзингизни синаб кўринг”. 

Қуйида келтирилган формулага изоҳ ёзинг. Топшириқни бажариш жараёнида ўқитувчи томонидан баён этилган фикрларни ҳам эслаб қолинг.

ДЖ=М+Аў-бф + Абф

2.4. Касбий-педагогик фантазияни фаоллаштиришга доир топшириқлар

1-топшириқ. Қуйида келтирилган сўзлардан имкони борича кўпроқ гап тузинг: “дарахт”, “уй”, “болалар”, “дераза”. Ҳар бир гапда мазкур сўзларнинг барчаси иштирок этиши лозим.

2-топшириқ. Қуйида келтирилган сўзлар асосида қисқа ҳажмли ҳикоя тузинг: “кабинет”, “калит”, “шляпа”, “қоровул”, “ёмғир”, “қайиқ”, “атиргул”, “тимсоҳ”.

3-топшириқ. А) фантастик дарахт; б)фантастик ҳайвоннинг расмини чизинг. Қандай воситалар ёрдамида янги образ яратилганлигини аниқланг. Унга ном беринг.

4-топшириқ. Қуйида келтирилган ҳикояни давом эттиринг. “Чет тили ўқитувчиси Нигора Бобоқуловна синф хонасига кирди. Ҳаммаси одатдагидек, тингловчилар партани олдида тик туриб, унга салом бериб қарши олишди. Доскада феъл сўз туркумига оид плакат осиғлиқ турибди. Тўсатдан...”.

5-топшириқ. Образ яратишга ҳаракат қилинг (масалан, қишлоқ кўчаси: қум, товуқлар, болачалар югуриб юришибди). Сўнгра сизга яратган образни рассом, бастакор, ёзувчи, ўқитувчи қандай кўришини изоҳланг.

6-топшириқ. “Истиқболдаги ҳарбий таълим муассасаси” қандай бўлиши ҳақида ўйланг ва уни ёзма баён этинг. Мазкур таълим муассасаси ўқитувчилари ва тингловчиларини сиз қандай тасаввур этасиз? Унинг ўзига хосликлари ва фарқли жиҳатларини ажаратинг.

7-топшириқ. Малака оширишда бирга ўқиган курсдошларни йигирма йилдан сўнг табриклаш. Мазкур табрик учун асос бўлган ностандарт вазиятни ўйлаб топинг.

2.5. Педагогик техника малакаларини шакллантиришга доир топшириқлар

1-топшириқ. Қуйида келтирилган вазиятлар билан танишинг ва берилган вазиятга мос ташқи кўринишни ифода этиб беринг.


1-вазият. Ўқитувчининг синфга кириб келиши. Саломлашиш. Ўзини таништириш ва гуруҳ билан танишув.


2-вазият. Ўқитувчининг аудиторияга кириши. Саломлашиш. Тасодифан эшик тақиллаши. Ҳаракатланинг ва муносабат билдиринг.


3-вазият. Ўқитувчининг аудиторияга кириб келиши. Саломлашиш. Қуйидаги тарзда ҳикояни бошлаш: “Тингловчилар мен сизларга қуйидаги ҳақида айимоқчиман...”. Ҳикояни давом эттириш (фан билан боғлиқ ёки қизиқарли бирор воқеага тааллуқли). Ҳикоя қилувчининг вазифаси – тингловчиларнинг диққатини воқеага жамлаш, аудитория билан контактга киришиш, ўзининг ташқи кўриниши ҳақида ўйлаш.


2-топшириқ. Умумий мимик реакцияни аниқлашга доир топшириқ.


Дарс бошланди. Сиз ўқитувчи столини олдидасиз. Эшик очилди. Кириб келган тингловчига қаранг:


Талабчанликка доир: “Киринг, тезроқ ўтиринг”.


Ҳайратланишга доир: “Мен сиздан буни кутмаган эдим”.


Сўроқ оҳангида: “Тушунмадим, нимадир содир бўлдими?”


Норози оҳангда: “Рухсат, сизга! Дарсга халақит қилманг?”


Хурсанд оҳангда: “Ва ниҳоят келдизми?”


3-топшириқ. Индивидуал реакцияни акс эттиришга доир топшириқ.


Сиз доскага ёзяпсиз. Тингловчилар сиз билан бирга дафтарларига ёзиб боришлари керак. “Тўсатдан” қанақадир шовқин эшитилди, орқага қарадингиз, қуйидагиларни ифода этинг:


Ҳайрат билан: “Тушунмадим, нимадир бўлдими?”


Мулоҳаза билан: “Ким, шу шовқин қилаётган? Ҳалиям ёзишни бошламадизми?”


Талабчанлик билан: “Шоқвин қилманг, тинч ўтириб ёзинг”.


Зарда оҳангида: “Жим, ёзаётган вақтда шовқин қилмаслик керак”.


Қайғуриш оҳангида: “Мен тушунмайман, ёзаётганда вақтда ҳам шовқин қилиш мумкин-ми?!” 

2.6. Коммуникатив қобилиятни ривожлантиришга доир топшириқлар 

1-босқич. Талабаларнинг коммуникативлик ва коммуникатив қобилият тушунчаларининг моҳиятини англашга оид назарий билимларга эгаликларини ўрганиш.

I. Талабаларга қуйидаги саволларни бериш орқали уларнинг коммуникативлик ва коммуникатив қобилият тушунчаларининг моҳиятини англашлари ўрганилади:

1. “Мулоқотни самарали ташкил этиш” деганда нимани тушуниш мумкин?

2. Педагогик мулоқотнинг қандай турлари мавжуд?

3. Педагогик мулоқот қандай йўналишларда ташкил этилади?

4. Педагогик мулоқот қандай вазифаларни ҳал этишга ёрдам беради?

5. Педагогик мулоқотнинг қандай услубларини биласиз?

6. Мулоқот орқали педагогик таъсир кўрсатиш мумкинми?

7. Педагогик мулоқотни самарали бошқариш методларини санаб беринг.

8. Қандай қилиб педагогик жараёнда юзага келадиган низоларнинг олдини олиш ва уларни бартараф этишга эришиш мумкин?  

9. Педагогик мулоқот жараёнида юзага келадиган салбий низоларнинг олдини олишнинг қандай йўллари мавжуд?

10. Коммуникатив қобилиятни ривожлантиришда нималарга эътибор қаратиш лозим?

11. Коммуникатив қобилиятни ривожлантиришнинг қандай  методлари мавжуд?

12. Бўлажак ўқитувчининг коммуникатив қобилиятини ривожлантиришда нималарга эътибор қаратиш лозим?

13. Қандай коммуникатив кўникмалар мавжуд?

14. Ўқитувчи қандай коммуникатив кўникмаларга эга бўлиши лозим? 

II. Талабаларнинг коммуникативлик ва коммуникатив қобилиятга оид назарий билимлари қуйидаги блиц-сўров ёрдамида ҳам аниқланади:

1. Мулоқот (коммуникативлик)...

2. Мулоқот маданияти...

4. Педагогик мулоқот...

5. Мулоқот орқали педагогик таъсир кўрсатиш...

6. Мулоқот жараёнини бошқариш...

7.  Педагогик жараёнда юзага келадиган низолар...

8. Педагогик жараёнда юзага келадиган ижобий низолар...

9. Педагогик мулоқот жараёнида юзага келадиган салбий низолар...

10. Коммуникатив қобилият нима?

11. Коммуникатив кўникмалар...

20. Ўқитувчига хос коммуникатив кўникмалар... 

2-босқич. “Фикрингизни тўғри баён эта оласизми?”, “Сизга атрофдагилар билан мулоқот қилиш ёқадими?” номли анкета сўровлари ва М.Снайдернинг “Мулоқот жараёнида ўз-ўзини назорат қилиш” номли тести асосида талабаларнинг коммуникативлик лаёқати ва коммуникатив қобилиятига эгалик даражаларини аниқлаш.

Талабаларнинг коммуникатив лаёқат ва қобилиятга эгаликлари қуйидаги анкета сўровлари орқали аниқланади:

I. “Фикрингизни тўғри баён эта оласизми?” номли анкета сўрови 

Кўрсатма: саволларга “ҳа” ёки “йўқ” деб жавоб беринг.

1. Фикрингизнинг бошқалар учун тушунарли бўлиши учун қайғурасизми?

2. Суҳбат чоғида суҳбатдошингизнинг ёши, маълумот даражаси, ақлий салоҳияти ва умумий маданиятига мос келадиган сўзлардан фойдаланасизми?

3. Фикр билдиришдан аввал унинг баён этилиш услуби тўғрисида ўйлаб кўрасизми?

4.  Фикрингизни тушунарли баён эта оласизми?

5. Агарда суҳбатдошингиз фикрингизни тинглагач, савол бермаса, уни Сизни тушунган деб ҳисоблайсизми?

6. Фикрингизни қисқа ва аниқ баён эта оласизми?

7. Фикр ва мулоҳазаларингизнинг мантиқий блиўига эътибор қаратасизми?

8. Мулоҳазаларингиз тушунарсиз бўлса, уларни изоҳлай оласизми? Суҳбатдошингизни савол беришга мажбурлай оласизми?

9.  Суҳбатдошларингизга уларнинг фикрлари ва кайфиятларини тушуна олиш мақсадида саволлар берасизми?

10. Сиз далилларни фикрлардан ажрата оласизми?

11. Суҳбатдошингизнинг фикрларини инкор этишга уринасизми?

12. Суҳбатдошингизнинг доимо Сизни қўллаб-қувватлашига ҳаракат қиласизми?

13. Суҳбат чоғида гарчи маъноларини тушунмасангизда турли соҳаларга оид тушунчаларни қўллайсизми?

14. Сиз юмшоқ ва  дўстона гапира оласизми?

15. Сўзларингизнинг суҳбатдошингизга таъсирига эътибор қаратасизми?

16. Суҳбат чоҳида ўйлаб олиш учун қисқа тўхталишлар қиласизми?

Натижаларни ҳисоблаш: 5-, 11-, 12- ва 13-саволларга “йўқ” деб, қолган барча саволларга “ҳа” деб жавоб қайтарган бўлсангиз ўзингга 1 баллдан беринг.

Баллар миқдори қуйидагиларни англатади:

12 баллдан 16 баллгача – жуда яхши натижа (Сиз бошқалар билан самарали мулоқот қила оласиз ва кутилган натижага эришасиз; атрофдагилар Сиз билан мулоқотда бўлишни ёқтиришади);

10 баллдан 12 баллгача – натижа ўртача (Сиз бошқалар билан гарча ҳар доим ҳам кутилган натижаларга эриша олмасангизда,  самарали,  зиддиятларсиз

мулоқотга кириша оласиз);

9 баллдан кам балл – ёмон натижа (Сиз бошқалар билан зиддиятларсиз мулоқот қила олмайсиз, шу боис бошқалар Сиз билан мулоқотда бўлишдан ўзларини олиб қочадилар).       

II. “Сизга атрофдагилар билан мулоқот 

қилиш ёқадими?” номли анкета сўрови 

Кўрсатма: саволларга “Ҳа” ёки “йўқ” деб жавоб беринг.

1. Гапиргандан кўра тинглашни ёқтирасизми?

2. Нотаниш кишилар билан гаплашишга ҳам доимо мавзу топа оласизми?

3. Доимо суҳбатдошингизни диққат билан эшита оласизми?

4. Суҳбатдошингизга маслаҳатлар беришни ёқтирасизми? 

5. Агарда суҳбат мавзуси Сиз учун қизиқарли бўлса, буни суҳбатдошингизга билдира оласизми?

6. Агарда Сизни тинглашмаса, у ҳолда аччиқланасизми?

7. Ҳар қандай масала бўйича ўз шахсий қарашларингиз мавжудми?

8. Агарда суҳбат мавзуси Сиз учун нотаниш бўлса, уни ривожлатира (“қизита”) оласизми?

9. Сиз бошқаларнинг диққат марказида бўлишни ёқтирасизми?

10. Сиз камида учта фан бўйича етарли даражада билимларга эгамисиз?

11. Сиз яхши нотиқмисиз?

Натижаларни ҳисоблаш: 1) 1-, 2-, 3-, 6-, 7-, 8-, 9- ва 10-саволларга “ҳа” деб жавоб берган бўлсангиз, у ҳолда 1 баллдан, 4-, 5- ва 11-саволларга “йўқ” деб жавоб қайтарган бўлсангиз, у ҳолда 0 баллдан беринг. 

2) умумий балларни ҳисоблаб чиқинг. 

Баллар миқдори қуйидагиларни англатади:

1 баллдан  3 баллгача – Гапни чўзиб ўтирмаганлигингиз сабабли Сиз ёки индамассиз ёки жуда ҳам киришимлисиз. Бироқ, Сиз билан мулоқот қилиш осон эмас, аксинча, жуда ҳам қийин. Бу тўғрисида ўйлаб кўришингизга тўғри келади.

4 баллдан 8 баллгача – Сиз балки у қадар киришимли шахс эмасдирсиз, аммо доимо эътиборли ва ёқимли суҳбатдошсиз. Балки кайфиятингиз бўлмаганда Сизни бепарво шахс деб ҳисоблаш мумкин, бироқ, атрофдагилардан бундай вазиятларда шахсингизга алоҳида эътибор қаратмасликлари талаб қилинади.

9 баллдан юқори – Сиз балки инсонлар билан бўладиган мулоқотда энг ёқимли шахс саналасиз. Зеро, дўстларингиз Сизсиз ўзаро мулоқотда бўла олишмайди. Бу ёқимли албатта. Аммо бу ўринда бир савол туғилади: худди саҳнадаги каби кўп рол ўйнашингизга тўғри келмайдими?    

                    III. “Мулоқот жараёнида ўз-ўзини назорат қилиш” 

(М. Снайдер тести)

Кўрсатма: қуйида берилган ҳолатларни диққат билан қайта ўрганиб чиқинг. Уларнинг ҳар бирига бўлган мулоҳазаларингизни “тўғри” (Т) ёки “нотўғри” (НТ) мазмундаги жавоблар билан белгиланг ва мақбул вариантларни доира ичига олинг.

	Ҳолатлар
	1
	0

	Менимча, бошқаларнинг хатти-харакатларига тақлид қилиш жуда қийин 
	НТ
	Т

	Бошқалар эътиборини тортиш ёки уларни кулдириш учун жиннилик қилишим мумкин 
	Т
	НТ

	Мендан ёмон актёр чиқмаган бўларди 
	Т
	НТ

	Менинг ҳолатим бошқаларга, гарчи ундай бўлмаса-да, нима ҳақидадир чуқур қайғураётгандек таассурот қолдиради
	Т
	НТ

	Мен дўстлар даврасида камдан кам эътибор марказида бўламан 
	НТ
	Т

	Турли хил инсонлар билан мулоқотда мен ўзимни турлича тутаман
	Т
	НТ

	Мен фақат ўзим қаттиқ ишонган ёки яхши билган нарсалар тўғрисида бахслашишим мумкин 
	НТ
	Т

	Ишда ва атрофгилар билан мулоқотда мен ўзимни улар хоҳлагандай тутаман ёки шундай бўлишга харакат қиламан
	Т
	НТ

	Мен ўзим ёқтирмайдиган кишилар билан ҳам дўстона муносабатда бўла оламан
	Т
	НТ

	Мен қандай бўлсам шундайман
	Т
	НТ


Натижаларни ҳисоблаш: 1) биринчи устунда доирага олинган ҳарфларни ҳисоблаб чиқинг (уларнинг ҳар бири 1 баллга тенг), натижа Сизнинг якуний баллингиздир; 

2) тўпланган баллар таҳлилига киришинг.

Баллар миқдори қуйидагиларни англатади:

0-3 балл – Сиз киришимли эмассиз, аксинча, чўрсткесарсиз ва бундан фахрланасиз. Сиз бирор кимса ёки бирор нарсага мослаша олмайсиз. Бироқ, мулоқот жараёнида мулойим ва очиқкўнгилсиз. Кўпчилик Сизни шунинг учун яхши кўради. Айримлар сизни “қўрс” инсон деб биладилар. Бу ўқувчилар билан ишлашда ноқулайликлар туғдириши мумкин, 

4-6 балл – Сиз ўртача даражада мулоқот қилиш лаёқатига эгасиз. Мулоқот чоғида етарлича самимий бўла оласиз ва айтадиган сўзларингизни обдон ўйлайсиз. Одатда мулоқот жараёнида Сиз учун муаммолар туғилмайди.

7-10 балл – Сизда мулоқотни юқори даражада назорат қила оласиз ва “Бутун дунё – театр, инсонлар эса – актёрлар” деган фикрга тўла қўшиласиз. Вазият ўзгаришини хотиржамлик қабул қиласиз ва атрофдагиларга кўрсатадиган таъсирингизни яхши ҳис қиласиз. Баъзан жўрттага шундай қиласиз.  Сиз ўзингизни қачон ва қаерда қандай тутишни жуда яхши биласиз. Касбий мулоқот сиз учун муаммо эмас, аммо гап чуқур муносабатлар ҳақида кетганда, Сиз ўзингизни одатий ниқобларингизсиз ноқулай сезасиз.  

3-босқич. Талабалар иштирокида шахс коммуникативлик қобилиятини ўстирадиган амалий машқларни бажариш.

I. Қуйидаги мезонлар асосида 2-3 нафар талаба мисолида суҳбатдошлар физиологик ва жисмоний кўринишларининг улар ўртасида кечадиган суҳбат мазмунига таъсирини таҳлил қилинг:

- бўйи (паст, ўрта, баланд);

- тана тузилиши (атлетик, калта, ўрта, бўш, тўлиқ);

- вазни (енгил, ўрта, оғир);

- кўзи (шакли, ранги, тузилиши, нуқсонлари);

- сочи (хили, ранги, қалин-сийраклиги, юмшоқ-қаттиқлиги);

- тишлари (катта-кичиклиги, ранги, жойлашиши);

- алоҳида жиҳатлари (тананинг пропорционал тузилиши, баданнинг чизиқлари, татуировкалар);

- қулоғи (шакли, махсус белгилари).  

II. Қуйидаги мезонлар асосида 2-3 нафар талаба мисолида суҳбатдошлар функционал кўринишларининг улар ўртасида кечадиган суҳбат мазмунига таъсирини таҳлил қилинг:

· қадам ташлаши – юрганда оёқ ва қўллар ҳамда бош ҳаракати;

· қўл ва панжа ҳаракатлари (уларнинг чаққонлиги, очиқ ва ёпиқ сиқимлар);

· юз мимикаси (мимика характери, бойлиги, тез ўзгариши, аниқлиги);

· табассуми (табассумининг турлари, сабаблари ва хусусиятлари);

· овози (баланд-пастлиги, тембри, майинлиги);

· нутқи (тез-секинлиги, акценти ва бошқа хусусиятлари);

· бадан терисининг динамикаси (ранги, рангининг ўзгариши, терлаши). 

Икки ёки ундан ортиқ суҳбатдошлар иштирокида 

суҳбат ташкил этишга доир машқлар

Машқларни бажариш юзасидан талабаларга бериладиган кўрсатмалар:

1. Суҳбатларни ташкил этишга жиддий тайёргарлик кўринг.

2. Суҳбатлар жараёнида унинг муваффақиятли кечишига ёрдам берадиган муҳим жиҳат – суҳбатдошда психоэмоционал ҳолатлар юзага келишини таъминланг.

3. Суҳбатларни ўзингиз кутган тарзда олиб борилишига эришинг.

4. Суҳбатларнинг ижобий якунланишини таъминланг.  

 III. Икки ёки ундан ортиқ суҳбатдошлар иштирокидаги суҳбат асосида объектни ўрганиш ва унга баҳо беринг.

Топшириқни бажариш учун кўрсатмалар:

1. Суҳбатдошларнинг юз мимикаларини ўрганиш.

2. Суҳбатдошларнинг хатти-ҳаракатларини кузатиш орқали уларнинг ҳиссий (эмоционал) ҳолатларини таҳлил қилиш.

3. Суҳбатдошларнинг хатти-ҳаракатларини ижобий ёки салбий тарзда баҳолаш.  

IV. Объектлар билан ижобий мулоқотда бўлиш кўникмаларини ўзлаштиринг.

Топшириқни бажариш учун кўрсатмалар:

1. Объект ҳақидаги (бўйи, тана тузилиши, вазни, кўзи, сочи, тишлари, ўзига хос жиҳатлари, қадам ташлаши, қўл ва панжа ҳаракатлари, юз мимикаси, табассуми, овози, нутқи, бадан терисининг динамикасига оид) дастлабки маълумотлар ни тўпланг.

2. Маълум саволлар асосида объектнинг қизиқишлари, маълумот даражасини ўрганинг.

3. Объектни қизиқтирадиган мавзуни топишга ҳаракат қилинг.

4. Суҳбат чоғида объектда яхши таассурот қолдириш чораларини кўринг.

V. Ҳамкорлик даражасига эришиш кўникмаларини ўзлаштиринг.

Топшириқни бажариш учун кўрсатмалар:

1. Энг оддий масала юзасидан суҳбат ташкил этиб, суҳбатдошингизнинг қизиқишлари, фикрлаш даражасини ўрганинг.

2. Суҳбатдошингиз эътиборини ўзингизни қизиқтирадиган масалага тортинг.

3. Суҳбатдошингизнинг Сизни қизиқтирадиган масалага муносабатини таҳлил этинг.

4. Суҳбатдошда Сизни қизиқтирадиган масалага нисбатан қизиқиш уйғотишга ҳаракат қилинг.

5. Суҳбатдошингизда Сизни қизиқтирадиган масалага нисбатан қизиқиш уйғонганлигига ишонч ҳосил қилинг.

VI. Суҳбатдош билан муайян педагогик муаммони ҳал қилиш кўникмаларини ўзлаштиринг.

Топшириқни бажариш учун кўрсатмалар:

1. Педагогик масала юзасидан суҳбат ташкил этиб, суҳбатдошингизнинг мазкур соҳага бўлган қизиқишлари, фикрлаш даражасини ўрганинг.

2. Суҳбатдошингиз эътиборини аниқ педагогик муаммога тортинг.

3. Суҳбатдошингизнинг Сиз таклиф этган педагогик муаммога бўлган муносабатини таҳлил этинг.

4. Суҳбатдошда Сиз таклиф этган педагогик муаммони ижобий ҳал қилиш истагини уйғотиб, унинг бу борадаги таклиф ва мулоҳазаларини ўрганинг.

5. Суҳбат жараёнида муҳокама этилган педагогик муаммо ечимини топиш чораларини белгиланг.

VII. Суҳбатдошга ишонтириш орқали таъсир кўрсатиш кўникмаларини ўзлаштиринг.

Топшириқни бажариш учун кўрсатмалар:

1. Педагогик масала юзасидан суҳбат ташкил этиб, суҳбатдошингизнинг мазкур соҳага бўлган қизиқишлари, фикрлаш даражасини ўрганинг.

2. Суҳбатдошингиз эътиборини аниқ педагогик муаммога тортинг.

3. Муаммо юзасидан аниқ далиларга асосланган шахсий мулоҳазаларингизни баён этинг ва суҳбатдошингиз томонидан уларнинг қандай қабул қилинишини назорат қилиб боринг.

4. Имкон қадар муҳокама этилаётган масала бўйича келтирилаётган далилларнинг суҳбатдошингиз томонидан инкор этилишини таъминланг.

5. Суҳбатдошингиз томонидан муаммонинг асл, туб моҳиятини англаб олиниши учун янада ишончли далиллар келтиришга ҳаракат қилинг.

6. Суҳбатдошингиз томонидан Сиз томондан билдирган далилларнинг қабул қилинишини таҳлил қилинг.

 7. Суҳбатдошингизни Сиз томондан билдирилган далилларга қанчалик ишонганлигини таҳлил қилинг.

VIII. Коммуникатив қобилиятни ривожлантириш учун қуйидаги машқлар
ни бажаринг.

1. “Яқиндан таниш бўлмаган ота-оналар билан суҳбат” машқи.

Гуруҳ аъзолари билан аввал яқиндан таниш бўлмаган ота-оналар билан мулоқот қилиш жараёнини тасвирлашга уриниб кўринг.  Суҳбат мавзусини ўйлаб олинг. Бунинг учун икки варинтда иш кўринг: 1) ота-оналар билан шахсан ўзингиз учрашиб, суҳбатлашинг; 2) ота-оналар билан ўқувчингиз иштирокида учрашиб, суҳбатлашинг (топшириқни бажаришда қарама-қарши томонлар, шу жумладан, ўқувчи билан ҳам фаол мулоқотда бўлишга алоҳида эътибор қаратинг; яқинда ишга келган ҳамкасбингиз билан танишиш жараёнининг ҳам моҳиятини ёритинг). 

2. “Тортинчоқ ўқувчилар билан мулоқот” машқи.

Тортинчоқ ўқувчилар билан мулоқотни ташкил этинг. Машқ жараёнида ўқувчилардаги ўзига нисбатан ишончсизлик, ҳадик ва қўрқувни енгишлари учун имконият яратинг. Бунинг учун мимика, пантомимика ва жестлардан, рағбатлантирувчи сўзлардан фойдаланинг. Бу каби ўқувчилар билан мулоқотга киришишнинг психологик жиҳатларини таҳлил қилинг.

3. “Киришимли ўқитувчи” машқи.

Агарда киришимли шахс бўлмасангиз, у ҳолда киришимли, сўзамол ўқитувчи ролини бажаришга уриниб кўринг. Сиз раҳбар этиб тайинланган синф ўқувчилари билан илк марта танишиш жараёнини ташкил этинг. Ўқувчилар билан яқиндан танишишнинг ўзига хос шаклларини таклиф қилинг.

4. “Мавжуд кайфиятни сақлаб қолиш” машқи.

Кайфиятингиз аъло даражада. Дарс ёки тарбиявий ишлар жараёнида бундай кайфиятингизнинг ўқувчилар, ҳамкасбларингиз ёки раҳбарлар томонидан бузилишининг чора-тадбирларини кўринг (бундай вазиятда йўл тутиш шаклларининг рўйхатини тузинг).

5. “Ўзгаларга ҳамдард бўлиш” машқи.

Комуникатив  қобилиятини  ривожлантириш  мақсадида  қуйидаги машқни

бажаринг: ўсмир ёки ўспирин ёшидаги ўқувчилар бошларидан кечириши мумкин бўлган қийинчиликларни ҳис қилишга уриниб кўринг. Ўқувчилар билан суҳбатларда ўзингизга маълум бўлган қийинчиликлар улар учун қанчалик таниш эканлигини аниқланг. Мулоқот жараёнида қуйидаги саволларга жавоб топинг: ўзинингизнинг ўсмирлик ва ўспиринлик ёшингиз ёдга тушдими, ўқувчиларнинг ташвишлари, улар дуч келаётган қийинчиликлар моҳиятини тўла ҳис эта олдингизми? Ёдда тутинг педагогик мулоқотда ҳамдардлик, ўқувчилар билан ҳамдард бўлиш – улар билан самарали муносабатда бўлишнинг энг зарур шарти, муҳим омили саналади.

6. “Мимика ва пантомимика” машқи.

Кўрсатма: ушбу машқ уй (ётоқхона)да ойна олдида бажарилади. 

Машқни бажариш: ойна олдида турган ҳолда бирор ҳодисадан ҳайратланиш, нимадандир ҳайрон бўлиш, нимадандан безовта бўлиш,  нимадандир ёки кимдандир аччиқланиш, қандайдир ҳолатдан ёки кимнингдир сўзлари (хатти-ҳаракатлари ёки устидан) кулиш, кимнингдир ҳазили, киноясидан ранжиш каби ҳолатларни ифодалашга ҳаракат қилинг.  

Ушбу машқ педагогик кечинмаларни ўқувчилар, ота-оналар, ҳамкасблар ёки таълим муассасасининг раҳбарларига етказиб бериш кўникмаларини ўзлаштиришда қўл келади. 

7. “Илтимос” машқи.

Кўрсатма: имкон қадар суҳбатдошингиз, шеригингиз, ўқувчиларингизни Сизнинг илтимосингизни бажаришга мажбур қила олишнинг чора-тадбирларини белгиланг. Илтимос ўзига хос, амалий аҳамиятга эга, бир қадар мураккаб ва энг муҳими аудиторияда бажариш учун қулай бўлсин. Илтимос қилиш чоғида мақтовлардан фойдаланиш, илтимосни “узоқдан бошлаш”, ниманидир эвазига илтимос қилиш мумкин. Бу жараёнда қўлланиладиган энг муҳим “қурол” – бу хушмуомалалилик ва ўзини “паст тутиш” саналади.  

Таҳлил қилиш: таҳлил жараёнида илтимос қилиш жараёнида фойдаланилган усуллар ва тамойилларнинг ўринли, самарали эканлиги, кимнинг ўз илтимоси бажарилишига, энг муҳими кутилганидек бажарилишига эришганлиги ўрганилади. 

Қўшимча саволлар:

1. Илтимос буйруқдан қандай фарқланади?

2. Нима учун шахслараро мулоқот чоғида илтимос кўпроқ буйруқ ўрнида қабул қилинади?

8. “Мойчечак” машқи.

Мақсад: талабаларда ўзининг ижобий ва салбий жиҳатларини аслидек қабул қилиш кўникмаларини шакллантириш.

Машқни бажариш: бирорта бўш варақни олинг ва унинг ўртасига кичикроқ доира чизиб, “Мен” сўзини ёзинг. Худди шу доира атрофига худди мойчечак гули каби гулбаргларни чизинг ва уларнинг ҳар бирига ҳаётда муваффақиятга эришишингизга ёрдам берган фазилат (сифат)ларингизни ёзиб чиқинг. Улар ижобий ёки салбий характерга эга бўлиши мумкин. Бунда мазкур фазилат (сифат)ларнинг қайсидир вазиятларда Сизга қанчалик қўл келганлиги муҳимдир. 

9. “Ҳаётий вазиятлар” машқи.

Мақсад: талабаларда турли ҳаётий вазиятларни борлигича, аслидек, табиий қабул қилиш кўникмаларини шакллантириш.

Кўрсатма: Сизнинг ҳаётингизда турли-туман ҳаётий вазиятлар содир бўлган. Уларнинг айримлари ижобий, айримлари эса салбий мазмунга эга.  Айни вақтда Сизга ҳаётингизда содир этилган ҳаётий вазиятларнинг жадвалини яратиш топшириғи берилади. Жадвалда тўртта устун ҳосил қилиб, уларнинг биринчисини “Ижобий аҳамиятга эга ҳаётий вазиятлар”, учинчисини “Салбий характерга эга ҳаётий вазиятлар” деб номланг. Иккинчи ва тўртинчи устунларни эса “Уларнинг оқибатлари” деб номлаб, ҳаётий вазиятлар Сизга нималарни тақдим этганлигини, бунинг натижасида ўзингизда қандай фазилат (сифат ёки иллат) шаклланганлигини таҳлил қилинг. Жадвални тўлдиришни туғилганингиздан бошлаб, то 7 ёшгача бўлган даврда ҳаётингизда содир бўлган воқеа-ҳодисалардан бошланг. Эслашга ҳаракат қилинг: қандай ҳаётий вазиятларга дуч келган ва уларни қандай баҳолагансиз.    

10. “Тинглаш техникаси” машқи.

Мақсад: талабаларда фаол тинглаш кўникмаларини ривожлантириш.

Машқни бажариш: талабалар бир-бирлари билан жуфтликларни ҳосил қилиб, ким гапирувчи ва ким тингловчи бўлишни аниқлаб оладилар. Сўнгра ўқитувчи “тингловчи”ларга “ниҳоятда зерикарли ҳикоя”ни 2-3 дақиқа ичида тинглашлари зарурлигини маълум қилади. Кейин “сўзловчилар”га юзланиб, гўёки уларни ҳикояни “зерикарли бўлишини таъминловчи” кўрсатмалар билан таништиради. Ҳақиқатда эса “тингловчилар”га эшиттирмаган ҳолда суҳбатнинг зерикарли бўлиши ҳикоянинг мазмунига эмас, балки “тингловчилар”га нисбатан кўрсатиладиган салбий таъсирда эканлигини тушунтиради. Бунинг учун “сўзловчилар”га бир дақиқали ҳикоядан сўнг энг қулай вазиятда кичик ёки катта тўхталишлар қилиш ва фақатгина “тингловчи”нинг имо-ишораси, жестлари ёки сўзларидан кейингина “ҳикоя”ни давом эттириш, агарда 7-10 секунд ичида “тингловчи” ҳеч қандай таъсир билдирмаса, у ҳолда яна бир дақиқа ичида ҳикояни давом эттириб, яна уни бўлиш ва “тингловчи”нинг бу ҳолатга кўрсатган таъсирини ёдда сақлаб қолиш лозим. Шундан сўнг машқ тўхтатилади.

Талабалар машқни бажариб бўлганларидан кейин ўқитувчи кўрсатма ва мақсаднинг асл мазмунини тушунтиради. “Сўзловчи”лардан “тингловчилар”нинг акс таъсирларини ёдда сақлаб қолишни талаб этади. Зеро, “ўлик сукут” ҳам бир неча турга ажратилади. Шу сабабли ўқитувчи тинглашнинг типик усуллари ва уларнинг моҳиятини ёритади.

11. “Тенгдошларингиз билан ҳазиллаша оласизми?” машқи.

Мақсад: талабаларда атрофдагиларнинг илтимосларини “юмшоқлик”, хушмуомалалилик   билан    инкор   этиш   кўникмаларини   шакллантириш    ва ривожлантириш.

Кўрсатма: тенгдошларингиз билан мулоқотда ҳазиллаша олиш кўникмаларига эгалигингизни синаб кўринг. Агарда улар: “Кинога борамизми?” деб сўрашса, Сиз уларга жавобан:  “Буни ҳар томонлама ўйлаб кўриш керак. Эртага жавобинимни айтаман”, дейишингиз мумкин. Агарда тенгдошингиз бундан аччиқланса, у ҳолда масхарабозлик қилишни бас қилинг ва жиддий жавоб беринг. Бу каби актёрлик Сизга вазиятни бошқариш имкониятини яратади. Шу тарзда қийин мулоқот вақтида жавоб беришдан аввал бироз мушоҳада қилиб олиш имкониятига эга бўласиз. Сукут сақлаш вақтингизда тенгдошингиз ўзини ўзи баҳолаш имкониятига эга бўлади. Яъни у ўйлаб кўради, Сиздан бу нарсани сўраши муҳим эдими ёки йўқми? Бу вақт ичида эса Сиз унга малол келмайдиган ҳолда таклифни инкор қилишнинг энг оргинал йўлини топиб оласиз. Зеро, инсонлар кўп ҳолларда таклифни инкор этишларидан эмас, балки инкор этишнинг оҳангидан ранжийдилар. Борди-ю, инкорингиз қабул қилинмаса, Сиз “йўқ” суҳбатдошни ранжитмаган ҳолда дейишни уддалай олмайсиз.      

12. “Хоҳиш-истак” машқи.

Кўрсатма: талабалар жуфтликларга бўлинадилар. Ҳар бир талаба вараққа бирор-бир истагини қайд этади. Хоҳиш-истакларини оғзаки баён этмаган ҳолда ўз шеригини мимика, пантомимика ва жестлар ёрдамида хоҳиш-истагининг моҳиятини тушуниш ҳамда уни бажаришга ундай олиши лозим. Шериги унинг кўрсатмалари асосида топшириқни бажаргач, хоҳиш-истаги ёзилган варақни кўрсатади. Гуруҳнинг бошқа аъзолари топшириқнинг қанчалик тўғри бажарилганлигини таҳлил қиладилар.

13. “Ойна-2” машқи.

Кўрсатма: талабаларга бир нечта мураккаб бўлмаган топшириқлар берилади. Талабалар топшириқларни диққат билан тинглаб, уларни бажаришлари зарур. Бериладиган топшириқлар сони тўртта бўлиб, улар қуйидагилардан иборат:

1) куйлакка тугма қадаш;  

2) сафарга отланиш;

3) пирог пишириш;

4) циркда номер ижро этиш.

Машқнинг ўзига хос жиҳати – унинг жуфтликлар томонидан бажарилиши саналади. Жуфтликдаги талабалар бир-бирларига қарама-қарши ҳолда туришади. Улардан бири вақтинчалик “ойна” вазифасини ўтаб, ўз шеригининг ҳаракатларини айнан такрорлай олиши шарт. Сўнгра партнёрларнинг “роллари” алмашади. 

Машқни бажариш: талабалар жуфтликларга бирикадилар. Ҳар бир жуфтлик аввал ким “ойна” бўлишини аниқлаб оладилар. Жуфтликлар тайёр бўлганларидан кейин бирин-кетин топшириқларни бажаришга киришадилар. Гуруҳнинг бошқа аъзолари бу вақтда “кузатувчи” сифатида ижрочи ва “ойна”лар хатти-ҳаракатларининг тўғрилигини, тенгдошларининг актёрлик маҳоратларини баҳолаб боришади.  Сўнгра жуфтликлар ўрин алмашадилар ва топшириқлардан бирини бажарадилар. Барча жуфтликлар топшириқларни бажариб бўлганларидан кейин топшириқларнинг бажарилиши юзасидан умумий муҳокама ташкил этилади.   

Шундай қилиб, ҳар бир талаба ҳам ижрочи, ҳам “ойна” сифатида топшириқни бажаради. “Ойна”  ролининг ижро этилиши гуруҳнинг барча талабалари томонидан 5 балли тизим бўйича баҳолаб борилиб, йиғинди топилади. Бу тарзда ҳар бир талаба ўзининг актёрлик маҳорати даражаси тўғрисида маълумотга эга бўлади.       

14. “Қамоқдан қочиш” машқи.

Мақсад: талабаларда ҳамдардлик қобилиятини, мимик ва пантомимик ҳаракатлар моҳиятини тушуна олиш лаёқатини ривожлантириш.    

Машқни бажариш: гуруҳнинг барча аъзолари бир-бирларига қарама-қарши ҳолатда икки қатор бўлиб сафланадилар. Ўқитувчи биринчи қатордаги талабаларнинг “жиноятчилар”, иккинчи қатордаги талабаларнинг эса уларни қамоқдан қочишларини таъминлаш учун келадиган “ҳамкорлар” (“шериклар”) бўлишларини айтади. Ҳар икки қатор ўртасида овоз ўтказмайдиган тўсиқ бўлиб, қисқа муддатли “учрашув” вақтида “ҳамкорлар” мимика ва жестлар ёрдамида “жиноятчилар”га қамоқдан қандай йўл билан қочиш мумкинлигини тушунтирадилар (ҳар бир “ҳамкор” биргина “жиноятчи”га қамоқдан қочишга ёрдам бера олади). Ўйин охирида ҳар бир “жиноятчи” қамоқдан қочиш режасини қанчалик тўғри  тушунганликларини ҳикоя қилиб беради.   

15. “Совға-2” машқи.

Мақсад: талабаларда пантомимика кўникмаларини ривожлантириш.

Машқни бажариш: гуруҳ аъзолари доира бўлиб сафланадилар. Ҳар бир талаба ўзининг ўнг томонида турган шеригига бирор-бир сабаб билан совға беради. Талабалар берилаётган “совға” ва унинг тўғри тақдим этилишини пантомимика ёрдамида тўғри ифодалай олишлари лозим.  

16. “Сўнгги учрашув” машқи.

Мақсад: талабаларда коммуникатив маданиятни шакллантириш.

Машқни бажариш: гуруҳ талабалари дарсларнинг тамомланганлигини ва бироздан сўнг бир-бирлари билан хайрлашишни тасаввур этишлари лозим. Бироқ, бирдан дўстингиз (дугонангиз)га ниманидир айтишни унутганингиз ёки гуруҳ аъзолари билан нима ҳақидадир маслаҳатлашишингиз кераклиги ёдингизга тушди. Ёки бирор-бир иш юзасидан тенгдошларингиздан бирининг фикрини билиш муҳимлиги, кимгадир нима учундир раҳмат айтишингиз зарурлигини эсладингиз. Буни “шу дақиқанинг ўзида ва шу ерда бажаринг”. 

IX. Диққат ва кузатувчанликни ривожлантириш учун учун қуйидаги машқлар
ни бажаринг.

Ўқитувчиларда педагогик кузатувчанликни ривожлантириш учун энг аввало уларда диққат яхши ривожланиши лозим. Бунда диққатни йўналтириш, йиғиш ва тақсимлашни, суҳбатдошлар шахси (жестлари, мимикаси, ҳаракат суръати, овоз оҳанги ва бошқалар)нинг намоён бўлишини ўрганиш мақсадга мувофиқдир. Бунга эришишнинг энг асосий йўли – доимий равишда машқ қилиш ва тажриба тўплаб бориш саналади.

1. “Тавсифлар эгасини топинг” номли машқ.

Гуруҳдаги 1-2 нафар тенгдошингизни бир неча вақт давомида кузатинг. Кузатиш натижаларини ёзиб боринг. Кузатиш натижалари асосида тенгдошларингизнинг асосий сифатлари, тарбияланганлик даражаси (м: тартиблилиги, масъулияти, жамоа билан бирлиги ва бошқалар) тўғрисида хулосалар чиқаринг. Ўз фикрларингизни бошқаларнинг мулоҳазалари билан солиштиринг.

2. “Тавсифлар асосида шахсни ўрганиш” номли машқ. 

Сизга таълим бераётган фан ўқитувчиларининг гуруҳлардаги энг тартибли ва энг тартибсиз деб баҳоланувчи талабалар тўғрисидаги фикрларини ўрганинг. Уларнинг фикрлари асосида шахслари кўрсатилган тенгдошларингиз  фаолиятини турли вазиятларда кузатиб, далилларни тўпланг. Тўпланган далиллар асосида ўқитувчиларнинг фикрларини баҳоланг.

3. “Барқарор диққат” номли машқ.

Гуруҳдаги тенгдошларингиз ёки ўқувчиларингиз (педагогик амалиёт жараёнида) мисолида диққатингиз барқарорлигини текшириб кўринг. Тасаввур қилинг, ўзингиз учун мутлақо нотаниш ўқувчилар (талабалар) жамоасига кириб қолдингиз. Жамоада ким билимдон, ким манман, худбин ёки тортинчоқ эканлигини, кимнинг ўзига хос “хоббиси” борлиги, кимнинг ҳеч нарсага қизиқмаслигини, кимнинг жамоада қандай “ролни  ўйнаши”ни топишга уриниб кўринг.  

4. “Тавсифлар эгасини топинг” номли топшириқ. 

Гуруҳнинг бирор бир аъзоси кайфиятини ёзма равишда баён этинг. Топшириқ бажарилгач, талабалар ўзларининг баёнларини ўқийдилар. Баён этилган ҳолатлар асосида кайфият эгаси топилади. 

5. “Ўзингизни синаб кўринг” номли топшириқ. 
Талабаларга ҳисоб-китобга доир математик топшириқ (қўшиш, айириш, кўпайтириш ва бўлишдан иборат мисол) берилади.  Улар топшириқни бажаришаётган бир вақтда ўқитувчи монолог ёки шеърлар ўқийди. Топшириқни бажариб бўлганларидан кейин талабалар мисолнинг ечимини ва ўқитувчи томонидан ўқилган монолог ёки шеърларнинг мазмунини, ғоясини айтишлари керак.

6. “Диққатни ўстириш” номли машқ. 

Гуруҳ аъзоларидан бирига қуйидаги топшириқлар берилади: 

1) диққат билан гуруҳ талабаларини кузатиб чиқиб, орқага ўгирилган ҳолда кимларнинг диққати аудиторияда кечаётган жараёнларга қаратилган ва қаратилмаганлигини айтиш, бундай қарорга келиш учун асос бўлган омилларни изоҳланг; 

2) диққат билан гуруҳ талабаларини кузатиб чиқиб,  орқага ўгирилган ҳолда ким ким билан ўтирганлигини тўғри топиш; 3) диққат билан аудиторияни кўздан кечириб, муайян муддатга аудиториядан ташқарига чиқинг ва бу вақтда аудиторияда рўй берган ўзгаришларни айтиб беринг.

7. “Диққатни бир жойга тўплаш кўникмаларини ўзлаштириш” номли машқ. 

Тасаввур қилинг – ўқувчилар синфига кирдингиз. Синф хонани диққатингиз билан тўла қамраб олинг. Бунга эриша олдингизми? Агар бунинг уддасидан чиқмасангиз, диққатингиз билан ўрта ва тор доираларни қамраб олишга ҳаракат қилинг. Диққатингизни нимага қаратсангиз, объектларни аниқ ва ёрқин тасаввур қилишга ҳаракат қилинг. Орқага ўгирилган ҳолда диққатингиз билан нимани қамраб олган бўлсангиз, уларни батафсил баён этишга уриниб кўринг. Бунда тор доирадаги ҳолатдан аста-секин кенг доира (бутун аудитория)даги ҳолатларни баён этиб боринг.   

8. “Қандай хотирага эгасиз” номли машқ.

Қуйидаги геометрик фигура ва улардаги рақамлар
ни бир секундда ёдда сақлаб қолишга ҳаракат қилинг ва мавжуд ҳолатни қоғозда айнан такрорланг:


Қуйидаги саволларга жавоб беринг:

1) қандай фигураларни эслаб қолдингиз?

2) қайси рақамларни эслаб қолдингиз?

3) қандай фигура ичидаги қайси рақамни эслаб қолдингиз?

9. “Наполеонча хотира” номли машқ.

Ёзув тахтаси олдида қандай диққатга эгалигингизни синовдан ўтказинг. Талабалар навбатма-навбат ёзув тахтаси олдида ўзларининг қандай диққатга эгаликларини синовдан ўтказадилар. Талабалардан бири бирдан 20 гача бўлган рақамларни тартиб билан санайди. Ёзув тахтаси олдида турган талаба эга ҳар бир рақамни эшитгач, 20 дан 1 гача бўлган рақамларни ёзиб боради. 

М: талаба 1 рақамини эшитгач, 20 рақамини, 2 рақамини эшитгач, 19 рақамини ёзув тахтасига қайд этиб боради. Талабалардан бири эса ҳар бир талаба мазкур топшириқни қанча вақт ичида бажаришини назорат қилиб боради. Ҳар бир талаба топшириқни бажариб бўлгач, вақт ҳисоби ҳамда йўл қўйилган хатолар аниқланади. 

Эслатма: топшириқни бажариш учун қанчалик кам вақт сарфланиб, хатолар сони кам бўлса, у талаба барқарор диққатга эга ҳисобланади.  

7. Берилган фигураларга қуйидаги рақамларни қўйиб чиқинг:


А)                                                                  в)


А)                                                                 В)

КЕЙСЛАР БАНКИ
Кейс №1: Педагогик низо ва уни ҳал этиш йўллари

Маълум муддат тиббий даволанишда бўлиб, янги ўқув йилидан яна қайтадан ишга қайтган “Kasbiy ta’lim” кафедраси ўқитувчиси Н.Хафизов менежмент бакалавриат таълим йўналиши 303 гуруҳида касбий педагогика фанидан семинар машғулотини ўтказаётган эди. Семинар машғулотида талабаларни кичик гуруҳларда ишлашларини ташкиллаштирди. Талабалар кичик гуруҳларда ишларни давом эттираётган бир пайтда, машғулот бошланганига ўттиз дақиқа бўлганида мазкур гуруҳ талабаси А.Петрова эшиқни очиб, аудиторияга киришга рухсат сўради. Ўқитувчи эса машғулот бошланганига анча вақт бўлганини, у бир неча маротабадан бўён кечикиб келаётганини айтиб, машғулот вақтида кечга қолган талаба А.Петрованинг аудиторияга киришига рухсат бермади. Талаба эса, аудиториядан чиқиб кетишни хоҳламади. Ўқитувчи ундан аудиториядан чиқиб кетишни талаб этди ва охир-оқибат хонадан чиқариб юборди. Эртаси куни аудиторияга киритилмаган қизнинг онаси номидан факультет деканатига шикоят хати келиб тушди. Шикоят хатида талаба-қизнинг онаси ҳомиладор эканлигига қарамасдан ва ҳар қандай ҳолатда ҳам ўқитувчи талабани машғулотга киритмасдан, уни туртиб аудиториядан чиқариб юборгани педагогик этика зид иш эканлиги, ўқитувчининг компетентлигини аниқлаш учун Давлат тест марказидан холис экспертлар чақириб, синовдан ўтказиш ва шикоятга ёзма равишда жавоб қайтариш, агар керакли чора кўрилмаса, юқори ташкилотларга мурожаат қилиши ҳақидаги талабни қўйган эди. Эртаси куни факультет декани ва ўринбосари Н.Хафизовни бу ҳақида огоҳлантирди. Ўқитувчи эса деканга у ҳеч қандай ортиқча ҳаракат қилмагани, талаба қиз ҳамма вақт дарсга кечикиб келишини айтиб қўпол муносабатда бўлди. Бир ҳафта муддат ўтиб, декан кафедра мудиридан мазкур масалани йиғилишда муҳокама қилиб, қарор чиқариб беришни сўради.  

Кафедра мажлисида мазкур масала муҳокама этилди. Кафедра профессор-ўқитувчилари ҳар қандай вазиятда ҳам Н.Хафизовни қўллаб-қувватлашларини билдирди. Бироқ талаба-қизнинг ҳомиладор эканлигини ҳисобга олиб, ундан узр сўраш ҳақидаги таклифни киритишди. Н.Хафизовга сўз берилганда эса, у педагоглик одобига зид ҳеч қандай хатти-ҳаракат содир этмаганлигини, талаба-қиздан узр сўрамаслигини билдирди. Орадан бир ҳафта муддат ўтиб, Н.Хафизов кафедра мудирининг ишдан бўшамаслиги ҳақидаги илтимосига карамасдан, ўз аризасига кўра вазифасидан озод этилди. 


Юқорида келтириб ўтилган вазиятни таҳлил этинг. Сиз Н.Хафизовнинг ўрнида бўлганингизда қандай йўл тутган бўлар эдингиз? Н.Хафизовнинг ишдан бўшаб кетиши тўғри бўлдими? 

Аниқ вазиятларни босқичма-босқич таҳлил этиш ва ҳал этиш бўйича тингловчиларга услубий кўрсатмалар

	Иш босқичлари ва вақти
	Маслаҳат ва тавсияномалар

	1. Кейс билан танишиш (индивидуал) –            3 дақиқа
	Тақдим этилган аниқ вазиятлар билан танишиб чиқинг. Муаммоли вазият мазмунига алоҳида эътибор қаратинг. Муаммоли вазият қандай масалани ҳал этишга бағишланганлигини аниқланг.

	2. Кейсдаги асосий ва кичик муаммоларни аниқлаш (индивидуал ва кичик гуруҳларда) – 5 дақиқа
	Кейсдаги асосий ва кичик муаммоларни аниқланг. Ўз фикрингизни гуруҳ билан ўртоқлашинг. Муаммони белгилашда исбот ва далилларга таянинг. Кейс матнидаги ҳеч бир фикрни эътибордан четда қолдирманг.

	3. Муаммо ечимини топиш ва эришиладиган натижани аниқлаш –        7 дақиқа
	Гуруҳ билан биргаликда муаммо ечимини топинг. Муаммога доир ечим бир неча вариантда бўлиши ҳам мумкин. Шу билан бирга сиз топган ечим қандай натижага олиб келиши мумкинлигини ҳам аниқланг.

	4. Кейс ечими учун таклиф этилган ғоялар тақдимоти (кичик гуруҳларда) – 5 дақиқа
	Гуруҳ билан биргаликда кейс ечимига доир тақдимотни тайёрланг. Тақдимотни тайёрлашда сизга тақдим этилган жавдалга асосланинг. Тақдимотни тайёрлаш жараёнида аниқлик, фикрнинг ихчам бўлиши тамойилларига риоя қилинг.


Кейс ечими учун таклиф этилган ғоялар тақдимоти учун чизма намунаси

	Муаммо (асосий ва кичик муаммолар)
	Ечим
	Натижа

	
	
	


Кейс №2. Семинар машғулотларини ташкил этиш


Ҳаммамизга яхши маълумки, олий таълимда семинар машғулотлари талабаларда ўрганилган материалларни мустаҳкамлаш, кўникма ва малакаларни таркиб топтиришда муҳим аҳамиятга эга. Семинар машғулотларини ўтказилиш тартибига эътибор қаратайлик. Одатда, семинар машғулотларини ассистент ўқитувчилар олиб боришади. Семинар машғулотларини ҳам ташкил этишда хилма-хил ёндашув мавжуд. Баъзи профессор-ўқитувчилар машғулот жараёнида тайёрланиб келган талабалардан сўрайди, уларни баҳолаб қўйиш билан чекланади. Кимдир оммавий тарзда савол-жавоб ўтказиш орқали мақсадга эришишга ҳаракат қилади. Бироқ рейтинг тизими қоидасига кўра, ҳар бир семинар машғулотида талабаларнинг билимини текшириб, белгиланган мезон доирасида ҳамманинг балл олишига эришиш лозим. Лекин кўпчилик ўқитувчилар бунга эришиш имконияти йўқ, деб ҳисоблашади. Айримлар эса талабалар ёзиб келган конспект ва фаолликларига асосланган ҳолда балл қўйиб бериш мумкин, деб ҳисоблашади. 


Вазиятни баҳолаш учун саволлар: Семинар машғулотларини ассистент ўқитувчилар самарали ташкил этмоқдалар дейиш мумкинми? Семинар машғулотини ташкил этиш самарадорлигини ошириш учун нима қилиш керак? Семинар машғулотларида кутилган натижага эришиш мақсадида ишни қандай тарзда ташкил этиш мақсадга мувофиқ? Семинар машғулотларида талабаларнинг ҳаммасини баҳолашга қандай эришиш мумкин?


Вазиятни ўрганиш ва вазиятни баҳолашга доир саволларни таҳлил этиш асосида мавжуд семинар машғулотларини ўтказиш юзасидан SWOT-таҳлилни амалга оширинг.

	Strength – кучли томонлар
	

	Weakness – заиф томонлар
	

	Opportunities – имкониятлар
	

	Threats – таҳдидлар
	


КЕЙС. ЎҚИТУВЧИЛИК ФАОЛИЯТИМ ҲАҚИДА 

Талабалик пайтларимдаёқ, институт маъмуриятида ишлардим. Ўқиш даврида салкам 5 йил деканатда услубчи (методист) бўлиб фаолият юритдим. Деярли ҳар куни талабалар билан муомала қилишга, улар билан учрашишга (ишлашга) тўғри келарди. Аммо методистлик бошқа, ўқитувчилик бошқа экан. Ўқитувчиликнинг юки, масъулияти оғир экан. Салобати босаркан.

Ўқитувчилик касбига киришган илк кунларимда ўзим учун фаолиятимнинг асосий қоидаларни ишлаб чиқишим лозимлигини англаб етган эдим. Чунки ҳар бир ўқитувчининг ўз услуби, ўз методи бўлади.

Мен ҳам ўзимнинг оригинал услубимни, методимни ишлаб чиқишни хоҳлар эдим. Талабаларга ҳам замонавий, ҳам самарали билим бериш усулларини топишни, уларни амалиётга татбиқ қилишни жуда-жуда истар эдим. Устозларнинг маслаҳати ва ўгитлари орқали шундай методлар жамланмасини ишлаб чиқдим. Лекин барибир ҳам, мен ўша методлар ҳақида бугун Сизга сўзлаб бермоқчиман. Ўша методларнинг мақсади ва эришилган натижаси тўғрисида маълумот бермоқчиман.

1-метод. Келинг, танишайлик

Илк дарслар одатда янги ўқитувчи ва талабаларни ўзаро танишув дарси бўлади. Ким аслида ким, қаердан, исми нима, фамилияси нима ва ҳ.к. Аксарият ҳолларда дарснинг катта қисми танишувга кетади.

Мен дарсларимда бирон марта танишув маросими қилмадим. Унинг ўрнига бошқа, айёрона усулдан фойдаландим.

Ҳар гал янги гуруҳга илк дарсимга киришимдан аввал ўша гуруҳдаги барча талабаларнинг расмига қараб, исм-фамилиясини ёдлаб чиқдим.

Юқорида айтганимдек, анча йиллар маъмуриятда ишлаганман, талабаларнинг маълумотларини топиш муаммо эмасди. Компьютеримда барча гуруҳларнинг мана бундай расмлар жамланмаси мавжуд эди:

Компьютеримдаги талабалар фотоси сақланадиган махсус папка

Эринмасдан, ҳар бир расмга қараб, талабанинг исм-фамилиясини ёдлаб чиқардим. Бир неча марта машқ қилардим.

Ҳа, айтганча, фақат исмлар эмас, балки уларнинг анкетасидан қайси вилоятдан эканлигини ҳам ёдлардим.

Хўш, энди Сизда савол туғилгандир: бу нима учун керак бўлган?

Яхши савол. Жавоби қуйидагича:

Тасаввур қилинг. Янги дарс, янги ўқитувчи. Одатга кўра, ўқитувчи танишув маросими қилиши керак. Лекин мен фақат ўзимни таништирардим холос. Талабаларнинг фамилия-исмини сўраб ҳам ўтирмасдим.

Дарсни бошлагач, талабаларга исми билан мурожаат қилишни бошлардим. Масалан:

 - Сарварбек, бугунги мавзуимиз нима эди?

 Сарвар исмли талаба ҳайрон: “Мени қаердан танийди” деб?

Биттаси тасодиф бўлиши мумкин, тўғрими?

Лекин мен ҳар сафар ҳар хил талабаларга исми билан мурожаат қилардим ва имкон қадар адашмасликка ҳаракат қилардим.

Талабалардан бундан бироз саросимага тушиб қоларди ҳатто.

Тағин қўшимчасига, уларнинг вилоятларига ҳам шаъма қилиб кетардим. Масалан:

- Бобурбек, айтайлик Сиз ўз вилоятингиз Жиззахга терговчи бўлиб бордингиз. Шундай вазиятда мана бу масалани қандай ҳал қиласиз?

Талаба мен берган саволни эмас, балким “Домла мени қаердан танийди?” деган саволни кўпроқ ўйларди.

Бир-бирига пичир-пичирлар бошланарди: “Ҳаммамизни таниркан-а?” деган.

Баъзи довюраклари юрак ютиб, сўрарди ҳам: “Устоз, бизни қаердан танийсиз?”

Бундай саволларга мавҳум жавоб бериш керак, шунда яна ҳам “ваҳима” ортади: “Ҳа, энди ишимиз шу” ёки “Вазифамиз шу” деган.

Жавоб бера туриб, секин сирли кулиб ҳам қўясиз. Қўшимча эффект беради.

Бунинг нима фойдаси бор дерсиз?

Фойдаси катта. Аввало биринчи дарсданоқ ўқитувчи ўз шахсига қизиқиш уйғота олади. Дарсни тугатиб чиққанингиздан сўнг, аниқ биламан, гуруҳ талабалари камида 15 минут сизни муҳокама қилишади. “Вей, сени ҳам точный айтди-я?”, “Товба, фамилиямни ҳам биларкан-а?”, “Мени Қўқонлик эканимни билишларини айтмайсанми?” ва ҳ.к.

Ана ўша гуруҳ сизнинг иккинчи дарсингизни интиқ бўлиб кутади. Бу ўқитувчининг биринчи ютуғи. Руҳий ютуқ. Уёғига талабаларнинг ўша қизиқишини сақлаб қола билиш ёки билмаслик, ўқитувчининг ўзига боғлиқ.

Менимча, дарсга фақат ўқитувчи сифатида кирадиган педагоглар бироз қийналишади. Ҳозир фикримни аниқ тушунтира олмаётгандирман, лекин шуниси аниқки, талабалар билан муомала қилишда, уларга дарс беришда психологик восита ва усуллардан ҳам унумли фойдалана билиш керак. Бу албатта шахсий фикрим.

1-методнинг SWOT таҳлили

	Кучли томони
	

	Кучсиз томони
	

	Имкониятлари
	

	Таҳдидлари
	


2-метод. Маълумотлар пойдевори

Биринчи дарсда талабаларга фан ҳақида, ўзим ҳақимда, дарс машғулотлари давомидаги амал қилишимиз лозим бўлган умумий қоидалар ҳақида маълумот берар эдим. Берадиган маълумотларим фақат оғзаки эмас, балки ёзма – тарқатма материал кўринишида бўлар эди.

Булар қуйидаги иккита тарқатма материал эди:

1. Фан соатлари, баҳолаш мезонлари, талаблар ва исм-шарифим ҳақидаги маълумот.

Дафтар орқасига ёпиштириш учун барча талабаларга тарқатиладиган эслатма

Пастдаги ёзувларга эътибор беринг 

2. Қайси мавзу қайси санада ўтилиши ва дарс машғулотининг тури (маъруза, семинар, амалий) ҳақида маълумот.

Дарс машғулотлари режаси

Бундан мақсад нима?

Талаба халқи бироз дангаса ва баҳоначироқ бўлади (ўзим ҳам ғирт шунақа талаба бўлганман). Уларга келгусида баҳона қилишга имкон бермаслик керак. Шу сабабли, илк дарсда юқоридаги тарқатма материалларни ҳар бир талаба учун алоҳида чоп этиб, кейин дарсга кирардим. Тарқатмаларни ҳар бир талабага шахсан тарқатиб, дафтарларининг орқасига ёпиштириб қўйишларини сўрардим.

Бу ерда яна бир жиҳатга эътибор бериш керакки, баъзи ўқитувчилар шундай тарқатмаларни бир ёки икки дона чиқариб, “ўзингиз кўпайтириб, оволинглар” дейишади. Аммо юқорида айтганимдек, бундай вазиятларда дангасалик бироз панд беради.

Ҳар қандай тарқатма материални яхшиси ўзим чиқариб, ўзим тарқатганим маъқул деб ўйлардим.

2-методнинг SWOT таҳлили

	Кучли томони
	

	Кучсиз томони
	

	Имкониятлари
	

	Таҳдидлари
	


3-метод. Тест ва SMS

Ҳар 10 та мавзудан кейин тест олардим. Тестни шунчаки олишни хоҳламасдим. Ҳар бир талабанинг тести бўйича чиққан натижасини таҳлил қилишни, қайси мавзуда оқсаётганини, мавзуларнинг қайси жойини ўзлаштира олмаётганини таҳлил қилишни хоҳлардим. Ва энг асосийси ҳар бир талабага тестдан олган натижасини шахсан етказишни хоҳлардим. Бу билан ҳар бирингизга эътибор қиляпман, Сиз ҳам шунга яраша жавоб қайтаринг дейишни хоҳлардим.

Биласизми, тест натижаларини талабаларга қандай етказганман? Тўппа-тўғри, SMS орқали! )) Юборганда ҳам, эринмасдан ҳар бирига индивидуал жавоб ёзганман. Тахминан мана бундай: “Фалончибек, сизнинг тест натижангиз – 20 та тўғри, 10 та нотўғри. Ўзлаштириш фоизингиз 67%”

Ва ҳар бир натижанинг тагига алоҳида гап ёзганман. Агар натижа зўр бўлса, мақтаганман. Янада яхши ўқинг деганман. Ўртачароқ бўлса, сустлашмасликни айтганман. Ёмонроқ бўлса, ўқишини яхшилаши кераклигини, унга ишонишимни, мени бошқа уялтирмаслигини ёзганман.

Албатта 100 кишига битталаб бунақа SMS ёзиш учун кўп вақт кетади. Тағин ҳар бир натижани ҳисоблаб чиққан бўлишингиз ҳам керак.

Ҳа, энди, жон чекмасанг жанона қайда дейишади-ку. Қийин бўлганми йўқми, билмадим-у, лекин менга қизиқ бўлган. Ўзим севган касбим билан шуғулланиб, роҳатланганман.

Ҳа, айтганча, ўзи индивидуал SMS юборишни кейинчалик ҳам бир неча маротаба қўлладим. Айниқса, байрамлар билан табриклаш вақтида. Биласизми, ҳаммага юбориладиган узундан-узун шаблонлардан кўра, исмингиз ёзилган кичик SMS кўпроқ таъсирлироқ бўлади. Мен ҳам матнини бир хил ёзганим билан, лекин исмларни ҳар бир кишига эринмасдан ёзиб чиқишга ҳаракат қилардим. 

3-методнинг SWOT таҳлили

	Кучли томони
	

	Кучсиз томони
	

	Имкониятлари
	

	Таҳдидлари
	


4-метод. Ҳеч қандай “отработкасиз”
Мен бутунлай “отработка”ларга қарши эдим. Талабалардан “отработка” олганимни деярли эслай олмайман. Узрли ёки узрсиз сабабларга кўра кела олмаган талабаларни кейинги дарсни ўзида савол-жавоб қилиб қўяверардим. Ростини айтганда, талабага 2 та энг асосий саволни бериб, кела олмаган мавзусини қай даражада тушунган ва ўзлаштирганини билиш мумкин.

Нима кераги бор, талабаларни яна алоҳида кафедрага чақириб, уларни беҳудага қийнаб (бу ерда “беҳуда” сўзига эътибор беринг).

Шахсан мен “отработка” ҳақида шундай фикрда эдим. Адашаётган бўлишим мумкин, албатта.

4-методнинг SWOT таҳлили

	Кучли томони
	

	Кучсиз томони
	

	Имкониятлари
	

	Таҳдидлари
	


5-метод. Доскага чиқиш деган нарса йўқ

Ростини айтсам, менга доскага бирин-кетин чиқариб, мавзуни гапиртириш методи умуман ёқмасди. Доскага, минбарга чиқармасдим ҳеч кимни. Бир кишини 10 минут гапиртириб қўймасдим ҳеч қачон. Бунақа эски услуб менга умуман ёқмасди, рости. Ҳамма ўтирган жойида жавоб бераверар эди. Бунда блиц саволлардан фойдаланардим. Масалан:

- Акбаржон, суриштирув муддати қанча?

 - Нодирбек, нечта тергов органи бор?

 - Жамшидхон, жиноят ишини қўзғатиш сабаблари нечта?

Бу усулнинг яхши томони шунда эдики, мен исталган вақтда, исталган талабага мурожаат қилаверар эдим. Шу сабабли, талабалар бутун дарс давомида диққатини савол-жавобларга қаратишга мажбур бўларди. Кимнидир хаёли дарсдан узоқлашаётганини сезсам, дарров ўшанга мурожаат қилардим. Олдинги гапларни такрорлашини сўрардим. Табиийки, бундай усулдан кейин талабалар беихтиёр дарсдаги савол-жавобларни эшитиб туришга ҳаракат қилишарди.

5-методнинг SWOT таҳлили

	Кучли томони
	

	Кучсиз томони
	

	Имкониятлари
	

	Таҳдидлари
	


6-метод. Ўқимай келганлар тўрга ўтсин

Шунча уринишларга қарамай, барибир дарсга тайёрланмай келадиган талабалар бор эди. Буни яшириш ёки инкор қилиш керакмас.

Ўқимай келган талабалар учун ҳам ўзимнинг қатъий принципим бор эди. Фикримча, ўқимай келган талаба ҳам, менинг дарсимдан қуруқ қўл билан чиқиб кетмаслиги керак эди. Ўша дарсда у шунчаки жасад бўлиб иштирок этмаслиги, фақат йўқламага кўриниш учун келмаслиги лозим эди.

Шу сабабли мен ўқимай келган талабаларни энг олдинги партага ўтқазардим. Блиц савол-жавоблар вақтида ҳар бир саволнинг жавобини улардан қайта айтишларини сўрардим. Масалан, бошқа бир талаба савол бераман, у жавоб берди дейлик. Кейин худди шу саволни ўқимай келган талабага яна қайта бераман. У курсдоши айтган жавобни такрорлайди. Айтолмаса, яна такрорлаттирамиз, диқатини жамлаймиз.

Шунақа қилиб, дарс охиригача у кўп маълумотни эшитади, гапиради. Ва натижада дарсимдан нимадир (кам бўлса-да) олиб чиқиб кетади.

Ҳа, эсимда, баъзи талабалар олдинги партада ўтирмаслик учун ҳам ўқиб келадиган бўлганди.

6-методнинг SWOT таҳлили

	Кучли томони
	

	Кучсиз томони
	

	Имкониятлари
	

	Таҳдидлари
	


7-метод. Тик туриб жон берган яхши…

Дарс вақтида умуман ўтирмасдим. Талабалар ўтириб дарс ўтганимни эслай олмаса ҳам керак. Доим тик турган ҳолда дарс ўтардим. Аввало, ўтириб дарс ўтиш ноқулай эди, талабага ҳурматсизликдек кўринарди. Иккинчидан, менинг дарс ўтиш услубларимга ўтириш тўғри келмасди. Юқорида айтганимдек, блиц савол-жавоблар қилишим, ҳамма талабани кузатиб туришим учун, тик туриш менга қулайроқ эди.

7-методнинг SWOT таҳлили

	Кучли томони
	

	Кучсиз томони
	

	Имкониятлари
	

	Таҳдидлари
	


 ГЛОССАРИЙ

Англаш қобилияти – мутахассис сифатида ўқитувчиларда  намоён бўлиб, таълим ва тарбия жараёнининг моҳияти, қонуниятлари, ўқувчиларнинг ёш, психологик ва шахсий хусусиятлари, таълим иштирокчилари ўртасидаги муносабат мазмуни, педагогик фаолиятни самарали ташкил этиш шартлари ҳамда кутиладиган натижаларни англашга имкон берадиган индивидуал психологик хусусият.

Артикуляция (лотинча аrticulation < articulare – аниқ талаффуз қилмоқ) нутқ орган (аъзо)ларининг товуш ҳосил қилишдаги ҳаракатлари ҳолати. Товушнинг аниқ талаффуз қилинишини такомиллаштириш артикуляция гимнастикаси асосида амалга оширилади. Артикуляция гимнастикаси икки турга бўлинади. Яъни: 1) нутқ аппарати учун дастлабки машқлар; 2) ҳар бир унли ва ундош товушларни тўғри ифодалашга ўргатувчи машқлар (ифодали ўқиш, тез айтишлар).

Баҳолаш маданияти – педагогик маданиятнинг таркибий элементларидан бири бўлиб, педагогнинг у ёки бу педагогик воқелик, ҳодиса, жараёнлар бўйича уларнинг моҳиятидан келиб чиққан ҳолда тўғри хулоса чиқариш, оқилона қарор қабул қилиш қобилиятига эгалигини англатади. Педагог томонидан чиқарилаётган хулоса ва қабул қилинаётган қарорлар моҳиятан ахлоқий, эстетик, сиёсий, ҳуқуқий, диний ёки фалсафий характерга эга бўлиши мумкин. Маҳоратли педагог, айниқса, ўқувчилар фаолиятини баҳолашда ҳушёр, эҳтиёткор бўлиши лозим. Зеро, нотўғри қўйилган баҳо ўқувчи шахсига салбий таъсир кўрсатиб қолмай, балки унинг ўқишга бўлган қизиқишини сўндиради. Шу сабабли ўқувчилар фаолиятини баҳолашда В.А.Сухомлинскийнинг педагогик тажрибасига таяниб иш кўриш мақсадга мувофиқдир: 1. Ўқувчига амалий ёндашиш (“Ўқувчи бўлгандан кейин ўқиб келиш керак-да” тарзида эмас), балки унга шахс сифатида муносабатда бўлиш (“Ўқувчиларим, энг аввало,  шахс, бола, сўнгра эса ўқувчи. Мен унга қўядиган баҳо унинг билимлари ўлчови эмас, балки менинг унга нисбатан инсоний муносабатимдир” тарзида ёндашиш). 2. Ҳар бир баҳо ўқувчини келажакка ишонч руҳида тарбиялаши зарур; у ўқувчининг меҳнатини рағбатлантириши, бироқ, унинг дангасалиги ва қобилиятсизлиги учун жазо воситаси бўлмаслиги зарур.

Билим – объектив борлиқ  ҳақидаги ёки муайян (илмий, маданий, маърифий, маънавий, ҳарбий ва б.ш.) соҳаларга оид илмий, амалий маълумотлар, тушунчалар мажмуи

Билимдон ўқитувчига хос сифатлар – мутахассис сифатида ўзида педагогик билимдонликни намоён этувчи ўқитувчига хос бўлган касбий сифат ва шахсий хусусиятлар бўлиб, педагогик билимдонлик қуйидагича намоён бўлади: ижтимоий субъектлар билан ўзаро алоқада, маданий мулоқотда бўла олиш; ўқувчи билан субъектив муносабат ўрната олиш; педагогик жараёнлар моҳияти, педагогик воқеликни изчил идрок қила билиш; жаҳон педагогик маданияти асосларини, миллий педагогик тажрибани ўрганиш, уларни интеграциялаштириш асосида ўз фаолиятига татбиқ этиш; инновацион янгиликлар билан доимий хабардор бўлиш; мутахассислик йўналиши бўйича ахборотларни излаш, топиш, уларни таълим мазмунига таянган ҳолда қайта ишлаш ва касбий фаолият жараёнида улардан самарали фойдалана билиш; ўқув ахборотларини таълим олувчи (ўқувчи, талаба)ларга етказиб бера олиш; шахсий тажрибаларни умумлаштириш ва  таълим олувчиларга узатиш; касбий фидоийлик, педагогик технологияларни эгаллаш борасидаги билим, кўникма ва малакаларнинг ўзлаштириш

Билиш қобилияти – мутахассис сифатида ўқитувчиларда  намоён бўлиб, таълим жараёнининг иштирокчилари – ўқувчилар, ота-оналар, ҳамкасблар ва таълим муассасасининг раҳбарлари билан осон мулоқотга киришиш, улар билан муносабатни тўғри йўлга қўйишга ёрдам берадиган индивидуал психологик хусусият.

Диапазон (юнонча dia pason – барча (торлар) орқали) – товуш ҳажми бўлиб, унинг чегараси энг юқори ва қуйи оҳанглар билан белгиланади. Диапазоннинг қисқариши нутқни бир оҳангли  (зерикарли) бўлиб қолишига сабаб бўлади. Бир оҳангда гапириш ахборотни идрок қилишни сусайтиради, уйқуни келтиради.

Дикция (лотинча diction – талаффуз қилиш) – сўзларнинг аниқ талаффуз қилиниши. Талаффузнинг аниқлиги ўқитувчи нутқининг тушунарли бўлишига ёрдам беради, шунингдек, ўқувчилар томонидан тўғри тушунилишини таъминлайди. Талаффуз қанчалик аниқ бўлса, айтилаётган сўз, ифодаланаётган бўғин ва товушлар шунчалик тиниқ, ёрқин ифодаланади. Товуш нутқ аппаратининг барча аъзолари (лаблар, жағ, тишлар, юмшоқ ва қаттиқ танглай, кичик тил, кекирдак, томоқ орқа девори, товуш найчалари)нинг биргаликда унумли ишлашига боғлиқ. Тил, лаблар, юмшоқ  танглай, кичик тил, ва пастки жағ нутқда фаол иштирок этади. Шу сабабли уларни доимий машқ қилдириб туриш муҳим аҳамиятга эга.
Жест (гавда, қўл ва оёқ ҳаракатлари) – муайян ҳодиса ёки объектга нисбатан муносабатнинг гавда, қўл ваоёқ ҳаракатлари ёрдамида ифодаланиши. Инсоният қадим-қадимдан ўзаро муносабат ва мулоқотларни  ташкил этишда турли жестлардан ўринли ва самарали фойдаланиб келган. Зеро, жестлар инсоннинг ҳиссиётлари, ички кечинмалари ва ижтимоий борлиққа бўлган муносабатини сўзсиз ифодалаш имкониятига эга. М: ўнг қўл чап кўкрак устига кафтлар ёйилган ҳолда қўйилса, бу ҳолат “Сизга ҳурматим чексиз!”, ўнг қўлнинг кафтлари очиқ ҳолда кўрсатилса, “Жим бўлинг!”, “Бас қилинг!”, қўл мушт қилиб тугилса, “Қойил қилдим!” ёки “Қойил қиламан!” каби маъноларни англатади.  Жуда қадимдан инсон юз ифодаси ва қараши атрофдагиларга сўздан кўра кучли таъсир қилиши аниқланган. Шу сабабли қадимги Рим ва Юнонистонда нотиқларнинг нафақат сўздан, шу билан бирга мимика, пантомимика ва жестлар (гавда, қўл ва оёқ ҳаракатлари)дан самарали фойдалана олишларига эътибор қаратилади. Бугунги кунда ҳам ривожланган мамлакатларда сиёсатчиларнинг юқорида қайд этилган ҳаракатлар бўйича малакаларни ўзлаштира олишларига жиддий эътибор қаратилади. Ўқитувчи томонидан  мимика, пантомимика ва жестлар (гавда, қўл  ва оёқ ҳаракатлари)дан самарали фойдалана олиш малакаларини самарали ўзлаштира олиши унинг меҳнатини қисман енгиллаштириш билан бирга, ўқувчиларга таъсир кўрсатишида муайян муваффақиятларни қўлга киритишига имконият яратади.  
Интерфаол методлар (лотинча inter – орада, ўртада) – таълим жараёнида ўқувчилар ҳамда ўқитувчи ўртасида ҳамкорликни қарор топтириш, фаолликни ошириш таълим олувчилар томонидан билимларни самарали ўзлаштириш, уларда шахсий сифатларни ривожлантиришга хизмат қиладиган методлар.

Интуиция (лотинча intuition < intueri – синчиклаб, диққат билан қарамоқ) – мантиқий боғланмаган ёки мантиқий хулосага келиш учун етарли бўлмаганда қидирув йўналишлари асосида масалани ечишнинг таркибини  бўлган   эврестик (унумли ижодий фикрлаш) жараёни.

Интуицияга хос белгилар: тезкорлик, баъзан лаҳзада шаклланадиган фараз ва масаланинг ечими; фараз ва масала ечимининг етарли даражада мантиқий асосланмаслиги; “ижобий” интуиция қарор қабул қилишда намоён бўлади; “салбий” интуиция эса қарор қабул қилингандан кейин намоён бўлади.
Касбий билимларни пухта ўзлаштириш маданияти – педагогик маданиятнинг муҳим таркибий элементларидан бири бўлиб, замонавий педагог томонидан мавжуд педагогик билимларни пухта ўзлаштириш йўлида амалий ҳаракатларнинг ташкил этилаётганлигини англатади.

Касбий зийраклик – ўқувчилар руҳий ҳолатларини, дарс, тарбиявий тадбирларни ўтказишга бўлган иштиёқларини тўғри баҳолаш, уларнинг ўзаро ёки педагоглар билан зиддиятларини англаш, ўқувчи ва гуруҳга таъсир кўрсатишда қулай вазиятини танлай билиш. 

Касбий-педагогик бурч – мутахассис сифатида ўқитувчи томонидан касбий фаолиятда адо этилиши мажбурий бўлган вазифа. Педагог ҳам ўз фаолиятида эзгулик ва ёвузлик, адолат ва адолатсизлик, тўғрисўзлик ва ёлғончилик, раҳмдиллик ва шафқатсизлик, кўнгли оқлик ва кўнгли қоралик, ватанпарварлик ва ватанфурушлик, тинчлик ва уруш каби умуминсоний ахлоқий қадриятларни улуғлай олиши, уларга таянган ҳолда фаолиятни ташкил этиши лозим. Шунингдек, ҳар бир педагог касбий-педагогик бурчини тўла англай олиши, уни адо этиш йўлида амалий ҳаракатларни ташкил эта билиши зарур. Педагог томонидан жамият, унинг аъзолари, педагогик ва ўқувчилар жамоаси олдида қандай вазифаларни бажариши зарурлигини, касбий-педагогик бурчни бажаришда қандай тамойилларга таянишни аниқ белгилаб олиниши ҳам шахс, ҳам мутахассис ва  фуқаро сифатида  ўз мавқеини мустақил белгилаш имкониятини яратади. Агарда у ўз касбий фаолиятини мавжуд ахлоқий тамойилларга мувофиқ ташкил эта олса, у ҳолда ўз-ўзига бўлган ҳурмати ортади, ўз кучига ишонч пайдо бўлади. Бу эса педагогни янгидан янги ютуқларни қўлга киритишга рағбатлантиради. Агарда борди-ю, педагог касбий-педагогик бурчини англаса-да, бироқ, уни мавжуд ахлоқий талабларга мувофиқ ташкил эта олмаса, у ҳолда, энг аввало, ўзига бўлган ҳурматни йўқотади, ўзини шахс сифатида юқори баҳолай олмайди.

Креативлик (инглиз тилидан “create ” – яратиш, “creative ” яратувчи, ижодкор) – индивиднинг янги ғояларни ишлаб чиқаришга тайёрликни тавсифловчи ҳамда мустақил омил сифатида иқтидорлиликнинг таркибига кирувчи ижодий қобилияти. П.Торренснинг фикрига кўра, креативлик ўзида муаммога ёки илмий фаразларни илгари суриш, фаразни текшириш ва ўзгаритириш, қарор натижаларини шакллантириш асосида муаммони аниқлаш, уларнинг ечимларини топиш бўйича муайян билим, ҳаракатларнинг қарама-қаршилигига нисбатан юқори даражадаги таъсирчанликни ифодалайди
.
Маданият (лотинча cuitura – парваришламоқ, тарбияламоқ) – инсоният томонидан ижтимоий, маънавий-маърифий соҳалар, ишлаб чиқаришда қўлга киритилган ютуқлар мажмуи.

Маҳорат – 1) (арабча сўз бўлиб, моҳирлик, усталик, эпчилликни англатади) – бирор иш, касб учун зарур ёки шу соҳада орттирилган усталик, санъат, моҳирлик
; 2) бир иш ёки фаолиятни юксак даражада, ҳеч бир қийинчиликсиз, ўта моҳирлик билан бажариш; 3) муайян иш, хатти-ҳаракат ёки касбий фаолиятнинг усталик, моҳирлик билан, санъаткорона ташкил этилишига имкон берадиган билим, кўникма ва малакалар мажмуи 

Меҳнат – шахснинг маълум мақсад асосида ўз табиий, ижтимоий эҳтиёжларини қондириш асосида борлиқни билиш, уни қайта қуриш, моддий ва маънавий бойликларни яратишга  йўналтирилган фаолияти

Мимика (юнонча mimikos – тақлидий) – бу юз мускулларининг ҳаракатлари орқали ўз фикри, ҳис-туйғулари, кайфиятини, шунингдек, мавжуд воқеликка нисбатан муносабатини ифодалаш.
Мулоқот жараёнида ахборот алмашиш воситалари – шахслараро мулоқот жараёнида ахборот алмашинувини таъминловчи моддий ва номоддий нарса, омиллар бўлиб, улар сирасига оғзаки ва ёзма нутқ, паралингвистик ва экстралингвистик тизимлар, мулоқотнинг ташкилий кўлами ва вақти,  кўз қарашлар  ёрдамида ташкил этиладиган алоқа, белгиларнинг оптик-кинетик тизими (мимика, пантомимика, жестлар – гавда, қўл ва оёқ ҳаракатлари) кабилар киради.

Мулоқот – 1) кишиларнинг ўзаро алоқаси, бир-бирларига таъсир кўрсатишлари кишилар ўртасидаги алоқани тиклаш ва ривожлантириш жараёни; 2) кишиларнинг бир-бирларига таъсир кўрсатиши асосида улар ўртасида рўй берадиган ахборот алмашинуви
. 

Мулоқот маданияти – 1) мулоқот жараёнини ахлоқий меъёрлар, ижтимоий талабларга мувофиқ ташкил этиш асосида суҳбатдошни тушуна олиш эҳтиёжи ва қобилиятига эгалик; 2) педагогик маданиятнинг таркибий элементларидан бири бўлиб, у педагог томонидан ўқувчилар, ота-оналар, ҳамкасблар ва таълим муассасаси раҳбарлари билан фаол мулоқотни тўғри, самарали ташкил этилиши асосида таълим самарадорлигига эришилишини ифодалайди. Таълим амалиёти педагогик мулоқот жараёнида ўқитувчилар томонидан қуйидаги камчиликларга йўл қўйилишидан далолат беради: эҳтиётсизлик; шахсиятпарастлик; суҳбатдошни ортиқча мажбурлаш; сусткашлик; ўзини жуда юқори ёки паст қўйиш; ҳаддан ташқари жонбозлик кўрсатиш.

Нафас олиш – 1) организмга ҳаёт бағишловчи физиологик функция; 2) нутқнинг энергия базаси.

Нафас олиш техникаси – физиологик функция ёки нутқнинг энергия базаси сифатида нафас олишда қўлланиладиган воситалар мажмуи. Нафас олиш техникасининг муайян турлар мавжуд. Улар: кифтда нафас олиш (нафас кўкракнинг юқори қисмида олиниб, кифтлар кўтарилади; бундай нафас олиш зарарли, чунки у кишини тез чарчатиб, бир меъёрда сўзлашга имкон бермайди); кўкрак-қорин орқали нафас олиш (бундай нафас олганда ўрта қовурғалар, биқин ҳаракатга келади, яъни улар кенгаяди); аралаш нафас олиш (бундай нафас олиш пастки қовурғалар, диафрагма иштирокида нафас олиш саналади. Бунда кўкрак қафаси ва кифтлар кўтарилмайди).

Ноёб қобилиятлар – шахсга хос индивидуал психологик хусусиятнинг шундай тури бўлиб, у жуда кам сонли шахслардагина кузатилади ва кўп учрайдиган психологик ҳодиса саналмайди. Маҳоратли ўқитувчиларда қуйидаги ноёб қобилиятлар ҳам кўзга ташланади: бир вақтнинг ўзида бир неча фаолиятни бажара олиш (масалан, эшитиш, кўриш, ўқиш, ёзиш, фикр юритиш, мулоқот қилиш ва бошқалар); атрофида кечаётган икки ёки бир неча воқеликни бирдек қабул қилиш (жумладан, бир ўқувчининг маърузасини эшитгани ҳолда, синфдаги бошқа ўқувчиларнинг фаолиятларини кузата олиш); ўта қизиқувчанлик (табиат ва жамиятда кечаётган ҳар бир воқеа-ҳодиса (гарчи улар энг аҳамиятсиз, эътиборга ташланмайдиган бўлса-да) моҳиятини билишга интилиш, ҳаддан зиёд кўп саволларга жавоб топишга интилиш); мия фаолиятининг биокимёвий ва электрик фаоллиги (мия деярли тўхтовсиз фаолият кўрсатиб, ниҳоятда кам вақт “дам олади”, билиш жараёнида ноаниқликлар кўзга ташланса, улар тезда бартараф этилади; уйқучанлик қобилиятли педагогларга хос хусусият эмас); нутқи ва фантазиясининг бойлиги (қобилиятли ўқитувчиларнинг аксарияти ниҳоятда бой нутққа эга, шунингдек, уларда фантазия (тасаввур қилиш) қобилияти беқиёс даражада кучли); кучли хотира (йирик ҳажмдаги матнни, жумладан, достонларни бир марта ўқиш билан тўлалигига ёдлаб олиб, уни сўзма-сўз қайта ҳикоя қилиб бериш қобилияти)га эгалик кабилар алоҳида ўрин тутади
.

Нутқ аппарати – нутқни ҳосил қилишда иштирок этувчи органлар. 

Нутқли (ёки товушли) нафас олиш (фонацион, юнончадан “phono” – товуш) – нафаснинг нутқ жараёнидаги олиниши.

Нутқ маданияти – ўз фикрини нутқ ёрдамида мантиқли, тўғри, образли, аниқ ва ифодали етказиб бериш малакаларининг ўзлаштирилганлик даражаси.

Нутқ техникаси – нутқни тингловчи ёки ўқувчига етказишда қўлланиладиган воситалар мажмуи.

Нутқ ҳосил қилувчи органлар – нутқни ҳосил қилиш жараёнида иштирок этувчи органлар. Бу каби органларга ўпка, иккита бронх, трахея, кекирдак,  бўғиз, ҳиқилдоқ, ҳалқум, тишлар, бурун бўшлиғи, лаблар киради.
Пантомимика – бу гавда, қўл ва оёқларнинг ҳаракати бўлиб, у педагог томонидан баён этилаётган муайян фикрни алоҳида ажратиб кўрсатишга, маълум қиёфа орқали гавлантиришга имкон беради.

Паралингвистик тизим (юнонча pará – яқин, немисча linguistik – тил) – мулоқот таркибида сўзли, назарий маълумотларни сўзсиз воситалар билан биргаликда узатилиши англатувчи тизим
.

Педагогик билим – болаларни ўқитиш ва тарбиялаш, таълим ҳамда тарбия жараёнини ташкил этиш асосида шахсни ҳар томонлама камол топтиришга доир тизимланган маълумотлар йиғиндиси 

Педагогик билимдонлик – 1) педагог томонидан мутахассислик билимларининг пухта эгалланганлиги; педагогнинг билағонлиги; 2) педагогнинг касбий фаолиятни мавжуд ижтимоий талаб, ҳуқуқий меъёр ва стандартларга мувофиқ ташкил этишга бўлган қобиллиги, касбий тайёргарлик даражаси. 

Педагогик билимларни ўзлаштириш босқичлари – педагогик билимларнинг муайян изчилликда, қадам-бақадам ўзлаштиришнинг муайян даврлари бўлиб, бунда қуйидаги даврлар муҳим саналади: педагогик жараён (вазият)ни идрок этиш; педагогик маълумот (ахборот)лар моҳиятини англаш; ўзлаштирилган педагогик билимларни мустаҳкамлаш; мавжуд педагогик билимларни амалий фаолиятда қўллаш

Педагогик бошқариш – педагогик жараёнларни ташкилий-методик жиҳатдан уюштириш. Педагогик бошқариш бир неча йўналишларда амалга оширилади. Педагогик бошқаришнинг асосий йўналишлари қуйидагилардир: 1) фаолиятни бошқариш; 2) ўқувчилар жамоасини бошқариш
Педагогик дунёқараш – педагогик маданиятнинг муҳим таркибий элементларидан бири бўлиб, у педагог ва таълим олувчилар ўртасидаги ўзаро муносабатлари жараёнининг мазмунини, натижаларини белгиловчи диалектик қарашлар ва эътиқодлар тизими.
Педагогик ижод – педагогнинг касбий жараённи самарали ташкил этишга йўналтирилган яратувчанлик фаолияти 
Педагогик интуиция (лотинча “intueri” – синчиклаб, диққат билан қараш) – педагог томонидан педагогик воқеа-ҳодисанинг моҳиятини, ўқувчи хатти-ҳаракатлари мазмунини тасаввур, эмпатия ва орттирилган тажриба асосида ҳис-туйғу, сезги ёрдамида, зийраклик билан мантиқий далилларсиз бевосита англаш.  

Педагогик креативлик (лотинча creatio – яратиш): 1) педагогнинг анъанавий педагогик фикрлашдан фарқли равишда таълим ва тарбия жараёнини самарадорлиги таъминлашга хизмат қилувчи янги ғояларни яратиш, шунингдек, мавжуд педагогик муаммоларни ижобий ҳал қилишга бўлган тайёргарлигини тавсифловчи қобилияти (кенг маънода); 2) аниқ белгиланган мақсадга эришиш учун мавжуд қийинчиликларни бартараф этиш қобилияти сифатида, кенг маънода эса педагогик муаммоларни оқилона, устамонлик билан ҳал қилиниши (тор маънода).

Педагогик лойиҳалаш маданияти – педагогик маданиятнинг муҳим таркибий элементларидан бири бўлиб, у педагог томонидан ўзининг ички имкониятлари билан талаб, хоҳиш-истакларни ўзаро уйғунлаштира олган ҳолда мақсад ҳамда вазифаларни тўғри белгилай олиш, педагогик жараённи босқичлар бўйича режалаштириш, режани амалга оширишда зарур воситаларни танлаб билиш малакаси эгаликни тавсифлайди. Лойиҳалаш маданияти, шунингдек, фаолиятга ижодий ёндашишни, янгиликларни яратишни, қатъий белгиланган меъёр ва талаблар доирасидагина эмас, балки эркин ижод қилиш  қобилиятига ҳам эгаликни билдиради.
Педагогик маданиятга эгаликни ифодаловчи сифатлар – ўқитувчида касбий хулқ-атвор, одоб, муомала ва хатти-ҳаракат кўникма, малакалар мавжудлигини ифодаловчи сифатлар бўлиб, бу каби сифатларни икки хил гуруҳлаштириш мумкин: 1) ўқитувчининг умумий маданияти, у томонидан эъзозланадиган моддий ва маънавий қадриятлар, ижодий педагогик фаолияти; педагог шахсининг тавсифи; педагогик қадриятлар, педагогнинг фаолияти ва касбий ҳулқ-атворини ўз ичига олувчи динамик тизим: педагогик позиция ва шахсий сифатлар; касбий билимлар ва педагогик тафаккур маданияти; касбий малака ва педагогик фаолиятнинг ижодий хусусияти; шахснинг ўз-ўзини бошқариши ва  педагогнинг касбий хатти-ҳаракатлари маданияти; 2) ўқувчи (талаба, тарбияланувчи)нинг қизиқишлари ва эҳтиёжларини  тушуна олиш, уларга ҳамдардлик билдириш қобилияти; таълим ва тарбия жараёнини шахсан бойита олиш кўникмаси; ўқувчи (талаба, тарбияланувчи) шахсида ижобий “мен”лик (ўзлик)ни ривожлантириш учун ижобий рағбат билдириш, йўналтира олиш; ўзини ўзи ва ўқувчи (талаба, тарбияланувчи)ларни бошқара олиш; ўқувчи (талаба, тарбияланувчилар билан расмий ва норасмий мулоқотни ташкил этишнинг турли услубларини ўзлаштира олганлик; ҳиссий барқарорлик, ўзини тута билиш, ўз-ўзига ишонч, ҳаётсеварлик; турли диний ғоялар ва анъаналарга эътиқод қилувчи  ўқувчи (талаба, тарбияланувчи)ларга ҳурмат билан муносабатда бўлиш; педагогик рефлексия қобилиятига эгалик; ҳеч қандай мажбурловларсиз педагогик зиддиятларни бошқариш; яратувчилик (ижодкорлик).

Педагогик маданиятнинг таркибий элементлари – ўқитувчининг мутахассис сифатида касбий маданияти сифатларини ҳосил қилувчи таркибий элемент (унсур)лар бўлиб, улар қуйидагилардан иборатдир: педагогик лойиҳалаш маданияти; касбий билимларни пухта ўзлаштириш маданияти; педагогик дунёқараш; фикрлаш маданияти; ҳис этиш маданияти; баҳолаш маданияти; мулоқот маданияти; ташкилотчилик қобилияти.

Педагогик маданият – 1) педагогнинг шахс ва мутахассис сифатида  муайян хулқ-атвор, одоб, муомала ва хатти-ҳаракат кўникма, малакаларини ўзлаштириш даражаси; 2) педагогнинг касбий вазифаларни ҳал қилиш усул ва воситаларини ўзлаштирганлик, педагогик билимдонлик, такт, техника ва  маданиятни намоён қила олишнинг юқори даражаси. 

Педагогик мажбурият – жамият томонидан ўқитувчи шахсига, у томонидан бир қатор педагогик мажбуриятларнинг бажарилишига нисбатан қўйиладиган талаб ва ахлоқий йўл-қўрий, кўрсатмалар мажмуаси. Педагог касбий фаолиятни ташкил этишда муайян меҳнат вазифаларини, асосан, ақлий меҳнат вазифаларини амалга ошириш; ўқувчилар, уларнинг ота-оналари, ҳамкасблар билан ўзаро муносабатни тўғри ташкил этиш; танлаган касбига, ўқувчилар ва педагогик жамоага ҳамда жамиятга бўлган шахсий муносабатини чуқур англаш каби мажбуриятларни бажара олиши зарур. Педагогик мажбуриятлар сирасида, яна шунингдек, касбий фаолиятни ташкил этишга ижодий муносабатда бўлиш, ўзига нисбатан талабчанлик, касбий билимларини бойитиб ва педагогик малакасини оширишга интилиш, ўқувчилар ва уларнинг ота-оналари билан ўзаро ҳурматга асосланган ва талабчан муносабатни ўрнатиш, мураккаб педагогик низоларни ижобий ҳал қилиш кўникмаларини ўзлаштириш кабиларни ҳам кўрсатиш зурур.

Педагогик маҳоратнинг муҳим таркибий қисмлари – мутахассис сифатида ўқитувчиларда намоён бўладиган касбий маҳорат асосини ташкил этувчи элемент (унсур)лар бўлиб, педагогик маҳорат асоси қуйидагилардан таркиб топади: педагогик одоб, педагогик билимдонлик, педагогик қобилият, педагогик мулоқот маданияти, педагогик релаксация, коммуникатив таъсир кўрсатиш қобилияти, педагогик такт (назокат), педагогик техника, нутқ техникаси, педагогик ижодкорлик, педагогик тажриба, педагогик маданият.   

Педагогик маҳорат (фан сифатида) – олий таълим муассасаларида ўқитиладиган педагогик туркум фанларнинг бири, мустақил ўқув фани бўлиб, ижтимоий фанлар туркумига киради ва бўлажак ўқитувчиларда педагогик жараённи самарали, методик жиҳатан тўғри ташкиллаштиришга оид билим, кўникма ва малакаларни шакллантиришга хизмат қилади.

Ушбу  фаннинг мақсади – талабаларда  педагогик жараённи мустақил, ташкилий илмий-методик жиҳатдан тўғри ташкил эта олиш ва касбий-педагогик фаолиятда юқори самарадорликка эришишни кафолатловчи билим, кўникма ва малакаларини шакллантиришдан иборат.

“Педагогик маҳорат” фанининг вазифалари: талабаларни педагогик маҳоратнинг таркибий қисмларига доир назарий билимлар билан қуроллантириш; уларда педагогик фаолиятни оқилона ташкил этиш, педагогик жараённи самарали йўлга қўйиш кўникма ва малакаларини ривожлантириш; талабаларнинг педагогик ҳамкорликни қарор топтириш технологиясига оид билимларни эгаллашларини таъминлаш; уларда педагогик одоб ва маданият сифатларини таркиб топтириш, педагогик қобилиятни шакллантириш; талабалар томонидан педагогик мулоқот, педагогик назорат (такт), техника ва педагогик таъсир кўрсатиш кўникма, малакаларини етарли даражада ўзлаштирилишини таъминлаш; бўлажак мутахассис сифатида талабаларда педагогик маданиятни шакллантириш.

Педагогик маҳорат – 1) ўқитувчининг педагогик жараённи ташкилий, методик, руҳий ва субъектив жиҳатдан ўта моҳирлик, усталик билан ташкил этиш ва бошқариш қобилияти, кўникма-малакасига эгалиги; 2) таълим-тарбия жараёнига онгли, ижодий ёндашув, методик билимларни самарали қўллай олиш қобилияти,  юксак педагогик тафаккур; 3) педагог томонидан касбий фаолиятнинг усталик, моҳирлик билан, санъаткорона ташкил этилишини таъминловчи билим, кўникма ва малакалар мажмуи; 4) олий таълим муассасаларида ўқитиладиган педагогик туркум фанларнинг бири. “Педагогик маҳорат” тушунчаси “Педагогика”, “Педагогик технология” ҳамда “Педагогик маҳорат” каби фанларга хос муҳим категория бўлиб, у категория сифатида ўтган асрнинг 80-90-йилларида илмий-педагогик жиҳатдан асосланган.

Педагогик мулоқот – педагогнинг ўқувчилар жамоаси, ота-оналар, ҳамкасблар ҳамда раҳбарият билан уюштирадиган суҳбати. Педагогик мулоқотнинг бир неча тури мавжуд. Улар: ўзаро ижодий фаолиятга қизиқтирадиган мулоқот, ўзаро дўстона муносабатга асосланган мулоқот, муайян масофани сақлаган ҳолда ташкил этиладиган мулоқот, қўрқитиш, таҳдид қилишга асосланган мулоқот, ҳазил-мутойибага, юморга асосланган мулоқот.
Педагогик мулоқот маданияти – педагогнинг ўқувчилар жамоаси, ота-оналар, ҳамкасблар ҳамда раҳбарият билан педагогик одоб ҳамда мулоқот талабларига мувофиқ ҳолда  уюштириладиган суҳбати. Педагогик мулоқот бир неча йўналишларда ташкил этилади. Яъни: педагогнинг алоҳида ўқувчи билан мулоқоти; педагогнинг бутун синф билан мулоқоти; педагогнинг алоҳида ўқувчи орқали бутун синф билан мулоқоти; педагогнинг бутун синф орқали алоҳида ўқувчи билан мулоқоти. Педагогик мулоқот жараёнида шахсни ўрганиш (билиш); ахборот алмашиш; фаолиятни ташкил этиш; ҳамдард бўлиш каби вазифалар ҳал қилинади.
Педагогик мулоқотнинг авторитар услуби – педагогик мулоқотда ўқитувчининг мутлоқ устунлигини ифодаловчи услуб. Унга кўра ўқувчиларнинг барча турдаги фаолиятларининг ташкил этилиши, мазмуни, шакли, метод ва воситаларининг барчаси фақат ўқитувчи томонидан белгиланади. Ўқувчиларнинг ҳар қандай  ташаббуслари рағбатлантирилмайди, аксинча, буйруқ, кўрсатма, йўлланма бериш, шунингдек, жазолаш чораларини кўриш орқали ўқувчиларга таъсир этилади. Ҳатто ўқувчиларнинг фаолиятлари ижобий баҳоланган вақтда ҳам уларга бўлган таъсир турли кесатиқлар билан баён этилади. Яъни: “Сендан ижобий хатти-ҳаракатни кутмаган эдим?!”, “Буни қара-я, наҳотки ўзгарган бўлсанг!?”, “Қара-я, биргина аъло баҳо олиш билан ўзингни яхши инсон бўлиб қолган деб ҳисоблайсанми!?” ва ҳоказо мазмундаги рағбатлар, улар асли ижобий ҳолатни эътироф этишга йўналтирилган бўлса-да, ўқувчини янги ютуқларига илҳомлантирмайди. Аксинча, унда таълим олишга, таълим муассасасига ва педагогларга нисбатан совуққонликни юзага келтиради.

Педагогик мулоқотнинг демократик услуби – педагогик мулоқотда ўқитувчи ва ўқувчиларнинг ўзаро ҳамкорлигини ифодаловчи услуб. Унга кўра ўқитувчи педагогик фаолиятни ташкил этишда жамоанинг фикрига таяниб иш кўради. Ўқув машғулотлари ва тарбиявий ишларни ташкиллаштиришда ҳар бир ўқувчининг фикрини инобатга олишга, уларни умумлаштирган ҳолда энг самаралисини танлаб олишга интилади. Муҳокамалар чоғида барча ўқувчиларнинг иштироклари таъминланади. Ўқувчилар томонидан билдирилаётган ташаббуслар қўллаб-қувватланади, мавжуд имкониятлардан келиб чиққан ҳолда бу ташаббуслар амалиётга татбиқ этилади. Демократик услубдан фойдаланаётган педагог, ўқитувчи зиммасидаги вазифа фақатгина ўқувчиларнинг фаолиятини назорат қилиш, тузатишлар киритишдан иборат эмаслигини англаб етади. Асосий эътиборни ўқувчиларнинг ютуқларини эътироф этган ҳолда ёки уларнинг хатоларини ўзларига англатган ҳолда самарали тарбия чорасини кўришга қаратади. Ҳар бир ўқувчининг ютуғи алоҳида эътироф этиладики, бу эса уларни янги зафарларга эришишга руҳлантиради. Ушбу услубга асосланиб иш кўрадиган ўқитувчи ҳар бир ўқувчининг қизиқишлари ва қобилиятларини ҳисобга олган ҳолда бажариладиган ишларни тўғри тақсимлашга ҳаракат қилади, фаол ўқувчиларни тақдирлаб боришни фаолиятининг асосий йўналиши сифатида белгилайди. Бу каби педагог, ўқитувчи ўқувчилар билан мулоқотни ўрнатишда илтимос, маслаҳатга таяниб иш кўради. 

Педагогик мулоқотнинг либерал услуби – педагогик мулоқотда ўқитувчининг эътиборсизлигини ифодаловчи услуб. Ушбу услуб ўқитувчи ва ўқувчи муносабатларининг келишувчанликка асосланишини таъминлайдиган услуб сифатида ҳам эътироф этилади. Унга кўра иш юритадиган ўқитувчи педагогик жараёнларда ўқувчилар томонидан содир этилаётган салбий ҳолатларга эътибор бермасликка интилади. Ўқувчиларни тартибга чақириш, шунингдек, вазиятдан келиб чиққан ҳолда уларнинг фаолиятини тўғри баҳолаб, жазолаш зарур бўлган вазиятларда ҳам индамасликни одат қилиб олади. Бу эса ўқувчиларнинг одобсиз, ялқов, масъулиятсиз бўлишларига олиб келади. Либерал услубни маъқул кўрадиган педагог, ўқитувчи ўқувчилар ҳаёти билан мутлақо қизиқмайди, уларнинг фаолиятларига аралашмайди, ҳал қилувчи вазиятларда масъулиятни ўз зиммасидан соқит қилади. Айрим ҳолатларда бир-бирига зид бўлган фикрларни ҳам бирдек маъқуллайди. Натижада бу таҳлитда иш кўрадиган ўқитувчи ҳеч қандай обрўга эга бўлмайди. Чунки унга ишониш мумкин эмас.

Педагогик мулоқот услублари – ўқитувчилар томонидан педагогик жараёнда таълим иштирокчилари билан мулоқотни ташкил этишда қўлланиладиган усуллар мажмуи. Педагогик жараёнда мулоқотнинг уч услубидан фойдаланилади. Улар: авторитар услуб, демократик услуб, либерал услуб.

Педагогик новаторлик – педагогик фаолиятда илғор тамойил ёки ғояни асослаш, янги йўл, усул ёки воситаларни тавсия қилиш,  уларни амалиётга татбиқ этишга қаратилган ижодий ёндашув

Педагогик обрў – педагогнинг ўқувчилар, уларнинг ота-оналари, педагогик жамоа, шунингдек, жамият томонидан эътироф этилган  ахлоқий мақоми.

Педагогик одоб – бу педагог (ўқитувчи) олдига унинг ўзига, касбига, жамиятга, болаларга ва ўқув-тарбия жараёнининг бошқа иштирокчиларига муносабатда бўлишига нисбатан қўйиладиган ахлоқий талаблар тизими. Педагогик одобнинг асосий шакллари қуйидагилар саналади: касбий-педагогик бурч, педагогик адолат, педагогик мажбурият, педагогик обрў.

Педагогик релаксация (лотинча relaxatio – заифлашиш, бўшашиш) – таълим олувчилар (ўқувчи, талаба, тарбияланувчи)ларнинг ҳиссий фаолиятини, руҳий-жисмоний қувватини ҳамда ишчанлик қобилиятини қайта тиклаш. Мураккаб вазиятларда, м: имконияти чеклнаган болалар, фанларни ўзлаштира олмайдиган ёки тарбияси оғир ўқувчилар билан ишлашда  релаксопедиянинг педагогик-педагогик имкониятларидан ўринли, мақсади ва самарали фойдаланиш кутилган натижаларни беради. Релаксация жараёнида ўқувчилар ўқитувчининг қўллаб-қувватлашларини ҳис этишлари, унинг меҳр-муҳаббатидан баҳраманд бўлишлари, ҳамдарлигини ҳис қилишлари лозим. Шундагина ўқувчилардаги руҳий зўриқиш, жисмоний толиқишларни бартараф этиш учун психологик муҳит юзага келади 

Педагогик рефлексия (reflexio – ортга қайтиш, акс этиш) – педагогнинг шахс онги моҳияти ва вазифаларини, шу жумладан, қадриятлари, қизиқишлари, рағбатлантирувчи омиллар, фикрлаш, идрок, қарорлар қабул қилиш, ҳиссий таъсирланиш, хатти-ҳаракатлари ва бошқаларнинг моҳиятини англаб етиши 

Педагогик тафаккурнинг ривожланиш босқичлари – педагог томонидан касбий фаолиятни ташкил этиш ёки педагогик йўналишда таҳсил олаётган ўқувчи, талабаларда ихтисослик билим, кўникма ва малакаларининг ўзлаштирилиши билан боғлиқ ҳолда тафаккурнинг изчил, қадам-бақадам ривожланиб бориш даврлари бўлиб, бу давр қуйидаги изчилликда кечади:    педагогик жараён (вазият)ни идрок этиш; педагогик маълумот (ахборот)лар моҳиятини англаш; ўзлаштирилган педагогик билимларни мустаҳкамлаш; мавжуд педагогик билимларни амалий фаолиятда қўллаш; педагогик жараён, ҳодиса, вазиятларни таҳлил қилиш; педагогик жараён, ҳодиса, вазиятлар ўртасидаги боғланиш, алоқадорликни баҳолай олиш; педагогик жараён самарадорлигини ошириш (педагогик ҳодиса ривожини, педагогик вазиятнинг ижобий натижаланишини таъминлаш) йўлларини излаш; ижодий ёндашиш асосида  педагогик жараён самарадорлигини ошириш (педагогик ҳодиса ривожини, педагогик вазиятнинг ижобий натижаланишини таъминлаш)га эришиш; педагогик жараён, ҳодиса, вазият истиқболини башоратлаш 

Педагогик тажриба – касбий фаолиятни ташкил этиш жараёнида педагог томонидан ўзлаштирилган орттирилган билим, кўникма ва малакалар мажмуи

Педагогик такт (лотинча tactus – даҳл қилиш, даҳлдорлик, ҳис этиш, туйғу) – педагогнинг ўқувчилар билан турли фаолият шакллари бўйича ташкил этиладиган мулоқотда мавжуд ахлоқий тамойиллар ҳамда ҳулқ-атвор қоидаларга риоя қилиши, уларга тўғри ёндашиш малакаларига эгалиги. Ўқитувчига хос бўлган педагог тактнинг асосий таркибий элементлари сифатида қуйидагиларни эътироф этиш мумкин: шахсга нисбатан ҳурмат билан муносабатда бўлиш; юксак талабчанлик; суҳбатдошни қизиқиш билан тинглай олиш ва унга нисбатан қайғуриш малакаси; руҳий барқарорлик, дадиллик ва  оғир вазминлик; муносабатлар жараёнида ишонч билан сўзлай олиш; қатъиятлилик (қайсарлик эмас); ўқувчиларга нисбатан эътиборли ва хушёр бўлиш
. Ўқитувчининг педагогик тактга эгалиги унинг юриш-туришида, вазминлигида, ўзини тута билишида намоён бўлади, Шунингдек, у ўқувчига ишонч билан қарашни назарда тутади. Ўқувчига ишончсизлик билан қараш ўқитувчининг педагогик тактга эга эмаслигини ифодалайди. Ҳар қандай педагогик низо ёки зиддиятларнинг асосида ўқитувчининг педагогик тактга эга эмаслиги ётади. Ҳар қандай қўполлик, кесатиқ ва койишлар, ўқувчиларни доимий равишда танқид қилиш, уларга ишончсизлик билдириш педагогик низоларни келтириб чиқаради. Педагогик такт, шунингдек, ўқитувчининг ўқувчи жавобини диққат билан тинглашида, жавобнинг мазмунига алоҳида эътибор қаратишида, борди-ю, ўқувчи хатога йўл қўядиган бўлса, уни босиқлик, вазминлик билан тўғрилашда, ўқувчи фаолиятини ҳаққоний, оқилона баҳолашда, қўйилган баҳонинг моҳиятини изоҳлашда намоён бўлади. Бу жараёнда жавоб бераётган ўқувчига жилмайиш, турли имо-ишоралар, қўл ҳаракатлари билан, бошни қимирлатиш, юз ифодалари орқали унинг жавобларини маъқуллаб туриш педагогик фаолият самарадорлигини оширишга ёрдам беради.

Педагогик тафаккур – педагогик жараён, вазият ва ҳодисалар моҳиятининг, шунингдек,  улар ўртасидаги муҳим боғланиш ва алоқаларнинг педагог онгида тўлақонли акс этиши, янги ғояларни илгари суриш, янгиликлар яратиш, шунингдек, педагогик жараён, вазият ва ҳодисаларнинг натижаларини башоратлаш; педагогнинг мутахассис сифатидаги ақлий фаолиятининг юксак шакли

Педагогик техниканинг воситалари – педагог томонидан ўқувчиларнинг у ёки бу ҳаракатлари ёки уларда намоён бўладиган маънавий-ахлоқий сифатларига нисбатан субъектив муносабат, алоҳида ҳис-туйғуларнинг маъноли ифодаланишини таъминловчи воситалар. Педагогик техника воситалари нутқ ва оғзаки бўлмаган мулоқот саналади. 

Педагогик техника методлари – педагог томонидан ўқувчиларнинг у ёки бу ҳаракатлари ёки уларда намоён бўладиган маънавий-ахлоқий сифатларига ўзининг субъектив муносабат, алоҳида ҳис-туйғуларни маъноли ифодаланишини англатувчи методлар саналади
. Педагогик техника методлари икки гуруҳга ажратилади. Улар: 1) шахсий хатти-ҳаракатларини бошқариш методлари; ўз организмини бошқариш  (мимика) методлари; ҳиссиёт ва кайфиятни бошқариш (психологик зўриқишни  бартараф қилиш,  ўзини ҳис қилишга ижодий ёндашиш) методлари; ижтимоий-перцептив қобилият (диққат, кузатувчанлик, тасаввур)ни ривожлантирувчи  методлар; нутқ техникаси (нафас олиш, овоздан фойдаланиш, урғу бериш, нутқ суръати кўникмалари)ни такомиллаштирувчи методлар; 2) алоҳида ўқувчига таъсир кўрсатиш методлари; ўқувчилар жамоасига таъсир кўрсатиш методлари;  таълим ва тарбия жараёнининг технологик томонларини очиб берувчи методлар; ташкилотчилик ва коммуникатив малакаларни ривожлантирувчи методлар; педагогик талаблар қўйишнинг технологик усуллари; педагогик мулоқотни бошқариш малакасини ривожлантувчи методлар; жамоавий ижодий ишларни ташкил этиш методлари ва б.ш.

Педагогик техника – педагог томонидан ўзлаштирилган алоҳида ўқувчи (талаба, тарбияланувчи)га ҳамда таълим олувчилар жамоаларига педагогик таъсир кўрсатиш методларини амалда самарали қўллай олиш учун зарур бўлган билим, кўникма ва малакалар йиғиндиси бўлиб, у педагогик жараён самарадорлигини таъминлайди. Педагогик техниканинг асосий турлари қуйидагилар саналади: ўзини ўзи ҳиссий бошқариш, пантомимика, мимика, жест (гавда, қўл, оёқ ҳаракат)ларидан ўринли фойдаланиш, нутқ техникаси, алоҳида сўз ёки ифодаларни ифодалаш суръати (ритмика). 

Педагогик технологиянинг муҳим белгилари – ҳодиса сифатида педагогик технологияга хос бўлган сифатлар. Педагогик технологиянинг муҳим белгилари қуйидагилар саналади:   предметлилик (педагогик технология назариясига оид барча атама, тушунча, категория ва таъкидлар бир предметли ёки муайян соҳага тааллуқли бўлиши керак); бир-бирига мослик ёки тўлиқлик (педагогик технология назариясининг  тили, унинг асосий тушунчалари, категориялари, тамойиллари, моделлари ва ҳ.о.); аниқлик (объекти маъносини икки аспектда: амалий (тажриба)  ва семантик (ифодавий, назарий) жиҳатдан ёритади); текширувчанлик (назариянинг реал объектга мослик даражасини текширади);  ҳаққонийлик (педагогик технология назариясининг асосий таъкидлари ишончли бўлиши зарур); тизимлилик (техно-педагогик қонунларни табақалаштирувчи ва мувофиқлаштирувчи алоқалари ёрдамида ягона тизимга бирлаштириш).

Педагогик технология вазифалари – таълим-тарбия жараёнида технологик ёндашув асосида ҳал этиладиган ишлар. Таълим-тарбия жараёнида технологик ёндашув асосида қуйидаги вазифалар ҳал қилинади: 1.Таълим (тарбия) жараёнининг умумий, яхлит лойиҳасини ишлаб чиқиш. 2. Таълим (тарбия) жараёнида ҳал этилиши лозим бўлган аниқ мақсад ва вазифаларни белгилаш. 3. Таълим (тарбия) жараёни моҳиятини башоратлаш (тахмин қилиш) ва унинг мазмунини ишлаб чиқиш. 4. Таълим (тарбия) жараёни самарадорлигини таъминлашга ёрдам берувчи энг самарали, мақбул шакл, метод, усул, техник воситаларни танлаш. 5. Таълим жараёнида ўқувчининг эркин, мустақил фаолият кўрсатиши учун муайян шарт-шароитларни яратиш, уларда маълум кўникма, малакаларнинг шаклланиши учун вақт ўрнини белгилаш, уларнинг билимлари даражасини аввалдан ташхислаш. 6. Ўқувчилар фаолиятини йўналтириш, назорат қилиш ва баҳолашни ташкил этиш. 7. Ишлаб чиқилган педагогик технология лойиҳасини жамаода синаш, мақсаднинг натижаланганлик даражасини таҳлил этиш.

Педагогик технологиянинг умумий дидактик тамойиллари – педагогик технологиянинг дидактик моҳиятини ифодаловчи асослар, бошланғич негизлар. Педагогик технологиянинг умумий дидактик тамойиллари қуйидагилардан иборат: бир бутунлик, яхлитлик; асослилик (фундаментлик); маданиятни англаш маданий ҳаётнинг ривожланишига мувофиқлик); таълим мазмунини инсонпарварлаштириш ва инсонийлаштириш; ўқитиб тадқиқ этиш, тадқиқ этиб ўқитиш; таълимнинг узлуксизлиги; фаолиятли ёндашув 

Педагогик технология - технологик лойиҳага асосланган таълим жараёнини ташкил этиш усули бўлиб, у аввалдан белгиланган муайян қоида ва талабларга жавоб беради (С.К.Исламгулова); таълим шаклларини такомиллаштириш вазифасини кўзлаган ўқитиш ва билимларни ўзлаштиришнинг барча жараёнларини техника ва инсон омилларида, уларнинг биргаликдаги ҳаракатлари воситасида яратиш, тадбиқ этиш ва аниқлашнинг изчил методи (ЮНЕСКО); педагогик мақсадларга эришиш йўлида фойдаланиладиган барча шахсий, ускунали ва методологик воситаларнинг тизимли йиғиндиси ва уларнинг амал қилиш тартиби (М.В.Кларин); таълим жараёнига нисбатан ўзига хос ёндошув; ижтимоий-муҳандислик тафаккурининг педагогик ифодаси, технократик онгнинг педагогикага кўчирилган тасвири, таълим жараёнининг муайян стандарти (Б.Л.Фарберман); дидактик мақсад, талаб этилган ўзлаштириш даражасига эришиш, таълим жараёнини аввалдан лойиҳалаштириш (У.Н.Нишоналиев); ўқитувчининг ўқитиш (тарбия) воситалари ёрдамида ўқувчиларга муайян шароит ва изчилликда таъсир кўрсатиш ҳамда мазкур фаолиятнинг маҳсули сифатида уларда олдиндан белгиланган сифатларни шакллантириш жараёни (Н.Саидаҳмедов).

Педагогик технология тузилмаси – педагогик технологиянинг ўзаро боғлиқ бўлган қисмлари ўртасидаги ўзаро бирлик, уларнинг яхлитлиги. Педагогик технология тузилмаси икки турда намоён бўлади. 1. Педагогик технологиянинг вертикал (тик) тузилмаси. 2. Педагогик технологиянинг горизонтал (ётиқ) тузилмаси.  

Педагогик технологиянинг вертикал тузилмаси қуйидагилардан таркиб топади: метатехнология (таълим жараёнида таълимий-ижтимоий сиёсатни амалга ошириш даражасини  ифодалайди; мамлакат,  минтақа, ўқув муассасаларига хос яхлит таълим жараёнини қамраб олади (м: ривожлантирувчи таълим технологияси, минтақавий таълим сифатини бошқариш технологияси, махсус таълим муассасаларда ташкил этилувчи тарбиявий ишлар технологияси); мезотехнология (соҳага оид педагогик технологиялар; маълум таълим ёки тарбия соҳаси доирасидаги фаолият (умумпедагогик ва умумметодик даража)ни қамраб олади (м: таълим технологияси, тўлдирувчи таълим технологияси каби); макротехнология (ўқув жараёнининг алоҳида қисм (модул)лари, хусусий, тармоқли, дидактик, методик ёки тарбиявий вазифаларни ҳал этувчи фаолиятни ифодалайди (м: субъект ва объектнинг алоҳида фаолият турлари, маълум мавзуни ўрганиш, билимларни ўзлаштириш, материалларни такрорлаш, ўқувчиларнинг билим, кўникма ва малакаларини назорат қилиш технологиялари) – модулли-тармоқли технология); микротехнология (кичик оператив вазифалар, субъектнинг таълим жараёнидаги индивидуал ва бошқа субъектлар билан кечадиган ўзаро ҳаракати (алоқа-шахсий даража)ни ифодалайди (м: ёзиш кўникмаларини шакллантириш технологияси, шахснинг алоҳида сифатларини тарбиялаш технологияси)).

Педагогик технологиянинг горизонтал (ётиқ) тузилмаси эса қуйидагилардан иборат: расмий-тасвирий (мақсадлар тавсифи, мазмун, метод ва воситалар, фаолият алгоритми, кутилган натижага эришишда қўлланадиган моделларни ифодалайди); илмий (объект ва субъект фаолиятини амалга ошириш, унинг мақсадга мувофиқлиги, режалаштирилганлиги, ташкил этилиши, мақсадни амалга ошириш ва натижаларни таҳлил этиш жараёнини ифодалайди); жараёнли-фаолиятли (маълум муаммони ҳал этиш йўллари илмий жиҳатдан асосланган, амалиётга тадбиқ этиш чоралари белгиланган бўлиши зарур).

Педагогик технология турлари – педагогик технологиянинг айрим белгилари, хоссалари, вазифаларига кўра муайян гуруҳларни ташкил этувчи кўринишлари. Педагогик технологиялар маълум белгилари, хоссалари, вазифаларига кўра қуйидаги гуруҳларга ажратилади: 1. Фаолият кўрсатишга асосланган педагогик технология. 2. Бошқаришга асосланган педагогик технология. 3. Муайян ўқув-тарбия мақсадларини бажаришга сабаб бўлувчи омилларни яратишга асосланган педагогик технология (келгуси ўқув омилларини яратиш технологияси).

Педагогик технология хусусиятлари – педагогик технологиянинг ўзига хос, ажралиб турадиган белгилари, алоҳида жиҳатлари. Педагогик технологиянинг муҳим хусусиятлари: илмийлик (илмий-назарий, амалий ғоялар шаклланиш жараёнининг моҳиятини ифодалаш, ўқув-тарбия мақсади, мазмуни, шакл, метод ва усулларини илмий жиҳатдан асослаш, педагогик жараённинг умумий лойиҳасини ишлаб чиқиш); амалийлик (амалиётдаги тадбиқи ҳамда самарадорлик даражаси); тавсифийлик (режалаштирилган педагогик фаолият натижаларига эришишнинг мақсади, мазмуни, метод ва воситалар ёрдамида алгоритмли жараённи ёритиш).

Педагогик тизим – педагогик жараённинг бир-бири билан боғланиб, ўзаро муносабатда бўлган барқарор таркибий элементлар мажмуи. Педагогик тизим қуйидаги барқарор таркибий элементлар ўртасидаги ўзаро боғлиқликни ифодалайди: таълим (тарбия) мақсади, педагогик жараён субъектлари (педагог ва ўқувчи), таълим мазмуни (умумий, таянч ва касбий), педагогик жараён шакл ва методлари, моддий асос (воситалар).  

В.П.Беспальконинг фикрича, педагогик технологиянинг асоси бўлган педагогик тизим қуйидаги элементлардан ташкил топади: 1) ўқувчи; 2) таълим-тарбиянинг мақсади; 3) таълим-тарбия мазмуни; 4) ўқув жараёни; 5) ўқитувчи ёки техник воситалар; 6) таълим-тарбиянинг ташкилий шакллари.

Ў.Қ.Толипов ва М.Усмонбоеваларнинг ёндашувларига кўра эса педагогик технологиянинг таркибий элементлари қуйидагиларни ташкил этади: таълим жараёнининг умумий лойиҳаси; таълимни ташкил этишга бўлган ижтимоий эҳтиёж; таълим мақсади; таълим мазмуни, шакл, метод, усул ва техник воситалари; ўқувчи фаолияти; ўқитувчи фаолияти; таълим натижаси.

Педагогик фаолиятнинг асосий йўналишлар – педагог томонидан ташкил этиладиган касбий фаолиятнинг муайян йўллари. Таълим муассасаларида педагоглар фаолияти методологик, таълимий, тарбиявий, методик, технологик, ижодий ва тадқиқотчилик каби йўналишларда ташкил этилади. 

Педагогик фаолиятнинг ижодий йўналиши –  ҳар бир дарс ва муайян тарбия жараёнига ўзига хос ёндашиш, оргинал лойиҳаларни яратиш 

Педагогик фаолиятнинг методик йўналиши – таълим ва тарбия жараёнларини амалий жиҳатдан тўғри ташкиллаштириш, мақсаднинг натижаланишига эришиш 

Педагогик фаолиятнинг методологик йўналиши – таълим ва тарбия қонуниятларини, шахснинг ёш ва психологик хусусиятларини  билишдан иборат

Педагогик фаолият – педагог томонидан касбий мақсадга мувофиқ ташкил этиладиган тизимли ҳаракатларнинг муайян шакли

Педагогик фаолиятнинг тарбиявий йўналиши – тарбия жараёнини самарали ташкил этиш, таълим  шакли, метод ва воситаларини тўғри танлай олиш, тарбия мақсадини аниқ белгилаш

Педагогик фаолиятнинг таълимий йўналиши – таълим жараёнини самарали ташкил этиш, таълим  шакли, метод ва воситаларини тўғри танлай олиш, таълим мақсадини аниқ белгилашни ифодалайди

Педагогик фаолиятнинг тадқиқотчилик йўналиши – мавжуд педагогик муаммоларнинг ечимини топишга интилиш, улар юзасидан ўзига хос ечимларни тавсия этиш

Педагогик фаолиятнинг технологик йўналиши – таълим ва тарбия жараёнларини уларнинг таркибий элементлари ўртасидаги ўзаро изчиллик асосида моҳирона  ташкил этиш 

Педагогик ҳамдардлик (эмпатия) – педагог томонидан таълим жараёни иштирокчилари: ўқувчилар, талабалар, тарбияланувчилар, ота-оналар ва ҳамкасбларининг хатти-ҳаракатлари, ҳиссиётлари, ҳаётий интилишлари, табиатларини тушуниш, бошқалар нуқтаи назарини маъқуллаш асосида жамоадаги муносабатларни меъёрда ташкил этилишини таъминлаш; ўзгаларнинг ички ҳолатини, ўй-фикрларини ва ҳис-туйғуларини тушуна олиш; бошқаларнинг бошига тушган кулфат, фалокатлардан қайғуриш; ролларни қабул қилиш – оғир вазиятда бўлган кишиларнинг ўрнига ўзини тасаввур, мушоҳада ёрдамида қўйиб кўрган ҳолда улардаги ижобий ҳис-туйғуларини қайта тиклашга кўмаклашиш; ўзгаларнинг қайғу-аламларидан, кулфатларидан қайғуриш, кўнгилни кўтарувчи, таскин берувчи сўзлар билан оғир  вазиятда қолган кимсаларга ижобий таъсир кўрсатиш бўлиб, бунда педагог ўқувчи шахси, унинг истакларини тушуниш ва шу орқали ўқувчиларга самарали таъсир этиш зарурлигини англайди.

Педагогик қобилиятни ривожлантириш – мутахассис сифатида фақат педагог (ўқитувчи)ларгагина хос бўлган қобилиятларни янада бойитиш ва такомиллаштириш учун зарур шарт-шароитни яратиш. 

Педагогик қобилиятни ривожлантиришда қуйидаги йўллардан фойдаланиш мумкин:  ўз  устида ишлаш фаолиятга ижодий ёндашиш; илғор иш тажрибаларни ўрганиш; “Устоз-шогирд” анъанаси асосида иш кўриш илмий-амалий конференцияларда иштирок этиш; мустақил равишда амалий машқларни бажариш; тренингларда фаол иштирок этиш доимий семинарлар фаолиятида қатнашиш; махсус адабиётлар билан танишиб бориш; визуал материаллар асосида машқлар бажариш. Педагогик қобилиятни ривожлантиришда қуйидаги шакллардан фойдаланиш ижобий натижаларни беради: анатомик-физиологик тайёргарлик; машқлар ёрдамидаги амалий тайёргарлик; қобилиятлиликнинг муайян даражасига эришиш; доимий равишда ўрганиб бориш; мавжуд қобилиятларни қайта тиклаб бориш; тренинглар ташкил этиш.

Педагогик қобилиятни ривожлантириш жараёнида қуйидаги методлардан фойдаланиш самарали саналади:  ўзини-ўзи англаш; ўзини-ўзи тўғри баҳолаш; махсус машқлар; ишчанлик ўйинлари; тренинг; фаолиятга киришиш.

Педагогик қобилият – педагогга хос бўлиб, педагогик фаолиятни оқилона ташкиллаштириш ва олиб борилишига имкон берадиган, амалий вазифаларнинг самарали бажарилишини таъминлашда аҳамиятли бўлган хусусиятлар. Педагогик қобилият устувор хусусиятлари қуйидагилардир: педагогик такт (педагогнинг ўқувчилар билан турли фаолият шакллари бўйича ташкил этиладиган мулоқотда мавжуд ахлоқий тамойиллар ҳамда ҳулқ-атвор қоидаларга риоя қилиши, уларга тўғри ёндашиш малакаларига эгалиги); педагогик кузатувчанлик (ўқитувчининг ўқувчиларга хос бўлган ҳатто энг оддий хусусиятларни ҳам пайқаб олиш қобилиятига эгалиги); болаларга бўлган муҳаббат (ўқувчиларга меҳр қўя олиш, уларга меҳрибонлик кўрсатиш, ички кечинмалари, ҳис-туйғулари, орзу-умидлари, ҳаётий интилишлари билан ўртоқлашиш, улар учун қийин бўлган вазиятларда ғамхўрлик қилиш); билимларни узатишга бўлган эҳтиёж (педагог сифатида ўзидаги мавжуд билимларни ўқувчиларга беришга интилиш).

Ф.Н.Гоноболиннинг ёндашувига кўра, педагогик қобилиятнинг қуйидаги турлари мавжуд: ўқувчини тушуна олиш қобилияти; ёш, психологик жиҳатдан барча ўқувчилар ўзлаштира оладиган материалларни тақдим эта олиш қобилияти; ўқувчиларнинг қизиқишларини ривожлантириш қобилияти; ташкилотчилик қобилияти; педагогик такт; ўз ишининг натижаларини кўра олиш ва бошқалар.

В.А.Крутецкий эса педагогик қобилиятни қуйидаги турларга ажратади: дидактик қобилиятлар (ўқув материалларини аниқ, осон тушунтириш, ўқувчиларда фанларга  қизиқишни уйғотиш, мустақил фикрлаш  кўникмаларини шакллантирувчи қобилият); академик қобилиятлар (математика, физика, биология, кимё, она тили, адабиёт, тарих ва бошқа фанлар асосларини пухта ўзлаштиришга имкон берадиган қобилият); перцептив-педагогик қобилиятлар (шахснинг ички дунёсига кира билиш, психологик  кузатувчанлик, ўқувчининг психик ҳолатларининг нозик жиҳатларини тушуна олиш қобилияти); нутқ қобилияти (шахснинг ўз ҳис-туйғуларини нутқ, мимика, пантомимика ёрдамида аниқ ва равшан ифодалаб бериш қобилияти); ташкилотчилик қобилияти (ўқувчилар жамоасини уюштира билиш, жамоани жипслаштира олиш, педагог фаолиятини тўғри ташкиллаштириш қобилияти); авторитар қобилият (ўқувчиларга ҳиссий-иродавий таъсир этиш орқали улар ўртасида обрў қозониш имконини берувчи қобилият); коммуникатив қобилият (ўқувчилар билан мулоқотда бўлиш, уларга тўғри ёндашиш, биргаликда муайян мақсад асосида ўзаро педагогик алоқа боғловчи педагогик тактнинг мавжудлигини ифодаловчи қобилият); педагогик хаёл (педагогнинг ўқувчилар шахсини тарбиявий жиҳатдан лойиҳалаштиришда ўз хатти-ҳаракатлари натижаларини олдиндан кўра олишни таъминловчи қобилият); диққатни тақсимлай олиш қобилияти (педагогнинг бир вақтда ўз диққатини бир қанча жараёнга қарата олишини тавсифловчи қобилият).

Перцептив-педагогик қобилиятлар (лотинча perceptio – ўзлаштириш) – шахснинг ички дунёсига кира билиш, психологик  кузатувчанлик, ўқувчининг психик ҳолатларининг нозик жиҳатларини тушуна олиш қобилияти бўлиб, уни шакллантиришда ўқитувчининг ҳис-туйғуга, ҳиссиётга бойлиги, таъсирчанлиги, толерантлиги асосий ўрин тутади. Перцептив-педагогик қобилиятнинг асосий турлари касбий зийраклик; педагогик эмпатия; педагогик интуиция саналади. Перцептив-педагогик қобилият негизида уч турдаги сезгирлик намоён бўлади. Улар: 1) объектни ҳис этиш (бу сезгирлик асосида ўқувчиларда кузатилаётган реал ҳаракатлар, қизиқиш ва эҳтиёжлари кўлами, уларнинг мавжуд ижтимоий ҳамда ўқитувчи томонидан қўйиладиган талабларга мос келиши баҳоланади); 2) меъёр ва ёндашувни ҳис қилиш (ушбу сезгирлик  турли педагогик таъсир воситалари остида шахс ва ўқувчилар фаолиятида кечадиган ўзгаришларни белгилаш; қандай ўзгаришлар рўй берганлигини аниқлаш, уларнинг салбий ёки ижобий эканлигини,  уларни қандай белгилар асосида баҳолаш мумкинлигини ифодалайди); 3) даҳлдорликни ҳис қилиш (мазкур сезгирлик ўқувчилар билан ўзаро муносабатда педагогга шахсий фаолияти ва ўқувчилар шахсидаги ютуқлар ҳамда камчиликларни баҳолаш; белгиланган баҳонинг ўқувчилар томонидан қабул қилинишини, қандай жавоб ва нима учун рўй беришини аниқлашга хизмат қилади). Ўз навбатида объектни ҳис этиш сезгирлиги ўзида қуйидагиларни намоён этади: тезкор, осон қиёслаш асосида ва ўқувчилар психологиясига чуқур кириб бориш; педагогнинг ўқувчилар билан ҳиссий тенглашуви; педагогнинг ўқувчилар билан фаол, аниқ мақсад асосидаги биргаликдаги фаолияти. 

Релаксопедия (лотинча “relaxation” – қувватсизлик, заифлашиш, руҳан ёки жисмонан ҳолда тойиш; ҳолдан тойишни бартараф этиш педагогикаси) – таълим олувчиларда руҳий ва жисмоний толиқишларни  бартараф этишга қаратилган педагогик фаолият 

Рефлексия (лотинчадан “reflexio” – ортга қайтиш, акс этиш) – 1) кишининг ўз хатти-ҳаракатлари ва уларнинг асосларини тушуниб етиши, фаҳмлашига қаратилган назарий фаолияти; билишнинг алоҳида фаолияти
; 2) шахсий кечинмалари, ҳис-туйғулари ва ўй-хаёллари моҳиятини фикрлаш орқали англаш
.

Ритмика – айрим сўз ва бўғинларнинг айтилиш муддати  ва тўхталиши, нутқ ва ифодаларнинг навбат билан ўз ўрнида ишлатилишини билдиради. Ўқитувчи нутқининг ташкил этилишида ритмика ҳам муҳим ўрин эгаллайди.
Ритм (юнонча rhythmos < rjeo – оқаман) – нутқда товушларнинг муайян изчиллик, кетма-кетликда асосида такрорланиб келиши, яъни нутқ вазнини ифодаловчи муҳим хусусияти саналади. Нутқ оҳанги, тўхтамлар ҳам тингловчиларга бевосита кучли ҳиссий тасир кўрсатади. Нутқнинг ритми (вазни)га кўра ўқувчига узатилаётган билимлар, ўқув материалининг мураккаб ўринлари ўқитувчи томонидан аста-секин баён қилинади, осон ўзлаштириладиган қисмларини эса нутқни бир қадар тезлаштириб баён этиш мумкин.

Руҳий барқарорлик – руҳий-ҳиссий ҳолат (таъсирланиш)ларнинг давомийлиги ва барқарорлик даражаси. В.А.Сухомлинский ғояларига кўра руҳий барқарорликка эришишнинг муҳим шартлари қуйидагилардир: қош-қовоқни уюб юрмаслик; бошқаларнинг камчиликлари, нуқсонларини ошириб кўрсатмаслик; ҳазил-мутойба мойил бўлиш; хушмуомала бўлиш ва келажакка ишонч билан қараш.
Такт (даҳлдорлик) – бу ахлоқий ҳулқ-атвор, хатти-ҳаракат бўлиб, ўзида барча объектив ҳаракатларнинг оқибати ва уларнинг шахс томонидан субъектив қабул қилишни аввалдан кўра олиш, белгиланган мақсадга осонроқ эришиш йўлларини излашнинг намоён бўлишини ифодалайди.

Тарбия  жараёнини лойиҳалаш – алоҳида олинган тарбия жараёнини самарали ташкил этиш учун барча омилларни инобатга олган ҳолда унинг лойиҳаси (схемаси)ни ишлаб чиқиш. 

Тарбия  жараёнини лойиҳалаш босқичлари – алоҳида олинган тарбия жараёнини самарали ташкил этиш учун барча омилларни инобатга олган ҳолда унинг лойиҳаси (схемаси)ни ишлаб чиқишни муайян изчилликда, қадам-бақадам амалга ошириш даврлари. Тарбия жараёнини лойиҳалаш қуйидаги босқичларида амалга оширилади: тарбиявий тадбир мавзусига доир материалларни йиғиш; тарбиявий тадбир мақсади ва вазифаларини белгилаш; тарбиявий тадбирнинг мазмунини ишлаб чиқиш; тарбиявий тадбир шакли, методлари ва воситаларини танлаш; тарбиявий тадбирни ташкил этиш ва ўтказиш (давомийлиги) вақтини белгилаш; тарбиявий тадбир сценарийсини ишлаб чиқиш; ўқувчилар фаолиятини назорат қилиш, уларнинг фаоллик даражаларини норасмий (ўқувчиларни бу ҳақида хабардор қилмасдан) баҳолаш; лойиҳани амалий фаолиятда қўллаш; тарбиявий тадбирни ташкил этиш жараёни; тарбиявий тадбирнинг ўтказилиш ҳолати (самарали, самарасиз, муваффақиятли, муваффақиятсиз кечганлиги)ни муҳокама қилиш  ва якуний хулоса чиқариш. 
Тарбия  жараёнини технологиялаштириш – аниқ мақсадга ва ижтимоий ғояга асосланиб, ўқувчиларда маънавий-ахлоқий сифатларни шакллантиришга йўналтирилган педагогик фаолиятнинг ташкилий-техник жиҳатдан уюштирилиши. 

Тафаккур – ижтимоий воқеа-ҳодисаларнинг онгда тўлақонли акс этиши, инсон ақлий фаолиятининг юксак шакли.

Ташкилотчилик қобилияти – педагогик маданиятнинг таркибий элементларидан бири бўлиб, у педагог томонидан таълимий ва тарбиявий жараёнларни илмий-назарий, методик ва ҳиссий жиҳатдан тўғри ташкил этилишини билдиради.

Таълим жараёнини лойиҳалаштириш – алоҳида олинган таълим жараёнини самарали ташкил этиш учун барча омилларни инобатга олган ҳолда унинг лойиҳаси (схемаси)ни ишлаб чиқиш. 

Таълим жараёнини ташкил этиш – педагог томонидан таълим жараёнининг ташкилий, методик жиҳатдан уюштирилиши. Таълим жараёнини ташкил этишда қуйидаги шартлар инобатга олинади: таълим олишга бўлган эҳтиёж (ижтимоий ёки шахсий ТЭ); таълим олишга бўлган рағбат (мотив) (ТР); ўқувчи фаолиятининг мазмунини белгилаш (ЎФ); ўқувчи фаолиятини бошқариш (ЎФБ).
Таълим жараёнини технологик лойиҳалаш босқичлари – ўқитувчи томонидан муайян изчилликда, қадам-бақадам таълим жараёнининг умумий моҳиятини ёритувчи лойиҳаларни ишлаб чиқиш даврлари бўлиб, ҳар бир даврда муайян вазифалар ҳал қилинади. Яъни: 1) таълим жараёнининг умумий, асосий мақсадини белгилаб олиш; 2) таълим жараёнини реал муайян босқичларга бўлиш, ҳар бир босқич учун хусусий мақсадларни белгилаш, асосий мақсадни амалга ошириш йўлида жузъий мақсадларни ҳам ҳал этиб бориш; 3) ўқувчиларнинг билим даражасини олдиндан ташхис қилиш.

Таълим методи – ўқув жараёнининг мажмуавий вазифаларини ечишга йўналтирилган ўқитувчи ва ўқувчиларнинг биргаликдаги фаолияти усули бўлса, таълим методикаси эса муайян ўқув предметини ўқитишнинг илмий асосланган метод, қоида ва усуллар тизими.

Таълим технологияси (инглизча “an educational technology” - таълим жараёнини юксак маҳорат, санъат даражасида ташкил этиш борасида маълумотлар берувчи фан, таълимот) – таълим мақсадига эришиш жараёнининг умумий мазмуни, яъни, аввалдан лойиҳалаштирилган таълим жараёнини яхлит тизим асосида, босқичма-босқич амалга ошириш, аниқ мақсадга эришиш йўлида муайян метод, усул ва воситалар тизимини ишлаб чиқиш, улардан самарали, унумли фойдаланиш ҳамда таълим жараёнини юқори даражада бошқариш.

Тембр (французча timbre – қўнғироқ, белги, тамға, фарқловчи белги) – товушнинг товланишини ифодаловчи хусусият бўлиб, у товуш рангдорлиги, ёрқинлиги, юмшоқлиги ва алоҳидалигини ифодалашга хизмат қилади.

Технологик паспорт (педагогикада) – таълим ёки маънавий-маърифий тадбирнинг асосий кўрсаткичлари, уларнинг технологик тавсифини ёритувчи ҳужжат. Таълим муассасаларида ташкил этиладиган ўқув машғулотларининг технологик паспортида қуйидаги маълумотлар акс этади: машғулот мавзуси; маърузага ажратилган вақт; талабалар сони; ўқув машғулотининг шакли ва тури; ўқув машғулотининг тузилиши; ўқув машғулотнинг мақсади; педагогик вазифалар; ўқув фаолияти натижалари; таълим методлари; таълимни ташкил этиш шакли; дидактик  воситалар; таълимни ташкил этиш шароити; назорат шакли.

Таълим муассасаларида ташкил этиладиган маънавий-маърифий тадбирларнинг технологик паспортларида эса қуйидаги маълумотлар акс этади: тадбир мавзуси; тадбирнинг ўтказилиш санаси; тадбирни ўтказиш учун белгиланган масъул шахс; тадбир иштирокчиларнинг ёш кўрсаткичлари; тадбир иштирокчиларнинг тахминий сони; тадбирни ўтказишдан кўзланган мақсад; тадбирнинг ўтказилиш босқичлари; тадбир жараёнида ҳал этиладиган вазифалар; тадбирнинг ташкилий шакли; тадбирнинг таркибий тузилиши (режаси); тадбирда қўлланиладиган тарбия методлари; тарбиявий воситалар; тадбирнинг ташкил этиш шароити; тадбир натижаси; тадбир жараёнида иштирокчилар фаоллигининг таҳлили.

Технологик харита (педагогикада) – педагогик (таълим ва тарбия) жараённи бажарувчи ёки маълум объектга техник хизмат кўрсатувчи ўқитувчиларга тақдим этиладиган  барча зарур маълумотлар, кўрсатмаларни ўз ичига олган ҳужжат. Таълим ёки тарбиявий жараёнда бажариладиган фаолият учун мўлжалланган технологик харита қуйидаги саволларга жавоб бера олиши лозим: 1. Белгиланган мақсадни амалга оширишга қаратилган педагогик фаолият қандай босқичларни ўз ичига олади? 2. Ҳар бир босқичда аниқ қандай вазифаларни бажариш зарур? 3. Ҳар бир босқич вазифаларини бажаришда ўқитувчи (педагог) ва ўқувчи (талаба)нинг фаолият мазмуни нимадан иборат бўлади? 4. Вазифалар қандай изчилликда бажарилиши керак? 5. Муайян вазифа айнан қайси вақтда бажарилиши зарур? 6. Ҳар бир вазифани бажариш учун қанча вақт талаб этилади? 7. Ҳар бир бажарилган вазифанинг аниқ натижаси қандай? 8. Вазифаларни бажариш учун қандай асбоб-ускуналар, материаллар ёки воситалардан фойдаланиш мақсадга мувофиқ?

Технология (юнонча “techne” – маҳорат, санъат; “logos” – тушунча, таълимот) – ишлаб чиқаришнинг бирор соҳасида хомашё, материал, ярим фабрикат ва шу кабиларга ишлов бериш ёки қайта ишлаш, уларнинг ҳолати, хоссалари ва шаклини ўзгартиришда қўлланиладиган усуллар (методлар) мажмуи.

Товушнинг ихчамлиги ва ҳаракатчанлиги – нутқ ҳосил қилувчи органлар фаолияти асосида ҳосил бўлган товушнинг бежирим, йиғинчоқ ва тебранувчан эканлигини англатувчи хусусият бўлиб, унинг мазмунига, тингловчиларга мослаб ўзгартирилишини англатади. 

Товуш кучи – нутқ ҳосил қилувчи органлар фаолияти асосида ҳосил бўлган товушнинг қуввати. У товуш аппарати органларининг фаол ишлашига боғлиқ. Чиқарилаётган ҳаво оқимининг товуш тирқишига бўлган босими қанчалик катта бўлса, товуш ҳам шунча кучли бўлади.

Товуш пардози – нутқ ҳосил қилувчи органлар фаолияти асосида ҳосил бўлган товушнинг сайқали, безаги бўлиб, у товушнинг узоқ масофага узатилиши ва  қаттиқлигининг таъминланганлигини билдиради.

Товуш – чиқарилган ҳавони хиқилдоқдан ўтиш пайтида овоз пардаларнинг тебраниши натижасида вужудга келадиган ҳодиса, садо, сас. Товуш бир муайян хусусиятларга эга. Улар: товуш кучи, товуш пардози, товушнинг ихчамлиги ва ҳаракатчанлиги, диапазон, тембр.
Фаолият: 1) англанган мақсад билан бошқариладиган ички (психик) ва ташқи (жисмоний) ҳаракатлар йиғиндиси; 2) шахс томонидан табиий ҳамда ижтимоий мақсадга мувофиқ ташкил этилувчи кундалик, ижтимоий ёки касбий ҳаракатларнинг муайян шакли, кўриниши
Фикрлаш маданияти – педагогик маданиятнинг таркибий элементларидан бири бўлиб, у педагогнинг мавжуд педагогик вазиятларни инобатга ола билиши, уларнинг моҳиятидан келиб чиққан ҳолда тўғри қарорлар қабул қилиши ва уларни амалиётга самарали татбиқ эта олишини ифодалайди. Педагогик жараёнда педагогнинг фикрлаш маданиятига эгалиги уни тўғри, оқилона ташкил этишда одатий ҳамда махсус воситаларданн унумли фойдалана олишида кўзга ташланади

Шахсга йўналтирилган таълим – таълим жараёнининг асосий объекти ўқувчи (талаба, тарбияланувчи) бўлиб, унинг шахси, қадр-қимматини юқори ўринга қўядиган ҳамда асосий эътиборни интеллектуал салоҳиятини ошириш, дунёқарашини бойитиш, маънавий-ахлоқий тафаккурини ривожлантиришга қаратадиган  педагогик фаолият тури. Шахсга йўналтирилган таълимнинг қуйидаги турлари мавжуд: муаммоли таълим;  модул таълими; дастурий таълим; ривожлантирувчи таълим; ўйин технологиялари; интерфаол таълим; ҳамкорлик таълими; табақалаштирилган таълим; индивидуал таълим; масофавий таълим; мустақил таълим; инновацион таълим.

Шахс фаолиятининг асосий турлари – шахснинг ҳаётида фаол ташкил этиладиган фаолиятнинг муҳим кўринишлари бўлиб, улар ўйин, меҳнат ва ўқишдан иборат 

Экстралингвистик тизим (инглизча exterior – ташқарида, немисча linguistik – тил) – гапираётган шахснинг ижтимоий вазифалари билан бевосита боғлиқ ҳолда нутқнинг ташкил этилиши – нутқий танаффуслар, кулгу, йўталиш, нафас олиш, йиғлаш, тутилиш ва бошқаларни ифодаловчи тизим
.

Янги ўқув материалини ўзлаштириш даражалари – таълим олувчилар томонидан янги ўқув материалини ўзлаштиришнинг муайян ҳолатини ифодаловчи меъёрлари, чегаралари. Янги ўқув материали таълим олувчилар томонидан бошланғич; алгоритмик, эвристик ва ижодий даражаларда ўзлаштирилади.

Ўйин – болалар томонидан катталарга хос мулоқотни, иш-ҳаракатларни, шахслараро муносабатларни имитациялаш (такрорлаб кўриш) асосида ижтимоий  борлиқни билишга қаратилган фаолият

Ўқитувчи нутқи – педагогнинг таълим-тарбия жараёнида тил воситаларидан фойдаланиши. Ўқитувчи нутқининг асосий шакллар монолог (ўқитувчининг ўзига ёки ўқувчиларга қаратилган нутқи (ички ва ташқи монолог), диалог (ўқитувчи ва ўқувчи ўртасида ташкил этиладиган суҳбат) ва полилог (ўқитувчи ва бир нечта ўқувчи ёки ўқувчилар жамоаси ўртасидаги  суҳбатни ифодаловчи нутқ) саналади. Педагогик жараёнда ўқитувчининг таъсирини  кучайтирадиган омиллардан бири – унинг овози, унга хос бўлган хусусиятлар саналади. Ўқитувчи овозининг ёқимли ва жарангдор бўлиши ўқувчилар эътиборини ўзига тўла қарата олишини таъминлайди. Ўз овозининг таъсирчанлигини аниқлаш учун ўқитувчи овозининг қанчалик даражада кучли, ширадор ва ёқимли эканлигини билиши, шунингдек, зарур вазиятларда овознинг бу каби хусусиятларидан унумли фойдалана олиши зарур. Ўз овозида маълум камчиликлар борлигини  сезган ўқитувчи уларни бартараф этишга ҳаракат қилиши керак. Бунинг учун овоздан фойдаланиш ва уни яхшилаш техникаси устида изчил, доимий машқ қилиб бориши талаб этилади. Бинобарин, бир ёки икки марта қилинган машқ билан овоз хусусиятларини яхшилаб бўлмайди. Ўқитувчи  овози ўзида қуйидаги хусусиятларни акс эттира олиши зарур: жарангдорлик (товушнинг тозалиги ва тембрнинг ёрқинлиги); кенг диапазонлик (овознинг энг пастликдан энг юқоригача бўлган  даражаси); ҳаводорлик (эркин сўзлаганда яхши эшитувчанликка эга бўлиши); ихчамлик, ҳаракатчанлик; чидамлилик (узоқ ишлаш қобилиятига эга бўлиш); мослашувчанлик (динамика, тембр, мелодиканинг эшитилиш шароитига мослаша олиши); қарши шовқинларга нисбатан барқарорлик (халақит берувчи шовқинга тембр ва тесситуранинг ўзгариб туриши); суггецивлик (овознинг ҳаяжон ифодалаши ва бу орқали, қандай сўз айтилаётганидан қатъий назар, тингловчининг хулқига таъсир қилиш хусусияти). Педагогик фаолиятда ўқитувчи ўз нутқини ташкил этишда қуйидагиларга жиддий эътибор қаратиши зарур: адабий (шева сўзларининг қўлланилмаслиги) меъёрларига  (кади – қовоқ, памилдори – помидор, келутти – келяпти, картишка – картошка ва ҳоказо тарзида) амал қилиш; талаффуз (о, а, у ,ў, ф, в, п, д, т, х, ҳ, с, ц, ж, ш) меъёрларига  (онор – анор, ухшаш – ўхшаш, палакат – фалокат, Ҳамит – Ҳамид, хам – ҳам, сентнер – центнер, ижтимоий – иштимоий каби шакллар) риоя этиш; келишик меъёрларига (Собирни укаси – Собирнинг укаси, ўқувчини дафтари – ўқувчининг дафтари, поездга келдим – поездда келдим ва бошқалар кўринишида) амал қилиш.

Ўқиш – ўқувчилар томонидан ўқув фаолияти усулларини эгаллаб олишга йўналтирилган фаолият

Қобилият – шахснинг осонлик билан бирон фаолиятни эгаллай олишини таъминлайдиган индивидуал психологик хусусият
. Қобилиятнинг етакчи хусусиятларидан бири – нарса ва ҳодисалар моҳиятини ижодий тасаввур қилишдир
. Ҳар бир шахсда мавжуд бўладиган қобилият икки турга ажратилади: 1. Умумий  қобилиятлар (шахс фаолиятининг асосий турларида намоён бўлади). Махсус қобилиятлар (касбий фаолиятнинг айрим турлари (м: математик, техник, мусиқа, тасвирий санъат, адабиёт (поэзия ва проза), жисмоний тайёргарлик ва бошқалар)да намоён бўладиган қобилиятлар).

Ҳис этиш маданияти – педагогик маданиятнинг таркибий элементларидан бири бўлиб, у педагог томонидан таълим жараёни иштирокчиларининг ички кечинмалари, ҳис-туйғулари, ўй-фикрларини тушуна олиши, улар билан самарали мулоқотни ташкил этишини билдиради.

2-расм. Педагогик қобилиятни ривожлантириш шакллари

ташкил этиш





Мавжуд қобилиятларни қайта тиклаб бориш

ўрганиб бориш

Визуал материаллар асосида машқлар бажариш








1-расм. Педагогик қобилиятни ривожлантириш йўллари

12) техник-технологик қобилият

3-расм. Педагогик қобилиятни ривожлантириш методлари





Маҳорат – бир иш ёки фаолиятни юксак даражада, ҳеч бир қийинчиликсиз, ўта моҳирлик билан бажариш








Педагогик маҳорат – 1) ўқитувчининг педагогик жараённи 


ташкилий, методик, руҳий ва субъектив жиҳатдан ўта 


моҳирлик, усталик билан ташкил этиш ва бошқариш 


қобилияти, кўникма-малакасига эгалиги;  2) таълим-тарбия 


жараёнига онгли, ижодий ёндашув, методик билимларни 


самарали қўллай олиш қобилияти,  юксак педагогик 

орттирилган усталик, санъат, моҳирлик





 (Ўзбек тилининг изоҳли луғати. Е – М / 5 жилдли. Иккинчи жилд. 


– Тошкент: “Ўзбекистон миллий энциклопедияси” 


Давлат илмий нашриёти, 2006.  – 575-бет)

